ಅಲೆಮಾರಿಗಳ ಸ್ಥಿತಿಗತಿ: ವಿಚಾರ ಸಂಕಿರಣದ ಉದ್ಘಾಟನಾ ಭಾಷಣ
೧. ಪೀಠಿಕೆ
ಆದಿವಾದಿ ಕೃತಿಗೆ ಬರೆಯುತ್ತಾ ನೆಹರೂಜಿಯವರು ಹೇಳಿದ ಮಾತಿನ ಬಗ್ಗೆ ಇಂದು ಆಲೋಚಿಸಬೇಕಾಗಿದೆ. ಆದಿವಾಸಿಗಳ ಸಂಸ್ಕೃತಿ ಉಳಿಸುತ್ತಾ ಅವರಿಗೆ ಆಧುನಿಕತೆಗೆ ಸಂಧಿಸುವುದನ್ನು ಹೇಳಲು ಸುಲಭವಾದರೂ ತರುವುದು ತುಂಬ ಶ್ರಮದಾಯಕವಾದ ಕೆಲಸವಾಗಿದೆ. ಇವೆರಡರ ಕೆಲಸ ಆದಿ ಅಂತ್ಯಗಳು ಕೊಡಿಸುವುದಾಗಿದೆ. ಆದರೂ ಇದು ಮುಖ್ಯವಾದ ಕೆಲಸ. ಆಗಲೇಬೇಕಾದದ್ದು, ಮಾಡಲೇಬೇಕಾದದ್ದು.
ಪ್ರಾದಿಮ ಜಗತ್ತು ಅನಾಗರಿಕ ಜಗತ್ತಿನಿಂದ ಕೂಡಿದ್ದು, ಆಧುನಿಕ ಜಗತ್ತು ನಾಗರಿಕ ಜ್ಞಾನ ವಿಜ್ಞಾನ ತಂತ್ರಜ್ಞಾನದಿಂದ ಕೂಡಿದ್ದು. ಇವೆರಡರ ಸಂಗಮ ಪೂರ್ವ-ಪಶ್ಚಿಮಗಳ ಮಿಲನ. ಕಂಬಳಿ ಬಣ್ಣಗಳ ಸಮಿಶ್ರಣ ಅನೇಕತೆಯಲ್ಲಿ ಏಕತೆ ತರುವುದು. ಬೇರಿನಿಂದಲೇ ಮರ ಬೆಳೆದು ಹಣ್ಣು ಹಣ್ಣಾಗುವುದು. ಶ್ರೀಶೈಲ ಮಲ್ಲಿಕಾರ್ಜುನನ ದೇವಾಲಯದ ಶಿಖರ ನಿಲ್ಲುವುದು ತಳೆದ ಅಡಿಪಾಯದ ಕಲ್ಲಿನಿಂದ.
ಜಗತ್ತಿನ ತುಂಬ ಇರುವ ಇಂದಿನ ಆಧುನಿಕ ಜನರ ಮೂಲವಂಶದವರು ಬೇರೆ ಬೇರೆ ಖಂಡಗಳ ಅಲೆಮಾರಿ ಜನಾಂಗಗಳು. ಇವತ್ತಿನ ರೇಶ್ಮೆ ಬಟ್ಟೆ, ಜಮಖಾನಿ, ಕಾಶ್ಮಿರಿ ಉಲನ್‌ಶಾಯಿ, ಪಲ್ಲಂಗ ಮಂಚ ಬರಲು ಅಂದಿನ ರಗಟ, ಕೌದಿ, ಬಾಣನಸಿ ಅಂಗಿ, ಕಂಬಳಿ, ಹೆಣದು ಮೂಲವಾಗಿವೆ. ನಿನ್ನೆಯಿಂದ ಇಂದು, ಇಂದಿನಿಂದ ನಾಳೆ, ನಾಳೆಯಿಂದ ವಾರ, ವಾರದಿಂದ ತಿಂಗಳು, ತಿಂಗಳಿಂದ ವರುಷ, ವರುಷದಿಂದ ಶತಮಾನ, ಶತಮಾನಗಳಿಂದ ಯುಗಯುಗಗಳು.ಅಂದಿನಿಂದ ಇಂದಿನ ತನಕ ಬಂದುದು ಇಂದಿನಿಂದ ಮುಂದಿನ ತನಕ, ಮುಂದಿನಿಂದ ಎಂದೆಂದಿನತನಕ ಕಾಲ, ದೇಶ, ಜನಾಂಗಗಳು ಬರುವುದಾಗಿದೆ.
೨. ಜಗತ್ತಿನ ಪ್ರಮುಖ ಬುಡಕಟ್ಟು (ಸಂಸ್ಕೃತಿಗಳಿಗೆ ಈ ಕೆಳಗಿನ ಅಂಶಗಳನ್ನು ಸ್ಥೂಲವಾಗಿ ಗುರುತಿಸಬಹುದಾಗಿದೆ)
ಅ. ಮಾನವ ಜನಾಂಗಗಳ ಘಟ್ಟಗಳು
೧. ಗಿಡದ ಬೇರು ಹಣ್ಣಿನಿಂದ : ಆದಿಮಾನವ
೨. ಬೇಟೆಯಿಂದ : ಬುಡಕಟ್ಟಿನ ಮಾನವ
೩. ಹೈನುಗಾರಿಕೆಯಿಂದ : ಪಶುಪಾಲನೆ ಮಾನವ
೪. ಒಕ್ಕಲುತನದಿಂದ : ಗ್ರಾಮೀಣ ಮಾನವ
೫. ಯುದ್ಧ ಕೋಟೆ ಕೊತ್ತಳೆಗಳಿಂದ : ಐತಿಹಾಸಿಕ ಮಾನವ
೬. ಜ್ಞಾನ ವಿಜ್ಞಾನ ತಂತ್ರಜ್ಞಾನದಿಂದ : ಆಧುನಿಕ ಮಾನವ
ಬ. ಬುಡಕಟ್ಟುಗಳ ಸಂಸ್ಕೃತಿಗಳು
ದಕ್ಷಿಣ ಆಫ್ರಿಕಾದ ಈಥೋಪಿಯಾದ ಲಲಾನೆ ಎನ್ನಲಾಗಿದೆ. ಜಗತ್ತಿನ ಮಹಾ ತಾಯಿ, ಮೂಲ ತಾಯಿ. ಆಕೆಯಿಂದ ವಿಶ್ವದಾದ್ಯಂತ ಬೆಳೆಯುತ್ತಾ ಹೋದ ಸಂಸ್ಕೃತಿಗಳು ಹೀಗಿವೆ:
೧. ಈಜಿಪ್ತ್ ಸಂಸ್ಕೃತಿ : ಹತ್ತು ಸಾವಿರ ವರುಷದ ಹಿಂದೆ
೨. ಮೆಸಪೊಟೊಮಿಯ ಸಂಸ್ಕೃತಿ : ಆರು ಸಾವಿರ ವರುಷದ ಹಿಂದೆ
೩. ಬೆಬಲೋನಿಯ ಸಂಸ್ಕೃತಿ : ಮೂರು ಸಾವಿರ ವರುಷದ ಹಿಂದೆ
೪. ಗ್ರೀಕ್ ಸಂಸ್ಕೃತಿ : ಮೂರು ಸಾವಿರ ವರುಷದ ಹಿಂದೆ
೫. ಚೈನಾ ಸಂಸ್ಕೃತಿ : ಮೂರು ಸಾವಿರ ವರುಷದ ಹಿಂದೆ
೬. ಸಿಂಧು ಸಂಸ್ಕೃತಿ : ಮೂರು ಸಾವಿರ ವರುಷದ ಹಿಂದೆ
೭. ರೋಮ್ ಮತ್ತಿತರ ಸಂಸ್ಕೃತಿಗಳು : ಎರಡು ಸಾವಿರ ವರುಷದ ಹಿಂದೆ
೩. ದೇಶಕ್ಕೆ ಹೊರಗಿನಿಂದ ಬಂದ ಬುಡಕಟ್ಟುಗಳು
ಈಗಿನಂತೆ ಭೂಮಿ ಖಂಡ ತುಂಡವಾಗಿರದೆ ಅಖಂಡವಾಗಿದ್ದಾಗ ಆಹಾರಕ್ಕಾಗಿ ಆದಿವಾಸಿ ಜನ ಖಂಡದಿಂದ ಖಂಡಕ್ಕೆ ಹೋಗುತ್ತಿದ್ದರು, ಬರುತ್ತಿದ್ದರು. ಈ ದೇಶಕ್ಕೆ ಹೊರಗಿನಿಂದ ಬಂದವರಲ್ಲಿ ಪ್ರಮುಖರು.
೧. ಆಸ್ಟ್ರೇಲಿಯಾ ಖಂಡದಿಂದ ಕೋಲ್, ಮುಂಡಾ, ಗೂಂಡಾ ಜನಾಂಗಗಳು ಗುಡ್ಡಗವಿ, ಹೊಳೆ ನದಿ ಬದಿಗೆ ನೆಲೆಸಿದರು.
೨. ಸ್ವಿಟ್ಜರ್‌ಲ್ಯಾಂಡಿನ ಆಲ್ಫಸ್ ಪರ್ವತದಿಂದ ದ್ರಾವಿಡರು ಬಂದು ಸಿಂಧು ನದಿ ತೀರ ಸೇರಿ ಹರಪ್ಪ ಮೆಹೆಂಜೊದಾರೋ ಸಂಸ್ಕೃತಿ ನಿರ್ಮಿಸಿದರು.
೩. ಮಧ್ಯ ಏಷಿಯಾದಿಂದ ಬಿಸಿ ಗಾಳಿಗೆ ಹೆದರಿ ಆರ್ಯರು ನಾಲ್ಕು ಪಂಗಡಗಳಾಗಿ ೧. ಗ್ರೀಕ್‌ಗೆ, ೨. ಇರನ್ ಇರಾಕಿಗೆ, ೩. ಇಂಡಿಯಾಕ್ಕೆ, ೪. ರಷಿಯಾ ಚೈನಾಕ್ಕೆ ಬಂದು ನೆಲೆಸಿದರು. ಇಂಡಿಯಾಕ್ಕೆ ಬಂದ ಆರ್ಯರು ದ್ರಾವಿಡರನ್ನು ಯುದ್ಧದಲ್ಲಿ ಸೋಲಿಸಿ ದಕ್ಷಿಣಕ್ಕೆ ಓಡಿಸಿ ಉತ್ತರ ಭಾರತವನ್ನು ಹಿಡಿದರು.
ಹೀಗೆ ಕ್ರಮೇಣ ಜಗತ್ತಿನ ಬೇರೆ ಬೇರೆ ಖಂಡಗಳ ಬುಡಕಟ್ಟಿನ ಜನ ಬಂದು ಬಂದು ನೆಲೆಸುತ್ತಾ ಭಾರತದ ತುಂಬ ಪಸರಿಸುತ್ತಾ ಹೋಯಿತು.
೪. ಆಧುನಿಕತೆಗೆ ಸಂಧಿಸುವುದು
೧. ಬುಡಕಟ್ಟು ಜನರು ಮುಂದೆ ಅಲೆಮಾರಿಗಳಾದರು. ಈ ಜನರ ನಡೆನುಡಿ, ರೂಢಿ, ಸಂಪ್ರದಾಯ, ಆಚಾರ-ವಿಚಾರ, ಆಹಾರ-ವಿಹಾರ, ನಂಬುಗೆ, ವಿಶ್ವಾಸ, ಪ್ರೀತಿ, ಪೂರ್ಣಸೌಹಾರ್ದಭಾವ ಮನುಷ್ಯ ಸಂಬಂಧಗಳ ವಿಶ್ಲೇಷಣೆ, ವಿವರಣೆ, ವಿಮರ್ಶೆ, ಸಂಶೋಧನೆ ಮಾಡುವುದು.
೨. ಈ ಅಲೆಮಾರಿ ಜನಾಂಗದಲ್ಲಿದ್ದ ಮೌಢ್ಯ ಸಮಾಜ ಕನಿಷ್ಠ ಅನಾಚಾರಗಳನ್ನು ತೆಗೆದು ಹಾಕುವುದು.
೩. ವೈಚಾರಿಕತೆ, ವೈಜ್ಞಾನಿಕತೆ ಬೆಳೆಸುವುದು. ಪ್ರಕೃತಿಯಂತೆ ಮುಕ್ತವಾಗಿ ಬೆಳೆಸುವುದು.
ಉದಾ: ಜಿಫ್ಸಿ ಜನಾಂಗದಂತೆ ತರದ ಹೃದಯದವರಾಗಿ ಇರುವುದು.
೫. ಲಂಬಾಣಿಗಳು ಅಣ್ಣ ಸತ್ತಾಗ ಅಣ್ಣನ ಹೆಂಡತಿಗೆ ವಿಧವೆಯನ್ನಾಗಿ ಮಾಡಿದರೆ ಗೋಳಿನ ಬಾಳು ನೀಡದೆ ತಮ್ಮ ಮಾಡಿಕೊಳ್ಳುವುದು.
೬. ಮುಂಡರು ಆರಂಭದಲ್ಲಿ ಮದುವೆ ಮಾಡಿಕೊಳ್ಳದೆ ಮಕ್ಕಳು, ಮೊಮ್ಮಕ್ಕಳು, ಮರಿಮೊಮ್ಮಕ್ಕಳು ಆದ ಮೇಲೆ ಕೊನೆಯಲ್ಲಿ ಮುಪ್ಪಿನ ಕಾಲದಲ್ಲಿ ಗಂಡ ಹೆಂಡತಿಯಾಗಿ ಶುದ್ಧವಾಗಿ ಪ್ರಾಮಾಣಿಕವಾಗಿ ಬಾಳುವೆ ಮಾಡಿದವರು, ಮದುವೆ ಮಾಡಿಕೊಳ್ಳುವುದು.
೭. ಕೋಲ್ ಗೊಂಡರು ವಿಧವಿನಾಂಗ, ಗಂಡ ಬಿಟ್ಟವರಿಗೆ ಮಧ್ಯ ರಾತ್ರಿಯಲ್ಲ ಉಡುಗೆ ಮಾಡಿಕೊಳ್ಳುವುದು.
೮. ಹಣೆಬರೆಹ ಕರ್ಮ, ದೈವ, ಪುನರ್ಜನ್ಮ ಚಾತುರ್ವರ್ಣ್ಯ, ತರತಮ, ಶ್ರೇಣೀಕೃತ ಭಾವನೆ ತಗಣ ಹಾಗೆ ಪ್ರಕೃತಿಯಂತೆ ಸತ್ಯ ಶುದ್ಧರಾಗಿ ಬದುಕುವುದು.
೫. ಬುಡಕಟ್ಟುಗಳ ಏಳಿಗೆಗಾಗಿ
೧. ನಾಗರಿಕ ಜನರಿಂದ ನಡೆಯುವ ಶೋಷಣೆ ನಿಲ್ಲಿಸುವುದು.
೨. ಶಿಕ್ಷಣ, ಸಂಘಟನೆ, ಹೋರಾಟ, ಅಂಬೇಡ್ಕರ ತತ್ವದಡಿಯಲ್ಲಿ ಬೆಳೆಸುವುದು.
೩. ಇವರ ಕಲೆಗಳಿಗೆ, ಉದ್ಯೋಗಗಳಿಗೆ, ಜನರ ಮಾತೃ ಸರಕಾರದಿಂದ, ವಿಶ್ವವಿದ್ಯಾಲಯ, ಅಕಾಡೆಮಿ, ಶಾಲೆ ಕಾಲೇಜು, ಸಂಘ ಸಂಸ್ಥೆಗಳಿಂದ ನೆರವು, ಧನಸಹಾಯ, ಗೌರವ ಧನ, ಸಾಲ, ಮಾಶಾಸನ, ಪ್ರಶಸ್ತಿ ಪದವಿ ನೀಡುವುದು.
೪. ಇವರ ಬದುಕಿನ ಮೇಲೆ ನಿಂತು ಆಧುನಿಕ ಜೀವನದ ಸಂಬಂಧ ಮಹತ್ವ ಹೊಸ ಹೊಳಹುಗಳ ಸೌಲಭ್ಯಗಳೊಂದಿಗೆ ವಿಶ್ಲೇಷಿಸುವುದು.
೫. ಈ ಜನತೆಯಲ್ಲಿರುವ ಬಡತನ, ದುಶ್ಚಟ ತೆಗೆದು ಹಾಕಿ, ಸಾಕ್ಷರರನ್ನಾಗಿ ಮಾಡಿ ಉದ್ಯೋಗ ನೀಡುವುದು.
೬. ಇವರ ಸಣ್ಣ ಕೈಗಾರಿಕೆಗಳಿಗೆ ಸರಕಾರ ನೆರವು ನೀಡಿ ಕೈಗಾರಿಕೋದ್ಯಮ ಸ್ಥಾಪಿಸುವುದು.
೭. ರಾಜ್ಯ ಮತ್ತು ಕೇಂದ್ರ ಸರಕಾರಗಳು ಇವರ ಏಳಿಗೆಗಾಗಿ ನಿಗಮಗಳು ಸ್ಥಾಪಿಸುವುದು.
೮. ಆಧುನೀಕರಣ ಇವರ ಏಳಿಗಾಗಿ ಮುಕ್ತ ಮನಸ್ಸಿನವರಾಗುವುದು.
೯. ಸರಕಾರ ಇವರ ಸಾಮಾನ್ಯ ಅವಶ್ಯ ಕಲೆಗಳಾದ ಕೋಟಿ ಕಟೆದಾ ಮತ್ತು ವಶಾನದ ವ್ಯವಸ್ಥೆ ಮಾಡುವುದು.
* * *
ಅಲೆಮಾರಿಗಳ ಸ್ಥಿತಿಗತಿ: ಪ್ರಾಸ್ತಾವಿಕ ಭಾಷಣ
ನನ್ನ ಮಲೆನಾಡನ್ನು ನೆನಪಿಗೆ ತರುವ ಉತ್ತರ ಕರ್ನಾಟಕದ ಉತ್ತರದ ಶೃಂಗಬೀದರ ನಿಜಕ್ಕೂ ನೈಸರ್ಗಿಕ ಹವಾನಿಯಂತ್ರಿತ ಪ್ರದೇಶ. ಜಾನಪದ ಸಂಸ್ಕೃತಿಯ ತವರು. ನೂರಾರು ಕಲೆಗಳ ಆಶ್ರಯ ತಾಣ. ಅಲೆಮಾರಿಗಳು ಇಲ್ಲಿ ಹೆಚ್ಚಿನ ಸಂಖ್ಯೆಯಲ್ಲಿ ಕಂಡು ಬರುತ್ತಾರೆ. ಒಂದು ರೀತಿಯಲ್ಲಿ ಅಲೆಮಾರಿಗಳ ತವರೂರು ಎಂದಾರೂ ತಪ್ಪಾಗಲಾರದು. ಕನ್ನಡ ವಿಶ್ವವಿದ್ಯಾಲಯಕ್ಕೆ ಬಹುದೂರದ ದಾರಿ ಬೀದರ. ಆದರೂ ಇಲ್ಲಿ ಸಮ್ಮೇಳನ ನಡೆಯುತ್ತಿರುವುದು ಸಂತೋಷದ ಸಂಗತಿ. ಬೀದರಿನ ಜಿಲ್ಲಾಡಳಿತ ಹಾಗೂ ಕರ್ನಾಟಕ ರಾಷ್ಟ್ರೀಯ ಶಿಕ್ಷಣ ಸಂಸ್ಥೆಯ ಒತ್ತಾಸೆಯಿಂದಾಗಿ ಈ ದೇಸಿ ಸಮ್ಮೇಳನ ಇಲ್ಲಿ ಜರುಗಲು ಕಾರಣವಾಗಿದೆ.
ಕನ್ನಡ ವಿಶ್ವವಿದ್ಯಾಲಯದ ಜಾನಪದ ಅಧ್ಯಯನ ವಿಭಾಗವು ಆರಂಭದಿಂದಲೂ ತನ್ನ ವಿಶಿಷ್ಟ ಅಧ್ಯಯನ, ಸಂಶೋಧನೆ ಪ್ರಕಟಣೆ, ಪ್ರಸಾರಗಳ ಮೂಲಕ ಜ್ಞಾನ ಜಗತ್ತಿನಲ್ಲಿ ತನ್ನದೇ ಆದ ಹೆಜ್ಜೆ ಗುರುತನ್ನು ಮೂಡಿಸಿದೆ. ಜನರಲ್ಲಿ ನಮ್ಮ ಸಂಸ್ಕೃತಿಯ ಬಗ್ಗೆ ಹೊಸ ಅರಿವನ್ನುಂಟು ಮಾಡಲು ಕರ್ನಾಟಕದಾದ್ಯಂತ ಕಮ್ಮಟ, ವಿಚಾರಸಂಕಿರಣ, ಸಂವಾದ ಇತ್ಯಾದಿ ಕಾರ್ಯಕ್ರಮಗಳ ಮೂಲಕ ಪ್ರಸಾರ ಮಾಡುತ್ತಿದೆ. ಬಹುಮುಖ್ಯವಾಗಿ ಅಲಕ್ಷಿತ ವಿಚಾರಗಳನ್ನು ಗುರುತಿಸಿ, ಅವುಗಳನ್ನು ಗಂಭೀರವಾಗಿ ಅಧ್ಯಯನಕ್ಕೆ ಗುರಿಪಡಿಸಿ, ಆ ವಿಚಾರಗಳಲ್ಲಿ ಅಡಗಿರುವ ಜೀವ ಪೋಷಕ ಜ್ಞಾನದ ಬೆಳಕಿನ ಮೂಲಕ ಇಂದಿನ ಸವಾಲು, ಸಮಸ್ಯೆಗಳಿಗೆ ಪರಿಹಾರ ಕಂಡುಕೊಳ್ಳುವುದು. ಜನಪದರ ಜ್ಞಾನ ತಿಳುವಳಿಕೆಗಳಿಗೆ ತಾರ್ಕಿಕವಾದ ಸಂಸ್ಕಾರ ನೀಡಿ ಮತ್ತೆ ಅದನ್ನು ಅವರಿಗೆ ನೀಡುವ ಕಾರ್ಯವನ್ನು ಈ ದೇಸಿ ಸಮ್ಮೇಳನದ ಮೂಲಕ ಜಾನಪದ ಅಧ್ಯಯನ ವಿಭಾಗವು ಮಾಡುತ್ತಿದೆ.
ಕನ್ನಡ ವಿಶ್ವವಿದ್ಯಾಲಯ ಯಾವ ಬಗೆಯಲ್ಲಿ ಕೆಲಸ ನಿರ್ವಹಿಸಬೇಕು? ಹೇಗೆ ಚಿಂತಿಸಬೇಕು ಎನ್ನುವುದನ್ನು ಕನ್ನಡ ವಿಶ್ವವಿದ್ಯಾಲಯದ ಮೊದಲ ಕುಲಪತಿ ಡಾ. ಚಂದ್ರಶೇಖರ ಕಂಬಾರರ ಈ ಬಗೆಯಲ್ಲಿ ಕನಸು ಕಾಣುತ್ತಾರೆ. “ಹಂಪಿಯ ಕನ್ನಡ ವಿಶ್ವವಿದ್ಯಾಲಯ ವಿದ್ಯೆಯನ್ನು ಕಲಿಯಲು ಅನುವು ಮಾಡಿಕೊಡುವ ಒಂದು ಸಂಸ್ಥೆಯೇ ಹೊರತು, ಅದು ವಿದ್ಯೆಯನ್ನು ಕಲಿಸುವ ಸಂಸ್ಥೆಯಲ್ಲ. ಒಂದು ದೃಷ್ಟಿಯಿಂದ ಇದು ವಿದ್ಯೆಯನ್ನು ನಿರ್ಮಿಸುವ ಸಂಸ್ಥೆಯಾಗಿದೆ. ನಮ್ಮ ದೇಶದಲ್ಲಿ ಹಳೆಯ ಕಾಲದ ತಿಳುವಳಿಕೆಯೊಂದಿದೆ. ಅಲ್ಲದೇ ಪಶ್ಚಿಮದಿಂದ ಹರಿದು ಬರುತ್ತಿರುವ ಜ್ಞಾನ ಪ್ರವಾಹವೂ ಇದೆ. ಈ ಎರಡೂ ತಿಳುವಳಿಕೆಗಳು ಒಂದಕ್ಕೊಂದು ಸಂಧಿಸಿ, ಬೆಳಕನ್ನು ಉಂಟುಮಾಡಿವೆ, ಜೊತೆಗೆ ದಿಗ್ಭ್ರಮೆಯನ್ನು ತಂದಿದೆ. ಈ ತಿಳುವಳಿಕೆಗಳ ವಿವೇಕದ ವಿನಿಯೋಗ ಇಂದು ಅಗತ್ಯವಾಗಿದೆ. ಇಂಥ ವಿನಿಯೋಗಕ್ಕಾಗಿ ಹೊಸ ಬಗೆಯ ಶಾಸ್ತ್ರ ವಿಧಾನಗಳು ನಮಗಿಂದು ಬೇಕಾಗಿವೆ. ಕನ್ನಡ ವಿಶ್ವವಿದ್ಯಾಲಯದಲ್ಲಿ ನಡೆಯುತ್ತಿರುವ ಸಂಶೋಧನೆಯ ಗುರಿಯೆಂದರೆ ಈ ಶಾಸ್ತ್ರ ವಿಧಾನಗಳ ನಿರ್ಮಾಣ. ಈ ಬಗೆಯ ಶಾಸ್ತ್ರ-ಕಲೆ, ಅಭಿಜಾತ-ಜಾನಪದ, ಮಾರ್ಗ-ದೇಸಿ, ಸ್ವಕೀಯ-ಪರಕೀಯ, ಪೌರ್ವಾತ್ಯ-ಪಾಶ್ಚಾತ್ಯ ಈ ಬಗೆ ದ್ವಂದ್ವಗಳ ಸಾಮರಸ್ಯ ಮತ್ತು ಸಂಘರ್ಷಗಳ ಒಡಲಿನಲ್ಲಿ ಹುಟ್ಟಿ ಬರುವ ತಿಳುವಳಿಕೆಯನ್ನು ಹಿಡಿದುಕೊಂಡು ಕನ್ನಡದಲ್ಲಿ ಅದಕ್ಕೆ ಅಭಿವ್ಯಕ್ತಿಯನ್ನು ಕೊಡಬೇಕಾಗಿವೆ. ಭಾಷೆಯಲ್ಲಿ ಮೂಡಿ ಬರುವ ತಿಳುವಳಿಕೆ ಮಾತ್ರ ಉಪಯುಕ್ತವಾಗಬಲ್ಲದು. ಅನುವಾದ, ಭಾಷಾಂತರ, ವಿವರಣೆ, ಟೀಕೆ, ವಿಮರ್ಶೆ ಇಂಥ ವಿಧಾನಗಳನ್ನು ಅನುಸರಿಸುತ್ತ ತಿಳುವಳಿಕೆಯ ಹೊಸ ಸಾಹಿತ್ಯ ನಿರ್ಮಾನವಾಗಬೇಕು. ಅಂಥ ಎಲ್ಲ ಬಗೆಯ ಸಂಶೋಧನಕ್ಕೂ ಕನ್ನಡ ವಿಶ್ವವಿದ್ಯಾಲಯದಲ್ಲಿ ಅನುಕೂಲವಿದೆ, ಅವಕಾಶವೂ ಇದೆ” ಎಂದು ದೇಸಿ ಚಿಂತನೆಗೆ ಕರೆ ನೀಡುತ್ತಾರೆ.
ಡಾ. ಚಂದ್ರಶೇಖರ ಕಂಬಾರರ ಕಾಲದಲ್ಲಿ ಅಂತರ್‌ಗಾಮಿಯಾಗಿ ಸದ್ದಿಲ್ಲದೇ ಹರಿದ ದೇಸಿ ಗಂಗೆ, ಕಲಬುರ್ಗಿ ಕಾಲದಲ್ಲಿ ಜಲ ಕಣ್ಣುಗಳಿಂದ ಹರಿಯಲಾರಂಭಿಸಿತು. ಜನಮುಖಿಯಾಗುವುದಕ್ಕೆ ಭದ್ರ ಬುನಾದಿ ಹಾಕಿದ ಮಾನ್ಯ ಕಲಬುರ್ಗಿಯವರು ಜಾನಪದ ಅಧ್ಯಯನ ವಿಭಾಗದಿಂದ ಪ್ರತಿ ವರ್ಷ ಅಖಿಲ ಕರ್ನಾಟಕ ಜಾನಪದ ಸಮ್ಮೇಳನ ಮಾಡಲು ಅನುವು ಮಾಡಿಕೊಟ್ಟರು. ಈ ಸಮ್ಮೇಳನಕ್ಕೆ ‘ದೇಸಿ ಸಮ್ಮೇಳನ’ ಎಂಬ ಹೆಸರು ನೀಡಿದರು. ಪ್ರಾಚೀನ ಕನ್ನಡ ಸಾಹಿತ್ಯದಲ್ಲಿ “ಜಾನಪದ” ಶಬ್ದಕ್ಕಿಂತ “ದೇಸಿ” ಶಬ್ದದ ಬಳಕೆ ಹೆಚ್ಚು, ಅದಕ್ಕೆ ಅರ್ಥಛಾಯೆಗಳು ಹೆಚ್ಚು. ಹೀಗೆ ಪ್ರಯೋಗ ದೃಷ್ಟಿಯಿಂದ ವಿಪುಲವೂ, ಅರ್ಥ ದೃಷ್ಟಿಯಿಂದ ವೈವಿಧ್ಯಪೂರ್ಣವೂ ಆಗಿರುವ ‘ದೇಸಿ’ ಎಂಬ ಪರಂಪರೆಯ ಬೇರನ್ನು, ಅದರ ಬೆಳವಣಿಗೆಯನ್ನು ನಿರಾಕರಿಸಿದಂತಾಗುತ್ತದೆ. ಆದುದರಿಂದ “ದೇಸಿ” ಪರಿಕಲ್ಪನೆಯ ಕಾರ್ಯಕಲ್ಪ ಈ ದೇಸಿ ವಿಶ್ವವಿದ್ಯಾಲಯದ ಕರ್ತವ್ಯವಾಗಿದೆ. ಈ ಉದ್ದೇಶದಿಂದ “ಜಾನಪದ ಸಮ್ಮೇಳನ”ವೆಂದು ಕರೆಯದೆ “ದೇಸಿ ಸಮ್ಮೇಳನ”ವೆಂದು ಕರೆಯಲಾಗಿದೆ.
ಹೀಗೆ ದೇಸಿ ಅಭಿಪ್ರಾಯ ವ್ಯಕ್ತಪಡಿಸಿದ ಅವರು “ಜಾನಪದ, ದೇಸಿ ಇವು ಸ್ಥೂಲವಾಗಿ ಪರ್ಯಾಯ ಪದಗಳೆನಿಸಿದರೂ ‘ದೇಸಿ’ ಎನ್ನುವುದು ಜಾನಪದವನ್ನೂ ಅದರ ಮುಂದುವರಿಕೆಯನ್ನು ಪ್ರತಿನಿಧಿಸುತ್ತದೆ. ಅಂದರೆ, ಒಂದು ದೇಶದ ಜಾನಪದವೂ ‘ದೇಸೀ’ ಆ ಜಾನಪದದಿಂದ ಬೆಳೆದುದೂ ‘ದೇಸೀ’ ಇವುಗಳನ್ನು ಕ್ರಮವಾಗಿ ‘ಪ್ರಾಕೃತಿಕ ದೇಸಿ’, ‘ಪರಿಷ್ಕೃತ ದೇಸಿ’ ಎಂದು ಕರೆಯಬಹುದು. ಸಾಹಿತ್ಯಕ್ಕೆ ಅನ್ವಯಿಸಿ ಹೇಳುವುದಾದರೆ ಹಳ್ಳಿಯ ತಾಯಿ ಹೇಳುವ ತ್ರಿಪದಿ ಪ್ರಾಕೃತಿಕ ದೇಸಿ, ಸರ್ವಜ್ಞ ಹೇಳಿದ ತ್ರಿಪದಿ ಪರಿಷ್ಕೃತ ದೇಸಿ. ಹಳ್ಳಿಗರ ಹಾಡು ಪ್ರಾಕೃತಿಕ ದೇಸಿ, ಬೇಂದ್ರೆ ಭಾವಗೀತೆಗಳು ಪರಿಷ್ಕೃತ ದೇಸಿ. ಕನ್ನಡ ಜನಪದ ಸಾಹಿತ್ಯ ಪ್ರಾಕೃತಿಕ ದೇಸಿ; ಬಸವಣ್ಣ, ಹರಿಹರ, ರಾಘವಾಂಕರಿಂದ ಜೀವ ಪಡೆದು ಕುಮಾರವ್ಯಾಸಾದಿಗಳಲ್ಲಿ ಮುಂದುವರಿದ ಕನ್ನಡ ಸಾಹಿತ್ಯ ಪರಿಷ್ಕೃತ ದೇಸಿ’ ಒಟ್ಟಾರೆ ಈ ಎರಡೂ ನೆಲೆಯ ರಚನೆಗಳು ದೇಸಿಯೇನಿಸುತ್ತೇವೆ” ಎಂದು ತಮ್ಮ ‘ದೇಸೀ’ ಪರಿಕಲ್ಪನೆಯನ್ನು ಅರ್ಥೈಸುತ್ತಾರೆ.
ಮೊಟ್ಟಮೊದಲು ದೇಸಿ ಸಮ್ಮೇಳನವು ಮೈಸೂರು ವಿಶ್ವವಿದ್ಯಾನಿಲಯ ವಿಶ್ರಾಂತ ಕುಲಪತಿ ದೇ. ಜವರೇಗೌಡ ಅವರ ಅಧ್ಯಕ್ಷತೆಯಲ್ಲಿ “ಮಾಟ-ಮಂತ್ರ-ಮೋಡಿ” ಎಂಬ ಅಲಕ್ಷಿತ ವಿಷಯವನ್ನೊಳಗೊಂಡ ಸಮ್ಮೇಳನ ಗಂಗಾವತಿಯಲ್ಲಿ ಕುಲಪತಿಗಳಾದ ಮಾನ್ಯ ಕಲಬುರ್ಗಿ ಅವರ ಜಾನಪದದ ಅತೀವ ಕಾಳಜಿಯ ಫಲವಾಗಿ ಯಶಸ್ವಿಯಾಗಿ ನೆರವೇರಿತು. ನಂತರದಲ್ಲಿ ಕುಲಪತಿಗಳಾಗಿ ಬಂದ ಮಾನ್ಯ ಡಾ. ಎಚ್.ಜೆ. ಲಕ್ಕಪ್ಪಗೌಡರು ಜಾನಪದದ ಬಗೆಗೆ ಅನುಪಮ ಪ್ರೀತಿಯುಳ್ಳವರು ಮತ್ತು ಜಾನಪದ ವಿದ್ವಾಂಸರು ಆಗಿದ್ದವರು. ಅವರ ಜಾನಪದದ ಬಗೆಗಿನ ಅಪಾರ ಕಾಳಜಿ ಮತ್ತು ಪ್ರೀತಿಯಿಂದಾಗಿ ‘ಆಹಾರ ಸಂಕಥನ’ ಎಂಬ ವಿಷಯ ಕುರಿತು ಸಮ್ಮೇಳನ ಸಂಕದಲ್ಲಿ ಡಾ. ಎಂ.ಎಸ್. ಲಠ್ಠೆಯವರ ಅಧ್ಯಕ್ಷತೆಯಲ್ಲಿ ನೆರವೇರಿತು. ಬೀದರನಲ್ಲಿ ಡಾ. ಬಿ.ಎ. ವಿವೇಕ ರೈ ಅಧ್ಯಕ್ಷತೆ ವಹಿಸಿದ್ದರು. ಕನ್ನಡ ಹಾಗೂ ಜಾನಪದ ಎರಡು ಕ್ಷೇತ್ರಗಳಲ್ಲಿ ಕೆಲಸ ಮಾಡಿದ ಶ್ರೇಷ್ಠ ವಿದ್ವಾಂಸರಾದ ಡಾ. ಬಿ.ಎ. ವಿವೇಕ ರೈ ಅವರು ಸರ್ವಾಧ್ಯಕ್ಷರಾಗಿರುವುದು ಅರ್ಥಪೂರ್ಣವಾಗಿದೆ. ಅಲೆಮಾರಿಗಳ ಜಾನಪದ ಎಂಬುದು ಸಮ್ಮೇಳನದ ವಿಷಯವಾಗಿತ್ತು. ದೇಸಿ ಜ್ಞಾನ, ತಿಳುವಳಿಕೆಗಳನ್ನು ಕಡೆಗಣಿಸುವುದರಿಂದ ಆಗುವ ನಷ್ಟದ ಬಗೆಗೆ ಡಾ. ಎಚ್.ಜೆ. ಲಕ್ಕಪ್ಪಗೌಡರು “ಇಂದಿನ ಕೃಷಿ, ತಂತ್ರಜ್ಞಾನ, ಮನಃಶಾಸ್ತ್ರ, ವೈದ್ಯಶಾಸ್ತ್ರ ಮುಂತಾದ ಹಾಗೂ ನಿತ್ಯಜೀವನದ ಹಲವು ಅನಿವಾರ್ಯ ಅಗತ್ಯಗಳ ಪೂರೈಕೆಯ ತಿಳುವಳಿಕೆಯೂ ಕೂಡಾ ಈ ದೇಸಿ ಮೂಲದಿಂದಲೇ ಬಂದವುಗಳಾಗಿವೆ. ಇವುಗಳನ್ನು ಪರಿಗಣಿಸದೆ ಇವುಗಳನ್ನು ಅಜ್ಞಾನ ಮೂಲವೆಂದು, ಮೂಢನಂಬಿಕೆಯ ಜಾಲವೆಂದು ಭಾವಿಸುವ ಮೂಲಕ ಮತ್ತು ಆಧುನಿಕ ಜ್ಞಾನ ವಿಜ್ಞಾನಗಳೇ ಪರಮಪೂರ್ಣ ಎಂಬ ಮತ್ತೊಂದು ಮೂಢನಂಬಿಕೆಯ ಮೂಲಕ ಈ ಪ್ರಾಚೀನ ಸಂಸ್ಕೃತಿಯ ಹಲವು ಮೂಲಾಂಶಗಳನ್ನು ನಾವು ಕಡೆಗಣಿಸುತ್ತ ಬಂದಿದ್ದೇವೆ. ಇದರಿಂದಾಗಿ ಇನ್ನೂ ಆಧುನಿಕ ಜ್ಞಾನ ವಿಜ್ಞಾನ ಮುಟ್ಟದಿರುವ ಹಲವು ಸಾಧನೆಗಳ ಜೀವಧಾತುಗಳನ್ನು ಕಳೆದು ಕೊಳ್ಳುತ್ತಿದ್ದೇವೆ. ಆದರೆ, ಇತ್ತೀಚೆಗೆ ಆಧುನಿಕ ಜ್ಞಾನ ವಿಜ್ಞಾನಗಳ ತಾಂತ್ರಿಕ ಪರಿಭ್ರಮಣದಲ್ಲಿ ಸುತ್ತುತ್ತಿರುವ ಆಧುನಿಕ ಪ್ರಪಂಚ ಈ ವಿಜ್ಞಾಣದ ಅನುಕೂಲಗಳ ಜೊತೆಗೆ ಆಗುತ್ತಿರುವ ಅನಾಹುತಗಳ ಸೀಮಿತತೆಯನ್ನು ಕಂಡುಕೊಳ್ಳ ತೊಡಗಿದೆ. ವಿಜ್ಞಾನವೇ ಸರ್ವ ಸಮಸ್ಯೆಗಳಿಗೂ ಪರಿಹಾರದ ಸಂಜೀವಿನಿಯಲ್ಲ ಎಂಬುದು ನಿಧಾನವಾಗಿಯಾದರೂ ಅರಿವಾಗುತ್ತಿದೆ” ಎಂದು ‘ದೇಸಿ’ ಚಿಂತನೆಯಲ್ಲಿ ಅಡಗಿರುವ ವಿಚಾರಗಳ ಕಡೆಗೆ ಬೆಳಕು ಚೆಲ್ಲುತ್ತಾರೆ.
“ಸಂಸ್ಕೃತಿ ಚಿಂತನೆಯಲ್ಲಿ ಆಗುವ ಖರ್ಚು ಖರ್ಚಲ್ಲ. ಅದು ಆರ್ಥಿಕ ದೃಷ್ಟಿಯಿಂದ ಮಾತ್ರ. ಆದರೆ ಅರ್ಥದ ದೃಷ್ಟಿಯಿಂದ ಲಾಭವೆಂದು ಹೇಳಬೇಕು”. ಮಾನ್ಯ ಕುಲಪತಿಗಳಾದ ಡಾ. ಬಿ.ಎ. ವಿವೇಕ ರೈ ಅವರ ವಿಷಯಗಳು ಅಕ್ಷರ ಸಹಃ ಸತ್ಯ. ಈ ದೃಷ್ಟಿಯಿಂದ ಜಾನಪದ ಅಧ್ಯಯನ ವಿಭಾಗವು ಹಮ್ಮಿಕೊಳ್ಳುವ ದೇಸಿ ಸಮ್ಮೇಳನ ಸಾಂಸ್ಕೃತಿಕ ಲಾಭವೇ ಸರಿ. ಅಪಾರ ಶಕ್ತಿ ಸಾಧ್ಯತೆಗಳನ್ನು ತನ್ನ ಒಡಲಲ್ಲಿ ಅಡಗಿಸಿಕೊಂಡ ಜಾನಪದ ಹಲವು ಕಾರಣಗಳಿಂದ ಕ್ಷೀಣಿಸುವಂತಾಗಿದೆ. ಹಿಂಜರಿಕೆಯ ನಮ್ಮ ದೌರ್ಬಲ್ಯಗಳೇ ಇದಕ್ಕೆ ಕಾರಣ ಇವುಗಳನ್ನು ಜಾನಪದ ಚಿಂತಕರಿಂದ ಹೋಗಲಾಡಿಸಿ, ಜಾನಪದದ ಆಳ ವಿಸ್ತಾರಗಳನ್ನು ತಿಳಿಸುವುದು ಈ ಸಮ್ಮೇಳನದ ಉದ್ದೇಶಗಳಲ್ಲೊಂದು. ಕನ್ನಡ ವಿಶ್ವವಿದ್ಯಾಲಯದ ಜಾನಪದ ಅಧ್ಯಯನ ವಿಭಾಗವು ಸ್ವತಂತ್ರ ವಿಭಾಗವಾಗಿದ್ದು, ಸಮಾಜವಿಜ್ಞಾನಗಳ ನಿಕಾಯಕ್ಕೆ ಸೇರಿಕೊಂಡಿದೆ. ಈ ವಿಭಾಗೀಕರಣವೇ ಜಾನಪದನವನ್ನು ನೋಡುವ ವಿಭಿನ್ನ ಕ್ರಮವೊಂದನ್ನು ಸಂಕೇತಿಸುತ್ತದೆ. ಈ ವಿಭಾಗ ಕ್ರಮ ಜಾನಪದವನ್ನು ಸಾಹಿತ್ಯಿಕ ದೃಷ್ಟಿಯಿಂದ ನೋಡುವ ಸಾಂಪ್ರದಾಯಿಕತೆ ತಪ್ಪಿಸಿ, ಇದು ಅಂತರ್‌ಶಿಸ್ತೀಯ ಅಧ್ಯಯನಕ್ಕೆ ದಾರಿ ಮಾಡಿಕೊಟ್ಟಿದೆ.
ದೇಸಿ ಸಮ್ಮೇಳನದ ಪ್ರಮುಖವಾದ ಉದ್ದೇಶವೇ ಜನಮುಖಯಾಗುವುದು, ಜೀವಪರ ವಿಚಾರಗಳತ್ತ ಬೆಳಕು ಚೆಲ್ಲುವುದು. ಅಲಕ್ಷಿತ ವಿಚಾರಗಳನ್ನು ಸಂಶೋಧನೆಗೆ, ಚಿಂತನೆಗೆ ತೊಡಗುವುದು ಮತ್ತು ಅದರ ಮಹತ್ವವನ್ನು ಜನರಿಗೆ ತಿಳಿಸುವುದು. ಪಾರಂಪರಿಕ ಜ್ಞಾನವನ್ನು ಪುನರ್‌ಸ್ಥಾಪಿಸುವುದು, ಪ್ರೇರೇಪಿಸುವುದು ಮತ್ತು ಇಂದಿನ ಅಗತ್ಯಕ್ಕೆ ತಕ್ಕ ಹಾಗೆ ಆ ಜ್ಞಾನವನ್ನು ಬಳಸಿಕೊಳ್ಳುವುದು. ಉದಾ: ಬೇಟೆಯಲ್ಲಿ, ವೈದ್ಯದಲ್ಲಿ ನಿಷ್ಣಾತರಾದ ಅಲೆಮಾರಿಗಳ ಜ್ಞಾನವನ್ನು ಆಧುನಿಕ ಜಗತ್ತು ಬಳಸಿಕೊಂಡು ಅನಗತ್ಯ ಖರ್ಚುಗಳನ್ನು ಕಡಿಮೆ ಮಾಡಿಕೊಳ್ಳುವ ಬಗೆಗೆ ಚಿಂತಿಸಬೇಕಾಗಿದೆ. ನುರಿತ ಬೇಟೆಗಾರನೊಬ್ಬ ದೂರದ ಕಾಡಿನಲ್ಲಿ ಕೂಗಿದ ಪಕ್ಷಿಯ ಧ್ವನಿಯಿಂದ ತನ್ನ ಮನೆಯಲ್ಲಿಯೇ ಕುಳಿತು ಅಲ್ಲಿನ ವಿದ್ಯಮಾನಗಳನ್ನು ತಿಳಿಯುವ ಶಕ್ತಿಯನ್ನು ಪಡೆದಿರುತ್ತಾನೆ. ಹಕ್ಕಿಯ ಕೂಗಿನ ಧ್ವನಿ ತರಂಗಗಳ ಏರಿಳಿತದಿಂದ ಆನೆ, ಕುದುರೆ, ಹಂದಿ, ಹುಲಿ, ಚಿರತೆ ಅಥವಾ ಮನುಷ್ಯ ಚಟುವಟಿಕೆ ಎಂಬ ನಿಖರತೆಯನ್ನು ಅರಿಯುವ ಜಾಣತನ ಅವನಿಗೆ ತಲೆಮಾರಿನಿಂದ ಬಂದ ಕಲೆ. ಈ ಜ್ಞಾನವನ್ನು ದೇಶದ ರಕ್ಷಣೆಯಲ್ಲಿ ಬಳಸಿಕೊಳ್ಳಬಹುದು. ಆತ ಕಡಿಮೆ ಖರ್ಚಿನಲ್ಲಿ ರಾಡಾರ್‌ನಂತೆ ಕೆಲಸ ಮಾಡಲು ಸಾಧ್ಯವಾಗುತ್ತದೆ. ಇದರಿಂದ ಅಪಾರ ಹಣ ಉಳಿಯುತ್ತದೆ. ಹೀಗೆ ಉಳಿಸಿದ ಹಣದಿಂದ ಅಲೆಮಾರಿಗಳ ಅಭಿವೃದ್ಧಿ ಸಾಧ್ಯವಾಗುತ್ತದೆ. ಆಧುನಿಕ ಜಗತ್ತಿನ ಅತಿರೇಕದಿಂದುಂಟಾದ ಅನೇಕ ಜೀವ ವಿರೋಧಿ ಸಂಕಷ್ಟಗಳಿಗೆ ಪರಿಹಾರ ಹಾಗೂ ಪರ್ಯಾಯವಾಗಿ ಪಾರಂಪರಿಕ ಜ್ಞಾನ ಸಹಾಯಕ್ಕೆ ಬರುತ್ತದೆ. ಜನರನ್ನು ಅವಲಂಬಿತನದಿಂದ ಮುಕ್ತಗೊಳಿಸುವ ಮಾರ್ಗವನ್ನು ಹುಡುಕುವ ಪ್ರಯತ್ನ ದೇಸೀ ಸಮ್ಮೇಳನದ ಮೂಲಕ ನಡೆಸಲಾಗುವುದು. ಜಾನಪದದ ಎಲ್ಲ ಮುಖಗಳನ್ನು ಹಂತ ಹಂತವಾಗಿ ಚಿಂತನೆಗೆ ಒಳಪಡಿಸಿ ಅವುಗಳ ವೈಜ್ಞಾನಿಕ ಅಥವಾ ಜೀವಪರ ಜ್ಞಾನವನ್ನು ಶೋಧಿಸುವುದು. ದೇಸಿಯ ರೀತಿ ನೀತಿಗಳಿಗೆ ಹೆಚ್ಚಿನ ಆಧ್ಯತೆಯನ್ನು ನೀಡುವುದು. ಇಂಥಹ ಅನೇಕ ವಿಚಾರಗಳ ಕಡೆಗೆ ಅರಿವನ್ನು ಮೂಡಿಸುವುದು ಈ ಸಮ್ಮೇಳನದ ಒಟ್ಟು ಉದ್ದೇಶ.
ಕನ್ನಡ ಹಾಗೂ ಜಾನಪದ ಎರಡು ಕ್ಷೇತ್ರಗಳಲ್ಲಿ ದುಡಿದು ಅನೇಕ ಮೌಲಿಕ ಗ್ರಂಥಗಳನ್ನು ಪ್ರಕಟಿಸಿ ಮೇಲಿನ ಎರಡು ಕ್ಷೇತ್ರಕ್ಕೆ ಕೀರ್ತಿ ತಂದ ಮಾನ್ಯ ಡಾ. ಬಿ.ಎ. ವಿವೇಕ ರೈ ಅವರು, ಈ ದೇಸಿ ಸಮ್ಮೇಳನಕ್ಕೆ ಅಧ್ಯಕ್ಷರಾದುದು ಸೂಕ್ತವಾಗಿರುವಂತೆ ನಮ್ಮೆಲ್ಲರಿಗೂ ಸಂತೋಷದ ವಿಷಯ. ಈ ಮೂರು ದಿನಗಳ ವಿಚಾರ ಸಂಕಿರಣದಲ್ಲಿ ಬೇರೆ ಬೇರೆ ಭಾಗಗಳ ಜಾನಪದ ತಜ್ಞರು ಭಾಗವಹಿಸಿ ‘ಅಲೆಮಾರಿಗಳ’ ವಿಷಯವನ್ನು ಕುರಿತು ಪ್ರಬಂಧ ಮಂಡಿಸಲಿದ್ದಾರೆ. ಅಲೆಮಾರಿಗಳ ಕಲಾ ಪ್ರದರ್ಶನ, ಅವರ ವೈದ್ಯಪದ್ಧತಿ ಇತ್ಯಾದಿಗಳ ಪ್ರದರ್ಶನದಿಂದಾಗಿ ಸಮ್ಮೇಳನಕ್ಕೆ ಕಳೆ ಬಂದಿದೆ. ಅಲೆಮಾರಿ ಜನಾಂಗದಿಂದ ಬಂದು, ಅವರ ಉದ್ಧಾರಕ್ಕಾಗಿ ದುಡಿಯುತ್ತಿರುವ ಶ್ರೀ ಲಕ್ಷ್ಮಣ ಗಾಯಕ್ವಾಡ್ ಆಗಮನದಿಂದ ಈ ಸಮ್ಮೇಳನಕ್ಕೆ ಒಂದು ವಿಶೇಷತೆ ಪ್ರಾಪ್ತವಾಗಿದೆ. ಜಾನಪದಕ್ಕೆ ಸಂಬಂಧಿಸಿದ ಇಂತಹ ಸಮ್ಮೇಳನಗಳು ಪ್ರತಿ ವರ್ಷ ರಾಜ್ಯದ ಬೇರೆ ಬೇರೆ ಭಾಗಗಳಲ್ಲಿ ನಡೆದು, ಜನರಿಗೆ ತಮ್ಮ ಪಾರಂಪರಿಕ ವಿಚಾರಗಳ ಅರಿವನ್ನುಂಟುಮಾಡಲಿ ಎಂದು ಹೇಳುತ್ತಾ ನನ್ನ ಮಾತನ್ನು ಮುಗಿಸುತ್ತೇನೆ.
* * *
ಅಲೆಮಾರಿಗಳ ಸ್ಥಿತಿಗತಿ: ಆಶಯ ಭಾಷಣ
ಕನ್ನಡ ವಿಶ್ವವಿದ್ಯಾಲಯವು ೨೬, ೨೭ ಮತ್ತು ೨೮ ಸೆಪ್ಟೆಂಬರ್ ೨೦೦೩ರಂದು ಬೀದರ್‌ನಲ್ಲಿ ನಡೆಸುತ್ತಿರುವ ದೇಸಿ ಸಮ್ಮೇಳನ ಚಾರಿತ್ರಿಕ ಮಹತ್ವವನ್ನು ಹೊಂದಿದೆ. ಈ ಸಮ್ಮೇಳನದಲ್ಲಿ ಅಲೆಮಾರಿಗಳ ಜೀವನ ಕ್ರಮವನ್ನು ಆಧುನಿಕ ಅಭಿವೃದ್ಧಿ ಕ್ರಮದ ಜೊತೆಗೆ ಜೋಡಿಸಿ ಚರ್ಚಿಸಲಾಗುತ್ತಿದೆ. ಅಲೆಮಾರಿಗಳ ಸ್ಥಿತಿ ದೇಶಿ ಎಂದೂ ಆಧುನಿಕ ಬದುಕು ವಿದೇಶಿ ಎಂದೂ ಭಾವಿಸಿಕೊಂಡ ಚಿಂತನಕ್ರಮದ ಪ್ರಸ್ತುತತೆಯೂ ಇಲ್ಲಿ ಚರ್ಚೆಗೆ ಒಳಗಾಗಬೇಕಿದೆ. ನಾವು ಕಟ್ಟಿಕೊಂಡ ವೈರುಧ್ಯ ನೆಲೆಗಳ ಚಿಂತನೆ ನಮ್ಮನ್ನು ಯಾವ ಧ್ರುವಕ್ಕೆ ಎಳೆದೊಯ್ಯಬಹುದು ಎಂಬ ಆತಂಕ ನಮ್ಮೊಳಗೆ ಇರುವುದು ಅಗತ್ಯ.
ನಮ್ಮ ಈಗಿನ ಲೆಕ್ಕದ ಪ್ರಕಾರ ಕರ್ನಾಟಕದ ಅಲೆಮಾರಿ ಜನಾಂಗಗಳೆಂದರೆ, ಸುಡುಗಾಡು ಸಿದ್ಧರು, ಕವಲೆತ್ತಿನವರು, ವೇಷಗಾರರು, ಲಂಬಾಣಿಗಳು, ಬುಡಬುಡಿಕೆಯವರು, ಹಕ್ಕಿಪಿಕ್ಕಿಯವರು, ದುರುಗ ಮುರುಗಿಯರು, ಹಾವಾಡಿಗರು, ದೊಂಬಿದಾಸರು, ಕಿಳ್ಳೇಕ್ಯಾತರು, ಬುಡಗ ಜಂಗಾಲರು, ಕಿನ್ನರಿ ಜೋಗಿಗಗಳು, ಕೊರವರು, ಕುರುಮಾಮ, ದೊಂಬರು, ಡಕ್ಕಲಿಗರು, ರಾಜಗೊಂಡರು ಇತ್ಯಾದಿ ಇತ್ಯಾದಿ. ಬುಡಕಟ್ಟು ಜನರು, ಅಲೆಮಾರಿಗಳು ಮತ್ತು ಅಂಚಿನಲ್ಲಿರುವ ಜನರನ್ನು ಅಕಾಲಿಕರೆಂದೂ, ನಾವುಅ ಅಂದರೆ ಜಗತ್ತಿನ ಸೌಲಭ್ಯಗಳಿಗೆ ತೆರೆದುಕೊಂಡವರು ಸಕಾಲಿಕರೆಂದು ಪ್ರಜ್ಞಾಪೂರ್ವಕವಾಗಿ ಘೋಷಿಸಿಕೊಂಡಿದ್ದೇವೆ. ಈ ಸಂದರ್ಭ ನಮ್ಮನ್ನು ಎಷ್ಟು ಕುರುಡರನ್ನಾಗಿ ಮಾಡಿದೆ ಎಂದರೆ ನಮ್ಮ ಥರ ಅಲ್ಲದ್ದು ವಾಸ್ತವ ಬದುಕು ಅಲ್ಲ. ಅದು ಇದ್ದರೆ ಸಾಮಗ್ರಿಯಾಗಿರಬೇಕು ಇಲ್ಲವೆ ನಮ್ಮ ಉದ್ದಿಮೆ ಬದುಕಿಗೆ ಸಂಪನ್ಮೂಲವಾಗಿರಬೇಕು ಎಂದು ಗಾಢವಾದ ಮೂಢ ತಿಳಿವಳಿಕೆಗೆ ತಲುಪಿದ್ದೇವೆ. ಈ ಕೇಂದ್ರ ಚಿಂತನೆ ನಮ್ಮ ಹಳೆಯ ಪ್ರಭು, ಪುರೋಹಿತ ಮತ್ತು ಮಾಲೀಕ ಜೀವನ ಚಿಂತನೆಗೆ ಭಿನ್ನವಾದುದೇನೂ ಅಲ್ಲ. ಕೇಂದ್ರ ಬದಲಾಗಿದೆ ಅಷ್ಟೆ. ಸ್ಥಳೀಯ ಯಜಮಾನ ಕಳೆದುಹೋಗಿ ಅವನ ಸ್ಥಾನದಲ್ಲಿ ಆಧುನಿಕ ಜಾಗತಿಕ ಪ್ರಭು ಕೇಂದ್ರವನ್ನು ವಶಪಡಿಸಿಕೊಂಡಿದ್ದಾನೆ. ಈ ಪ್ರಭುವಿಗೆ ಹೊರಗೆ ನಿಲ್ಲುವವರೆಲ್ಲ ದೇಸೀ ಆಗ ಹೊರಟಿದ್ದಾರೆ. ಈ ದೇಸೀಗಳು ಮತ್ತುಅಲೆಮಾರಿ ಎಂಬ ದೇಸೀ ಬೇರೆ ಬೇರೆ ಎಂಬುದನ್ನು ನಾವು ಸ್ಪಷ್ಟವಾಗಿ ಗ್ರಹಿಸಿಕೊಳ್ಳಬೇಕು. ಆದ್ದರಿಂದ ಮೊದಲು
೧. ನಮ್ಮೊಳಗಿನ ದೇಸಿ ಗ್ರಹಿಕೆ ಮತ್ತು ಪರಿಕಲ್ಪನೆ ಎಂಥದು?
೨. ಆಧುನಿಕ ಅಭಿವೃದ್ಧಿ ಪರಿಕಲ್ಪನೆಯಲ್ಲಿ ಅಲೆಮಾರಿಗಳನ್ನು ಎಲ್ಲಿ ನಿಲ್ಲಿಸುತ್ತೇವೆ. ಎಂಬುದನ್ನು ಸ್ಪಷ್ಟ ಮಾಡಿಕೊಳ್ಳಬೇಕು.
ಈಗ
೧. ಪೂಜೆಯನ್ನು ಪುನರುಜ್ಜೀವಿಸುತ್ತಿರುವ ಪುರೋಹಿತ
೨. ಸಾಲದ ಬಾಧೆಯಿಂದ ಆತ್ಮಹತ್ಯೆ ಮಾಡಿಕೊಳ್ಳುತ್ತಿರುವ ರೈತ
೩. ಖಾಸಗಿ ಒಡೆತನದಲ್ಲೂ ಮೀಸಲಾತಿ ಕೇಳುತ್ತಿರುವ ದಲಿತ
೪. ವಿ.ಆರ್.ಎಸ್. ಭಯದಲ್ಲಿ ಮುಂದಿನ ಭವಿಷ್ಯ ಹುಡುಕುತ್ತಿರುವ ನೌಕರ
೫. ದೇಸೀ ಕೈಗಾರಿಕೆಗಳ ಬಂಡವಾಳವನ್ನು ಹಿಂತೆಗೆದುಕೊಂಡು ಬಹುಜನರನ್ನು ಉದ್ಯಮಕ್ಕೆ ತೊಡಗಿಸುತ್ತೇನೆಂದು ತಾನು ಭದ್ರವಾಗುತ್ತಿರುವ ರಾಜಕಾರಣಿ.
ಇವರ ಈ ದೇಶೀಯತೆಯ ಮಧ್ಯೆ ಅಲೆಮಾರಿಗಳು ನಿಲ್ಲುವುದೆಲ್ಲಿ?
ಇದಕ್ಕೆಲ್ಲ, ನಮ್ಮದೊಂದು ಜಾನಪದ ದೃಷ್ಟಿ ಇದೆ ಎಂದು ಹೇಳುತ್ತೇವೆ. ಆದರೆ ನಮ್ಮ ಜಾನಪದ ದೃಷ್ಟಿಯೇ ಮಂಜಾಗಿದೆ. ನಮಗೆ ಎರಡು ಕಣ್ಣುಗಳಿವೆ. ಒಂದು, ಜಾನಪದ (ಪುರಾತನ-ಪರಂಪರೆಯ) ಸಾಮಗ್ರಿ. ಎರಡು, ಜಾನಪದ ನಮ್ಮ ‘ಜೀವನಶ್ರೀ’ ಎಂದು ನೋಡುವುದು.
ಈ ಎರಡೂ ಕೂಡ ದತ್ತ ಚಿಂತನೆಗಳೇ ಹೊರತು ಪ್ರಾಯೋಗಿಕ ವಾಸ್ತವತೆಗಳಲ್ಲ. ನಮ್ಮ ಜಾನಪದ ಚಿಂತನೆ ಸಂಗ್ರಹ (collect) ಮಾಡುವ, ಭೋಗಿಸುವ ಬಗ್ಗೆ ಹೇಳುತ್ತದೆಯೆ ಹೊರತು ಕೊಡುವ ಬಗ್ಗೆ ಏನಾದರೂ ಹೇಳುತ್ತದೆಯೆ? ಈ ದಾರಿಯಲ್ಲಿ ನಡೆದರೆ ನಾವು ಅಲೆಮಾರಿಗಳನ್ನು ಸಂಗ್ರಹಿಸಬಹುದು, ನಮ್ಮೊಟ್ಟಿಗೆ ಇಟ್ಟುಕೊಳ್ಳಲು ಆಗದು.
ನಮ್ಮ ಈ ಹೊತ್ತಿನ ಜಾನಪದ ದೃಷ್ಟಿ ಸ್ಥಳೀಯ ವಸಾಹತು ಮನೋಧರ್ಮ. ನಾವು ಅಮೇರಿಕಕ್ಕೆ ಜಾನಪದ ಸಾಮಗ್ರಿಗಳು, ನಮಗೆ ಅಲೆಮಾರಿಗಳು ಜಾನಪದ ಸಾಮಗ್ರಿಗಳು. ಅಂದರೆ ನಮ್ಮ ಹಿಂದಿನ ಪ್ರಭುತ್ವ ಬಳಸಿ ಬಿಸಾಡಿದ ಸಾಮಗ್ರಿಗಳೇ ಈ ನಮ್ಮ ಅಲೆಮಾರಿಗಳು. ನಮ್ಮ ದೇಸೀ ಕೇಂದ್ರದಲ್ಲಿ ಪ್ರಭು, ಪುರೋಹಿತ ಮತ್ತು ಮಾಲೀಕ ಎಂಬ ಮೂರು ನಿದೇರ್ಶಕ ಕೇಂದ್ರಗಳಿದ್ದವು. ಅವು ತಮ್ಮ ಅಸ್ತಿತ್ವ ಮತ್ತು ಮುಂದುವರಿಕೆಗಾಗಿ ಕೆಲವು ಕಡ್ಡಾಯ ಸೇವೆಗಳನ್ನು ಹುಟ್ಟು ಹಾಕಿಕೊಂಡವು, ಬಳಸಿಕೊಂಡವು, ಬೇಡವಾದಾಗ ಬಿಸಾಕಿದವು. ಈ ಹಿನ್ನೆಲೆಯಲ್ಲಿ ದೇಸೀಯ ಪ್ರಭುತ್ವ ಬಳಸಿಕೊಂಡು ಬಿಸಾಡಿದ ಜನವರ್ಗದವರೆ ಈ ಹೊತ್ತಿನಲೆಮಾರಿಗಳು ಎಂದು ನಾನು ಹೇಳುತ್ತೇನೆ.
ಈ ಅಲೆಮಾರಿಗಳು ಹೇಗೆ ಬಳಕೆಯಾದರು ಎಂಬುದನ್ನು ಗಮನಿಸಿ. ಇವರು ಸೇವಕರಾಗಿದ್ದರು. ಇವರ ಸೇವೆಗಳೆಂದರೆ
೧. ಬೇಹುಗಾರಿಕೆ ಸೇವೆ
೨. ಧಾರ್ಮಿಕ ಸೇವೆ
೩. ಆರ್ಥಿಕ ಸೇವೆ
೪. ಕಲಾ ಸೇವೆ.
೫. ವೃತ್ತಿ ಸೇವೆ
೬. ಜನ ಧರ್ಮ ಸೇವೆ
೭. ಭವಿಷ್ಯ ಸೇವೆ
೮. ಸೈನಿಕ ಸೇವೆ
ಬೇಹುಗಾರಿಕೆ ಸೇವೆಯ ಫಲಾನುಭವಿ ಪ್ರಭು. ಧಾರ್ಮಿಕ ಸೇವೆಯ ಫಲಾನುಭವಿ ಪುರೋಹಿತ. ಎಲ್ಲ ಯಜಮಾನರುಗಳೂ ಕಲಾಸೇವೆಯ ಫಲಾನುಭವಿಗಳು. ದೊಂಬಿದಾಸರು, ಹಗಲುವೇಷದವರು, ದೊಂಬರು ಮತ್ತು ಲಂಬಾಣಿ ಜನರ ಒಳಹೊಕ್ಕು ನೋಡಿ. ಇವರು ರಾಜರಿಗಾಗಿ ಒಂದಿಲ್ಲೊಂದು ಬಗೆಯ ಬೇಹುಗಾರಿಕೆ ಮಾಡುತ್ತಿದ್ದರು. ಈಗಲೂ ದೊಂಬಿದಾಸರಲ್ಲಿ ಬೇಹುಗಾರಿಕೆಯ ವಿಶೇಷ ಭಾಷೆ ಇದೆ. ಇವರೆಲ್ಲ ಆ ಕಾಲದಲ್ಲಿ ಈಗಿನ ನಮ್ಮ ಭಾರತದ ಬೇಹುಗಾರರು ಪಡೆಯುವ ಗೌರವ ಮತ್ತು ಸ್ಥಾನಮಾನವನ್ನು ಹೊಂದಿದ್ದರು. ಇವರಿಗೆ ಸಂಬಂಧಿಸಿದ ಪ್ರಭುಗಳು ಮತ್ತು ರಾಜ್ಯಗಳು ಪತನಗೊಂಡಂತೆ ಇವರು ಇದ್ದಲ್ಲಿಯೆ ಅನಾಥರಾದರು. ಬಹುಶಃ ಈಗ ಅಮೇರಿಕ ಪತನಗೊಂಡರೆ ಜಗತ್ತಿನಾದ್ಯಂತ ಅತಂತ್ರರಾಗಿ ಅಲೆಮಾರಿಗಳಾಗುತ್ತಾರೆ. ಇದನ್ನು ನಾವು ಅವಿಕಾಸ (devolution) ಎನ್ನುತ್ತೇವೆ. ಈಗ ಉತ್ತರ ಕನ್ನಡ ಜಿಲ್ಲೆಯಲ್ಲಿರುವ ಸಿದ್ದಿಯರನ್ನು ಬುಡಕಟ್ಟು ಜನ ಎನ್ನುತ್ತಾರೆ. ಹೈದರಾಬಾದ್ ನಿಜಾಮರ ಆಡಳಿತವಿದ್ದಾಗ ಈ ಜನ ಒಂದು ವಿಶೇಷ ಸೈನಿಕ ಬೆಟಾಲಿಯನ್ ಆಗಿತ್ತು.
ಜನಸಾಮಾನ್ಯರ ಮಧ್ಯೆ ನಡವಳಿಕೆಯ ರೂಪದಲ್ಲಿ ಇರುವ ಧರ್ಮ ಜನಪದ ಧರ್ಮ. ಮತಧರ್ಮ ಎಂಬುವು ಬಂಡವಾಳ ಸ್ವರೂಪದವು. ಈ ಧರ್ಮದ ಹೆಗ್ಗುರುಗಳು ತಮ್ಮ ಧರ್ಮ ಪ್ರಚಾರಕ್ಕಾಗಿ ಕೆಲವು ಜನರನ್ನು ನೇಮಿಸಿಕೊಂಡು ಹಳ್ಳಿಗಳ ಕಡೆಗೆ ವಲಸೆ ಕಳಿಸುತ್ತಿದ್ದರು. ಅವರು ಭಿಕ್ಷೆ ಮಾಡುತ್ತ, ಧರ್ಮ ಹೇಳುತ್ತ ಅಲೆಯುತ್ತಿದ್ದರು. ತಮ್ಮ ಭಿಕ್ಷೆಯ ಸ್ವಲ್ಪ ಭಾಗವನ್ನು ಮೂಲ ಮಠಕ್ಕೆ ಕೊಡುತ್ತಿದ್ದರು. ಅಂಥ ಅಲೆಮಾರಿಗಳು ಈಗಲೂ ನಮ್ಮಲ್ಲಿದ್ದಾರೆ. ಶ್ರೀಶೈಲ ಮಠಕ್ಕೆ ನಡೆದುಕೊಳ್ಳುವ ಕವಲೆತ್ತಿನವರು, ಬುಡಗ ಜಂಗಮರು, ಕುರುಮಾಮ ಅಲೆಮಾರಿಗಳು ಈ ವರ್ಗಕ್ಕೆ ಸೇರಿದವರು.
ಪ್ರಭುಗಳಿಗೆ ಆರ್ಥಿಕ ಸೇವೆ ಸಲ್ಲಿಸುತ್ತಾ ಬಂದ ಪ್ರಮುಖ ಅಲೆಮಾರಿ ಜನಾಂಗವೆಂದರೆ ಲಂಬಾಣಿಗಳು. ಇವರು ಹಿಂದೂ ಮತ್ತು ಮುಸ್ಲಿಂ ಪ್ರಭುಗಳ ಸೈನ್ಯಕ್ಕೆ ನಿಷ್ಠೆಯಿಂದ ಆಹಾರ ಪದಾರ್ಥಗಳನ್ನು ಸರಬರಾಜು ಮಾಡುತ್ತ ಬಂದರು. ಸೈನಿಕ ಸೇವೆ ಹಾಗೂ ಮಾಹಿತಿ ಸಂಗ್ರಾಹಕರಾಗಿಯೂ ಕೆಲಸ ಮಾಡಿದ್ದಾರೆ.
ಯಾವ ಬಗೆಯ ಪ್ರಭುವೇ ಆಗಲಿ ಆತನಿಗೆ ವಿಶೇಷ ಕಲಾರಂಜನೆ ಒಂದು ಅನಿವಾರ್ಯ ಅಪೇಕ್ಷೆಯಾಗಿರುತ್ತದೆ. ರಾಜನ ಆಸ್ಥಾನದಲ್ಲಿ ರಾಜನರ್ತಕಿಯರು, ಸಂಗೀತಗಾರರು, ಕವಿಗಳು ಮತ್ತು ವಿದೂಷಕರಿದ್ದುದನ್ನು ಕಾಣುತ್ತೇವೆ. ಅದೇ ರೀತಿ ಜನಪದ ಕಲಾರಂಜಕರೂ ಸೇವೆ ಸಲ್ಲಿಸಿದ್ದಾರೆ. ಹಗಲು ವೇಷದವರು, ಕಿನ್ನರಿಜೋಗಿಗಳು, ಕಿಳ್ಳೆಕ್ಯಾತರು ಮತ್ತು ದೊಂಬರು ಇಂಥ ಅಲೆಮಾರಿಗಳು.
ಮಾನವರ ವೃತ್ತಿ ವಿಕಾಸದಲ್ಲಿ ಬೇಟೆ ಮೊದಲ ವೃತ್ತಿ. ಇದರಲ್ಲಿ ಮೀನು ಬೇಟೆ, ಪ್ರಾಣಿ ಬೇಟೆ ಮತ್ತು ಪಕ್ಷಿ ಬೇಟೆ ಎಂದು ಮೂರು ಪ್ರಧಾನ ವೃತ್ತಿಗಳಿದ್ದವು. ಪ್ರಾಣಿ ಬೇಟೆಗಾರರಿಗೆ ವಿಕಾಸ ಹೊಂದುವ ಎರಡನೆ ಅವಕಾಶ ಸಿಕ್ಕಿತು. ಅವರು ಬೇಟೆಯಾಡುತ್ತಿದ್ದ ಪ್ರಾಣಿಗಳೆ ಅವರಿಗೆ ಹೊಸದಾದ ಪ್ರಾಣಿ ಸಾಕುವ ವೃತ್ತಿಯನ್ನು ಕಲಿಸಿದವು. ಈ ಪ್ರಾಣಿ ಸಾಕಣೆ ಅವರಿಗೆ ಬೇಸಾಯದಂತಹ ವೃತ್ತಿಯನ್ನು ಕಲಿಸಿ ಮೂರನೆಯ ಹಂತದ ವಿಕಾಸಕ್ಕೆ ದಾರಿ ಮಾಡಿಕೊಟ್ಟಿತು. ದನ ಮೇಯಿಸುವಾಗ ಮೋಟಾದ ಹುಲ್ಲು ಮತ್ತೆ ಬೆಳೆಯುವುದನ್ನು ಕಂಡ ಜ್ಞಾನನ್ನು ತಾವೂ ಸಸ್ಯಗಳದಿಂದ ಮತ್ತೆ ಬೆಳೆಯಬಹುದೆಂಬುದನ್ನು ಕಂಡುಕೊಂಡರು. ಮೀನು ಬೇಟೆಗಾರರಿಗೆ ಈ ಅವಕಾಶ ಸಿಗಲಿಲ್ಲ. ಅವರು ಒಂದು ಕಡೆ ನೆಲೆಸಿ ಮೀನುಗಾರರಾದರು. ಹಕ್ಕಿಪಿಕ್ಕಿಯವರಿಗೂ ವಿಕಾಸದ ಮಾರ್ಗದರ್ಶನ ಸಿಗಲಿಲ್ಲ. ಅವರು ಹಕ್ಕಿಗಳನ್ನು ಹುಡುಕಿ ಅಲೆದಾಡುವ ವೃತ್ತಿಯಲ್ಲೇ ಉಳಿಯಬೇಕಾಯಿತು. ಇವರನ್ನು ಈ ಕಾರಣಕ್ಕೆ ವೃತ್ತಿ ಅಲೆಮಾರಿಗಳು ಎಂದುಕರೆಯಬಹುದು.
ಜನಧರ್ಮ ಪ್ರಸಾರಕರಾದ ಅಲೆಮಾರಿ ಜನವರ್ಗವನ್ನು ಇಲ್ಲಿ ಗುರುತಿಸಬಹುದು. ದೇವರು ಮತ್ತು ಧರ್ಮಗಳಲ್ಲಿ ಮಾತೃ ಧರ್ಮ ಮೊದಲನೆಯದು. ಅದಕ್ಕೆ ಪ್ರತಿಯಾಗಿ ಹುಟ್ಟಿಕೊಂಡದ್ದು ಮಾರಿಧರ್ಮ. ಅಮ್ಮ ಗ್ರಾಮದೇವತೆ. ಅವಳು ಸಂರಕ್ಷಕ ದೇವತೆ. ಮಾರಿ ಕೆಡುಕು ಮಾಡುವ ದೇವತೆ. ಜನರನ್ನು ಹೆದರಿಸಿ ಸೇವೆ ಮಾಡಿಸಿಕೊಳ್ಳುವವಳು. ಅಮ್ಮ ಶಿಷ್ಟ ಶಕ್ತಿ (Good Spirit) ಮಾರಮ್ಮ ದುಷ್ಟಶಕ್ತಿ (Evil Spirit) ಅಮ್ಮನಿಗೆ ಪ್ರಚಾರ, ಪ್ರಸಾರ, ವಿಶೇಷ ಸೇವೆ ಬೇಕಿಲ್ಲ. ಮಾರಿಗೆ ಇದರ ಅಗತ್ಯವಿದೆ. ಮಾರಮ್ಮನ ಸಂಸ್ಕೃತಿಯನ್ನು ಹಿಡಿದು ಜನರನ್ನು ಬೆಚ್ಚಿಸಿ ಜೀವನ ಮಾಡ ಹೊರಟ ಅಲೆಮಾರಿಗಳೆಂದರೆ ದುರುಗ ಮುರುಗಿಯರು. ಬುಡಗ ಜಂಗಾಳರು ಕೂಡ ಮಾರಿ ಆರಾಧಕರು. ಅಲೆಮಾರಿಗಳಲ್ಲಿ ಹೆಚ್ಚಿನ ಜನ ಮಾರಿ ಸ್ವರೂಪದ ದೈವಾರಾಧಕರು. ಆದರೆ ದುರುಗ ಮುರುಗಿಯ ಮಾರಿಯನ್ನು ಮನೆ ಮುಂದೆ ತಂದು ಮಾತೃದೇವತೆಗೆ ವಿರುದ್ಧವಾದ ಧರ್ಮವನ್ನು ಪ್ರಸಾರ, ಪ್ರಚಾರ ಮಾಡಿದ ಕಾರಣವಾಗಿ ಅವರನ್ನು ಮೂಲ ಸಮಾಜದಿಂದ ಹೊರಗಿರಿಸಿದಂತೆ ಕಾಣುತ್ತಿದೆ. ಹಾವಾಡಿಗರು ಮೇಲು ನೋಟಕ್ಕೆ ಮನರಂಜಕರಂತೆ ಕಂಡರೂ ಅವರು ಕೂಡ ಭಯದ ದೇವತೆಯಾದ ಹಾವನ್ನು ಆಡಿಸುವ ಕೆಲಸದಲ್ಲಿ ತೊಡಗಿದ್ದರಿಂದ ಜನಪದರು ಅವರನ್ನು ತಮ್ಮೊಳಗಿಂದ ಹೊರಗೆ ಇರಿಸಿದ್ದಾರೆ.
ಬುಡಬುಡಿಕೆಯವರು, ಸುಡುಗಾಡು ಸಿದ್ಧರು ಮತ್ತು ಕುರುಮಾಮಗಳು ಭವಿಷ್ಯ ಹೇಳುವ ವರ್ಗಕ್ಕೆ ಸೇರಿದ ಅಲೆಮಾರಿಗಳಾಗಿದ್ದಾರೆ. ಮೊದಲೆರಡು ಗುಂಪಿನವರು ಶಕ್ತಿ ಪಂಥಕ್ಕೆ ಸೇರಿದವರು, ಪ್ರಕೃತಿ ಆರಾಧಕರು. ಸುಡುಗಾಡುಸಿದ್ಧರು ಶೈವಶಕ್ತಿ ಪಂಥಕ್ಕೂ, ಬುಡುಬುಡಕ್ಕೆಯವರು ಮಾಂತ್ರಿಕ ಶಕ್ತಿ ಪಂಥಕ್ಕೂ ಸೇರಿದ್ದಾರೆ. ಶಿಷ್ಟರ ದೃಷ್ಟಿಯಿಂದ ಇವರ ಕೆಲಸ ವಾಮಾಚಾರ. ಇದು ವೇದಾಚಾರಕ್ಕೆ ವಿರುದ್ಧವಾದುದರಿಂದ ಈ ವರ್ಗದವರ ಆರಾಧನೆ, ಪೂಜೆ ಮತ್ತು ನಡವಳಿಕೆಯನ್ನು ಭಯದಿಂದ ನೋಡಲಾಯಿತು. ಹೀಗೆ ಭಯ ಹುಟ್ಟಿಸುವ ಜನ ಎನ್ನುವ ಕಾರಣಕ್ಕೆ ಮುಖ್ಯ ಜೀವನ ವಿಧಾನದಿಂದ ಇವರನ್ನು ಹೊರಗಿಡಲಾಯಿತು. ಅನಿವಾರ್ಯ ಎಂಬಂತೆ ಇವರು ಅಲೆಮಾರಿಗಳಾದರು. ಹೀಗೆ, ಯಾವುದೇ ಸಮಾಜದಲ್ಲಿ ಅಲೆಮಾರಿಗಳಾಗುವುದಕ್ಕೆ ಇರುವ ಕಾರಣ ಸಾಂಸ್ಥಿಕ ನೆಲೆಯಿಂದ ಹೊರಗೆ ಬೀಳುವುದು. ನಮ್ಮಲ್ಲಿ ಇರುವ ಅಲೆಮಾರಿಗಳು ಕೂಡ ಒಂದಲ್ಲ ಮತ್ತೊಂದು ಕಾರಣಕ್ಕೆ ವ್ಯವಸ್ಥಿತ ಸಮಾಜದ ಮುಖ್ಯವಾಹಿನಿಯಿಂದ ದೂರ ಉಳಿದಿದ್ದಾರೆ.
ಎಲ್ಲಿ ಸಂಸ್ಕೃತಿ ನೆಲೆ ನಿಲ್ಲುತ್ತದೊ ಆಗ ಅದು ಕೈಗಾರಿಕೆಯಾಗುತ್ತದೆ. ಸಾಕು ಪ್ರಾಣಿಗಳ ಸಂಸ್ಕೃತಿ ಮತ್ತು ಕೃಷಿ ಸಂಸ್ಕೃತಿಗಳು ಉದ್ಯಮಗಳೇ ಆದವು. ಜೊತೆಯಲ್ಲೆ ಒಂದು ನಿರ್ಧಿಷ್ಟ ಕೇಂದರ ಪರಿಕಲ್ಪನೆ ಹಾಗೂ ಒಡೆತನ ಶುರುವಾಯಿತು. ಗೋವುಗಳ ರಕ್ಷಕ ಗೊಲ್ಲಗೌಡ, ಕುರಿಗಳ ರಕ್ಷಕ ಗೊರವೇಗೌಡ, ಕೃಷಿ ರಕ್ಷಕ ಭೂಮಿಗೌಡ ಹುಟ್ಟಿಕೊಂಡರು. ಹಾಲಕ್ಕಿ ಜನ ಭೂಮಿ ಹಿಡಿದುದರಿಂದ ಹಾಲಕ್ಕಿ ಒಕ್ಕಲು ಗೌಡರಾಗಿ ನಿರ್ದೇಶಿತರಾದರು. ಅಂದರೆ ವೃತ್ತಿ ಎನ್ನುವುದು ಒಂದು ಕೇಂದ್ರದಲ್ಲಿ ಒಂದು ಉದ್ಯಮ ಆಯಿತು. ಅದರ ವಿಸ್ತರಣೆ ಅಭಿವೃದ್ಧಿ ಸಿದ್ಧಾಂತವಾಯಿತು. ಹೀಗೆ ಪ್ರಕೃತಿಯನ್ನು ಉದ್ಯಮ ಸಂಸ್ಕೃತಿಯನ್ನಾಗಿ ಪರಿವರ್ತಿಸಿಕೊಂಡವರು ವೃತ್ತಿಯವರಾಗಿ ಒಂದು ಕೇಂದ್ರದಲ್ಲಿ ನೆಲೆ ನಿಂತರು. ಆಗದವರು ಹೊರಗೆ ಬಿದ್ದು ಅಲೆಮಾರಿಗಳಾದರು.
ದೇಶಿ ಎನ್ನುವುದು ಕೂಡ ಒಂದು ಪ್ರಭುತ್ವ ಮತ್ತು ಅಭಿವೃದ್ಧಿ ಸಿದ್ಧಾಂತ. ನಮ್ಮ ದೇಶವನ್ನೇ ತೆಗೆದುಕೊಂಡರೆ ಸ್ವಾತಂತ್ಯ್ರ ಪೂರ್ವಕ್ಕೆ ದೇಶಿ ಎನ್ನುವುದು ಪ್ರಭು ಸಂಸ್ಕೃತಿಯ ಪರ್ಯಾಯ ಚಿಂತನೆಯಾಗಿತ್ತು. ಬ್ರಿಟಿಷರು ಭಾರತವನ್ನು ಆಳುತ್ತಿದ್ದಾಗ ದೇಸಿ ಎಂಬುದು ಭಾರತದ ಮೇಲುವರ್ಗದ ಒಂದು ಕೂಟವಾಗಿತ್ತು. ಗಾಂಧೀಜಿ, ಅದನ್ನು ಹಳ್ಳಿಗಳ ವಿಕೇಂದ್ರೀಕರಣದ ಮಟ್ಟಕ್ಕೆ ತಂದರು. ಕನ್ನಡ ಸಾಹಿತ್ಯ ಇತಿಹಾಸದಲ್ಲಿ ದೇಶಿ ಮತ್ತು ಮಾರ್ಗಗಳು ವಿಶೇಷವಾಗಿ ಭಾಷಾಭಿವ್ಯಕ್ತಿ ವಿಧಾನಕ್ಕೆ ಸಂಬಂಧಪಟ್ಟಂತೆ ಬಳಕೆಯಾಗಿದ್ದವು. ಒಮ್ಮೊಮ್ಮೆ ದೇಶಿ ಎಂಬುದು ರಾಜಭೋಗಕ್ಕೆ ಬೇರೆಯಾದ ನೈಸರ್ಗಿಕ ಬದುಕು ಎಂಬ ಅರ್ಥ ಬರುವಂತೆ ಬಳಕೆಯಾಯಿತು. ಬ್ರಿಟಿಷರ ವಿರುದ್ಧ ಭಾರತೀಯರು ಸ್ವಾತಂತ್ರ‍್ಯಕ್ಕಾಗಿ ಹೋರಾಡುತ್ತಿದ್ದ ಸಂದರ್ಭದಲ್ಲಿ ಇಡೀ ಭಾರತ ದೇಶ-ದೇಶೀಯತೆಯ ಪರಿಕಲ್ಪನೆಯನ್ನು ಹೊಂದಿತ್ತು. ಸ್ವಾತಂತ್ರ‍್ಯಾನಂತರ ಭಾರತದ ಆಡಳಿತ ವ್ಯವಸ್ಥೆ ಪಶ್ಚಿಮದ ಕಡೆಗೆ ಮುಖ ಮಾಡಿದ್ದರಿಂದ ಪರದೇಶೀಯತೆ ಹೆಚ್ಚಾಯಿತು. ಭಾರತ ನೇರ ವಸಾಹತುಶಾಹಿಯಿಂದ ಪರೋಕ್ಷ ವಸಾಹತುಶಾಹಿಗೆ ಒಳಗಾಯಿತು. ಬಡತನದ ಪ್ರಮಾಣ ಕಡಿಮೆಯಾಗಲಿಲ್ಲ. ಹೆಚ್ಚು ಜನರು ಅಭಿವೃದ್ಧಿಯಲ್ಲಿ ಪಾಲುದಾರರಾಗಲು ಸಾಧ್ಯವಾಗಲಿಲ್ಲ. ಈ ಹಿನ್ನೆಲೆಯಲ್ಲಿ ಆರ್ಥಿಕ ಪಾಲುದಾರಿಕೆ ಎಂಬ ಹಕ್ಕು ಪ್ರತಿಪಾದನೆಯ ಮಾರ್ಗ ಹಿಡಿದು ದೇಶೀಯ ಅಭಿವೃದ್ಧಿ ಪರಿಕಲ್ಪನೆ ಹುಟ್ಟಿಕೊಂಡಿತು.
ಈಗ ದೇಶಿ ಸಿದ್ಧಾಂತದ ಬಗ್ಗೆ ಮಾತನಾಡುತ್ತಿರುವ ನಾವು ವಸಾಹತು ವಿಜ್ಞಾನ ಮಾದರಿಗಳಿಗೆ ವಿರುದ್ಧವಾಗಿ ಮಾತನಾಡುತ್ತಿದ್ದೇವೆ. ಅವು ಬೇಡ ಎಂದಲ್ಲ, ಅವು ಎಲ್ಲ ಜನರನ್ನೂ ಒಳಗೊಳ್ಳುವುದಿಲ್ಲ ಎಂಬ ಕಾರಣಕ್ಕೆ. ವಸಾಹತು ವಿಜ್ಞಾನ ಇತ್ತೀಚೆಗೆ ಬಂಡವಾಳ ಸಂಗ್ರಾಹಕರಿಗೆ ಮಾತ್ರ ನೆರವಾಗುತ್ತಿದೆ. ಕೊನೆಯ ಮನುಷ್ಯ ಮತ್ತೆ ಹಿಂದೆ ಸರಿದು ಮೊದಲ ಮನುಷ್ಯ ಆದ್ಯತೆಗೆ ಬರುತ್ತಿದ್ದಾನೆ. ಇದನ್ನು ಪ್ರಗತಿ ಎಂದು ಕರೆಯಲಾಗುವುದಿಲ್ಲ. ಇದು ಭಾಗಿಕ ಪ್ರಗತಿಯೆ ಹೊರತು ಇಂಟಿಗ್ರೇಟೆಡ್ ಪ್ರಗತಿ ಅಲ್ಲ. ಇಂಟಿಗ್ರೇಟೆಡ್ ಪ್ರಗತಿ ತತ್ವ ಇದ್ದರೆ ಅದು ದೇಶಿ ಸಿದ್ಧಾಂತ ಎಂಬ ನೆಲೆಗೆ ತಲುಪಿದ್ದೇವೆ. ಭಾರತದಲ್ಲಿ ಈ ಸಿದ್ಧಾಂತ ಅನುಷ್ಠಾನಗೊಳ್ಳುವಾಗ ಮೇಲು ಜಾತಿ ಮತತು ಮೇಲು ವರ್ಗದ ಅಭಿವೃದ್ಧಿ ಸಿದ್ಧಾಂತವಾಗಿ ಬಿಟ್ಟರೆ ಅಪಾಯ ಎಂಬ ನಂಬಿಕೆಯೂ ಇದೆ. ದೇಶೀ ಸಿದ್ಧಾಂತವನ್ನು ಈಗಾಗಲೇ ರಾಜಕೀಯ ಪಕ್ಷವೊಂದು ಬಂಡವಾಳ ಮಾಡಿಕೊಳ್ಳ ಹೊರಟಿದೆ. ದೇಶಿವಾದ ಹೊಸ ಜಾತಿ ಸಿದ್ಧಾಂತವಾಗಿಬಿಟ್ಟರೆ ಮತ್ತೂ ಅಪಾಯವಿದೆ.
ದೇಶಿ ಚಿಂತನೆ
ನಗರ
ಜಾತಿ
ಗ್ರಾಮ
ಅಕ್ಷರ     ಕೇಂದ್ರಗಳಲ್ಲಿ ನೆಲೆ ನಿಲ್ಲಬಾರದು.
ಈ ಪ್ರತಿಯೊಂದು ಕೇಂದ್ರವೂ ಭಾರತದ ಅಭಿವೃದ್ಧಿಯ ಸ್ತಬ್ಧ ಕೇಂದ್ರಗಳು. ಅಲ್ಲಿ ಭಾರತೀಯ ಸಾಂಪ್ರದಾಯಿಕ ಯಜಮಾನಿಕೆಯ ಕೇಂದ್ರಗಳಿವೆ ಎಂಬ ಧೋರಣೆ ವ್ಯಕ್ತವಾಗುತ್ತಿದೆ. ದೇಸೀಯತೆ ಎನ್ನುವುದು ‘ದೇಶಶಾಹಿ’ ಆಗಬಾರದು. ದೇಶೀ ಸಂಸ್ಕೃತಿ ಮತ್ತು ಅಭಿವೃದ್ಧಿ ಎನ್ನುವುದು ಪಟೇಲ ಶಾನುಭೋಗರ, ಬಹುಸಂಖ್ಯಾತರ, ಮತೀಯ ಯಜಮಾನರು, ರಾಜಕೀಯ ಪಕ್ಷದ ಅಥವಾ ಸ್ವದೇಶಿ ಕೈಗಾರಿಕೋದ್ಯಮಗಳ ಅಭಿವೃದ್ಧಿ ಸಿದ್ಧಾಂತ ಅಲ್ಲ. Be Indian, buy Indian ಎಂಬ ತತ್ವಬೋಧನೆ ಮಾಡಿ ಭಾರತೀಯ ಬಳಕೆದಾರರನ್ನು ಗರಿಷ್ಠ ಮಟ್ಟದಲ್ಲಿ ಶೋಷಿಸಿದ ದೇಶೀಯ ಕೈಗಾರಿಕೋದ್ಯಮ ನಮಗೆ ಕೆಲವು ನೆನಪನ್ನು ಉಳಿಸಿದೆ. ಸೂಜೆ ಚಿನ್ನದ್ದಾದ ಮಾತ್ರಕ್ಕೆ ಅದು ಹೂವೆ?
ಅಲೆಮಾರಿಗಳು ಮತ್ತು ಸಂಸ್ಕೃತಿ ಅರ್ಥಶಾಸ್ತ್ರ
‘ಚಲಿಸುವ ಕಲ್ಲಿಗೆ ತೂಕ ಇರುವುದಿಲ್ಲ’
(Rolling stone gather’s no mass)
೧. ನೆಲ ಇಲ್ಲದವರು
೨. ನೆಲೆ ಇಲ್ಲದವರು
ಅಸ್ತಿತ್ವದಲ್ಲಿ ಇರುವುದಿಲ್ಲ
ನೆಲ= ಪ್ರದೇಶ, ದೇಶ-ಇತ್ಯಾದಿ
ನೆಲೆ= ವಾಸ, ಸಂಸ್ಕೃತಿ-ಇತ್ಯಾದಿ
ಯಾರಿಗೆ ನಿರ್ದಿಷ್ಟ ನೆಲ, ನೆಲೆ ಇರುವುದಿಲ್ಲವೋ ಅವರಿಗೆ ಸಂಪತ್ತು, ಅಧಿಪತ್ಯ, ಪಾರುಪತ್ಯ, ಭದ್ರತೆ ಬೆಳವಣಿಗೆ ಸಿಗುವುದಿಲ್ಲ. ನೆಲ ಇಲ್ಲದ ಕಾರಣಕ್ಕೆ ದಲಿತರು ಮೀಸಲಾತಿ ಎಂಬ ನೆಲೆಯನ್ನು ಕೇಳುತ್ತಿದ್ದಾರೆ. ಅದು ತಮ್ಮ ಜೀವನ ಸಂಸ್ಕೃತಿ ಆಗಬೇಕು ಅನ್ನುತ್ತಿದ್ದಾರೆ. ದಲಿತರು ಅಲೆಮಾರಿಗಳ ರೀತಿಯಲ್ಲಿ ಅನಾಥರೂ ಅಲ್ಲ, ತಿರಸ್ಕೃತರೂ ಅಲ್ಲ, ಐಡೆಂಟಿಟಿ ಇಲ್ಲದವರೂ ಅಲ್ಲ; ದೂರ ಇಡಲ್ಪಟ್ಟವರು. ಇವರ ಸೇವೆ ಎಂದೂ ನಗಣ್ಯವಾಗಿರಲಿಲ್ಲ. ಉತ್ಪತ್ತಿಯಲ್ಲಿ ಇವರದು ಸಿಂಹಪಾಲು, ಒಡೆತನ ಕೊಡಲಿಲ್ಲ ಅಷ್ಟೆ.
ನೆಲ ಮತ್ತು ನೆಲೆ ಇಲ್ಲದವರು ಒಂದು ಸಮಾಜದ ಮುಖ್ಯ ಸ್ಥಾನದಲ್ಲಿ ಸ್ಥಾಪಿತವಾಗಲು ಸಾಧ್ಯವಾಗುವುದಿಲ್ಲ. ಅವರು ಮುಖ್ಯ ಉತ್ಪತ್ತಿಯಲ್ಲಿ ತೊಡಗಲು, ಪಾಲುದಾರರಾಗಲೂ ಆಗುವುದಿಲ್ಲ. ಅಲೆಮಾರಿ ಜನಾಂಗ ಎಂದೂ ಮುಖ್ಯ ಉತ್ಪತ್ತಿಯಲ್ಲಿ ತೊಡಗಿಲ್ಲ. ಬೇರೆಯವರ ಉತ್ಪತ್ತಿಯ ಉಳಿತಾಯಕ್ಕೆ ಕೈಚಾಚಿದ್ದಾರೆ. ಅವರ ಕೆಲಸ ಎಂದೂ ಪ್ರಧಾನ ಅಲ್ಲ ಪೂರಕ ಕ್ರಿಯೆಗಳಾಗಿವೆ. ಉದಾ: ವೇಷ ಹಾಕುವುದು, ಆಹಾರ ಸರಬರಾಜು ಮಾಡುವುದು. ಔಷಧ ಕೊಡುವುದು, ಶಾಸ್ತ್ರ-ಶಕುನ ಹೇಳುವುದು ಕಲಾ ಸೇವೆ ಮಾಡುವುದು, ಮಾಟ ಮಂತ್ರ ಮಾಡುವುದು. ಕಸೂತಿ ಹಾಕುವುದು, ಹಾಡುವುದು, ವಾದ್ಯ ನುಡಿಸುವುದು ಇತ್ಯಾದಿ.
ಅಲೆಮಾರಿಗಳು ತಮ್ಮ ಸಾಂಸ್ಕೃತಿಕ-ಆರ್ಥಿಕ ಅನನ್ಯತೆಯನ್ನು ತಾವೇ ನಿರಾಕರಿಸಿ ಕೊಳ್ಳುತ್ತಿರುವು ಅಂಶಗಳೂ ಇವೆ.
೧. ಬಹುತೇಕ ಹೊರರಾಜ್ಯಗಳಿಂದ ವಲಸೆ ಬಂದವರು ಹಾಗೂ ಅದನ್ನು ಹೋಗಲಾಡಿಸಿ ಕೊಳ್ಳದವರು.
೨. ಊರ ಹೊರಗೆ ವಸತಿ ಹೂಡುವವರು.
೩. ಬಂದ ರಾಜ್ಯದ ಭಾಷೆ, ಸಂಸ್ಕೃತಿ ಮತ್ತು ಆಡಳಿತವನ್ನು ಅವಲಂಬಿಸಿದವರು.
೪. ಧಾರ್ಮಿಕವಾಗಿ ಮೇಲು ಜಾತಿಯ ಪುರಾಣ ಮೂಲಕ್ಕೆ ಕೆಟ್ಟದಾಗಿ ಜೋಡಿಸಿಕೊಂಡವರು.
೫. ಭಿಕ್ಷೆಯನ್ನೆ ಉತ್ಪತ್ತಿ ಎಂದುಕೊಂಡವರು.
ಕೂಲಿ ಮಾಡಿ ಜೀವಿಸಲಿ ಭಿಕ್ಷೆಗೆ ಮಾತ್ರ ಹೋಗಬಾರದು. ಈ ದೇಶದ ಸಂಸ್ಕೃತಿಯಲ್ಲಿ ಬ್ರಾಹ್ಮಣರನ್ನು ಬಿಟ್ಟರೆ ಬೇರೆಯವರಿಗೆ ಭಿಕ್ಷೆ ಗೌರವದ ಕೆಲಸ ಅಲ್ಲ ಎಂಬ ತತ್ವ ನೆಲೆ ನಿಂತಿದೆ. ಕೂಲಿ ಉತ್ಪತ್ತಿ ಮೂಲ. ಆದರೆ ಯಾಕೆ ಈ ಅಲೆಮಾರಿಗಳು ಕೂಲಿ ಮಾಡುವುದಿಲ್ಲ? ಹಿಂದೆ ಇವರು ಬೇರೆ ಬೇರೆ ಕಾರಣಕ್ಕೆ ಧಾರ್ಮಿಕವಾಗಿ ಸಾಂಸ್ಕೃತಿಕವಾಗಿ ಗೌರವಿಸಲ್ಪಟ್ಟವರು. ಈಗ ಆ ಇತಿಹಾಸ ಮುಗಿದು ಹೋಗಿದೆ.
ಆದ್ದರಿಂದಲೇ ಇವರಲ್ಲಿ ಸಂಪತ್ತು ನಿರ್ದೇಶಕ ಯಾವ ಆಶಯಗಳೂ ಇಲ್ಲ. ಇವರಲ್ಲಿ:
೧. ಜಾತಿ ಇಲ್ಲ
೨. ಮೊತ್ತದ ಧರ್ಮ,
೩. ಸಂಪತ್ತು (ಬೆಳ್ಳಿ ಚೂರು ಬಿಟ್ಟರೆ) ಇಲ್ಲ
೪. ಕೂಡಿಡುವ ಮನೋಧರ್ಮ ಇಲ್ಲ
೫. ಇವರ ಕೆಲಸ-ಉತ್ಪಾದಕತೆ ಅಲ್ಲ
೬. ಸ್ಥಿರ ಉದ್ಯೋಗ-ವೃತ್ತಿ ಇಲ್ಲ
೭. ಅಭದ್ರತೆ ಇದೆ (ಉದಾ: ಬಾಲ್ಯವಿವಾಹ)
೮. ಉದ್ಯಮಶೀಲತೆ ಇಲ್ಲ
೯. ಪಾನಭೋಗ ಇದೆ
೧೦. ಪೈಪೋಟಿ ಇಲ್ಲ
ಅಸ್ತಿತ್ವದ ಅಭಿವೃದ್ಧಿ ನೆಲೆಗಳು
“ಸಂಘೇಶಕ್ತಿ ಕತಾಯುಗೇ”
(ಕಲಿಯುಗದಲ್ಲಿ ಸಂಘಶಕ್ತಿಯೆ ಶಕ್ತಿ)
ಭಾರತದಂಥ ದೊಡ್ಡ ದೇಶದಲ್ಲಿ
ದೊಡ್ಡ ಕೇಂದ್ರ ಶಕ್ತಿಯಲ್ಲಿ
ಬಹುಸಂಖ್ಯೆಯ ದೇಶದಲ್ಲಿ
ಬಹುಮತದ ದೇಶದಲ್ಲಿ
ಬಹು ಸಂಸ್ಕೃತಿಯ ದೇಶದಲ್ಲಿ
ಉದ್ಯಮ ಉಮೇದು ಇಲ್ಲದಲ್ಲಿ
ಅಲೆಮಾರಿಗಳು
ನಗಣ್ಯರು
ಅನಾಥರು
ಅನುತ್ಪಾದಕರು
ಅಸಂಘಟಿತರು
ಅನ್ಯಭಾಷಿಕರು ಆಗಿ ದೂರ ಸರಿಯುವುದು ಸಹಜ
ಇವರು ಹಠ ಹಿಡಿದು
೧. ರಾಜ್ಯತ್ವ
೨. ಭಾಷಿಕತ್ವ ಮತ್ತು
೩. ಹಕ್ಕು ಪ್ರತಿಪಾದನೆ ಮಾಡಿಕೊಳ್ಳಬೇಕು.
ಎರಡು ಬಗೆಯ ಅಭಿವೃದ್ಧಿ ಯೋಜನೆಗೆ ಇವರು ಸಿದ್ಧರಾಗಬೇಕು
೧. ದೇಸೀ ನೆಲೆಯ ಅಭಿವೃದ್ಧಿ
೨. ಅಂತರ್‌ದೇಶೀ ಸಂಬಂಧಿ ಅಭಿವೃದ್ಧಿ
೧. ತಮ್ಮನ್ನು ಅಲೆಮಾರಿ ಎಂಬ ಐಡೆಂಟಿಟಿಯಲ್ಲಿ ಅಭಿವೃದ್ಧಿಗೆ ತೊಡಗುವುದು ಮತ್ತು ಆಗ್ರಹಿಸುವುದೇ ದೇಶಿ ವಿಧಾನ
೨. ತಮ್ಮ ಮೂಲವನ್ನು ಮೂಲಜ್ಞಾನವನ್ನು ನಿರಾಕರಿಸುವ ಮೂಲಕ ಆಧುನಿಕತೆಯೊಂದಿಗೆ ಬೆರೆತು ಹೋಗುವುದು ಅನ್ಯದೇಶೀಯತೆ.
ಈಗಿರುವ ಪರಿಸ್ಥಿತಿಯಲ್ಲಿ ಅಲೆಮಾರಿಗಳು ಅನ್ಯದೇಶೀಯರಾಗಲು ಸಾಧ್ಯವಿಲ್ಲ. ತಮ್ಮ ಸಮೀಪವೇ ಇರುವ ಜಾತಿ, ವರ್ಗ ಮತ್ತು ಶಕ್ತಿ ಕೇಂದ್ರಗಳೆಂಬ ‘ಸ್ಥಳೀಯ ವಿದೇಶೀಯತೆ’ ಯ ಜೊತೆಗೆ ಅವರು ಹೋರಾಡಿ ಗೆಲ್ಲಬೇಕು. ಅನಂತರ ಅವರ ಜೊತೆಗೆ ಸಾಧ್ಯವಾದ ಆಧುನಿಕ ಸೌಲಭ್ಯಗಳನ್ನು ಪಡೆಯಬೇಕು. ಇದಕ್ಕೆ ಆರಂಭಿಕವಾಗಿ ಎಲ್ಲ ಅಲೆಮಾರಿ ಮಕ್ಕಳು ಕಡ್ಡಾಯವಾಗಿ ಪ್ರೌಢಶಿಕ್ಷಣದವರೆಗೆ ಓದಬೇಕು ಆ ಮೂಲಕ ತಾವಿರುವ ಸ್ಥಿತಿಯನ್ನು ಅರ್ಥ ಮಾಡಿಕೊಳ್ಳಬೇಕು.
ಅಲೆಮಾರಿಗಳು ಸಂಘಟಿತರಾಗಬೇಕು ಮತ್ತು ಆ ಸಂಘಟನೆಗೆ ಅಂತರ್‌ಸಂಬಂಧಿ ನಾಯಕತ್ವ ಬೇಕು. ಅದು ಸಮುದಾಯದ ಒಳಗಿಂದ ಬರಬಹುದು ಅಥವಾ ಶ್ರೀ ದೇವರಾಜ ಅರಸು ಥರ ರಾಜಕೀಯ ಕೇಂದ್ರದಿಂದಲೂ ಬರಬಹುದಾಗಿದೆ. ಮೂರು ವಿಧದಲ್ಲಿ ಅವರು ಸಂಘಟಿತರಾಗಬೇಕಾಗುತ್ತದೆ.
೧. ಸಮುದಾಯ ಸಂರಕ್ಷಣೆಯಾಗಿ
೨. ಮತದಾರರಾಗಿ
೩. ಪಾಲುದಾರರಾಗಿ
೧. ಸಮುದಾಯ ಸಂರಕ್ಷಣೆ ಎಂದರೆ ಸ್ವ ಉದ್ಯೋಗ ಸೃಷ್ಟಿ ಮಾಡಿಕೊಳ್ಳುವುದು. ಬೇಡುವುದು ಉದ್ಯೋಗ ಆಗಬಾರದು. ತಮ್ಮದೇ ತಂತ್ರಜ್ಞಾನ, ಕಲೆ, ಸಂಗೀತ, ವೈದ್ಯ, ಇವುಗಳನ್ನು ಸ್ಪರ್ಧಾತ್ಮಕ ಉದ್ಯೋಗಗಳನ್ನಾಗಿ ಬೆಳೆಸಿಕೊಳ್ಳುವುದು. ಅಂದರೆ ತಮ್ಮ ಪಾರಂಪರಿಕ ನೈಪುಣ್ಯವನ್ನು ಆಧುನೀಕರಿಸುವುದು. ಇದಕ್ಕೆ ಸರ್ಕಾರದ ನೇರ ನೆರವು ಬೇಕು. ಜನಪದ ಔಷಧ ಜ್ಞಾನ ಬಹುತೇಕ ಅಲೆಮಾರಿಗಳಲ್ಲಿ ಇದೆ. ಇದು ಕ್ಷುಲ್ಲಕ ಅಲ್ಲ. ಇದನ್ನು ಅಲೋಪತಿ ಮತ್ತು ಆಯುರ್ವೇದದ ಜೊತೆಗೆ ಪರ್ಯಾಯ ಎನ್ನುವಂತೆ ಬೆಳೆಸಬೇಕು. ಅಮೇರಿಕದಂಥ ದೇಶಗಳು ಅಲೋಪತಿ ಔಷಧಿ ಪದ್ಧತಿಯನ್ನು ಹುಡುಕುತ್ತಿವೆ. ಅಲೋಪತಿ ನಿಶಕ್ತವಾದರೆ ರೋಗಿಗಳ ಗತಿ ಏನು ಎಂಬ ಮುಂದಾಲೋಚನೆ ಅವರನ್ನು ಕಾಡುತ್ತಿದೆ. ಭಾರತೀಯರಾದ ನಮಗೂ ಇಂಥದೊಂದು ಪರ್ಯಾಯ ಔಷಧ ಪದ್ಧತಿಯ ಅಗತ್ಯವಿದೆ. ನಮ್ಮಲ್ಲಿ ಔಷಧಿಗಾಗಿ ಭಾರಿ ಮೊತ್ತವನ್ನು ಖರ್ಚು ಮಾಡಲು ಆಗದು ಲಕ್ಷಾಂತರ ಜನ ಇದರಿಂದ ಉಪಯೋಗ ಪಡೆಯುವಂತಾಗಬೇಕು. ಅಲೆಮಾರಿಗಳು, ಆದಿವಾಸಿಗಳು ಮತ್ತು ಗ್ರಾಮೀಣ ಔಷಧ ನಿಪುಣರು ಈ ಜವಾಬ್ದಾರಿಯನ್ನು ಕೈಗೆತ್ತಿಕೊಳ್ಳಬೇಕು. ಇವರೆ ಯಾಕೆ ಇಂಥ ಹೊಸ ಜವಾಬ್ದಾರಿ ಹೊರಬೇಕೆಂದರೆ, ಈ ವಿಷಯದಲ್ಲಿ ಅವರಿಗೆ ನೈಪುಣ್ಯತೆ ಇದೆ ಮತ್ತುಬೇರೆಯವರು ಇನ್ನೂ ಈ ಕ್ಷೇತ್ರವನ್ನು ಉದ್ಯಮ ಮಾಡಿಕೊಂಡಿಲ್ಲ.
ಅಲೆಮಾರಿಗಳಲ್ಲಿ ಅಪಾರ ಸಾಹಿತ್ಯ ಮತ್ತು ಸಂಗೀತ ಜ್ಞಾನವಿದೆ. ಇದು ಸಮುದಾಯ ಸಾಹಿತ್ಯ ಮತ್ತು ಸಂಗೀತ. ಜಡ್ಡುಗಟ್ಟುತ್ತಿರುವ ಹಾಗೂ ಸೂಕ್ಷ್ಮತೆಯನ್ನು ಕಳೆದುಕೊಳ್ಳುತ್ತಿರುವ ನಾಗರೀಕತೆಗೆ ಈ ಶ್ರವಣ ಬೇಕು. ಆದರೆ ಈ ಸಾಹಿತ್ಯ ಮತ್ತು ಹಾಡುಗಾರಿಕೆಯೊಳಗಿನ ವಸ್ತು ಸಮಕಾಲೀನವಾಗಿಲ್ಲ. ಹೊಸ ಕಥೆ-ವ್ಯಥೆ ಹೇಳುವ ವಸ್ತು ಸ್ವೀಕಾರದೊಂದಿಗೆ ಸಮುದಾಯ ಸಂಗೀತಗಾರರ ಪಾತ್ರವನ್ನು ವಹಿಸಿಕೊಳ್ಳಬಹುದಾಗಿದೆ. ತಮ್ಮದು ಕಳಪೆ ಎಂದು ನಾಚಿಕೊಂಡರೆ ಅವರ ಜೀವನವೇ ನಾಚಿ ಮುದುಡಿಕೊಳ್ಳುತ್ತದೆ.
ವಾದ್ಯ ವೈವಿಧ್ಯತೆಯೂ ಅಲೆಮಾರಿಗಳ ವಿಶೇಷ ಶೋಧನೆಯಾಗಿದೆ. ಈಗಿರುವ ವಾದ್ಯಗಳನ್ನು ಸಂಯುಕ್ತ ಗೊಳಿಸಿ. ಹೊಸ ವಾದ್ಯಮೇಳಗಳನ್ನು ಸಂಘಟಿಸಬಹುದು. ಕರ್ನಾಟಕದ ಒಟ್ಟು ಸಮೂಹವನ್ನು ಕ್ರಿಯೆಗೆ ತೊಡಗಿಸಬಲ್ಲ ನೃತ್ಯ ಮತ್ತು ಅಭಿನಯ ಚಾತುರ್ಯ ಅಲೆಮಾರಿಗಳಲ್ಲಿದೆ. ಆಹಾರ ಮತ್ತು ಆರೋಗ್ಯದ ದೃಷ್ಟಿಯಿಂದ ದಿನಕ್ಕೆ ಒಂದೇ ಸಾರಿ ಊಟ ಮಾಡುವ ಹಕ್ಕಿಪಿಕ್ಕಿ ಜನಾಂಗ ಮಾದರಿಯಾಗಿದ್ದಾರೆ. ಅವರು ದೃಢಕಾಯರು ಎಂದೂ ಹೇಳಲಾಗಿದೆ. ಅಲೆಮಾರಿಗಳಲ್ಲಿ ಇರಬಹುದಾದ ಇಂಥ ಆಹಾರ ಪದ್ಧತಿಗಳನ್ನು ಶೋಧಿಸಬೇಕಾಗಿದೆ.
ಸಂಬಂಧ ಪದ್ಧತಿ ಮತ್ತು ಒಕ್ಕೂ ನ್ಯಾಯ ಪದ್ಧತಿಗಳು ಅಲೆಮಾರಿ ಜನಾಂಗದ ಸ್ಥಿರ ಮೌಲ್ಯಗಳಾಗಿವೆ. ಕೆಲವು ಕಠಿಣ ಶಿಕ್ಷೆಗಳನ್ನು ಹೊರತುಪಡಿಸಿದರೆ ಸಮುದಾಯ ಪ್ರಜ್ಞೆಯನ್ನು ಪ್ರಚೋದಿಸುವ ನೀತಿ, ನಿಯಮಗಳು ಉತ್ತಮವಾಗಿವೆ. ಮದುವೆಗೆ ಮೊದಲು ಲೈಂಗಿಕ ಸಂಬಂಧವನ್ನು ಹೊಂದಬಾರದು ಎಂಬ ತತ್ವ ಒಂದೆರಡು ಅಲೆಮಾರಿಗಳಲ್ಲಿ ಇದೆ. ಇದನ್ನು ಈ ಹೊತ್ತಿನ ಉನ್ಮಾದಗೊಂಡ ಆಧುನಿಕ ಜಗತ್ತು ಒಪ್ಪದಿರಬಹುದು. ಸಹಜ ಸ್ಥಿತಿಯಲ್ಲಿ ಈ ನಿಯಮ ಅನಾಹುತಕಾರಿಯಲ್ಲ. ಇಂಥ ಉಪಯುಕ್ತ ನಿಯಮಗಳನ್ನು ಆಧುನಿಕರು ಪಡೆಯಬಹುದು ಹಾಗೂ ಅಲೆಮಾರಿಗಳು ತಮ್ಮದೊಂದು ಇಂಥ ಉತ್ತಮ ಕೊಡುಗೆ ಇದೆ ಎಂದು ಬೀಗಬಹುದು.
ಕುಲದೈವ ಆರಾಧನೆ ಈ ವರ್ಗದ ಜನರ ಮತ್ತೊಂದು ಕೊಡುಗೆ. ಇವರ ಪೂಜೆ ದುಬಾರಿ ಅಲ್ಲ, ದೈವ ದೊಡ್ಡ ಹೊರೆ ಅಲ್ಲ. ಧರ್ಮ ಒಂದು ನಿರ್ಬಂಧ ಅಲ್ಲ. ದೇವರ ಜೊತೆಗೆ ಕುಡಿಯುವ ಮತ್ತು ತಿನ್ನುವ ನಿಯಮ ಇವರನ್ನು ಎಲ್ಲ ಅಸ್ಪೃಶ್ಯತೆ ಮತ್ತು ಅರಾಜಕ ತತ್ವದಿಂದ ದೂರ ಇಟ್ಟಿದೆ. ಆದರೆ ಕುಡಿತವೆ ಮೌಲ್ಯ, ಮಾನ ಮತ್ತು ಅಂತಸ್ತು ಎಂಬ ತಿಳುವಳಿಕೆ ಅಪಾಯಕಾರಿಯಾದುದಾಗಿದೆ.
ಸಂಪತ್ತು ಸಂಗ್ರಹಿಸದ ಇವರ ಮನೋಧರ್ಮ ಈ ಹೊತ್ತಿನ ಆಧುನಿಕ ಭಯ ಭೀತರಿಗೆ ಅಪರಾಧವೊ, ಅವಿವೇಕವೊ ಅಥವಾ ದೂರದರ್ಶಿತ್ವದ ಕೊರತೆಯೊ ಆಗಿ ಕಾಣಬಹುದು. ಒಂದು ದೇಶಕ್ಕೆ ಇಲ್ಲದ ಭವಿಷ್ಯದ ಭಯ ಒಬ್ಬ ಭಕ್ತಿ ಅಥವಾ ಒಂದು ಸಮುದಾಯದಲ್ಲಿ ಕಾಣಿಸಿಕೊಂಡರೆ ಅದು ಸ್ವಾರ್ಥ ಹಾಗೂ ದೇಶದ್ರೋಹ ಇಂಥವರು ತಮ್ಮ ಕಾರಣಕ್ಕೆ ದೇಶವನ್ನು ಮಾರಿ ತಮ್ಮನ್ನು ಉಳಿಸಿಕೊಳ್ಳುವಂಥವರು. ಕೆಲವು ವ್ಯಕ್ತಿಗಳ ಸಂಪತ್ತಿನ ದಾಹವೇ ಹಲವು ವ್ಯಕ್ತಿಗಳ ಮತ್ತು ದೇಶದ ಬಡತನಕ್ಕೆ ಕಾರಣವಾಗುತ್ತದೆ. ಒಂದು ದುಡಿಯುವ ಘಟಕ (ವ್ಯಕ್ತಿ, ಯಂತ್ರ, ಸಮುದಾಯ ಇತ್ಯಾದಿ) ಮಾತ್ರ ಒಂದು ದೇಶದ ಸಂಪತ್ತು ಎಂಬ ನಿಲುವು ದೇಶವನ್ನು ಕ್ರಿಯಾತ್ಮಕವಾಗಿ ಸಂಪದ್ಭರಿತ ಮಾಡಬಲ್ಲದು.
೨. ಮತದಾರರಾಗುವುದು ಎಂದರೆ ಚುನಾವಣಾ ಜ್ಞಾನವನ್ನು ಪಡೆಯುವುದು. ಎಂದರೆ, ಪ್ರಜಾಪ್ರಭುತ್ವದ ಹಕ್ಕು ಮತ್ತು ಕರ್ತವ್ಯಗಳ ಅರಿವನ್ನು ಗಳಿಸುವುದು. ಲಕ್ಷಗಳ ಸಂಖ್ಯೆಯಲ್ಲಿ ಮತದಾರರಿರುವ ಒಂದು ಸಮೂಹ ಮತ ಬ್ಯಾಂಕ್ ಆಗಲಾರದು. ಅದು ಆಧುನಿಕ ಸೌಲಭ್ಯಗಳಿಗೆ ತೆರೆದುಕೊಂಡಿದ್ದರೆ ತನ್ನಲ್ಲಿ ಅಸಂಘಟಿತತೆಯನ್ನು ಒಳಗೊಂಡಿರುತ್ತದೆ. ಲಿಂಗಾಯಿತ, ಒಕ್ಕಲಿಗ ಮತ್ತು ಕುರುಬ ಜನಾಂಗದ ವಿದ್ಯಾವಂತರ ಗುಂಪುಗಳು ತಾವು ಪ್ರತ್ಯೇಕವಾಗಿ ಮಾತನಾಡಿಕೊಳ್ಳುವುದನ್ನು ಗಮನಿಸಿರಿ. ಲಿಂಗಾಯಿತ ಗುಂಪು ನಮ್ಮಲ್ಲಿ ಒಕ್ಕಲಿಗರಂತೆ ಒಗ್ಗಟ್ಟು ಇಲ್ಲ ಎನ್ನುತ್ತದೆ. ಒಕ್ಕಲಿಗರು ವೀರಶೈವರಂತೆ ನಮ್ಮಲ್ಲಿ ಒಗ್ಗಟ್ಟು ಇಲ್ಲ ಎನ್ನುತ್ತದೆ. ಹೀಗೆ ಕುರುಬರ ಗುಂಪೂ ಹೇಳುತ್ತದೆ. ಇವರ ಈ ಒಗ್ಗಟ್ಟಿನ ವಾದ ಅವಕಾಶವಾದವೆ ಹೊರತು ಅಭಿವೃದ್ದಿ ಉದ್ದೇಶಿತ ಅಲ್ಲ. ಆ ಒಗ್ಗಟ್ಟು ಆಕ್ರಮಣಶೀಲವಾಗಿರುತ್ತದೆ. ಅಲೆಮಾರಿಗಳು ಮತದಾರರಾಗುವುದೆಂದರೆ ತಮ್ಮ ಅಭಿವೃದ್ಧಿಗೆ ಮಾರ್ಗವನ್ನು ಕಂಡುಕೊಳ್ಳುವುದು ಎಂದಾಗುತ್ತದೆಯೆ ಹೊರತು ಆಕ್ರಮಣ ಅಥವಾ ಕೇಂದ್ರೀಯ ಶಕ್ತಿಯ ಅಪಹರಣ ಎಂದಾಗುವುದಿಲ್ಲ. ಅಲೆಮಾರಿಗಳು ತಮ್ಮ ಜನಗಳ ಒಳಗೆ ಕೆಲಸ ಮಾಡಿ ಇಂಥ ಒಂದು ಶಕ್ತಿ ಸಂಚಯನ ಮಾಡಿಕೊಳ್ಳಬೇಕು. ಆದರೆ ಬೇಡಿ ತಿನ್ನುವವರೂ ಮತ್ತು ಮಧ್ಯಪಾನಿ ವ್ಯಸನಿಗಳೂ ಆದ ಇವರು ಚುನಾವಣೆಯ ಒಂದು ದಿನಕ್ಕೆ ತಮ್ಮನ್ನು ಮಾರಿಕೊಂಡು ಮೂರನೆಯ ದಿನ ಬಿಸಾಕಲ್ಪಡುತ್ತಾರೆ ಎಂದು ಹೇಳಲಾಗುತ್ತಿದೆ.
೩. ಪಾಲುದಾರರಾಗುವುದೆಂದರೆ ದೇಶದ ಸಂಪತ್ತಿನ ಒಡೆತನದ ಸ್ವರೂಪವನ್ನು ಅರ್ಥ ಮಾಡಿಕೊಳ್ಳುವುದು ಎಂದಾಗುತ್ತದೆ. ಯಾರು ಯಾರು ಯಾವ ಥರದ ಆಸ್ತಿಯ ಒಡೆತನದಲ್ಲಿದ್ದಾರೆ. ಯಾವ ಆಸ್ತಿ ಚಲಿಸುವುದಾಗಿದೆ ಮತ್ತು ಯಾವುದು ಸ್ಥಿರ ಆಸ್ತಿ ಆಗಿದೆ ಎಂಬುದನ್ನು ತಿಳಿಯಬೇಕು. ತಾವು ಅಭಿವೃದ್ಧಿಯ ಕಡೆಗೆ ಹೊರಟರೆ ಸಮಕಾಲೀನವಾಗಿ ತಾವು ಯಾವ ಆಸ್ತಿಯ ಹಕ್ಕನ್ನು ಪ್ರತಿಪಾದಿಸಬೇಕು ಎಂದು ಸ್ಪಷ್ಟ ಮಾಡಿಕೊಳ್ಳಬೇಕು. ಅಪಾರ ಹೊರಬೇಕೆಂದು ಹೊರಟು ಅರ್ಕಿಲಸ್ ಥರ ಮತ್ತೆ ಇದ್ದ ಕಡೆಯೇ ಇರುವಂತಾಗಬಾರದು.
ಸಾಂಸ್ಕೃತಿಕವಾಗಿಯೂ ಆರ್ಥಿಕವಾಗಿಯೂ ಅಲೆಮಾರಿ ಜನಾಂಗ “ಓಡುವ ಕಲ್ಲಿಗೆ ತೂಕ ಇರುವುದಿಲ್ಲಿ” (Rolling Stone gatheri’s no mass) ಎಂಬಂತೆ ಇದ್ದಾರೆ. ಈಗ ಅವರಲ್ಲಿ ತಮ್ಮದೆಂಬ ಸಂಸ್ಕೃತಿಯೂ, ಆರ್ಥಿಕ ಶಕ್ತಿಯೂ ಇಲ್ಲ. ಸದ್ಯಕ್ಕೆ ಕಾಣುವಂತೆ ಅವರ ಕೈಗೆ ದುತ್ತನೆ ಸಿಕ್ಕಬಹುದಾದ ಯಾವ ಆಸ್ತಿ, ಸಂಪತ್ತು ಮತ್ತು ಅಧಿಕಾರ ಇಲ್ಲ. ಈ ಎಲ್ಲವೂ ಸ್ವಯಂ ಶ್ರಮ ಮತ್ತು ಹೋರಾಟದಿಂದ ಪಡೆಯಬಹುದಾದವುಗಳಾಗಿವೆ. ಇಂಥ ಸಂದರ್ಭದಲ್ಲಿ ಈ ಅಲೆಮಾರಿಗಳ:
೧. ಸಾಂಸ್ಕೃತಿಕ ನಿಲುವು
೨. ಆರ್ಥಿಕ ನಿಲುವು ಏನಾಗಿರಬೇಕು?
ನನಗೆ ಅನಿಸುವ ಹಾಗೆ ಮೊದಲು ಇವರು ಸಾಂಸ್ಕೃತಿಕವಾಗಿ ತಮ್ಮನ್ನು ಸ್ಪಷ್ಟಪಡಿಸಿ ಕೊಳ್ಳಬೇಕು. ಅದೆಂದರೆ ತಮ್ಮೊಳಗೆ ವ್ಯಕ್ತಿವ (Personality) ಬೆಳೆಸಿಕೊಳ್ಳಬೇಕು. ತಾವು ಹುಚ್ಚರಲ್ಲ, ನೀಚರಲ್ಲ, ಭಿಕಾರಿಗಳಲ್ಲ, ಭಿಕ್ಷುಕರಲ್ಲ, ಸೋಂಬೇರಿಗಳಲ್ಲ, ಕುಡುಕರಲ್ಲ ಮತ್ತು ಅಮುಖ್ಯರಲ್ಲ ಎನ್ನುವುದನ್ನು ತಮ್ಮ ನೆರೆಹೊರೆಗೆ ಸಾದರಪಡಿಸುವುದು. ಇಂಥ ಯುವಕರು ಅಲೆಮಾರಿ ಸಮುದಾಯದೊಳಗೆ ಬೆಳೆಯಬೇಕು. ಸುಲಭವಾಗಿ ಸಾಧ್ಯವಾಗುವ ರಾಜಕೀಯ ಪುಡಾರಿಗಿರಿಗೆ ಒಳಗಾಗಬಾರದು. ಅವರ ರಾಜಕೀಯ ನಿಲುವು ಸ್ಪಷ್ಟವಿರಬೇಕು. ಅವರ ಮತ ಮೌಲಿಕವಾದುದಾಗಬೇಕು. ಬಹುಸಂಖ್ಯಾತರಲ್ಲಿ ಕಾಣದ ತ್ಯಾಗ, ಹಟ ಮತ್ತು ಬದ್ಧತೆ ಎದ್ದು ಕಾಣಬೇಕು.
ಮಹಾಕವಿ ಚಿಂತಕ ಶ್ರೀ ಕುವೆಂಪು ಅವರಲ್ಲಿ ಒಂದು ಬೆಳಕು ಅವರಿಗಾಗಿ ಇದೆ. ಶಂಭೂಕ ಶೂದ್ರ, ಏಕಲವ್ಯ ಬೇಡ, ಮಂಥರೆ ಅನಾಥೆ, ಜಲಗಾರ ಒಬ್ಬ ದಲಿತ ಇವರೆಲ್ಲ ತಳವರ್ಗದ ಸಾಂಪ್ರದಾಯಿಕ ಸೆರೆಮನೆಯಲ್ಲಿದ್ದ ಜನಪದರು. ಇವರನ್ನು ಶ್ರೀ ಕುವೆಂಪು ತಮ್ಮ ಕಾರ್ಯಗಳಲ್ಲಿ ಏನು ಮಾಡಿದರು? ತಿರಸ್ಕೃತರ ಪಟ್ಟಿಯಲ್ಲಿದ್ದ ಅವರನ್ನು ಪುರಸ್ಕೃತರ ಪಟ್ಟಿಗೆ, ಸ್ಥಾನಕ್ಕೆ ತಂದು ನಿಲ್ಲಿಸಿದರು. ಈ ಪ್ರತಿಯೊಬ್ಬನೂ ಆಧುನಿಕ ತತ್ವಜ್ಞಾನಿಯಾದನು. ಬೇರೆಯವರು ಗುರುತಿಸುವ ಮತ್ತು ಗೌರವಿಸುವ ವ್ಯಕ್ತಿತ್ವವನ್ನು ಪಡೆದುಕೊಂಡರು.
ಇಲ್ಲಿ ಒಬ್ಬ ಅಲೆಮಾರಿಗೂ ಮತ್ತು ಒಬ್ಬ ಜಾನಪದ ವಿದ್ವಾಂಸನಿಗೂ ಸ್ಪಷ್ಟವಾದ ಮಾರ್ಗದರ್ಶನವಿದೆ. ಅಲೆಮಾರಿ ಒಂದು ಸಾಂಪ್ರದಾಯಿಕ ಜನಪದ. ಅದು ಹಿಂದುಳಿದೆ. ಆ ಹಿಂದುಳಿದಿರುವಿಕೆ ಯಾರಿಗೂ ಬಂಡವಾಳವಾಗಕೂಡದು. ಆದ್ದರಿಂದ ಅಲೆಮಾರಿ ವ್ಯಕ್ತಿತ್ವವನ್ನು ಪಡೆದುಕೊಳ್ಳಬೇಕು. ಎಂದರೆ, ಅವನಲ್ಲೂ ನಾಯಕತ್ವದ ಗುಣ ಬರಬೇಕು. ಆ ನಾಯಕತ್ವ ಪುರಾಣದ ನಾಯಕತ್ವದ ಥರ ಹೇಳಿಕೊಂಡು ಕೊಂಡಾಡುವುದು ಅಲ್ಲ. ಈಗ ಬದುಕುವ ಜನರ ಮಧ್ಯೆ ಮಾರ್ಗದರ್ಶಕವಾಗಬಲ್ಲ ನಾಯಕತ್ವ.
ಜಾನಪದ ವಿದ್ವಾಂಸನಿಗೆ ಶ್ರೀ ಕುವೆಂಪು ಅವರಿಂದ ಗಟ್ಟಿಯಾದ ಮಾರ್ಗದರ್ಶನವಿದೆ. ಜನಪದ ಸಾಹಿತ್ಯದ ಹಿರಿಮೆ ಮತ್ತು ಗರಿಮೆಯನ್ನು ಕುರಿತು ಬಿ.ಎಂ.ಶ್ರೀ, ಬೇಂದ್ರೆ ಮಾಸಿ, ಇವರು ಕೊಂಡಾಡುತ್ತಾರೆ. ಜನಪದ ಸಾಹಿತ್ಯವನ್ನು ಕೈ ನೀಡಿ ಕರೆಯುತ್ತಾರೆ. ಮೈ ಒಡ್ಡಿ ಧರಿಸಿಕೊಳ್ಳುತ್ತಾರೆ. ಅದ ಕುವೆಂಪು ಸೋಬಾನೆ ಹಾಡುತ್ತಾ ಕೂರಬೇಡಿ ಎನ್ನುತ್ತಾರೆ. ಎಂದರೆ ಕುವೆಂಪು ಜನಪದ ಸಾಹಿತ್ಯ ಮತ್ತು ಜಾನಪದದ ವಿರೋಧಿಗಳೆ? ಅಲ್ಲ. ಬಿ.ಎಂ.ಶ್ರೀ. ಮತ್ತು ಬೇಂದ್ರೆಯವರು ಜಾನಪದದ ವೈದಿಕ ಭಾಷೆ (Body Language) ಬಗ್ಗೆ ಮಾತನಾಡುತ್ತಿದ್ದರೆ ಕುವೆಂಪು ಜಾನಪದದ ವಸ್ತು ಭಾಷೆ (Content Language) ಬಗ್ಗೆ ಮಾತನಾಡುತ್ತಾರೆ. ಹೇಗೆ ಎಂದಿರ? ಅವರು ಶಂಬೂಕ, ಏಕಲವ್ಯ, ಮಂಥರೆ, ಜಲಗಾರಲ್ಲಿ ಸಾಂಸ್ಕೃತಿಕ ವ್ಯಕ್ತಿತ್ವನ್ನು ಏರಿಸಿ ಬೇರೆಯವರಿಗೆ ಹೇಗೆ ಸಮಾನ ಎಂದು ಹೇಳಿದರೂ ಆ ವ್ಯಕ್ತಿತ್ವಗಳು ಹುಟ್ಟಿ ಬೆಳೆದ ಜನಪದಗಳೂ ಸಮಕಾಲೀನ ವಸ್ತುವನ್ನು ಸ್ವೀಕರಿಸಿ, ಅಭಿವೃದ್ಧಿ ಹೊಂದಿ ಈ ಹೊತ್ತಿನ ಜನಪದಗಳಾಗಲಿ ಹಾಗೂ ಈ ಹೊತ್ತಿನ ಜಾನಪದವನ್ನು ಸೃಷ್ಟಿಸಲಿ ಎಂಬುದಾಗಿದೆ. ಸಾಮಗ್ರಿ ಆಧಾರಿತ ಜಾನಪದ ಚಿಂತಕನಿಗೂ ಸೃಜನಶೀಲ ಜಾನಪದ ವಿದ್ವಾಂಸನೂ ಹೇಗೆ ಭಿನ್ನ ಎಂಬುದಕ್ಕೆ ಸ್ಪಷ್ಟ ನಿರ್ದೇಶನ ಇಲ್ಲಿದೆ. ನಮ್ಮ ಜಡ ಜಾನಪದ ಚಿಂತಕರು ಪುರಾತನ ಜನರ ಪರದೇಶವೆಂಬ ಕ್ಷೇತ್ರದಿಂದ ಜಾನಪದ ಕ್ಷೇತ್ರಕಾರ್ಯವನ್ನು ಕುವೆಂಪು, ತೇಜಸ್ವಿ ದೇವನೂರು… ವರೆಗೆ ವಿಸ್ತರಿಸಿಕೊಳ್ಳದಿದ್ದರೆ ಅವರ ಸಾವು ಸಮೀಪದಲ್ಲೇ ಇದೆ ಎಂದು ತಿಳಿದುಕೊಳ್ಳಬೇಕು.
೨. ಆರ್ಥಿಕ ನಿಲುವು
ಹಾಗಿದ್ದಲ್ಲಿ ಅಲೆಮಾರಿಳ ಆರ್ಥಿಕ ನಿಲುವು ಯಾವುದಾಗಿರಬೇಕು? ಖಂಡಿತ ಈ ಬಗ್ಗೆ ನಿರ್ಣಾಯಕವಾದ ನಿಲುವೊಂದನ್ನು ನಾನು ಹೇಳಲಾರೆ. ನನಗಿರುವ ಕೆಲವು ಅನಿಸಿಕೆಗಳನ್ನಷ್ಟೆ ಹಂಚಿಕೊಳ್ಳಬಲ್ಲೆ. ನಮ್ಮ ಯಾವುದೇ ಆರ್ಥಿಕ ಚಟುವಟಿಕೆ ಉತ್ಪತ್ತಿ ಮತ್ತು ಉಳಿತಾಯವನ್ನು ಅವಲಂಬಿಸಿದೆ. ಅಲೆಮಾರಿಗಳಲ್ಲಿ ಉತ್ಪತ್ತಿ ಎಂಬುದು ಇಲ್ಲ. ಬೇರೆಯವರ ಉತ್ಪತ್ತಿಯನ್ನು ಭಿಷೆ ಬೇಡೆವ ಮೂಲಕ ಹಂಚಿಕೊಳ್ಳುತ್ತಾರೆ. ಕೆಲವು ಅಲೆಮಾರಿಗಳು ಭಿಕ್ಷೆ ಸಿಗದಿದ್ದಾಗ ಮೀನು ಬೇಟೆ ಮಾಡುತ್ತಾರೆ. ಶಾಸ್ತ್ರ-ಶಕುನ ಹೇಳಿ ಪಡೆಯುವ ಆದಾಯ ತುಂಬಾ ನಗಣ್ಯವಾದುದು. ಸಾಂಸ್ಕೃತಿಕವಾಗಿ ಮೇಲುಗಾರಿಕೆಯನ್ನು ಮರೆಯುವ ಪುರೋಹಿತರು ಶಾಸ್ತ್ರ ಶಕುನ ಹೇಳುವ ಮೂಲಕ ದಾನದ ಹೆಸರಿನಲ್ಲಿ ಭಿಕ್ಷೆ ಪಡೆಯುವ ಮೂಲಕ, ಪೂಜೆ ಪುನಸ್ಕಾರಗಳಿಗೆ ಕಾಣಿಕೆ ಪಡೆಯುವ ಮೂಲಕ ಒಳ್ಳೆಯ ಜೀವನವನ್ನೇ ಸಾಗಿಸುತ್ತ ಬರುತ್ತಿದ್ದಾರೆ. ಅಲೆಮಾರಿಗಳದು ಈ ರೀತಿ ಸಾಂಸ್ಕೃತಿಕವಾಗಿ ನಿರ್ವಚಿಸದ ಭಿಕ್ಷೆ ಮತ್ತು ಬೇಡಿಕೆಯಾಗಿದೆ. ಇವರು ನಡೆಸಿಕೊಡುವ ಆಚರಣೆಯನ್ನು ಜನ ಗಂಭೀರವಾಗಿ ತೆಗೆದುಕೊಂಡಿಲ್ಲ. ಬುಡುಬುಡಿಕೆ, ಕುರುಮಾಮ ಮತ್ತು ಕೊರವಂಜಿಗಳ ಶಾಸ್ತ್ರ ಎಂದರೆ ಬೀದಿ ಶಾಸ್ತ್ರ ಎಂದು ತಿಳಿದುಕೊಂಡಿದ್ದಾರೆ. ಒಳ್ಳೆಯ ವೇಷ ಮತ್ತು ಅಭಿನಯ ನೀಡಿದರೂ ವೇಷಗಾರರ ಬಗ್ಗೆ ಅಂಥ ಪವಾಡ ಇಲ್ಲ. ಅವರಿಗೆ ಕೊಡುವ ಸಂಭಾವನೆಯೂ ಕಡಿಮೆ.
ಅಲೆಮಾರಿಗಳಲ್ಲಿ ಈಗ ಕೆಲವು ಕೂಲಿಗಳಾಗಿ ಕೆಲಸ ಮಾಡತೊಡಗಿದ್ದಾರೆ. ದಕ್ಷಿಣ ಕರ್ನಾಟಕದ ಬುಡುಬುಡಿಕೆಯವರು ವ್ಯಾಪಾರದಲ್ಲಿ ಆಸಕ್ತರಾಗಿದ್ದಾರೆ. ಇನ್ನು ಕೆಲವು ಆದಿವಾಸಿಗಳು, ಕೃಷಿಯಲ್ಲಿ ತೊಡಗಿದ್ದಾರೆ. ಇನ್ನುಳಿದವರು ತಮ್ಮ ಆಸಕ್ತಿ ಮತ್ತು ನೈಪುಣ್ಯಕ್ಕೆ ಹೊಂದುವ ಬೇರೆ ಬೇರೆ ಕೆಲಸಗಳನ್ನು ಹಿಡಿಯುವುದು ಅಗತ್ಯವಿದೆ. ಬಹುತೇಕ ಅಲೆಮಾರಿಗಳಿಗೆ ಬೇಟೆ ಕೆಲೆ ಗೊತ್ತಿದೆ. ಪ್ರಾಣಿಗಳ ಜೀವನ ವಿವರಗಳು ಗೊತ್ತಿವೆ. ಆದ್ದರಿಂದ ನನ್ನಂಥವನಿಗೆ ಈ ಜನವರ್ಗ ಪ್ರಾಣಿ ಸಾಕಣೆಯನ್ನು ಉದ್ಯಮವನ್ನಾಗಿ ಮಾಡಿಕೊಳ್ಳಬಹುದು ಎನಿಸುತ್ತದೆ. ಮೀನು, ಕೋಳಿ ಮತ್ತು ಹಸುಗಳನ್ನು ಸಾಕುವುದು ಸದ್ಯಕ್ಕೆ ಅನುಕೂಲಕರ.
ಯಾವುದೇ ಉದ್ಯಮಕ್ಕೆ ಮೂಲ ಬಂಡವಾಳ ಮುಖ್ಯ. ಈ ಬಂಡವಾಳ ಸಮುದಾಯದ ಒಳಗಿನಿಂದ ಸೃಷ್ಟಿಯಾಗಬೇಕು. ಹಾಗೆಯೇ ಪೋಷಕ ಬಂಡವಾಳ ಸರ್ಕಾರ ಮತ್ತು ಸಹಕಾರ ಬ್ಯಾಂಕುಗಳಿಂದ ಬರಬೇಕಾಗುತ್ತದೆ. ಸುಮಾರು ತೊಂಬತ್ತು ಶತ ಅಲೆಮಾರಿಗಳು ಮದ್ಯಪಾನಕ್ಕಾಗಿ ೩೦ ರಿಂದ ೬೦ ಶತದವರೆಗೆ ಖರ್ಚು ಮಾಡುತ್ತಾರೆ ಎಂದು ಹೇಳಲಾಗುತ್ತಿದೆ. ಈ ಖರ್ಚಿನಲ್ಲಿ ಅರ್ಧಭಾಗಕ್ಕಿಂತ ಹೆಚ್ಚು ಉಳಿತಾಯವಾಗಬೇಕಿದೆ. ಅಂತರ್ಗತವಾಗಿ ಸಂಘಟಿತವಾಗದಿದ್ದರೆ ಹೊರಗಿನ ಯಾವುದೇ ಸಹಕಾರ ನಿರರ್ಥಕವಾಗುತ್ತದೆ. ಅಲೆಮಾರಿಗಳು ಸ್ವತಃ ಒಂದು ಸಂಕಷ್ಟ ಸೂತ್ರಕ್ಕೆ ಒಳಪಡಬೇಕಾದ ಅಗತ್ಯವಿದೆ. ಒಂದು ಕಡೆ ನೆಲೆ ನಿಂತು ಉತ್ಪತ್ತಿಯಲ್ಲಿ ತೊಡಗುತ್ತೇವೆ ಎಂದಾಗ ಸಹಕಾರ ಸಾಧ್ಯವಾದ ಮಟ್ಟಿಗೆ ಸಿಗುತ್ತವೆ.
* * *
ಅಲೆಮಾರಿಗಳ ಸ್ಥಿತಿಗತಿ: ಸಂಪಾದಕರ ಮಾತು
ಆಧುನಿಕ ಜಗತ್ತಿನ ವ್ಯವಸ್ಥೆಯಿಂದಾಗಿ ಪಾರಂಪರಿಕ ಜ್ಞಾನ ತಿಳುವಳಿಕೆಗಳು ವಿಸ್ಮೃತಿಗೆ ಒಳಗಾಗುತ್ತಿವೆ. ಎಲ್ಲವನ್ನು ವ್ಯಾಪಾರಿ ಮನೋಭಾವದಿಂದ ನೋಡುವ ಕ್ರಮದಿಂದಾಗಿ ನಮ್ಮದೇಸಿ ಜ್ಞಾನ ಪರಂಪರೆಯನ್ನು ಕಡೆಗಣಿಸಲಾಗುತ್ತಿದೆ. ಜೀವಪೋಷಕ ಜ್ಞಾನವನ್ನು ಗೌರವಿಸಿ, ಅದರ ಉತ್ಪಾದಕ ಗುಣವನ್ನು ಮತ್ತು ಸೃಜನಾತ್ಮಕ ನೆಲೆಗಳನ್ನು ಕಂಡುಕೊಳ್ಳಬೇಕು. ಮನುಷ್ಯ ಮನುಷ್ಯನ ನಡುವಿನ ಸಂಬಂಧವನ್ನು ಹೆಚ್ಚಿಸಬೇಕು. ಮಾನವ ಪ್ರಾಣಿ ಮತ್ತು ಪರಿಸರ ರಕ್ಷಣೆಗೆ ನಿಂತ ಹೆಬ್ಬಾಚರಣೆಗಳ ಹಿಂದಿನ ಸತ್ಯವನ್ನು ಅರಿತುಕೊಳ್ಳಬೇಕಾಗಿದೆ. ಮನುಷ್ಯನ ಅತೀ ಆಸೆಯಿಂದಾಗಿ ಮಳೆ ಇಲ್ಲದೆ ಅಂತರ್ಜಲ, ನದಿ, ಕೆರೆ, ಝರಿಗಳು ಬತ್ತಿಹೋಗಿವೆ. ಕಾಡು, ಬೆಟ್ಟ, ಗುಡ್ಡ ಕರಗಿಹೋಗಿವೆ. ಓಜೋನ್ ಪದರ ಹರಿದು, ಬಿಸಿಲು ಹೆಚ್ಚಾಗಿ ಪ್ರಾಕೃತಿಕ ಅಸಮತೋಲನ ಉಂಟಾಗಿ ಜೀವಜಾಲ ಬಲಿಯಾಗುತ್ತಿದೆ. ಹಿಂದೆಂದೂ ಕಾಣದ, ಕೇಳದ ರೋಗಗಳೂ ಮಾನವ ಕುಲದ ಮೇಲೆ ದಾಳಿ ಮಾಡುತ್ತಿವೆ. ಮಾನವ ಪ್ರಕೃತಿಯ ಮೇಲೆ ನಡೆಸಿದ ದಾಳಿಯಿಂದಾಗಿ ಬರಗಾಲದ ಕರಿ ನೆರಳು ಮುಚ್ಚಿಕೊಂಡಿದೆ. ಇಂತಹ ವಿಚಾರಗಳತ್ತ ಈ ಸಮ್ಮೇಳನದಲ್ಲಿ ಪರಿಹಾರವನ್ನು ಕಂಡುಕೊಳ್ಳುವ ಪ್ರಯತ್ನ ನಡೆಸಲಾಗಿದೆ.
ಜನಪದ ಕಲಾ ತಂಡಗಳನ್ನು ಉದ್ದೀಪನಗೊಳಿಸಿ, ಪ್ರೋತ್ಸಾಹ ನೀಡುವುದು, ದೇಸಿ ಅಡುಗೆಗಳನ್ನು ಪರಿಚಯಿಸಿ, ಅವುಗಳ ಜೀವಪರ ಪೌಷ್ಟಿಕಾಂಶಗಳ ಮಹತ್ವವನ್ನು ತಿಳಿಸುವುದು, ದೇಸಿ ಉಪಕರಣಗಳ ಪ್ರದರ್ಶನ ಮತ್ತು ಅವುಗಳ ಮಹತ್ವಗಳ ಮೇಲೆ ಬೆಳಕು ಚೆಲ್ಲುವುದು ಇನ್ನೂ ಮುಂತಾದ ದೇಸಿ ಜ್ಞಾನಗಳ ಬಗೆಗೆ ತಿಳುವಳಿಕೆ ನೀಡುವುದೇ ದೇಸಿ ಸಮ್ಮೇಳನದ ಉದ್ದೇಶಗಳಾಗಿವೆ. ಹೀಗೆ ಅವಜ್ಞೆಗೆ, ಅಲಕ್ಷತೆಗೆ ಗುರಿಯಾಗಿದ್ದ ವಿಚಾರಗಳ ಮೇಲೆ ಜ್ಞಾನದ ಬೆಳಕನ್ನು ಹರಿಸಿ, ಆ ಮೂಲಕ ಸಮಸ್ಯೆಗಳಿಗೆ ಪರಿಹಾರ ಕಂಡುಕೊಳ್ಳಲು ಸಹಾಯಕವಾಗುವುದು. ಜನಪದರ ಜ್ಞಾನ ತಿಳುವಳಿಕೆಗಳಿಗೆ ತಾರ್ಕಿಕವಾದ ಸಂಸ್ಕಾರ ನೀಡಿ, ಮತ್ತೆ ಅದನ್ನು ಜನಪದರಿಗೆ ದೇಸಿ ಸಮ್ಮೇಳನದ ಮೂಲಕ ಪ್ರಸಾರ ಮಾಡುವುದು ವಿಭಾಗದ ಮಹತ್ವದ ಕೆಲಸಗಳಲ್ಲಿ ಒಂದು.
ಅಲಕ್ಷಿತವಾಗಿರುವುದರಲ್ಲಿ ಕೆಲವು ವೇಳೆ ಅನರ್ಘ್ಯವಾದುದು ಅಡಗಿರುತ್ತದೆ. ಅದನ್ನು ಗುರುತಿಸುವುದು ಕೂಡ ಕಷ್ಟದ ಕೆಲಸವೇ ಆಗಿರುತ್ತದೆ. ಒಂದು ರೀತಿಯಲ್ಲಿ ಸಾಗರದ ಆಳದಲ್ಲಿ ಅಡಗಿರುವ ಮುತ್ತುಗಳನ್ನು ಸಂಗ್ರಹಿಸಿದಂತೆ. ಸಮುದ್ರದ ಉಪ್ಪಿಗೂ ಬೆಟ್ಟದ ನೆಲ್ಲಿ ಕಾಯಿಗಳಿಗಿರುವ ಸಂಬಂಧದ ಹಾಗೆ ಅಲಕ್ಷಿತ ಮತ್ತು ಅನರ್ಘ್ಯ. ಈ ಮಾತುಗಳನ್ನು ಇಲ್ಲಿ ಪ್ರಸ್ತಾಪಿಸುವುದು ಅಗತ್ಯ ಏನು ಎಂದು ಪ್ರಶ್ನಿಸಬಹುದು. ಆದರೆ ನಮ್ಮ ಆಧುನಿಕ ಬದುಕಿನ ಸುಖಗಳ ಜೊತೆಗೆ ಸಂಕಷ್ಟಗಳು, ಆರ್ಥಿಕ ಹೊರೆ, ಅವಲಂಬನೆ ಇತ್ಯಾದಿಗಳ ಸುಳಿಯಿಂದ ತಪ್ಪಿಸಿಕೊಂಡು ನೆಮ್ಮದಿಯ ಬದುಕಿಗೆ ದಾರಿ ಕಾಣಬೇಕಾಗಿದೆ. ಅಲಕ್ಷಿತರನ್ನು ಬಹುಪಾಲು ಅಕ್ಷರ ಜಗತ್ತು ಕಡೆಗಣಿಸಿದೆ. ಆದರೆ ಈಚಿನ ದಿನಗಳಲ್ಲಿ ಅಕ್ಷರ ಜಗತ್ತಿನ ಕೆಲವು ಕಣ್ಣುಗಳು ಅಲಕ್ಷಿತ ವಿಚಾರಗಳತ್ತ ದೃಷ್ಟಿ ಹಾಯುಸುತ್ತಿದೆ. ಸಂಸ್ಕೃತಿ ಪ್ರಿಯರಿಗೆ ಇದು ನೆಮ್ಮದಿಯನ್ನುಂಟು ಮಾಡಿದೆ.
ಕನ್ನಡ ವಿಶ್ವವಿದ್ಯಾಲಯದ ಜಾನಪದ ಅಧ್ಯಯನ ವಿಭಾಗವು ಪ್ರತಿ ವರ್ಷ ದೇಸಿ ಸಮ್ಮೇಳನದಲ್ಲಿ ಅಲಕ್ಷಿತ ವಿಚಾರಗಳನ್ನು ಆಯ್ಕೆ ಮಾಡಿಕೊಂಡು ವಿಚಾರಮಂಥನ ಮಾಡುತ್ತಿದೆ. ಡಾ. ಚಂದ್ರಶೇಖರ ಕಂಬಾರರ ದೇಸಿ ಕಲ್ಪನೆ, ಈ ಬಗೆಗಿನ ಅವರ ಆಸಕ್ತಿ, ಕನ್ನಡ ವಿಶ್ವವಿದ್ಯಾಲಯದ ವಿದ್ವಾಂಸರ ಅಧ್ಯಯನದ ಎಲ್ಲ ವಿಚಾರಗಳಲ್ಲೂ ನೆಲದ ಮರೆಯ ನಿಧಾನದಂತೆ ಕಾಣುತ್ತಿದೆ. ಸಂಸ್ಕೃತಿ ಚಿಂತನೆಯಲ್ಲಿ ಆಗುವ ಖರ್ಚು ಖರ್ಚಲ್ಲ, ಅದು ಆರ್ಥಿಕ ದೃಷ್ಟಿಯಿಂದ ಮಾತ್ರ. ಆದರೆ ಅರ್ಥದ ದೃಷ್ಟಿಯಿಂದ ಲಾಭವೆಂದು ಹೇಳಬೇಕು. ಜಾನಪದ ಅಧ್ಯಯನ ವಿಭಾಗ, ಬುಡಕಟ್ಟು ಅಧ್ಯಯನ ವಿಭಾಗ ಮತ್ತು ಕನ್ನಡ ವಿಶ್ವವಿದ್ಯಾಲಯದ ಅಧ್ಯಾಪಕರು ಸಂಗ್ರಹಿಸಿದ ಜನಪದ ಮಹಾಕಾವ್ಯಗಳು ಬೆಲೆ ಕಟ್ಟಲಾಗದ ಆಸ್ತಿಗಳು. ಜನಪದ ಮಹಾಕಾವ್ಯವನ್ನು ಆರ್ಥಿಕ ದೃಷ್ಟಿಯಿಂದ ನಷ್ಟವೆಂದು ತಿಳಿಯದೆ, ಅರ್ಥದ ದೃಷ್ಟಿಯಿಂದ ಪರಿಗಣಿಸಿ ಮುದ್ರಿಸಿದ ಕೀರ್ತಿ ಡಾ. ಚಂದ್ರಶೇಖರ ಕಂಬಾರರಿಗೆ ಸೇರಬೇಕು. ಇನ್ನೊಂದು ಸಂತೋಷದ ಸಂಗತಿ ಎಂದರೆ ಕಂಬಾರರ ನಂತರ ಬಂದ ಎಲ್ಲ ಕುಲಪತಿಗಳು ದೇಸಿ ಪ್ರಿಯರು, ಸಂಸ್ಕೃತಿ ಪ್ರಿಯರು ಆಗಿರುವುದು. ಈ ಹಿನ್ನೆಲೆಯಲ್ಲಿ ಎಂ.ಎಂ.ಕಲಬುರ್ಗಿಯವರ ಕಾಲದಲ್ಲಿ ‘ದೇಸಿ ಸಮ್ಮೇಳನ’ ಅರಳಿ ನಿಂತಿದೆ. ‘ಮಾಟ-ಮಂತ್ರ-ಮೋಡಿ’ ದೇಸಿ ಸಮ್ಮೇಳನಕ್ಕೆ ಆಯ್ಕೆ ಮಾಡಿಕೊಂಡ ವಿಷಯ. ಸಮ್ಮೇಳನದ ಸಮಾರಂಭ ಜರಗಿರುವುದು ಗಂಗಾವತಿಯ ಸಂಸ್ಕೃತಿ ಪ್ರಿಯರಿಂದ. ಅಂದಿನಿಂದ ವಿಭಾಗವು ಮೂರು ಸಮ್ಮೇಳನಗಳನ್ನು ಯಶಸ್ವಿಯಾಗಿ ನಿರ್ವಹಿಸಿದೆ. ಡಾ. ಎಚ್.ಜೆ. ಲಕ್ಕಪ್ಪಗೌಡ ಅವರ ದೇಸಿ ಪ್ರಿಯತೆಯಿಂದಾಗಿ ವಿಜಾಪುರದ ಸಂಖದಲ್ಲಿ ‘ಆಹಾರ ಸಂಕಥನ’ ಎಂಬ ವಿಷದ ಕುರಿತು ಹಾಗೂ ಬೀದರಿನಲ್ಲಿ ‘ಸಮಕಾಲೀನ ಸಮಾಜ ಮತ್ತು ಅಲೆಮಾರಿಗಳು’ ಎಂಬ ವಿಷಯಗಳನ್ನು ಕುರಿತು ವಿಚಾರಮಂಥನ ನಡೆಸಲಾಗಿದೆ. ಅಲೆಮಾರಿಗಳ ಪಾರಂಪರಿಕ ಜ್ಞಾನಗಳನ್ನು ಅವರ ಬದುಕಿನ ವಿವರಗಳನ್ನು ಸಮ್ಮೇಳನದ ವಿವಿಧ ಗೋಷ್ಠಿಗಳಲ್ಲಿ ಚರ್ಚಿಸಲಾಯಿತು. ಬೇಟೆಯಲ್ಲಿ, ವೈದ್ಯದಲ್ಲಿ ನಿಷ್ಣಾತರಾದ ಅಲೆಮಾರಿಗಳ ಜ್ಞಾನವನ್ನು ಆಧುನಿಕ ಜಗತ್ತು ಬಳಸಿಕೊಂಡು ಅನಗತ್ಯ ಖರ್ಚುಗಳನ್ನು ಕಡಿಮೆ ಮಾಡಿಕೊಳ್ಳುವ ಬಗೆಗೆ ಚಿಂತಿಸಬೇಕಾಗಿದೆ. ನುರಿತ ಬೇಟೆಗಾರನೊಬ್ಬ ದೂರದ ಕಾಡಿನಲ್ಲಿ ಕೂಗಿದ ಹಕ್ಕಿಯ ಧ್ವನಿಯಿಂದ ತನ್ನ ಮನೆಯಲ್ಲಿಯೇ ಕುಳಿತೇ ಅಲ್ಲಿನ ವಿದ್ಯಮಾನಗಳನ್ನು ತಿಳಿಯುವ ಶಕ್ತಿಯನ್ನು ಪಡೆದಿರುತ್ತಾನೆ. ಹಕ್ಕಯ ಕೂಗಿನ ಧ್ವನಿ ತರಂಗಗಳ ಏರಿಳಿತದಿಂದ ಆನೆ, ಕುದುರೆ, ಹಂದಿ, ಹುಲಿ, ಚಿರತೆ ಅಥವಾ ಮನುಷ್ಯ ಚಟುವಟಿಕೆ ಎಂಬ ನಿಖರತೆಯನ್ನು ಅರಿಯುವ ಜಾಣತನ ಅವನಿಗೆ ತಲೆಮಾರಿನಿಂದ ಬಂದ ಕಲೆ. ಈ ಜ್ಞಾನವನ್ನು ದೇಶದ ರಕ್ಷಣೆಯಲ್ಲಿ ಬಳಸಿಕೊಳ್ಳಬಹುದು. ಆತ ಕಡಿಮೆ ಖರ್ಚಿನಲ್ಲಿ ರಾಡಾರ್‌ನಂತೆ ಕೆಲಸ ಮಾಡಲು ಸಾಧ್ಯವಾಗುತ್ತದೆ. ಇದರಿಂದ ಅಪಾರ ಹಣ ಉಳಿಯುತ್ತದೆ. ಹೀಗೆ ಉಳಿಸಿದ ಹಣದಿಂದ ಅಲೆಮಾರಿಗಳ ಅಭಿವೃದ್ಧಿ ಸಾಧ್ಯವಾಗುತ್ತದೆ. ಆಧುನಿಕ ಜಗತ್ತಿನ ಅತಿರೇಕರಿಂದುಂಟಾದ ಅನೇಕ ಜೀವ ವಿರೋಧಿ ಸಂಕಷ್ಟಗಳಿಗೆ ಪರಿಹಾರ ಹಾಗೂ ಪರ್ಯಾಯವಾಗಿ ಪಾರಂಪರಿಕ ಜ್ಞಾನ ಸಹಾಯಕ್ಕೆ ಬರುತ್ತದೆ. ವಿವಿಧ ಗೋಷ್ಠಿಗಳಲ್ಲಿ ಹಲವು ಇಂತಹ ವಿಚಾರಮಂಥನ ನಡೆಸಲಾಗಿದೆ. ಬೀದರಿನ ದೇಸಿ ಸಮ್ಮೇಳನದಲ್ಲಿ ಈ ಕೆಳಗಿನ ಫಲಿತಗಳನ್ನು ಕಂಡುಕೊಳ್ಳಲಾಗಿದೆ. ಇದನ್ನು ಸಂಬಂಧಪಟ್ಟ ಇಲಾಖೆಗೆ ರವಾನಿಸಲಾಗಿದೆ.
ದೇಸಿ ಸಮ್ಮೇಳನ ೨೦೦೩ ರ ನಿರ್ಣಯಗಳು
೧. ಕರ್ನಾಟಕದಾದ್ಯಂತ ಚದುರಿಹೋಗಿರುವ ಎಲ್ಲ ಮಾದರಿಯ ಸಮಸ್ತ ಅಲೆಮಾರಿ ಜನಸಮುದಾಯಗಳ ಸಮಗ್ರ ಸಮೀಕ್ಷೆಗೆ ಕೂಡಲೇ ಸರ್ಕಾರ ಕ್ರಮಕೈಗೊಳ್ಳಬೇಕು. ಸಮೀಕ್ಷೆಯ ಸಂದರ್ಭದಲ್ಲಿ ಅವರ ಆರ್ಥಿಕ, ಸಾಮಾಜಿಕ, ಸಾಂಸ್ಕೃತಿಕ, ಶೈಕ್ಷಣಿಕ ಹಾಗೂ ರಾಜಕೀಯ ಸ್ಥಿತಿಗತಿಗಳ ಸಮಗ್ರಸ್ವರೂಪದ ವಿಸ್ತೃತ ವರದಿ ಸಿದ್ಧಿಪಡಿಸಬೇಕು. ಸಮೀಕ್ಷೆಗೆ ಅಗತ್ಯ ಆರ್ಥಿಕ ಸಂಪನ್ಮೂಲಗಳನ್ನು ಒದಗಿಸುವ ಮೂಲಕ ಈ ಕಾರ್ಯವನ್ನು ಕನ್ನಡ ವಿಶ್ವವಿದ್ಯಾಲಯಕ್ಕೆ ವಹಿಸಬೇಕು.
೨. ಶಾಶ್ವತ ನೆಲೆ ಮತ್ತು ಗುರುತು ಎರಡರಿಂದಲೂ ವಂಚಿತರಾದ ಇವರಿಗೆ ಕರ್ನಾಟಕದ ಎಲ್ಲೇ ಇದ್ದರೂ ಗುರುತಿಸಲು ಸಾಧ್ಯವಾಗುವಂತೆ ಮತ್ತು ಅವರ ಹಕ್ಕುಗಳನ್ನು ಪಡೆಯಲು ಹಾಗೂ ರಕ್ಷಿಸಿಕೊಳ್ಳಲು ಅನುವಾಗುವಂತೆ ವಿಶೇಷ ಗುರುತು ಚೀಟಿ ನೀಡಬೇಕು.
೩. ಪರಿಶಿಷ್ಟ ಪಂಗಡಗಳಿಗೆ ಪ್ರಸ್ತುತ ಇರುವ ಮೀಸಲಾತಿ ಪ್ರಮಾಣವನ್ನು ಹೆಚ್ಚಿಸಿ, ಅದರಲ್ಲಿ ಅಲೆಮಾರಿ ಸಮುದಾಯಗಳಿಗಾಗಿಯೇ ವಿಶೇಷ ಒಳ ಮೀಸಲಾತಿಯನ್ನು ಒದಗಿಸಬೇಕು.
೪. ಸಾಮಾಜಿಕವಾಗಿ ಸಂಪೂರ್ಣವಾಗಿ ತುಳಿತಕ್ಕೆ ಒಳಗಾದ ಅಲೆಮಾರಿ ಸಮುದಾಯಗಳ ಮೇಲೆ ದೌರ್ಜನ್ಯ ನಡೆಸುವ ಪಟ್ಟಭದ್ರರ ಮೇಲೆ ತೀವ್ರ ಸ್ವರೂಪದ ಕಠಿಣ ಕ್ರಮಕೈಗೊಳ್ಳಲು ಅನುವು ಮಾಡಿಕೊಡುವ ವಿಶೇಷ ಕಾನೂನು ರೂಪಿಸುವ ಮೂಲಕ ಅವರ ಭಯ ಮತ್ತು ಅಭದ್ರತೆಯ ಜೀವನಕ್ಕೆ ಕೊನೆ ಹಾಡಬೇಕು.
೫. ಅಲೆಮಾರಿ ಸಮುದಾಯಗಳ ವೈದ್ಯ ಕರಕುಶಲ ಕಲೆ, ಪ್ರದರ್ಶನ ಕಲೆ, ನಿಸರ್ಗ ವಿನ್ಯಾಸ ಮುಂತಾದ ಜ್ಞಾನ ಪರಂಪರೆಗಳನ್ನು ಉಳಿಸಿ ಬೆಳೆಸುವ ಪ್ರೋತ್ಸಾಹದಾಯಕ ಯೋಜನೆಗಳನ್ನು ರೂಪಿಸುವುದಲ್ಲದೆ ಅಂಥ ಯೋಜನೆಗಳು ಅವರ ಆರ್ಥಿಕ ಭದ್ರತೆಗೆ ದಾರಿಯಾಗುವಂತೆ ಕ್ರಮಕೈಗೊಳ್ಳಬೇಕು.
೬. ಜನಪದ ಕಲೆಗಳನ್ನು ಬೆಳೆಸಿ ಪ್ರೋತ್ಸಾಹ ನೀಡುವುದಕ್ಕಾಗಿ ಜನಪದ ರಂಗಾಯಣವನ್ನು ಕರ್ನಾಟಕ ಸರ್ಕಾರ ನಿರ್ಮಿಸಬೇಕು.
ಪ್ರತಿ ವರ್ಷ ನಡೆಯುವ ದೇಸಿ ಸಮ್ಮೇಳನದಲ್ಲಿ ಮಂಡಿತವಾದ ಪ್ರಬಂಧ, ಚಿಂತನ ಮಂಥನ ಹಾಗೂ ಭಾಷಣಗಳನ್ನು ಪುಸ್ತಕ ರೂಪದಲ್ಲಿ ತರುವುದು ಹಾಗೂ ಆ ಪುಸ್ತಕವನ್ನು ಸಮ್ಮೇಳನದಲ್ಲಿ ಬಿಡುಗಡೆ ಮಾಡುವುದು ಜಾನಪದ ಅಧ್ಯಯನ ವಿಭಾಗದ ಸಂಪ್ರದಾಯ. ಈ ಹಿನ್ನೆಲೆಯಲ್ಲಿ ‘ಮಾಟ-ಮಂತ್ರ-ಮೋಡಿ’ ಹಾಗೂ ‘ಅಲೆಮಾರಿಗಳ ಸ್ಥಿತಿಗತಿ’ ಅರಳಿವೆ. ಪ್ರಸ್ತುತ ಗ್ರಂಥದಲ್ಲಿ ಮೂರು ಭಾಗಗಳಾಗಿ ಆಯೋಜಿಸಲಾಗಿದೆ. ಮೊದಲ ಭಾಗದಲ್ಲಿ ಉದ್ಘಾಟನಾ ಸಮಾರಂಭ ಭಾಷಣಗಳನ್ನೂ ಮುದ್ರಿಸಲಾಗಿದೆ. ಇದರಲ್ಲಿ ಅನೇಕ ಭಾಷಣಗಳನ್ನು ಧ್ವನಿ ಸುರುಳಿಯಿಂದ ಲಿಪ್ಯಂತರ ಮಾಡಿಕೊಂಡಂಥವು. ಎರಡನೇ ಭಾಗದಲ್ಲಿ ಗೋಷ್ಠಿಗಳಲ್ಲಿ ಮಂಡಿಸಲಾದ ಪ್ರಬಂಧಗಳು, ಟಿಪ್ಪಣಿಗಳು, ಸಂವಾದಗಳು ಹಾಗೂ ಅಧ್ಯಕ್ಷ ಭಾಷಣಗಳಿವೆ. ಇದರಲ್ಲಿನ ಕೆಲವು ಅಧ್ಯಕ್ಷ ಭಾಷಣಗಳು ಲಿಪ್ಯಂತರ ಗೊಂಡವು. ಮೂರನೇ ಭಾಗದಲ್ಲಿ ಸಮಾರೋಪ ಸಮಾರಂಭದಲ್ಲಿನ ಭಾಷಣಗಳನ್ನು ನೀಡಲಾಗಿದೆ. ಇಲ್ಲಿಯೂ ಕೂಡ ಭಾಷಣಗಳನ್ನು ಲಿಪ್ಯಂತರಗೊಳಿಸಿಕೊಳ್ಳಲಾಗಿದೆ. ಧ್ವನಿ ಸುರುಳಿಯಿಂದ ಲಿಪ್ಯಂತರ ಗೊಳಿಸಿದವರ ಹೆಸರುಗಳನ್ನು ಆಯಾಯ ಭಾಷಣಗಳ, ಸಂವಾದಗಳ, ಟಿಪ್ಪಣಿಗಳ ಮತ್ತು ಪ್ರಬಂಧಗಳ ಕೆಳಗೆ ನೀಡಲಾಗಿದೆ. ಅಲ್ಲಿ ವ್ಯಕ್ತವಾಗುವ ಅಭಿಪ್ರಾಯಗಳಿಗೆ ಸಂಬಂಧ ಪಟ್ಟ ಭಾಷಣಕಾರರು, ಟಿಪ್ಪಣಿ ಮಂಡಿತರು, ಸಂವಾದಕರು ಹಾಗೂ ಪ್ರಬಂಧಕಾರರೇ ಜವಾಬ್ದಾರರಾಗಿರುತ್ತಾರೆ.
ಸಮ್ಮೇಳನದ ಸಭಾಧ್ಯಕ್ಷರಾದ ಡಾ. ಬಿ.ಎ. ವಿವೇಕ ರೈ ಅವರು ಕನ್ನಡ ಸಾಹಿತ್ಯ ಹಾಗೂ ಜಾನಪದದಲ್ಲಿ ಅನೇಕ ಮೌಲಿಕ ಗ್ರಂಥಗಳನ್ನು ಬರೆದಿದ್ದಾರೆ. ಇಂಥ ಪರಿಣಿತ, ಸಂಸ್ಕೃತಿ ಪ್ರಿಯ, ಚಿಂತನಾಶೀಲ ತಜ್ಞ ಸಮ್ಮೇಳನದ ಅಧ್ಯಕ್ಷರಾಗಿರುವುದು ದೇಸಿ ಸಮ್ಮೇಳನಕ್ಕೆ ಮೆರಗನ್ನು ತಂದಿದೆ. ಈ ಮೂಲಕ ಜಾನಪದ ಲೋಕವನ್ನು ಗೌರವಿಸಿದಂತಾಗಿದೆ. ವಿಭಾಗವು ಇನ್ನು ಮುಂದೆಯೂ ಇಂತಹ ತಜ್ಞರನ್ನು ಆಯ್ಕೆ ಮಾಡಿ ತನ್ನ ಸಂಪ್ರದಾಯವನ್ನು ಮುಂದುವರೆಸುತ್ತದೆ. ಮಾನ್ಯ ಕುಲಪತಿಗಳು, ಜಾನಪದ ವಿದ್ವಾಂಸರೂ ಆದ ಡಾ. ಬಿ.ಎ. ವಿವೇಕ ರೈ ಅವರು ಪ್ರಿಯ ನುಡಿಗಳನ್ನು ಬರೆದು ಪ್ರೋತ್ಸಾಹಿಸಿದ್ದಾರೆ. ಅವರಿಗೆ, ಈ ಗ್ರಂಥವನ್ನು ಸಂಪಾದಿಸಲು ಅನುವು ಮಾಡಿಕೊಟ್ಟ ಹಿಂದಿನ ಕುಲಪತಿಗಳಾದ ಡಾ. ಎಚ್.ಜೆ. ಲಕ್ಕಪ್ಪಗೌಡ ಅವರಿಗೆ, ಕೃತಿಯ ಪ್ರಕಟಣೆಗೆ ಆಡಳಿತಾತ್ಮಕ ಅನುಮೋದನೆ ನೀಡಿದ ಮಾನ್ಯ ಕುಲಸಚಿವರಾದ ಡಾ. ಕರೀಗೌಡ ಬೀಚನಹಳ್ಳಿ ಅವರಿಗೆ, ಪುಸ್ತಕ ಅರ್ಥಪೂರ್ಣವಾಗಿ ರೂಪುಗೊಳ್ಳಲು ಕಾರಣರಾದ ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ. ಮಲ್ಲೇಪುರಂ ಜಿ.ವೆಂಕಟೇಶ ಅವರಿಗೆ, ಪ್ರಸಾರಾಂಗದ ಹಿಂದಿನ ನಿರ್ದೇಶಕರುಗಳಾದ ಡಾ. ಹಿ.ಚಿ.ಬೋರಲಿಂಗಯ್ಯ ಮತ್ತು ಪ್ರೊ. ಎ.ವಿ. ನಾವಡ ಅವರುಗಳಿಗೆ ಕೃತಜ್ಞತೆಗಳು.
ಈ ಕೃತಿ ಅಂದವಾಗಿ ಬರಲು ಕಾರಣರಾದ ಪ್ರಸಾರಾಂಗದ ಸಹಾಯಕ ನಿರ್ದೇಶಕ ಶ್ರೀ ಬಿ.ಸುಜ್ಞಾನಮೂರ್ತಿ ಮತ್ತು ಶ್ರೀ ಎಚ್.ಬಿ. ರವೀಂದ್ರ ಅವರಿಗೆ ಮುಖಪುಟ ವಿನ್ಯಾಸ ಮಾಡಿದ ಕಲಾವಿದ ಶ್ರೀ ಕೆ.ಕೆ. ಮಕಾಳಿ ಅವರಿಗೆ, ಅಕ್ಷರ ಸಂಯೋಜನೆಯನ್ನು ಅಚ್ಚುಕಟ್ಟಾಗಿ ಮಾಡಿಕೊಟ್ಟ ವಿದ್ಯಾರಣ್ಯ ಗಣಕ ಕೇಂದ್ರದ ಶ್ರೀ ಜೆ. ಬಸವರಾಜ ಅವರಿಗೆ ವಿಭಾಗದ ಸಹೋದ್ಯೋಗಿಗಳಾದ ಡಾ. ಮಂಜುನಾಥ ಬೇವಿನಕಟ್ಟಿ, ಡಾ. ಹೆಬ್ಬಾಲೆ ಕೆ. ನಾಗೇಶ್, ಡಾ|| ಸಿ.ಟಿ. ಗುರುಪ್ರಸಾದ್, ಡಾ|| ಹರಿಶ್ಚಂದ್ರ ಎಸ್. ದಿಗ್ಸಂಗಿಕರ್ ಅವರಿಗೆ ಕೃತಜ್ಞತೆಗಳು.
ಈ ಪುಸ್ತಕ ಸಿದ್ಧಗೊಳ್ಳಲು ಹಲವು ಹಂತಗಳಲ್ಲಿ ಸಹಕರಿಸಿದ ವಿದ್ಯಾರ್ಥಿ ಮಿತ್ರರಾದ ಮೋಹನ್ ಎಸ್., ದುರ್ಗಾ ಪ್ರವೀಣ, ಚಂದ್ರಪ್ಪ ಸೊಬಟಿ, ಅರುಣ್‌ಕುಮಾರ್ ಜೋಳ ಕೂಡ್ಲಿಗಿ, ನಿಸಾರ್ ಅಹಮದ್, ಸುಮಂಗಲ ಅತ್ತಿಗೇರಿ, ಲಿಂಗಪ್ಪ, ಸುನಂದಾ ಎಂ., ತಾರಾಮತಿ, ಶಮೀನಾಬಾನು, ನೇತ್ರಾವತಿ, ಗವಿಸಿದ್ದಪ್ಪ, ನಾಗವರ್ಮ, ವಸಂತ ಕುಮಾರ ಪುತ್ತಿ, ರುದ್ರಮುನಿ. ಎಲ್, ಇಸ್ಮಾಯಿಲ್ ಜಬ್ಬೀರ್‌, ಹಂದ್ರಾಳ ಮಾರ್ಕಂಡೇಯ ರಾಜಶೇಖರಪ್ಪ, ರಾಧಮ್ಮ, ಕೃಷ್ಣವೇಣಿ, ಗುರುಪ್ರಸಾದ್, ಕೃಷ್ಣಹರಿ, ಕರಣಂ ಪ್ರಭಾಕರ ದೇವರಕುರಿ ಓಬಯ್ಯ ಇವರೆಲ್ಲರನ್ನೂ ಪ್ರೀತಿಯಿಂದ ನೆನೆಯುತ್ತೇನೆ.
* * *
ಅಲೆಮಾರಿಗಳ ಸ್ಥಿತಿಗತಿ: ಮುಖ್ಯ  ಅತಿಥಿ ಭಾಷಣ
‘ಸಿರಿಗನ್ನಡಂ ಗೆಲ್ಗೆ’, ಇಂದಿನ ಈ ದೇಸಿ ಸಮ್ಮೇಳನದ ಸರ್ವಾಧ್ಯಕ್ಷರಾದಂತಹ ಡಾ. ಬಿ.ಎ. ವಿವೇಕ ರೈ ಅವರಿಗೆ ವಂದಿಸುತ್ತಾ ಈ ಒಂದು ವಿಚಾರ ಸಂಕಿರಣ ಉದ್ಘಾಟನಾ ಕಾರ್ಯಕ್ರಮದ ಅಧ್ಯಕ್ಷತೆಯನ್ನು ವಹಿಸುವಂತಹ ಶ್ರೀ ಎಂ.ಜಿ. ಈಶ್ವರಪ್ಪನವರೇ, ಉದ್ಘಾಟಕರಾದಂತಹ ಡಾ. ಚೆನ್ನಣ್ಣವಾಲೀಕಾರ ಅವರೇ, ಇಲ್ಲಿ ನಡೆದಿರುವ ಎಲ್ಲಾ ಸಭಿಕರೇ, ಪತ್ರಕರ್ತರೇ ಇವತ್ತು ಬೀದರ ಜನತೆಗೆ ಒಂದು ವಿಶೇಷ ಔತಣ. ಬುಡಕಟ್ಟು ಜನಾಂಗ ಅಥವಾ ಅಲೆಮಾರಿ ಜನಾಂಗದ ಬದುಕು ಹಾಗೂ ಸಮಕಾಲೀನ ಸಮಾಜದ ಒಂದು ಚಿತ್ರ ಇವೆರಡರಲ್ಲಿ ಸಮನ್ವಯತೆಯನ್ನು ಸಾಗಿಸುವಂತ ದಿಕ್ಕಿನಲ್ಲಿ ಇವತ್ತು ಇಲ್ಲಿ ಹಲವಾರು ವಿದ್ವಾಂಸರುಗಳಿಂದ ಸಂವಾದ ಗೋಷ್ಠಿಗಳು ನಡೆಯಲಿವೆ. ನಮ್ಮ ಜನಪದರು ಬಹಳ ವಿಶಿಷ್ಟರೂಪದ ಬದುಕನ್ನು ಬದುಕಿದ್ದರು. ಅಲ್ಲಿ ಅಪರೂಪದ ಮೌಲ್ಯಗಳಾದ ನಂಬಿಕೆ, ಸತ್ಯ, ಶಿಸ್ತು, ಪ್ರಾಮಾಣಿಕತೆ ಇಂಥಾ ಮೌಲ್ಯಗಳನ್ನಿಟ್ಟುಕೊಂಡು ಬದುಕಿದಂತಹ ನಮ್ಮ ಒಂದು ಭಾರತದ ಸಂದರ್ಭಕ್ಕೆ ಇವತ್ತು ಐವತ್ತು ವರ್ಷಗಳ ಒಂದು ಅವಧಿಯಲ್ಲಿ ಈ ಎಲ್ಲಾ ಮೌಲ್ಯಗಳಿಗೆ ಸ್ವಲ್ಪಮಟ್ಟಿಗೆ ಧಕ್ಕೆ ಬಂದಿದೆ. ಇವತ್ತಿನ ಒಂದು ಸಂದರ್ಭ ಈ ನಾಗರೀಕತೆ ಹೆಸರಿನಲ್ಲಾಗಲೀ, ಆಧುನಿಕತೆಯ ಹೆಸರಿನಲ್ಲಾಗಲೀ ಸಾವಿರಾರು ವರ್ಷಗಳಿಂದ ನಂಬಿಕೊಂಡು ಬಂದಂತಹ ಈ ಮೌಲ್ಯಗಳು ಇವತ್ತು ವಿಚಾರ ಸಂಕಿರಣದಲ್ಲಿ ವಿಚಾರ ಮಂಡನೆಯಲ್ಲಿ ಚರ್ಚಿಸುವಂತಹ ಅನಿವಾರ್ಯ ಪ್ರಸಂಗಕ್ಕೆ ಬಂದು ನಿಂತಿದ್ದೇವೆ.
ಭಾರತ ನಿಜವಾಗಿಯೂ ಜಗತ್ತಿನಲ್ಲಿಯೇ ಒಂದು ಶ್ರೀಮಂತ ರಾಷ್ಟ್ರ. ನಮ್ಮ ಮೌಲ್ಯಗಳನ್ನು ಆಧಾರವಾಗಿಟ್ಟುಕೊಂಡು ಮಾತನಾಡಬೇಕಾದರೆ ನಾವು ನಿಜವಾಗಿಯೂ ಶ್ರೀಮಂತರು. ಆದರೆ ಬೇರೆ ದೃಷ್ಟಿಯಿಂದ ಮಾತನಾಡಲಿಕ್ಕೆ ಹೋದಾಗ ನಾವು ಬಡವರು ಅಂತಾ ಕರೆದುಕೊಳ್ಳುತ್ತಾ ಇದೀವಿ. ಇದು ಒಂದು ದುರ್ದೈವ ಸಂಗತಿ. ಸ್ವಾತಂತ್ರ್ಯ ನಂತರದ ಈ ಆಧುನಿಕತೆಯ ಪ್ರಭಾವದಲ್ಲಿ ಎಲ್ಲಾ ಮೌಲ್ಯಗಳು ಕೊಚ್ಚಿಕೊಂಡು ಹೋಗ್ತಾ ಇವೆ. ಆದರೂ ಸಾವಿರಾರು ವರ್ಷಗಳಿಂದ ಕಟ್ಟಿದಂತಹ ಈ ಒಂದು ಸಾಮಾಜಿಕ ಸ್ಥಿತಿಗೆ ಅಷ್ಟು ಸುಲಭವಾಗಿ ಆ ಪ್ರವಾಹ ಕೊಚ್ಚಿಕೊಂಡು ಹೋಗದೆ, ಸ್ಥಿರವಾಗಿ ನಿಂತು ಇಂಥ ಒಂದು ಸಂದರ್ಭಗಳು ನಾವು ಇವತ್ತು ನಿರ್ಮಾಣ ಮಾಡಿಕೊಂಡು ಆ ಕುರಿತು ಚಿಂತನೆ ಮಾಡ್ತಾ ಇದೀವಿ.
ಆಧುನಿಕತೆ ಹಾಗೂ ಅಲೆಮಾರಿತನ ಈ ಎರಡರ ಮಧ್ಯದಲ್ಲಿ ಇವತ್ತು ನಾಗರೀಕ ಜೀವನ ನಿಂತಿದೆ. ನಾಗರೀಕ ಅನ್ನೋದು ಸಹ ಇವತ್ತು ನಾವುಗಳು ಸಹ ಒಂದು ಅಲೆಮಾರಿಯ ಜೀವನವನ್ನು ಅನುಭವಿಸುವ ಸ್ಥಿತಿಯಲ್ಲಿದ್ದೇವೆ. ಗ್ರಾಮೀಣ ಪ್ರದೇಶದಿಂದ ನಗರಕ್ಕೆ ಬಂದವರು. ನಗರದಿಂದ ಮಹಾನಗರಕ್ಕೆ, ಮಹಾನಗರದಿಂದ ಇನ್ನು ವಿದೇಶಕ್ಕೆ ಹೋಗಬೇಕು. ಅಂತಹ ತವಕದಲ್ಲಿ ಇಡೀ ಮಾನವ ಜನಾಂಗ ಚಿಂತನೆ ಮಾಡ್ತಾ ಇದೆ. ಇಂಥಾ ಒಂದು ಸಂದರ್ಭದಲ್ಲಿ ಹಿರಿಯ ಜಾನಪದ ವಿದ್ವಾಂಸರಾದಂತಹ ಹಂಪಿ ವಿಶ್ವವಿದ್ಯಾಲಯದ ಕುಲಪತಿಗಳಾದ ಡಾ. ಎಚ್.ಜೆ. ಲಕ್ಕಪ್ಪಗೌಡ ಅವರು ಇಂಥಾ ಒಂದು ಚಿಂತನೆಗಾಗಿ ಜನರ ಮುಂದೆ ಸುಮಾರು ಮೂರು ದಿನದ ಸಮ್ಮೇಳನವನ್ನು ಹಮ್ಮಿಕೊಂಡಿದ್ದಾರೆ. ಇವತ್ತು ನಾವುಗಳೆಲ್ಲ ಇಂಥ ಒಂದು ಸಂದರ್ಭ ಸದುಪಯೋಗ ಮಾಡಿಕೊಂಡು ನಾಗರೀಕ ಜನಾಂಗವಾಗಲಿ, ವೈಚಾರಿಕತೆ ಕಡೆ ಹೋಗುವಂತ ಜನಾಂಗವಾಗಲಿ ನಾವೆಲ್ಲ ಸೇರಿಕೊಂಡು ನಮ್ಮ ಭವಿಷ್ಯದ ಜೀವನ, ನಮ್ಮ ಮುಂದಿನ ಜೀವನ ಯಾವ ಸ್ವರೂಪದಲ್ಲಿರಬೇಕು ಅಂತಹ ಸ್ಪಷ್ಟವಾದ ಕಲ್ಪನೆ ಇಟ್ಟುಕೊಂಡು ಈ ಚರ್ಚೆ ಮೂಲಕ ರೂಪಿಸಿಕೊಳ್ಳಬೇಕಾದಂತಹ ಸಂದರ್ಭ ಇದು. ಇಂಥ ಒಂದು ಸಂದರ್ಭ ನಮಗೆ ಹಂಪಿ ವಿಶ್ವವಿದ್ಯಾಲಯದವರು ಒದಗಿಸಿಕೊಟ್ಟಿದ್ದಾರೆ. ಅದಕ್ಕಾಗಿ ನಾನು ನನ್ನ ಪರವಾಗಿ ವಿಶ್ವವಿದ್ಯಾಲಯದ ಎಲ್ಲಾ ಮಹನೀಯರಿಗೆ ವಂದನೆಗಳನ್ನು ಅರ್ಪಿಸುತ್ತೇನೆ. ಇವತ್ತು ಡಾ. ಚೆನ್ನಣ್ಣವಾಲೀಕಾರ ಅಂತವರಾಗಲೀ, ಡಾ. ಹಿ.ಶಿ. ರಾಮಚಂದ್ರೇಗೌಡರಂತಹ ವಿದ್ವಾಂಸರು ಬೀದರಿಗೆ ಬಂದಿದ್ದಾರೆ. ನಮ್ಮೆಲ್ಲರ ಸೌಭಾಗ್ಯ. ಅದರಲ್ಲಿಯೂ ಡಾ. ಬಿ.ಎ. ವಿವೇಕ ರೈ ಅವರು ಜಾನಪದ ಮತ್ತು ಶಿಷ್ಟ ಸಾಹಿತ್ಯಗಳೆರಡರಲ್ಲಿ ಸಾಕಷ್ಟು ಕೆಲಸ ಮಾಡಿದಂತಹ ಮಹಾನುಭಾವರು. ಅಂಥ ಮಹಾನುಭಾವರೆಲ್ಲರ ಉಪನ್ಯಾಸವನ್ನು ಬೀದರ ಜನತೆಯು ಕೇಳಿ ಬಹಳಷ್ಟು ಸಂತೋಷಪಟ್ಟಿದ್ದಾರೆ. ಇಂಥ ಪ್ರಸಂಗಗಳು ಮತ್ತೊಂದು ಸಲ ಬೀದರಲ್ಲಿ ಒದಗಿಬರಲಿ ಅಂತ ಆಶಿಸುತ್ತಾ ನಮಗೆ ಮಾತನಾಡಲು ಅವಕಾಶ ಮಾಡಿಕೊಟ್ಟ ಎಲ್ಲರಿಗೂ ಧನ್ಯವಾದಗಳನ್ನರ್ಪಿಸುತ್ತಾ ನನ್ನ ನಾಲ್ಕು ಮಾತು ಮುಗಿಸುತ್ತೇನೆ. ನಮಸ್ಕಾರ.
* * *
ಅಲೆಮಾರಿಗಳ ಸ್ಥಿತಿಗತಿ: ಅಧ್ಯಕ್ಷ ಭಾಷಣ
ಬಸವಣ್ಣನವರ ಜಿಲ್ಲೆಯಾದಂತಹ ಬೀದರಿನಲ್ಲಿ ನಡೆಯುತ್ತಿರುವಂತಹ ಈ ದೇಸಿ ಸಮ್ಮೇಳನದ ಸರ್ವಾಧ್ಯಕ್ಷರು ಹಾಗೂ ನನ್ನ ಹಿರಿಯ ಮಿತ್ರರಾದಂತಹ ಡಾ. ಬಿ.ಎ. ವಿವೇಕ ರೈ ಅವರೇ, ಕನ್ನಡ ವಿಶ್ವವಿದ್ಯಾಲಯದ ಕುಲಪತಿಗಳು ಈ ದೇಸಿ ಸಮ್ಮೇಳನದ ರೂಪಕರ್ತರಾದ ಡಾ. ಎಚ್.ಜೆ. ಲಕ್ಕಪ್ಪಗೌಡರವರೇ, ವಿಚಾರ ಸಂಕಿರಣದ ಉದ್ಘಾಟನೆಯನ್ನು ನೆರವೇರಿಸಿದಂತಹ ಮಿತ್ರ ಚೆನ್ನಣ್ಣವಾಲೀಕಾರ ಅವರೇ, ಪ್ರೊ. ಸಿದ್ರಾಮಪ್ಪ ಮಾಸ್ತಿಮಾಡೆ ಅವರೇ, ವಿದ್ವಾಂಸ ಮಿತ್ರರೇ ಹಾಗೂ ಕನ್ನಡ ಬಂಧುಗಳೇ. ಈ ವಿಚಾರ ಸಂಕಿರಣದ ಅಧ್ಯಕ್ಷತೆಯನ್ನು ವಹಿಸಬೇಕಾದಂತಹ ಅನಿರೀಕ್ಷಿತವಾದಂತಹ ಸಂದರ್ಭ ಬಂತು. ಗುಲ್ಬರ್ಗಾ ವಿಶ್ವವಿದ್ಯಾಲಯದ ನಿವೃತ್ತ ಪ್ರಾಚಾರ್ಯರಾದ ಡಾ. ಎಂ.ಜಿ. ಬಿರಾದರ ಅವರು ವಹಿಸಬೇಕಾದ ಈ ಕೆಲಸವನ್ನು ನಾನು ವಹಿಸಿದ್ದೇನೆ.
ನಾನು ಈ ಸಮ್ಮೇಳನದಲ್ಲಿ ಭಾಗವಹಿಸಿ, ನಮ್ಮ ಅಲೆಮಾರಿಗಳ ಕುರಿತಂತೆ ಅಧ್ಯಯನ ಮಾಡಿದಂತಹ, ಕ್ಷೇತ್ರಕಾರ್ಯ ಮಾಡಿದಂತಹ ವಿಚಾರ ಸಂಕಿರಣಗಳನ್ನು ಕೇಳಲಿಕ್ಕೆ ಬಂದಂತಹ ನನಗೆ ಕುಲಪತಿಗಳಾದ ಡಾ. ಎಚ್.ಜೆ.ಲಕ್ಕಪ್ಪಗೌಡ ಅವರು ಈ ಅಧ್ಯಕ್ಷ ಸ್ಥಾನವನ್ನು ಅಲಂಕರಿಸಲಿಕ್ಕೆ ಹೇಳಿದ್ದಾರೆ. ಅದೊಂದು ದೊಡ್ಡ ಭಾಗ್ಯ ಅಂತ ನಾನು ಭಾವಿಸುತ್ತೇನೆ. ಮದುವೆಯನ್ನು ನೋಡಲಿಕ್ಕೆ ಬಂದವರಿಗೆ ಗ್ಯಾಸ್ ಲೈಟ್‌ನ್ನು ಹೊರಿಸುತ್ತಾರೆ ಅಂತ ಒಂದು ಮಾತಿದೆ. ಆ ಗ್ಯಾಸ್ ಲೈಟನ್ನು ನಾನು ಬಹಳ ಸಂತೋಷದಿಂದ ಹೊತ್ತು ಕೊಳ್ಳುತ್ತೇನೆ ಅಂತ ಅಂದುಕೊಳ್ಳುತ್ತೇನೆ. ಇವತ್ತು ನಾಳೆ, ನಾಡಿದ್ದು ನಡೆಯುವ ಈ ಸಮ್ಮೇಳನ ನಿಜಕ್ಕೂ ಬಹಳ ವಿಶಿಷ್ಟವಾದ ಸಮ್ಮೇಳನ. ಕರ್ನಾಟಕದಲ್ಲಿ ಜಾನಪದವನ್ನು ಕುರಿತು ಹಾಗೆ ಬಹಳ ವಿಶೇಷವಾದ ಅಧ್ಯಯನ ನಡೆದಿದೆ. ಬೇರೆ ಯಾವ ರಾಜ್ಯಗಳಲ್ಲೂ ಇಷ್ಟರಮಟ್ಟಿಗೆ ಅಧ್ಯಯನ ನಡೆದಿಲ್ಲ. ಆದರೆ ಅದೇಕೋ ಏನೋ ಇಷ್ಟು ವರ್ಷಗಳವರೆಗೆ ಅಲೆಮಾರಿಗಳನ್ನು ಒಂದು ದೇಸಿ ಸಮ್ಮೇಳನದಲ್ಲಿ ಸಂಪೂರ್ಣವಾಗಿ ಅಧ್ಯಯನ ಮಾಡಿದಂತಹ ಸಮ್ಮೇಳನ ನಡೆದಿರಲಿಲ್ಲ. ಅಲ್ಲೋ ಇಲ್ಲೋ ಕೆಲ ಲೇಖನಗಳು, ಕೆಲ ಸಂಶೋಧನಾ ಪ್ರಬಂಧಗಳು ಪ್ರಕಟ ಆಗಿವೆ. ಆದರೆ ಅಲೆಮಾರಿಗಳನ್ನು ಕುರಿತಾಗಿ ಇಡಿಯಾಗಿ ಒಂದು ಸಮ್ಮೇಳನ ನಡೀತಾ ಇರೋದು ಬಹಳ ಸ್ತುತ್ಯಾರ್ಹವಾದಂತಹ ಮತ್ತು ಅಭಿನಂದನಾರ್ಹವಾದಂತಹ ಕೆಲಸ ಎಂದು ನಾನು ಭಾವಿಸ್ತಾ, ಈ ಕೆಲಸವನ್ನು ಮಾಡುತ್ತಾ ಇರುವಂತಹ ಹಂಪಿಯ ಕನ್ನಡ ವಿಶ್ವವಿದ್ಯಾಲಯವನ್ನು ಮತ್ತು ಇಲ್ಲಿಯ ಜಿಲ್ಲಾಡಳಿತವನ್ನು ಮತ್ತು ಕರ್ನಾಟಕ ಕಾಲೇಜಿನ ಎಲ್ಲಾ ಸಿಬ್ಬಂದಿವರ್ಗವನ್ನು ಅಲೆಮಾರಿಗಳ ಪರವಾಗಿ ಮತ್ತು ಜಾನಪದ ವಿದ್ವಾಂಸರ ಪರವಾಗಿ ಹೃತ್ಪೂರ್ವಕ ಅಭಿನಂದನೆಗಳನ್ನು ಸಲ್ಲಿಸುತ್ತೇನೆ.
ಸ್ನೇಹಿತರೇ, ಮಿತ್ರ ಚೆನ್ನಣ್ಣವಾಲೀಕಾರ ಅವರು ನಮ್ಮ ಯುರೋಪ ರಾಷ್ಟ್ರಗಳಲ್ಲಿರುವಂತಹ ಅನೇಕ ಅಲೆಮಾರಿ ಜನಾಂಗಗಳನ್ನು ಕುರಿತು ಮಾತನಾಡಿದರು. ಕರ್ನಾಟಕದಲ್ಲಿ ಬೇಕಾದಷ್ಟು ಅಲೆಮಾರಿ ಜನಾಂಗಗಳು ನಮ್ಮ ಸುತ್ತಾ ಇವೆ. ನಾವು ಅವುಗಳನ್ನು ಗಮನಿಸಿದರೆ ನಮಗೆ ಆಶ್ಚರ್ಯ ಆಗುವಷ್ಟು ಅಂಶಗಳು ನಮ್ಮ ಕಣ್ಣ ಮುಂದೆ ಕಾಣ್ತಾ ಹೋಗ್ತಾವೆ. ಅವರ ನಂಬಿಕೆಗಳು, ಅವರ ಆಚಾರಗಳು, ಅವರ ದೈವ ನಂಬಿಕೆಗಳು, ಅವರ ಕಲೆಗಳು, ಅವರ ಭಾಷೆ ಇವೆಲ್ಲವೂ ನಮ್ಮಲ್ಲಿ ಬೆರಗನ್ನುಟ್ಟಿಸುವ ಅಂಶಗಳು ಅಂತ ನನಗೆ ಈಗಲೂ ಅನಿಸುತ್ತದೆ. ನಮ್ಮಲ್ಲಿ ಬರುವಂತಹ ಈ ಹೆಳವರಾಗಲಿ, ಹಕ್ಕಿಪಿಕ್ಕಿಗಳಾಗಲಿ, ಕಣ್ಣಕಟ್ಟೋರಾಗಲಿ, ಮೋಡಿ ಮಾಡೋರಾಗಲಿ, ಮೊಂಡರಾಗಲಿ, ಇವರೆಲ್ಲ ನಮ್ಮ ಕಣ್ಣಿಗೆ ಇಂದು ಕಾಣಿಸುತ್ತಿಲ್ಲ. ಆದರೆ ಅವರು ಇದ್ದಾರೆ. ಹಿಂದೆ ನಮ್ಮ ಊರುಗಳಿಗೆ, ಹಳ್ಳಿಗಳಿಗೆ, ಗ್ರಾಮೀಣ ಪ್ರದೇಶಗಳಿಗೆಲ್ಲಾ ಅವರು ಆಗಾಗ ಬಂದು ತಮ್ಮ ಕಲೆಯನ್ನು ಪ್ರದರ್ಶಿಸಿ ತಮ್ಮ ಹೊಟ್ಟೆಪಾಡನ್ನು ನೋಡಿಕೊಳ್ಳುತ್ತಾ ಇದ್ರು ಅನ್ನೋದು ನಮಗೆ ಇವತ್ತು ವ್ಯಕ್ತವಾಗುತ್ತದೆ. ನಮ್ಮ ಇವತ್ತಿನ ಚರಿತ್ರೆಯನ್ನು ಗಮನಿಸಿದರೆ ಎಷ್ಟೋ ಜನ ಈ ಅಲೆಮಾರಿ ಜನಾಂಗದವರು ಒಂದು ರೀತಿಯ ಗೂಢಾಚಾರಿಯ ಕೆಲಸವನ್ನು ಮಾಡುತ್ತಾ ಇದ್ರು ಎನ್ನುವ ವಿಷಯ ಗೊತ್ತಾಗುತ್ತಾ ಹೋಗುತ್ತದೆ. ಒಂದು ರಾಜ್ಯದಿಂದ ಇನ್ನೊಂದು ರಾಜ್ಯಕ್ಕೆ ಹೋಗುವಂತದ್ದು. ತಮ್ಮ ಕಲೆಗಳನ್ನು ಪ್ರದರ್ಶನ ಮಾಡುವಂತದ್ದು ಆ ರಾಜ್ಯದಲ್ಲಿ ತಮಗೆ ತಮ್ಮ ರಾಜ್ಯಕ್ಕೆ ಬೇಕಾಗುವಂತಹ ವಿಷಯವನ್ನು ಸಂಗ್ರಹ ಮಾಡಿಕೊಂಡು ಅವರು ವಾಪಾಸು ಬರ್ತಾ ಇದ್ರು ಅನ್ನುವಂತಹದ್ದು ನಮಗೆ ಈಗಲೂ ಸ್ಪಷ್ಟವಾಗಿ ಗೊತ್ತಾಗುತ್ತದೆ.
ಈ ದುರುಗ ಮುರುಗಿಯವರನ್ನು ಕುರಿತು ಕೆಲವು ಜನ ಹೇಳ್ತಾ ಹೋಗ್ತಾರೆ. ಹಾಗೆ ಯಾವುದಾದರೂ ಪ್ರದೇಶದಲ್ಲಿ ಓಡಾಡ್ತಕ್ಕಂತಹ ಈ ಜನ ಬಹಳ ಸಂಸ್ಕೃತಿ ಸಂಪನ್ನರಾದ ಜನ ಅನಿಸುತ್ತದೆ. ನಾವು ಒಂದು ಕಡೆಗೆ ನೆಲೆ ನಿಂತು ಒಂದಿಷ್ಟು ಆಚರಣೆಗಳನ್ನು, ನಂಬಿಕೆಗಳನ್ನು, ರೂಢಿಸಿಕೊಂಡಿದ್ದಾರೆ. ಬಹಳಷ್ಟು ಪ್ರದೇಶಗಳಲ್ಲಿ ಓಡಾಡುವಂತಹ ಜನ ಬಹಳ ವೈವಿಧ್ಯಮಯವಾದ ಸಂಸ್ಕೃತಿಯನ್ನು ರೂಢಿಸಿಕೊಂಡಿರುತ್ತಾರೆ ಅನ್ನುವಂತಹದ್ದೇ ನನ್ನ ತಿಳುವಳಿಕೆ. ಹೀಗೆ ರೂಢಿಸಿಕೊಂಡಂಥ ಅಲೆಮಾರಿ ಜನಾಂಗವನ್ನು ಅಧ್ಯಯನ ಮಾಡುವಂತದ್ದು ನಮ್ಮ ವಿದ್ವಾಂಸರಿಗೆ ಒಂದು ಸವಾಲೇ ಸರಿ. ಕ್ಷೇತ್ರಕಾರ್ಯ ಮಾಡಲಿಕ್ಕೆ ಹೋದರೆ ನಮಗೆ ಇವರ್ಯಾರು ಸಿಗೋದೇ ಇಲ್ಲ. ಯಾಕೆ ಅಂದರೆ ಇವರು ಒಂದು ಊರಿಂದ ಮತ್ತೊಂದು ಊರಿಗೆ ಹೋಗ್ತಾನೆ ಇರ್ತಾರೆ. ಅವರ ಭಾಷೆಯನ್ನು ನಾವು ಅರ್ಥ ಮಾಡಿಕೊಳ್ಳುವಂತಹದ್ದು, ಅವರಿಗೆ ಬರುವ ಕನ್ನಡದಲ್ಲಿ ಅವರಿಗಿರುವಂತಹ ವಿಧಿಗಳನ್ನು ಆಚರಣೆಗಳನ್ನು, ಕಲೆಗಳನ್ನು, ಭಾಷೆ, ಅವರ ಮೌಖಿಕ ಪರಂಪರೆಯನ್ನು ಸಂಗ್ರಹಿಸುವುದು ಬಹಳ ಕಷ್ಟಕರವಾದ ಕೆಲಸ. ನಮ್ಮ ಈ ಮೂರು ದಿವಸದ ಈ ಸಮ್ಮೇಳನದಲ್ಲಿ ಸುಮಾರು ಇಪ್ಪತ್ತೈದರಿಂದ ಮೂವತ್ತು ಜನ ವಿದ್ವಾಂಸರು ಈ ಕೆಲಸವನ್ನು ಮಾಡಿದ್ದಾರೆ. ಈ ಸಮ್ಮೇಳನಕ್ಕೆ ಇಟ್ಟಿರುವಂತಹ ಶೀರ್ಷಿಕೆಯು ಅಷ್ಟೇ ಚೆನ್ನಾಗಿದೆ. ‘ಸಮಕಾಲೀನ ಸಮಾಜ ಹಾಗೂ ಅಲೆಮಾರಿಗಳು, ಇವತ್ತು ಅಲೆಮಾರಿಗಳಿಗೆ ನಮ್ಮ ಸರ್ಕಾರದ ನಿಯಮಗಳ ಪ್ರಕಾರ ಆಶ್ರಯ ಯೋಜನೆಯಲ್ಲಿ ಮನೆಗಳನ್ನು ಕಟ್ಟಿಸಿ ಕೊಡುವಂತದ್ದು, ಅವರ ಒಂದು ಕೆಲಸಗಳಲ್ಲಿ ನೆಲೆ ನಿಲ್ಲುವಂತೆ ನೋಡಿಕೊಳ್ಳುವಂತದ್ದು, ಅವರ ಮಕ್ಕಳಿಗೆ ಶಿಕ್ಷಣವನ್ನು ಕೊಟ್ಟು ಅವರನ್ನು ಸುಸಂಸ್ಕೃತರನ್ನಾಗಿ ಮಾಡುವಂತದ್ದು, ಇವೆಲ್ಲ ನಮ್ಮ ಮುಖ್ಯ ಉದ್ದೇಶಗಳಾಗಿವೆ. ಈ ಉದ್ದೇಶಗಳನ್ನು ಸರಿ ಮಾಡಿಕೊಳ್ಳಬೇಕು ಅನ್ನೋದಾದರೆ, ಅವರನ್ನ ಅಧ್ಯಯನ ಮಾಡ್ತಾ ಅವರನ್ನು ಒಂದು ಕಡೆ ನೆಲೆನಿಲ್ಲಿಸುವಂತಹ ಕೆಲಸಗಳನ್ನು ವಿಶ್ವವಿದ್ಯಾಲಯಗಳು, ಸಂಘ ಸಂಸ್ಥೆ ಮಾಡಬೇಕಾಗಿದೆ. ಇದು ಹಿಂದಿಗಿಂತಲೂ ಬಹಳ ಇವತ್ತು ಅಗತ್ಯವಾಗಿದೆ ಅಂತ ಅಂದುಕೊಂಡಿದ್ದೇನೆ.
ನಮ್ಮ ಸಮ್ಮೇಳನದ ಈ ಕೊನೆಯ ದಿವಸ ಲಕ್ಷ್ಮಣ ಗಾಯಕ್ವಾಡ ಅವರು ಆಗಮಿಸುತ್ತಿದ್ದಾರೆ. ಲಕ್ಷ್ಮಣ ಗಾಯಕ್ವಾಡರ ‘ಉಚಲ್ಯ’ ಕೃತಿ ನಮ್ಮ ಕನ್ನಡ ನಾಡಿನಲ್ಲಿ ಅನುವಾದ ಆದ ತಕ್ಷಣವೇ ಬಹಳ ಜನ ಓದುಗರಿಗೆ ರೋಮಾಂಚನವಾಯಿತು. ಒಂದು ಅಲೆಮಾರಿ ಜನಾಂಗದ ಕಳ್ಳತನ ಮಾಡುವಂತದ್ದೇ ಒಂದು ಮುಖ್ಯವಾದ ಕಸುಬು ಅಂತ ಹೇಳಿ ಬೇರೆ ಸಮಾಜ ಪರಿಗಣಿಸಿರುವಂತ ವ್ಯಕ್ತಿಗಳು ಅವರ ಬದುಕನ್ನು ಎಷ್ಟು ಹೀನಾಯ ಮಾನವಾಗಿ ಇಟ್ಟುಕೊಂಡಿದ್ದಾರೆ ಹೀಗೆ ಅದನ್ನ ಗೆದ್ದು ನಿಲ್ಲೋದಕ್ಕೆ ಪ್ರಯತ್ನ ಪಡುತ್ತಾರೆ ಅನ್ನುವಂತದ್ದನ್ನು ಆ ‘ಉಚಲ್ಯ’ ಕೃತಿಯಲ್ಲಿ ಗಾಯಕ್ವಾಡ ಅವರು ಬಹಳ ಚೆನ್ನಾಗಿ ವಿವರಿಸ್ತಾ ಹೋಗ್ತಾರೆ. ಅಂತವರು ಈ ಸಂದರ್ಭದಲ್ಲಿ ಬರುವಂತದ್ದು ತಮ್ಮ ಮಾತುಗಳನ್ನು ಆಡುವಂತದ್ದು ನಮ್ಮ ನಿಜವಾದ ಜ್ಞಾನ ಹೆಚ್ಚಿಸುವುದಕ್ಕೆ ಅನುಕೂಲವಾಗುತ್ತದೆ ಅಂತ ನಾನು ಭಾವಿಸುತ್ತೇನೆ.
ಚೆನ್ನಣ್ಣನವರು ಒಂದು ಮಾತನ್ನು ಹೇಳಿದರು. ಈ ಜಿಲ್ಲೆ ಪ್ರಾದೇಶಿಕ ಬ್ರಾಜಿಷ್ಣು ಇದ್ದ ಜಿಲ್ಲೆ ಅಂತ ಹೇಳಿ. ಅಂದರೆ ‘ವಡ್ಡಾರಾಧನೆ’ ಬರೆದಂತ ಲೇಖಕ ಇದ್ದಂತಹ ಜಿಲ್ಲೆ ಅಂತ ಹೇಳಿದರು. ಆಗ ನನಗೆ ನೆನಪು ಬಂದದ್ದು ಏನು ಅಂದ್ರೆ ಬ್ರಾಜಿಷ್ಣು ಅಂದ್ರೆ ‘ವಡ್ಡಾರಾಧನೆ’ಯ ಶಿವಕೋಟ್ಯಾಚಾರ್ಯ ಅಥವಾ ಬ್ರಾಜಿಷ್ಣು ಅವನು ಒಂದು ಮಾತನ್ನ ಹೇಳ್ತಾನೆ. ಜೈನ ಧರ್ಮದ ಸಂತರುಗಳೆಲ್ಲ ಒಂದು ಕಡೆಗೆ ನೆಲೆ ನಿಲ್ಲದೆ ಒಂದು ರಾತ್ರಿ ಊರಿನಲ್ಲಿ ನಗರದಲ್ಲಿ ಐದು ರಾತ್ರಿ, ಕಾಡುಗಳಲ್ಲಿ ಹತ್ತು ರಾತ್ರಿ ವಾಸ ಮಾಡಬೇಕು ಅಂತ ಹೇಳ್ತಾವೆ. ಗ್ರಾಮ್ಯ ಏಕರಾತ್ರೆ, ನಗರೇ ಪಂಚರಾತಂ, ಅಟವ್ಯಾಂ ದಶರಾತಂ ಅಂತ ಹೇಳಿ. ಈ ಸಂತರುಗಳು ಹೀಗೆ ದೇಶ ದೇಶವನ್ನು ಸುತ್ತಿಕೊಳ್ತಾ ಹೋಗಿ ತಮ್ಮ ಜ್ಞಾನವನ್ನು ಬಹಳ ಸಾಮಾನ್ಯ ಜನಕ್ಕೆ ನೀಡುವ ಹಾಗೇನೆ ನಮ್ಮ ಅಲೆಮಾರಿಗಳು ಸಹ ಅಂತ ನನ್ನ ಭಾವನೆ. ಅಲೆಮಾರಿಗಳು ಸಹ ಎಲ್ಲಿಯೂ ನಿಲ್ಲದೆ ಹಳ್ಳಿಗಳಲ್ಲಿ ಒಂದು ದಿವಸ, ಪಟ್ಟಣದಲ್ಲಿ ಐದು ದಿವಸ ಅಥವಾ ಅಡವಿಗಳಲ್ಲಿ ಹತ್ತು ದಿವಸ ಇದ್ದು ಹೋಗುವಂತಹ ಈ ಅಲೆಮಾರಿಗಳು ಒಂದು ರೀತಿಯಲ್ಲಿ ಸಂತರೇ ಅವರು. ಅವರಿಗೆ ನಮ್ಮ ನೆಲೆನಿಂತ ಸಮಾಜದ ಭ್ರಷ್ಟತೆಯಾಗಲಿ, ಮೋಸವಾಗಲಿ, ಸ್ವಾರ್ಥವಾಗಲಿ ಅವರಿಗೆ ಖಂಡಿತ ಗೊತ್ತಿಲ್ಲ. ನಾವು ಕೊರಚರನ್ನೊ, ಕೊರಮರನ್ನೊ ಇವರು ಕಳ್ಳತನ ಮಾಡುವ ಜಾತಿಯವರು, ಜನಾಂಗದವರು ಅಂತ ಹೇಳಿದರೆ ಅವರು ಆರ್ಥಿಕವಾಗಿ ಸದೃಢರಾಗಿ ಇಲ್ಲದಿರೋದಕ್ಕೋಸ್ಕರ ಅವರು ಕಳ್ಳತನ ಮಾಡ್ತಾರೆ ಅಷ್ಟೇ ಹೊರತು ಅವರು ಸಮಾಜದಲ್ಲಿ ಭದ್ರತೆಯನ್ನು ಕೊಟ್ಟರೆ ಆರ್ಥಿಕವಾದ ಸದೃಢತೆಯನ್ನು ಕೊಟ್ಟರೆ, ಶಿಕ್ಷಣವನ್ನು ಕೊಟ್ಟರೆ, ಅವರಿಗೆ ಉದ್ಯೋಗವನ್ನು ಕೊಟ್ಟರೆ, ಅವರೆಲ್ಲ ಹಾಗೆ ಮಾಡಲಿಕ್ಕೆ ಸಾಧ್ಯವೇ ಇಲ್ಲ. ಇಂಥ ಒಂದು ವೈವಿಧ್ಯಮಯವಾದ ಸಂಸ್ಕೃತಿಯನ್ನು ಅಭ್ಯಾಸ ಮಾಡೋದಕ್ಕೆ ಕ್ಷೇತ್ರ ಕಾರ್ಯಕರ್ತರಿಗೆ ಸವಾಲಾಗುವಂತಹ ಈ ಅಲೆಮಾರಿ ಜನಾಂಗವನ್ನು ಕುರಿತು ಅಧ್ಯಯನ ನಡೆಸುವಂತ ಈ ವಿಚಾರ ಸಂಕಿರಣಗಳು ಮತ್ತು ಈ ದೇಸಿ ಸಮ್ಮೇಳನ ಬಹಳ ಯಶಸ್ವಿಯಾಗಿ ಜರುಗಲಿ. ಬೀದರಿನ ಜನ ಬಹಳ ದೊಡ್ಡ ಪ್ರೋತ್ಸಾಹವನ್ನು ಕೊಟ್ಟಿದ್ದಾರೆ. ಈ ವಿಚಾರಸಂಕಿರಣಗಳು ಯಶಸ್ವಿಯಾಗಿ ನಡೆಯಲಿ ಅಂತ ಹೇಳಿ ಹೃತ್ಪೂರ್ವಕವಾದಂತಹ ಶುಭಾಶಯಗಳನ್ನು ಅರ್ಪಿಸಿ ನನ್ನ ಮಾತನ್ನು ಮುಗಿಸುತ್ತೇನೆ. ನಮಸ್ಕಾರ.
* * *
ಅಲೆಮಾರಿಗಳ ಸ್ಥಿತಿಗತಿ: ಅಧ್ಯಕ್ಷ ಭಾಷಣ
ಬೀದರಲ್ಲಿ ನಡೆಯುತ್ತಿರುವ ಈ ದೇಸಿ ಸಮ್ಮೇಳನದ ವೇದಿಕೆಯಲ್ಲಿರುವಂತಹ ಎಲ್ಲಾ ಗಣ್ಯರೇ, ಬೀದರ ನಗರದ ನಾಗರೀಕ ಬಂಧುಗಳೇ ದಲಿತ ಮತ್ತು ಅಲೆಆರಿ ಸಂಸ್ಕರತಿಯಲ್ಲಿ ಅಭಿಮಾನ ಪ್ರೀತಿ ವಿಶ್ವಾಸಗಳನ್ನಿಟ್ಟಿರತಕ್ಕಂತಹ ನನ್ನ ಮಿತ್ರರೇ, ವಿದ್ಯಾರ್ತಿ, ವಿದ್ಯಾರ್ಥಿನಿಯರೇ, ಸುದ್ಧಿ ಮಾಧ್ಯಮದ ಗೆಳೆಯರೇ, ಬೆಳಿಗ್ಗೆ ೧೧.೦೦ ಗಂಟೆಯಿಂದ ಈಗಿನ ೧ ೧/೨ ಗಂಟೆಯವರೆಗೆ ಸು. ೨ ೧/೨ ಗಂಟೆ ಕಾಲ ಅಲೆಮಾರಿಗಳು ಮತ್ತು ಸಮಕಾಲೀನ ಸಮಾಜವನ್ನು ಕುರಿತಾದಂತಹ ವಿವಿಧ ಮುಖಗಳ ಪರಿಚಯದ ಭಾಷಣಗಳನ್ನು ನೀವು ಕೇಳಿದ್ದೀರಿ. ಅದರಲ್ಲೂ ಕರ್ನಾಟಕದ ಜಾನಪದ ಕ್ಷೇತ್ರದ ಇಬ್ಬರು ಬಹುದೊಡ್ಡ ವಿದ್ವಾಂಸರಾದಂತಹ ಪ್ರೊ. ವಿವೇಕ ರೈ ಮತ್ತು ಪ್ರೊ. ರಾಮಚಂದ್ರೇಗೌಡರು ಅತ್ಯಂತ ವಿಶಿಷ್ಟವಾದ ದೃಷ್ಟಿಕೋನಗಳಿಂದ ಅಲೆಮಾರಿಯ ಜೀವನ ಸಮುದಾಯವನ್ನು, ಅವರು ಎದುರಿಸುತ್ತಿರುವ ಸಮಸ್ಯೆಗಳನ್ನು ಹಾಗೂ ಅದಕ್ಕೆ ನಮ್ಮ ನಾಗರಿಕ ಪರಿವಾರ ಮತ್ತು ಸರ್ಕಾರ, ಸಮಾಜ ಪ್ರತಿಕ್ರಿಯಿಸಬೇಕಾದಂತಹ ವಿಶಿಷ್ಟ ರೀತಿಗಳನ್ನು ಕುರಿತು ತಮ್ಮದೇ ಆದ ರೀತಿಯಲ್ಲಿ ವ್ಯಾಖ್ಯಾನ ಮಾಡಿದ್ದಾರೆ. ಕೇವಲ ಅಲೆಮಾರಿಗಳ ಕುರಿತಾದಂತಹ ದಾಖಲೆಗಳನ್ನು ಸಂಗ್ರಹಿಸಿ ಪುಸ್ತಕಗಳನ್ನು ಪ್ರಕಟಮಾಡಿ ಅವರ ಎದುರಿಗೆ ಇಟ್ಟರೆ ಅಲೆಮಾರಿ ಜನಾಂಗಗಳ ಸಮಸ್ಯೆ ಬಗೆಹರಿಯುವುದಿಲ್ಲ ಅನ್ನುವಂಥ ಮಾತು ಕೂಡ ಅವರ ಒಳ ದನಿಯಲ್ಲಿ ಇದೆ ಅಂತಾ ನಾನು ಅಂದುಕೊಂಡಿದ್ದೇನೆ. ಒಂದು ಕಡೆ ಈ ಕರ್ನಾಟಕದ ತುಂಬಾ ಹಬ್ಬಿಕೊಂಡಿರಕತ್ಕಂತಹ, ಅಂತೆಯೇ ಇಡೀ ಭಾರತದ ತುಂಬಾ ಹಬ್ಬಿಕೊಂಡಿರ ತಕ್ಕಂತಹ ಹೆಚ್ಚಾಗಿ ಅಲೆಮಾರಿಗಳ ಜೀವನ ಕ್ರಮಗಳು ಹೆಚ್ಚು ಕಡಿಮೆ ಒಂದೇ ಆಗಿರತಕ್ಕಂತದ್ದು ಕಂಡು ಬರುತ್ತದೆ. ಇಡೀ ಭಾರತದ ಬುಡಕಟ್ಟುಗಳನ್ನು ಅಥವಾ ಅಲೆಮಾರಿಗಳನ್ನು ನಾವು ಅಧ್ಯಯನ ಮಾಡಿದರೆ ಹಲವಾರು ಲಕ್ಷಣಗಳು ಪ್ರಧಾನವಾಗಿ ಎಲ್ಲಾ ಅಲೆಮಾರಿ ಜನಾಂಗಗಳಲ್ಲಿ ಕಂಡು ಬರುವಂತದ್ದು. ಹಾಗೇನೇ ಅವರ ಜೀವನಕ್ರಮವಾಗಲಿ, ಅವರು ಎದುರಿಸುತ್ತಿರತಕ್ಕಂತಹ ಸಮಸ್ಯೆಗಳಾಗಲೀ ಮುಂದುವರೆದ ಮತ್ತು ಹಿಂದುಳಿದ ಜನಾಂಗಗಳ ನಡುವೆ ಅವರು ತಮ್ಮ ಜೀವನಕ್ಕೆ ತೊಡಕು ಹಾಕಿರತಕ್ಕಂತಹ ಸಂಗತಿಗಳಾಗಲಿ ಇವೆಲ್ಲವೂ ಹೆಚ್ಚು ಕಡಿಮೆ ಒಂದೇ ರೀತಿಯಲ್ಲಿ ಇವೆ ಅಂತ ಕಾಣಿಸುತ್ತದೆ. ವಿಶಿಷ್ಟ ಅಂಶಗಳಲ್ಲಿ ಭಿನ್ನ ಭಿನ್ನವಾಗಿದ್ದರೂ ಕೂಡ ಭಾರತದ ಈ ಅಲೆಮಾರಿ ಜನಾಂಗಗಳು ಅನುಭವಿಸುತ್ತಿರುವ ನೋವುಗಳು ಮತ್ತು ಅವರ ಜೀವನದಲ್ಲಿ ಅನುಭವಿಸತಕ್ಕಂತಹ ಕಷ್ಟ ಕಾರ್ಪಣ್ಯಗಳು ಬಂದರೂ ಕೂಡ ಮುಂದಕ್ಕೆ ಹೋಗಲು ಸಾಧ್ಯವಾಗದ ಸ್ಥಿತಿಯಲ್ಲಿ ಇರತಕ್ಕಂತಹ ಸಾಮಾಜಿಕ ಗೊಂದಲಗಳ ಜೊತೆಗೆ ಅವರಲ್ಲೇ ಇರತಕ್ಕಂತಹ ಕೆಲವು ಮೂಢ ನಂಬಿಕೆಗಳು ಮತ್ತು ಕೆಲವು ಅಸಹಾಯಕತೆಗಳು ಈ ನಮ್ಮ ಅಲೆಮಾರಿ ಜನಾಂಗಕ್ಕೆ ಮಾರಕವಾಗಿ ಪರಿಣಸಿದೆ ಅಂತ ನನಗೆ ಅನಿಸುತ್ತದೆ. ಈಗಾಗಲೇ ಪ್ರೊ. ವಿವೇಕ ರೈ ಅವರು ಹೇಳಿದಂತೆ ಅವರನ್ನು ಒಂದೇ ಪ್ರಾಂತಕ್ಕೆ, ಒಂದೇ ಜಿಲ್ಲೆಗೆ ಸೀಮಿತಗೊಳಿಸಿ ಹೇಳಲಿಕ್ಕೆ ಸಾಧ್ಯವಿಲ್ಲ. ಅವರ ಹೆಸರೇ ಅಲೆಮಾರಿಗಳಾಗಿರತಕ್ಕಂತಹ ಕಾರಣದಿಂದಾಗಿ ಹಳ್ಳಿಯಿಂದ ಹಳ್ಳಿಗೆ, ರಾಜ್ಯದಿಂದ ರಾಜ್ಯಕ್ಕೆ ಅವರು ಸದಾ ಪ್ರಯಾಣ ಮಾಡುತ್ತಿರುವುದರಿಂದಾಗಿ ಒಂದು ರೀತಿಯಲ್ಲಿ ಮಿಶ್ರ ಭಾಷೆಯನ್ನು, ಮತ್ತೊಂದು ರೀತಿಯಲ್ಲಿ ಮಿಶ್ರ ಸಂಸ್ಕೃತಿಯನ್ನು ಮಗದೊಂದು ರೀತಿಯಲ್ಲಿ ಮಿಶ್ರ ಆಲೋಚನೆಗಳನ್ನು ಅವರು ಪಡೆದುಕೊಂಡಿರುತ್ತಾರೆ. ಹೀಗಾಗಿ ಒಂದು ಪ್ರಾಂತದಲ್ಲಿ ನೆಲೆ ನಿಂತಾಗ ಅಲೆಮಾರಿಗಳು ಆ ಪ್ರಾಂತದ ಕೆಲ ಮುಖ್ಯವಾದ ಜೀವನ ಸಂಗತಿಗಳನ್ನು ಆರಿಸಿಕೊಂಡು ಅವುಗಳನ್ನು ಅಳವಡಿಸಿಕೊಳ್ಳಲಿಕ್ಕೆ ಪ್ರಯತ್ನ ಪಡುತ್ತಾರೆ. ಆದರೆ ಅವರ ವೃತ್ತಿ ಮತ್ತು ಪ್ರವೃತ್ತಿ ಎರಡೂ ಕೂಡ ಅಲೆಮಾರಿತನ ದಿಂದ ಕೂಡಿರುವುದರಿಂದಾಗಿ ಎಷ್ಟೋ ಸಾರಿ, ರಾಮಚಂದ್ರೇಗೌಡರು ಹೇಳುವಂತೆ ನೆಲ ಮತ್ತು ನೆಲೆಗಳನ್ನು ಕಂಡುಕೊಳ್ಳುವಂತಹ ಸಾಹಸದಲ್ಲಿ, ಪ್ರಯತ್ನದಲ್ಲಿ ಬಹಳಷ್ಟು ಜನ ವಿಫಲರಾಗಿದ್ದಾರೆ ಅಂತಾ ಅನಿಸುತ್ತದೆ. ಇದಕ್ಕೆ ಎರಡು ಕಾರಣಗಳಿವೆ. ಸ್ವತಃ ಅವರಲ್ಲೇ ಇರತಕ್ಕಂತಹ ನಿಂತಲ್ಲಿ ನಿಲ್ಲಲಾಗದಂತಹ ಒಂದು ಚಲನಶೀಲ ಪ್ರವೃತ್ತಿಯಾದರೆ, ಎರಡನೆಯದು ಅಲೆಮಾರಿಗಳ ಆರ್ಥಿಕ, ಸಾಮಾಜಿಕ ಅಭಿವೃದ್ಧಿಗಾಗಿ ಸರ್ಕಾರಗಳು ಮತ್ತು ಸ್ವಯಂ ಸೇವಾ ಸಂಸ್ಥೆಗಳು ಹಮ್ಮಿಕೊಂಡಿರತಕ್ಕಂತಹ ಯೋಜನೆಗಳು ಅವರ ಆಲೋಚನಾ ಕ್ರಮವನ್ನು, ಪರಂಪರೆಯನ್ನು ಅಭ್ಯಾಸ ಮಾಡುವ ಮೂಲಕವಾಗಿ ಅವರನ್ನು ಆಧುನಿಕ ಜೀವನಕ್ಕೆ ಎಳೆದು ತರುವುದಕ್ಕೆ ಸಾಧ್ಯವಾಗದೆ ಇರತಕ್ಕಂತಹ ಒಂದು ರೀತಿಯ ಅನ್ವಯ ಕ್ರಮ ಕೂಡ ಕಾರಣ ಆಗಿದೆ. ಎಷ್ಟೋ ಸಾರಿ ಸಮಾಜವಾದಿಗಳ ಸೋಗನ್ನು ಹಾಕುತ್ತ ಅಥವಾ ಸಾಮಾಜೋದ್ಧಾರಕರ ಸೋಗನ್ನು ಹಾಕುತ್ತಾ ಸರ್ಕಾರ ಮತ್ತು ಅಲೆಮಾರಿಗಳ ನಡುವೆ ಮಧ್ಯವರ್ತಿಗಳಾಗಿ ವರ್ತಿಸತ್ತಕ್ಕಂತಹ ಸ್ವಯಂ ಸೇವಾ ಸಂಸ್ಥೆಗಳು, ಅದೇ ರೀತಿ ನಮ್ಮ ವಿದ್ಯಾವಂತ ಜನಾಂಗಗಳು ಕೂಡ ಅವರನ್ನು ದಾರಿ ತಪ್ಪಿಸತಕ್ಕಂತಹ ದಾರುಣವಾದ ಪರಿಸ್ಥಿತಿಯಲ್ಲಿ ನಾವು ಇದ್ದೇವೆ. ಸರ್ಕಾರ ತನ್ನ ಮಿತ ಸೌಲಭ್ಯದ ದೃಷ್ಟಿಯಿಂದಲೋ ಅಥವಾ ಬೇರೆ ಬೇರೆ ಕಾರಣಗಳಿಂದಲೋ ಅಲೆಮಾರಿ ಜನಾಂಗದ ಅಭಿವೃದ್ಧಿಗೆ ನೀಡತಕ್ಕಂತಹ ಆರ್ಥಿಕ ಸಹಾಯ ನೇರವಾಗಿ ಅಲೆಮಾರಿಗಳಿಗೆ ಮುಟ್ಟದೇ ಇರತಕ್ಕಂತದ್ದು ದೊಡ್ಡ ವಿಷಾದನೀಯವಾದ ಸಂಗತಿಯಾಗಿದೆ. ಸರ್ಕಾರ ಕೊಡತಕ್ಕಂತಹ ಸಮಾಜ ಕೊಡತಕ್ಕಂತಹ ಸೌಲಭ್ಯಗಳನ್ನು ಸರಿಯಾದ ಕ್ರಮದಲ್ಲಿ ಮೂಲ ಜ್ಞಾನವನ್ನು ಹೇಗೆ ಉಪಯೋಗಿಸಿಕೊಳ್ಳಬೇಕು, ಯಾವ ರೀತಿ ಉಪಯೋಗಿಸಿ ಕೊಳ್ಳಬೇಕು, ಅದರಿಂದ ಏನೇನು ಅನುಕೂಲವಾಗುತ್ತದೆ ಅನ್ನುವ ಮೂಲ ಜ್ಞಾನವನ್ನು ಅಲೆಮಾರಿಗಳಿಗೆ ಉಂಟು ಮಾಡತಕ್ಕಂತಹ ಪ್ರಧಾನವಾದ, ಗಂಭೀರವಾದಂತಹ ಪ್ರಯತ್ನಗಳು ನಡೆಯುತ್ತಿರುವಂತಹದು ಬಹಳ ಕಡಿಮೆ. ಕರ್ನಾಟಕದ ಕೆಲವು ಸ್ವಯಂ ಸೇವಾ ಸಂಸ್ಥೆಗಳು ಅಲೆಮಾರಿಗಳ ಮಕ್ಕಳಿಗೆ ವಿದ್ಯಾಭ್ಯಾಸ ಕೊಡತಕ್ಕಂತದ್ದು, ಅವರ ವೃತ್ತಿಗಳನ್ನು ಕಲಿಸ ತಕ್ಕಂತದ್ದು ಮತ್ತು ಜಗತ್ತಿನ ಜ್ಞಾನವನ್ನು ಅತ್ಯಂತ ಸರಳವಾಗಿ ಅವರದೇ ಭಾಷೆಯಲ್ಲಿ ಅಥವಾ ಬೇರೆ ಬೇರೆ ಭಾಷೆಗಳಲ್ಲಿ ಹಂಚತಕ್ಕಂತದ್ದು ಇಂಥಾ ಕೆಲಸ ಮಾಡುತ್ತಿವೆಯಾದರೂ ಕೂಡ ಅಲ್ಲಿ ಕೂಡ ಸಂಪೂರ್ಣ ಸಫಲತೆ ಸಾಧ್ಯವಾಗಿಲ್ಲ. ಬಿಳಿಗಿರಿ ರಂಗನ ಬೆಟ್ಟದಲ್ಲಿರುವ ಸೋಲಿಗರಾಗಿರಬಹುದು, ಇನ್ನು ಬೇರೆ ಬೇರೆ ಕಡೆ ಇರುವ ಅಲೆಮಾರಿಗಳಾಗಿರಬಹುದು. ಎಲ್ಲಿ ಕೂಡ ಸಂಪೂರ್ಣವಾಗಿರತಕ್ಕಂತಹ ಅಥವಾ ಸಂಪೂರ್ಣತೆಯ ಕಡೆಗೆ ಸಾಗತಕ್ಕಂತಹ ತೃಪ್ತಿಕರವಾದ ದಾರಿಯೇ ನಿರ್ಮಾಣವಾಗಿಲ್ಲ ಎಂದು ಅನಿಸುತ್ತದೆ. ಜೊತೆಗೆ ಆರಂಭದಲ್ಲಿ ಸಮಾಜ ಸೇವಾಕಾಂಕ್ಷಿಗಳಾಗಿ ಸರ್ಕಾರ ಮತ್ತು ಈ ಸಮಾಜದ ಮಧ್ಯೆ ಮಧ್ಯವರ್ತಿಗಳಾಗಿ ನಿಜವಾದಂತಹ ಸದುದ್ದೇಶದಲ್ಲಿಯೇ ಆರಂಭ ಮಾಡತಕ್ಕಂತವರು ಬರುತ್ತ ಬರುತ್ತ ಅಲ್ಲಿ ಕಂಡು ಬರುವ ಸೌಲಭ್ಯಗಳು, ಅಲ್ಲಿ ಹಣಕಾಸಿನ ಪರಿಸ್ಥಿತಿ ಇವುಗಳನ್ನೆಲ್ಲ ದುರುಪಯೋಗ ಮಾಡಿಕೊಂಡು ಸ್ವಂತ ಏಳಿಗೆಗಾಗಿ ಬಳಸಿಕೊಳ್ಳುತ್ತಿರುವಂತಹ, ಯಾರು ಬುದ್ಧಿವಂತಿಕೆಯಲ್ಲಿ ಕಡಿಮೆ ಇಲ್ಲ ಎನ್ನುವುದು ನಮಗೀಗಾಗಲೇ ಚರಿತ್ರೆ ಸಿದ್ಧ ಮಾಡಿ ತೋರಿಸಿಕೊಟ್ಟಿದೆ. ಹೀಗಾಗಿ ನಾವು ಉಪಕರಣಗಳನ್ನು ಬಳಸುವಾಗ, ಮಾಧ್ಯಮಗಳನ್ನು ಉಪಯೋಗಿಸುವಂತಹ ಸಂದರ್ಭದಲ್ಲಿ ಮತ್ತು ಉದ್ಧಾರ ಕಾರ್ಯಕ್ಕೋಸ್ಕರವಾಗಿ ಅಥವಾ ದಳ್ಳಾಳಿಕೆಯ ಕಾರ್ಯದಲ್ಲಿ ನಾವು ಜನರನ್ನು ಉಪಯೋಗಿಸಿಕೊಳ್ಳುವಾಗ ಮೊದಲು ಅವರ ಮಾನಸಿಕ ಪರಿಸ್ಥಿತಿಯನ್ನು, ಅವರ ವೈಚಾರಿಕ ಪರಿಸ್ಥಿತಿಯನ್ನು ಅವರ ಆದರ್ಶಗಳನ್ನು ಮೊದಲು ತಿದ್ದಿ ನೋಡಿ ಆನಂತರ ಅವರನ್ನು ಈ ಸಮಾಜದ ಸುಧಾರಣಾ ಕಾರ್ಯಗಳಲ್ಲಿ ಪ್ರಯೋಗ ಮಾಡಿಕೊಳ್ಳಬೇಕಾಗಿ ಬರುತ್ತದೆ, ಬಳಸಿಕೊಳ್ಳಬೇಕಾಗಿ ಬರುತ್ತದೆ. ಹೀಗಾಗಿ ಈ ಅಲೆಮಾರಿ ಜನಾಂಗಗಳು ೫೦ ವರ್ಷದಿಂದ ಹಲವಾರು ಸೌಲಭ್ಯಗಳನ್ನು ಪಡೆಯುತ್ತಿದ್ದರೂ ಕೂಡ ಅರ್ಥಾಂಕಿತವಾಗಿ ಅದು ಉಳಿದು ಆ ಸೌಲಭ್ಯಗಳು ಪೂರ್ಣಪ್ರಮಾಣದಲ್ಲಿ ಅವರಿಗೆ ಫಲವನ್ನು ಕೊಡುತ್ತಾ ಇಲ್ಲ ಅಂತ ಕಾಣಿಸುತ್ತದೆ. ಜೊತೆ ಜೊತೆಗೆ ಆಧುನಿಕ ಕಾಲದಲ್ಲಿ ಮತ್ತಷ್ಟು ಹೊಸ ಸಮಸ್ಯೆಗಳು ಅಲೆಮಾರಿಗಳನ್ನು ಕಾಡುತ್ತಾ ಹೋಗುತ್ತೆ. ವಿದ್ಯಾವಂತರಾಗಬೇಕು ಅಂತ ಸರ್ಕಾರ ಹೇಳುತ್ತೆ, ವಿದ್ಯಾವಂತರಾದರೆ ಏನು ಪ್ರಯೋಜನವಾಗುತ್ತೆ? ಅನ್ನುವ ಪ್ರಶ್ನೆ ಕೂಡ ಅವರನ್ನು ಕಾಡುತ್ತಿರುತ್ತದೆ. ಹಾಗೇ ನಮ್ಮನ್ನು ಮತ್ತೊಂದು ರೀತಿಯಲ್ಲಿ ಸುಲಿಗೆಯ ಮಾಧ್ಯಮವಾಗಿ ಬಳಸಿಕೊಳ್ಳತಕ್ಕಂತಹ ಜನಕ್ಕೆ ನಾವು ಆಯುಧಗಳಾಗಬೇಕೇ ಅನ್ನುವ ಪ್ರಶ್ನೆಯು ಅವರನ್ನು ಕಾಡುತ್ತಾ ಹೋಗುತ್ತದೆ. ಹೀಗಾಗಿ ಅವರ ನಿಜವಾಗಿರತಕ್ಕಂತಹ ಜ್ಞಾನವನ್ನು, ವೈಚಾರಿಕತೆಯನ್ನು ಅವರಲ್ಲಿ ಬೆಳೆಸುವ ಮೂಲಕವಾಗಿ ಒಂದೊಂದು ಭಾಗದ ಜನರಿಗೆ ಅಲೆಮಾರಿ ಜನಾಂಗಗಳಿರತಕ್ಕಂತಹ ಬೇರೆ ಬೇರೆ ಪಂಗಡಗಳಿಗೆ ಅವರ ಅನೂಚಾನವಾಗಿ ಬಂದಿರುವಂತಹ ಕಲೆಗಳು ಮುಂತಾದವುಗಳಲ್ಲಿ ಸುಧಾರಣ ರೀತಿಯ ಒಂದು ಪರಿಕ್ರಮವನ್ನು, ತಾಂತ್ರಿಕತೆಯನ್ನು ಇಟ್ಟುಕೊಂಡು ಅದು ಕೇವಲ ಸುಲಿಗೆಗೆ ಸಾಧ್ಯವಾಗದೆ, ಅದು ಕಸುಬಿನ ಅಥವಾ ಜೀವನದ ಬದುಕಿನ ಅನಿವಾರ್ಯ ಅಂಗವಾಗಿ ಮಾರ್ಪಾಡುವ ಹಾಗೆ ಮಾಡಿದರೆ ಪ್ರಾಚೀನವಾಗಿರುವಂತಹ ಅಲೆಮಾರಿಗಳ ಕಲೆಯೂ ಕೂಡ ಹೆಚ್ಚುಮಟ್ಟಿಗೆ ಉದ್ಧಾರವಾಗುತ್ತವೆ. ಅವರ ವೃತ್ತಿಯೂ ಕೂಡ ಆಧುನಿಕತೆಯ ಅಂಶವನ್ನು ಪಡೆದುಕೊಂಡು ಹೆಚ್ಚು ಬೆಳೆಯಲಿಕ್ಕೆ ಸಾಧ್ಯವಾಗುತ್ತದೆ. ಎಲ್ಲಕ್ಕಿಂತ ಹೆಚ್ಚಾಗಿ ಅವರಿಗೆ ಸಾಮಾಜಿಕವಾಗಿರತಕ್ಕಂತಹ ಸ್ಥಾನಮಾನಗಳು ಸಾಧ್ಯವಾದಷ್ಟು ಮಟ್ಟಿಗೆ ರಾಜಕೀಯವಾಗಿರತಕ್ಕಂತಹ ಅವಕಾಶಗಳು ದೊರಕಬೇಕಾಗಿ ಬರುತ್ತದೆ. ಬೇರೆ ಜನಾಂಗಗಳಿಗೆ ನಾವು ಏನು ಒದಗಿಸುತ್ತೀವಿ. ಅದಕ್ಕಿಂತ ಹೆಚ್ಚಿನ ಪ್ರಮಾಣದಲ್ಲಿ ಆರ್ಥಿಕತೆಯ ಸೌಲಭ್ಯಗಳನ್ನು ಒದಗಿಸಿ ಆರ್ಥಿಕತೆಯ ಸೌಲಭ್ಯಗಳು ಸಂಪೂರ್ಣವಾಗಿ ಸದ್ವಿನಿಯೋಗವಾಗುವಂತೆ ನಾವು ಮಾಡಬೇಕಾಗಿ ಬರುತ್ತದೆ. ಹೀಗಾಗಿ ಅಲೆಮಾರಿಗಳಲ್ಲಿ ಆತ್ಮಸ್ಥೈರ್ಯವನ್ನು ಮತ್ತು ನಂಬಿಕೆಯನ್ನು ಮತ್ತು ಬೌದ್ಧಿಕತೆಯನ್ನು ಮೂಡಿಸುವ ಮೂಲಕವಾಗಿ ಬೇರೆ ಬೇರೆ ದೃಷ್ಟಿಕೋನಗಳಿಂದ ತಿಳುವಳಿಕೆ ಕೊಡುವಂತಹ ತರಬೇತಿ ಶಾಲೆಗಳನ್ನು ಕೂಡ ನಾವು ಮಾಡಬೇಕಾದ ಅಗತ್ಯ ಇದೆ ಅಂತ ಅನಿಸುತ್ತದೆ. ಬೇರೆ ಬೇರೆ ದೃಷ್ಟಿಕೋನಗಳಿಂದ ಸಮಾಜದ ಒಳಗಡೆ ಅವರು ಒಂದಾಗುವ ಹಾಗೆ, ಹಾಗೇನೆ ಹೆಚ್ಚು ಈ ಸಮಾಜಕ್ಕೆ ಒಳಿತನ್ನು ಮಾಡುವ ಹಾಗೆ ಈಗಾಗಲೇ ಪ್ರೊ. ರಾಮಚಂದ್ರೇಗೌಡರು ಮತ್ತು ಪ್ರೊ. ಬಿ.ಎ. ವಿವೇಕ ರೈ ಅವರು ಹೇಳಿದರು. ಒಂದು ಕಾಲದಲ್ಲಿ ಅವರು ಕಳ್ಳತನ ಮಾಡುತಕ್ಕಂತಹವರು, ದರೋಡೆ ಮಾಡತಕ್ಕಂತವರು ಸಮಾಜದ ಉಗಾತಕ ಶಕ್ತಿಗಳು ಅನ್ನುವಂತಹ ಅನಿಸಿಕೆ ಪ್ರಬಲವಾಗಿತ್ತು. ಆದರೆ ಅವರು ಯಾಕೆ ಹಾಗಾದರು ಅಂತ ಮನಃಶಾಸ್ತ್ರಕ್ಕೆ ಪ್ರವೇಶ ಮಾಡಲಿಲ್ಲ. ಸಮಾಜಶಾಸ್ತ್ರಕ್ಕೆ ಪ್ರವೇಶ ಮಾಡಲಿಲ್ಲ. ಅವರ ಸಮಸ್ಯೆಗಳೇನು ಅನ್ನುವುದನ್ನು ನಾವು ಆಧುನಿಕತೆಯ ಬೆಳಕಿನಲ್ಲಿ ತಿದ್ದಿ ನೋಡಲಿಕ್ಕೆ ಪ್ರಯತ್ನ ಮಾಡದೇ ಇರುವುದರಿಂದಾಗಿ ಅದೇ ರೀತಿ ಮುಂದುವರಿಯುತ್ತೆ ಅನಿಸುತ್ತದೆ. ಹೀಗಾಗಿ ಸರ್ಕಾರ ಎಲ್ಲಾ ಕಡೆಗಳಿಂದ ಕಾರ್ಯಕ್ರಮಗಳು ಆರಂಭವಾದರೆ ಕೆಲವಾರು ವರ್ಷಗಳೆಲ್ಲಾದರೂ ಅವರ ಬದುಕು ಸುಧಾರಿಸಲು ಸಾಧ್ಯವಾಗುತ್ತೆ. ಜೊತೆಗೆ ಅವರ ಅನನ್ಯತೆಯೂ ಕೂಡ ಕಾಯ್ದುಕೊಳ್ಳಲಿಕ್ಕೆ ಸಾಧ್ಯವಾಗುತ್ತೆ ಅನಿಸುತ್ತದೆ. ಈ ಮೂರು ದಿನಗಳಲ್ಲಿ ನಡೆಯುತ್ತಿರತಕ್ಕಂತಹ ಬಗೆ ಬಗೆಯ ವಾದ ವಿವಾದಗಳು ಪ್ರಬಂಧ ಮಂಡನೆಗಳು ಅಲೆಮಾರಿಗಳ ಜೀವನ ಕ್ರಮವನ್ನು ಅತ್ಯಂತ ಹಾರ್ದಿಕವಾಗಿ ನಾವು ನೋಡುವುದಕ್ಕೆ ಮತ್ತು ಅತ್ಯಂತ ವೈಜ್ಞಾನಿಕವಾಗಿ ವಿಶ್ಲೇಷಣೆ ಮಾಡಲಿಕ್ಕೆ ಸಾಧ್ಯವಾದರೆ ಅದರಿಂದ ಕೆಲ ವಿಶಿಷ್ಟ ದಾರಿಗಳಾದರೂ ಹೊಳೆದು ಆ ದಾರಿಗಳಿಂದ ಸರ್ಕಾರಕ್ಕೆ ತಿಳಿಸುವ ಪ್ರಯತ್ನವನ್ನು ನಾವು ಮಾಡಬೇಕು ಅಂತ ಅನಿಸುತ್ತದೆ. ಹೀಗಾಗಿ ಇಲ್ಲಿ ಬಂದಿರುವ ವಿದ್ವಾಂಸರು ಈ ಕ್ಷೇತ್ರದಲ್ಲಿ ಸಾಕಷ್ಟು ಕ್ಷೇತ್ರಕಾರ್ಯವನ್ನು ಮಾಡಿ, ಚಿಂತನೆಯನ್ನು ಬರಹಗಳನ್ನು ಪ್ರಕಟಿಸುವವರಾಗಿದ್ದಾರೆ. ಈ ಉದ್ಘಾಟನಾ ಸಮಾರಂಭದ ಈ ಎರಡು ಮುಖ್ಯ ಭಾಷಣಗಳು ಆ ದಿಸೆಯ ನಮ್ಮ ಚರ್ಚಕರನ್ನು ಮುಂದೆ ತೆಗೆದುಕೊಂಡು ಹೋಗುತ್ತದೆ, ಅಂತ ನನಗೆ ಅನಿಸುತ್ತದೆ. ಈ ಮೂರು ದಿನದ ಸಮ್ಮೇಳನ ಅನ್ನುವಂತದ್ದು ಅಲೆಮಾರಿಗಳ ಬದುಕಿನ ಬಗ್ಗೆ ಒಂದು ನಿರ್ದಿಷ್ಟವಾಗಿರುವ ವ್ಯಾಖ್ಯಾನವನ್ನು ಮತ್ತು ಸಾಧ್ಯತೆಗಳನ್ನು ತೋರಿಸುವುದು, ಸಾಧ್ಯವಾದರೆ ಸಮ್ಮೇಳನ ನಡೆಸಿದುದು ಸಾರ್ಥಕ ಅಂತ ನನಗೆ ಅನಿಸುತ್ತದೆ. ಈ ಸಮ್ಮೇಳನಕ್ಕೆ ಪ್ರತ್ಯಕ್ಷವಾಗಿ ಪರೋಕ್ಷವಾಗಿ ಸಹಕರಿಸಿದ್ದಕ್ಕಾಗಿ ಎಲ್ಲರನ್ನು ವಿಶ್ವವಿದ್ಯಾಲಯದ ಪರವಾಗಿ ನಾನು ಅಭಿನಂದಿಸುತ್ತೇನೆ. ವಿಶೇಷವಾಗಿ ಚನ್ನಬಸಪ್ಪ ಹಾಲಳ್ಳಿಯವರು, ನಮ್ಮ ಜಿಲ್ಲಾಧಿಕಾರಿಗಳಾದ ಶಾಮಣ್ಣ, ಜಿಲ್ಲಾ ಪರಿಷತ್ತಿನ ಜಿಲ್ಲಾ ಪಂಚಾಯ್ತಿನ ಪದಾಧಿಕಾರಿಗಳು ಹಾಗೂ ಇಲ್ಲಿರುವಂತಹ ಎಲ್ಲಾ ಶಿಕ್ಷಣ ಪ್ರಿಯ ಸಂಸ್ಕೃತಿ ಪ್ರಿಯ ಬಂಧುಗಳು ಇದಕ್ಕೆ ಸಹಾಯ ಮಾಡಿದ್ದಾರೆ. ನಮ್ಮ ಮಾಧ್ಯಮದ ಮಿತ್ರರು ಇದಕ್ಕೆ ಹೆಚ್ಚು ಪ್ರಚಾರ ಮಾಡಿದ್ದಾರೆ. ಹೆಚ್ಚು ಜನ ಸೇರಲಿಕ್ಕೆ, ಚಿಂತನೆಗಳನ್ನು ಹಂಚಿಕೊಳ್ಳಲಿಕ್ಕೆ ಅವಕಾಶವನ್ನು ಕಲ್ಪಿಸಿಕೊಟ್ಟಿದ್ದಾರೆ. ಇಂತಹ ಪ್ರೋತ್ಸಾಹ ಪ್ರಚೋದನೆ ದೊರೆಯುವುದಾದಲ್ಲಿ ಬೇಕಾದ ಹೊಸ ವಿಷಯಗಳ ಬಗ್ಗೆ ಕನ್ನಡ ವಿಶ್ವವಿದ್ಯಾಲಯವು ಇಂತಹ ಸಮ್ಮೇಳನಗಳನ್ನು, ಚರ್ಚೆಗಳನ್ನು ನಡೆಸಲಿಕ್ಕೆ ಸಿದ್ಧವಾಗಿದೆ ಅನ್ನುವಂತ ಮಾತನ್ನು ಹೇಳುತ್ತಾ ಮತ್ತಷ್ಟು ಮತ್ತಷ್ಟು ಸಮ್ಮೇಳನ ಯಶಸ್ವಿಯಾಗಲಿ ಮೂರು ದಿನಗಳ ನಂತರ ಒಂದು ವಿಶಿಷ್ಟವಾದ ವಿಚಾರ ಘಟ್ಟಕ್ಕೆ ಒಂದು ಬಂದು ನಿಲ್ಲುವಂತಾಗಲಿ ಎಂದು ಹಾರೈಸಿ ನಾನು ನಿರ್ಗಮಿಸುತ್ತೇನೆ. ನಮಸ್ಕಾರ.
ಲಿಪ್ಯಂತರ : ಸುನಂದ ಮೂಲಿಮನಿ
* * *
ಅಲೆಮಾರಿಗಳ ಸ್ಥಿತಿಗತಿ: ಸರ್ವಾಧ್ಯಕ್ಷರ ಮಾತು
ಕನ್ನಡ ವಿಶ್ವವಿದ್ಯಾಲಯ, ಹಂಪಿಯ ಜಾನಪದ ಅಧ್ಯಯನ ವಿಭಾಗ ಮತ್ತು ಬೀದರಿನ ಕರ್ನಾಟಕ ರಾಷ್ಟ್ರೀಯ ಶಿಕ್ಷಣ ಸಂಸ್ಥೆ ಸ್ನಾತಕೋತ್ತರ ಕೇಂದ್ರ ಮತ್ತು ಬೀದರಿನ ಜಿಲ್ಲಾ ಆಡಳಿತಗಳು ನಡೆಯಿಸುತ್ತಿರುವ ದೇಸಿ ಸಮ್ಮೇಳನದ ಉದ್ಘಾಟನಾ ಸಮಾರಂಭದ ಅಧ್ಯಕ್ಷರೂ ಕನ್ನಡ ವಿಶ್ವವಿದ್ಯಾಲಯದ ಕುಲಪತಿಯವರೂ ನನ್ನ ವಿದ್ಯಾ ಗುರುಗಳೂ ಆಗಿರುವ ಪ್ರೊ. ಎಚ್. ಜೆ. ಲಕ್ಕಪ್ಪಗೌಡರವರೇ, ಈಗ ತಾನೇ ಸಮ್ಮೇಳನವನ್ನು ಉದ್ಘಾಟನೆ ಮಾಡಿರುವ ಶ್ರೀಮತಿ ರತ್ನಾಕುಸನೂರುರವರೇ, ಆಶಯ ಭಾಷಣ ಮಾಡಿದ ಗೆಳೆಯ ಡಾ. ಹಿ.ಶಿ. ರಾಮಚಂದ್ರಗೌಡರವರೇ, ನೆರೆದಿರುವಂತಹ ಎಲ್ಲಾ ಜನಪ್ರತಿನಿಧಿಗಳೇ, ಜಿಲ್ಲಾಧಿಕಾರಿಗಳಾದ ಶ್ರಿ ಶ್ಯಾಮಭಟ್ಟರೇ ಮತ್ತು ದೇಸಿ ಜ್ಞಾನದ ಪ್ರಸಾರಕರಾದ ಗೆಳೆಯರೇ, ಕಲಾವಿದರೇ,
ಮೊಟ್ಟಮೊದಲಾಗಿ ಬಸವಣ್ಣನವರು ಹೇಳುವ ಮಾತನ್ನು ನಾನು ಸ್ವಲ್ಪ ಮಾರ್ಪಡಿಸಿ ಹೇಳುವುದಾದರೆ “ಎನಗಿಂತ ಕಿರಿಯರಿಲ್ಲ, ಜಪದರಿಗಿಂತ ಹಿರಿಯರಿಲ್ಲ” ಎನ್ನುವಂತಹ ಮಾತಿನ ಧಾಟಿಯಲ್ಲಿ ನಾನು ಆರಂಬ ಮಾಡುತ್ತಾ ಇದ್ದೇನೆ. ಕನ್ನಡ ವಿಶ್ವವಿದ್ಯಾಲಯ, ಹಂಪಿ ಅದು ಕಳೆದ ಸುಮಾರು ಹನ್ನೆರಡು ವರ್ಷಗಳಿಂದ ದೇಸಿ ಎನ್ನುವಂತಹ ತತ್ವವನ್ನು ಮತ್ತು ಪರಿಕಲ್ಪನೆಯನ್ನು ತನ್ನ ಎಲ್ಲಾ ಚಟುವಟಿಕೆಗಳಲ್ಲಿ ಮುಖ್ಯ ಧಾರೆಯನ್ನಾಗಿಸಿಕೊಂಡು ಬಂದಿದೆ. ಕರ್ನಾಟಕದ ದೇಸಿಯ ಜ್ಞಾನವನ್ನು ಶೋಧಿಸುವುದು, ಅದನ್ನು ಆಧುನಿಕ ಕಾಲಕ್ಕೆ ಅನ್ವಯ ಮಾಡುವುದು ಮತ್ತು ಪ್ರಸರಣ ಮಾಡುವುದು ಅದರ ಒಂದು ಮುಂದುವರಿಕೆಯ ಕೊಂಡಿಯಾಗಿ ಈ ಸಮ್ಮೇಳನ ನಡೆಯುತ್ತಿದೆ ಎಂದು ನಾನು ಭಾವಿಸಿದ್ದೇನೆ. ಅದಕ್ಕಾಗಿ ಕನ್ನಡ ವಿಶ್ವವಿದ್ಯಾಲಯದ ಜಾನಪದ ಅಧ್ಯಯನ ವಿಭಾಗ ಮತ್ತು ಇತರ ವಿಭಾಗಗಳ ಸ್ನೇಹಿತರನ್ನು ನಾನಿಲ್ಲಿ ನೆನೆಯುತ್ತಿದ್ದೇನೆ. ಈ ಸಮ್ಮೇಳನವನ್ನು ಇಲ್ಲಿ ನಡೆಸುವುದಕ್ಕೆ ಅನುವು ಮಾಡಿಕೊಟ್ಟಿರುವ ಕರ್ನಾಟಕ ರಾಷ್ಟ್ರೀಯ ಶಿಕ್ಷಣ ಸಂಸ್ಥೆ ಸ್ನಾತಕೋತ್ತರ ಕೇಂದ್ರ, ಅದರ ಅಧ್ಯಕ್ಷರಾಗಿರುವಂತಹ ಚನ್ನಬಸಪ್ಪ ಹಾಲಹಳ್ಳಿಯವರು ಮತ್ತು ಅವರ ಒಟ್ಟು ತಂಡ, ಆಮೇಲೆ ಗೆಳೆಯ ಜಗನ್ನಾಥ ಹೆಬ್ಬಾಳೆ, ಜಿಲ್ಲಾಧಿಕಾರಿ ಶ್ಯಾಮಭಟ್, ಇವರೆಲ್ಲರೂ ಬೀದರಿನಲ್ಲಿ ಅಡಗಿಹೋಗಿರುವ ಚೆಲ್ಲಿ ಹೋಗಿರುವ ಸಂಗತಿಗಳನ್ನು ಮತ್ತೆ ಒಂದು ಕಡೆ ಮುಖಾಮುಖಿ ಮಾಡಿ ಅದರಿಂದ ಏನನ್ನು ಪಡೆಯಲಿಕ್ಕೆ ಸಾಧ್ಯ ಎನ್ನುವುದನ್ನು ಮೂರು ದಿನಗಳ ಈ ಕಾರ್ಯಕ್ರಮದಲ್ಲಿ ತೋರಿಸಿಕೊಡಲು ಮಾಡಿದ ಪ್ರಯತ್ನಕ್ಕಾಗಿ ನಾನು ಅವರನ್ನು ಅಭಿನಂದಿಸುತ್ತಿದ್ದೇನೆ.
ವೃತ್ತಿಯಿಂದ ನಾನು ಅಲೆಮಾರಿಯಲ್ಲ. ಆದರೆ ಪ್ರವೃತ್ತಿಯಿಂದ ನಾವೆಲ್ಲ ಅಲೆಮಾರಿಗಳು ಮತ್ತು ಜಂಗಮರು. ಏಕೆಂದರೆ ಜಾನಪದ ಅನ್ನುವಂತಹ ಕ್ಷೇತ್ರದಲ್ಲಿ ಕೆಲಸ ಮಾಡುವ ‘ಯಾರೇ ಆದರೂ ಕೂಡ ಅವರು ಜಂಗಮರಾಗಬೇಕು’. ಸ್ಥಾವರವಾಗಿದ್ದವರು ಜಾನಪದ ದಲ್ಲಿ ಕೆಲಸ ಮಾಡಲು ಆಗುವುದಿಲ್ಲ. ಸ್ಥೂಲವಾಗಿ ನಮ್ಮೆಲ್ಲರ ಮನಸ್ಸಿನಲ್ಲೂ ಎರಡು ಭಾವನೆಗಳು ಇವೆ. ಒಂದು ಜಂಗಮದ ಭಾವನೆ ಮತ್ತೊಂದು ಸ್ಥಾವರದ ಭಾವನೆ. ಚಲನೆ ಅನ್ನುವುದನ್ನು ಮನುಷ್ಯರೆಲ್ಲರೂ ಬಯಸುತ್ತಾರೆ. ಆದರೆ ಒಂದು ಕಡೆ ನೆಲೆಯಿರಬೇಕು ಅನ್ನುವುದಿದೆ. ಇದು ಒಂದು ರೀತಿ ದ್ವಂದ್ವಾತ್ಮಕವಾಗಿರುವ ಚಿಂತನಾಕ್ರಮ. ಆದರೆ ಈ ಚಲನೆ ಮತ್ತು ನೆಲೆಯೂರುವಿಕೆಗಳು ಬದಲಾಗುತ್ತ ಹೋಗುತ್ತವೆ. ಬೇರೆ ಬೇರೆ ಕಾಲಕ್ಕೆ ಒಂದು ಗ್ರಾಮದ ಒಳಗಡೆ ಚಲನೆ ಮಾಡಿ ಗ್ರಾಮದಲ್ಲಿ ನೆಲೆಯೂರಬಹುದು. ಗ್ರಾಮದಿಂದಾಚೆ ಕಡೆ ಒಂದು ಪ್ರಾಂತದಲ್ಲಿ ಚಲನೆ ಮಾಡಬಹುದು. ಆದ್ದರಿಂದಲೇ ಇಡೀ ನಮ್ಮ ವಚನಗಳ ಕಲ್ಪನೆಯೆ ಜಂಗಮ ಮತ್ತು ಸ್ಥಾವರ. ಇದು ನನಗೆ ಬಹಳ ಇಷ್ಟವಾದದ್ದು. ಅವರು ಕೇವಲ ಭಿಕ್ಷೆ ಎತ್ತಿಕೊಂಡು ಹೋಗುವುದಕ್ಕಾಗಿ ಮಾತ್ರ ಜಂಗಮರಾಗಿರುವುದಲ್ಲ. ಅದು ಒಂದು ಅನುಭವದ ಸಾಕ್ಷಾತ್ಕಾರ. ಹಾಗಾಗಿ ನನಗೆ ಇಬ್ಬರೂ ಬಹಳ ಇಷ್ಟ ಅಲ್ಲಮ ಮತ್ತು ಬಸವಣ್ಣ.
ಅಲ್ಲಮ ಒಬ್ಬ ಗುಹೇಶ್ವರನಾಗಿ ಒಳಗಡೆ ಇದ್ದುಕೊಂಡೇ ತನ್ನ ಅಂತರ್‌ತಿಳಿವಳಿಕೆ ಗಳಿಂದ ಸಾಕ್ಷಾತ್ಕಾರ ಮಾಡಿಕೊಂಡರೆ ಬಸವಣ್ಣ ಸಮಾಜದ ನಡುವೆ ಸುತ್ತಾಡುತ್ತಾ, ಸಾಮಾಜಿಕವಾದ ಅಸಮತೋಲನಗಳನ್ನು ಕಂಡು ಅವುಗಳ ಕುರಿತು ಸುಧಾರಣೆ ಮಾಡಿದ. ಆದರೆ ಮೂಲತಃ ಈ ಅಲೆಮಾರಿತನ ಪ್ರವೃತ್ತಿ ಅನ್ನುವುದು ನಮ್ಮಲ್ಲೇ ಇದೆ. ಆದರೆ ಅಲೆಮಾರಿತನ ಎನ್ನುವುದು ಆರ್ಥಿಕತೆ ಜೊತೆಗೆ ನಮ್ಮ ಜೀವನದ ನಿರ್ವಹಣೆಗೆ ಸಂಬಂಧಪಟ್ಟಾಗ ಅದಕ್ಕೆ ಅನೇಕ ಆಯಾಮಗಳು, ಅನೇಕ ವೈರುಧ್ಯಗಳು ಪ್ರಾಪ್ತವಾಗುತ್ತವೆ.
ವಲಸೆ ಹೋಗುವುದು ಹಾಗೂ ಸಾಮಾನ್ಯ ಅಲೆಮಾರಿತನಗಳಲ್ಲಿ ಕೆಲವು ಸಮಾನ ಅಂಶ ಇದ್ದರೂ ಕೂಡ ಅವುಗಳು ಒಂದೇ ಅಲ್ಲ. ಏಕೆಂದರೆ ಒಂದು ಉದ್ಯೋಗದ ಕಾರಣಕ್ಕಾಗಿ ಒಂದು ಊರಿನಿಂದ ಇನ್ನೊಂದೂರಿಗೆ ವಲಸೆ ಹೋಗುತ್ತಾರೆ, ಇನ್ನೊಂದು ರಾಜ್ಯಕ್ಕೆ ವಲಸೆ ಹೋಗುತ್ತಾರೆ, ದೇಶಕ್ಕೆ ವಲಸೆ ಹೋಗುತ್ತಾರೆ. ಅಲ್ಲೇ ನೆಲೆಯೂರುತ್ತಾರೆ. ಅಮೇರಿಕ ಎನ್ನುವ ದೇಶವೇ ಅದು ಅಲೆಮಾರಿಗಳ ದೇಶ. ಅಲ್ಲಿ ಎಲ್ಲರೂ ಕೂಡ ವಲಸೆ ಹೋದವರೆ. ನಮ್ಮ ಕನ್ನಡಿಗರನ್ನೂ ಸೇರಿಸಿಕೊಂಡು ಮೈಗ್ರೇಶನ್ ಮತ್ತು ನೊಮಾಡಿಸಮ್ ಅನ್ನುವುಗಳು ಎರಡೂ ಒಂದೇ ಅಲ್ಲ. ಅವರೆಡರಲ್ಲೂ ಚಲನಶೀಲತೆ ಇದೆ. ಈ ವಲಸೆ ಅಂತ ಹೇಳಿದಾಗ ಕೊನೆಗೂ ಒಂದು ಕಡೆ ನಮಗೆ ಗಂತವ್ಯ ಇದೆ. ಒಂದು ಕಡೆ ನೆಲೆ ಇದೆ ಮತ್ತು ಅಲ್ಲಿ ನಾವು ಭದ್ರವಾಗಿರುತ್ತೇವೆ. ಅಲ್ಲಿ ಅಲೆಮಾರಿತನ ಇದ್ದರೂ ಕೂಡ ಅದು ತಾತ್ಕಾಲಿಕವಾದದ್ದು. ಆದರೆ ವಲಸೆ ಅನ್ನುವುದಕ್ಕೆ ಒಂದು ಕಡೆ ನೆಲೆಯಿಲ್ಲ. ಅದೊಂದು ತರಹಾ ನಕ್ಷತ್ರ ಕಾಣುತ್ತಲೆ ದಿಕ್ಕನ್ನು ಗುರುತಿಸುತ್ತಲೆ ಹೋಗುತ್ತಿದ್ದ ನಮ್ಮ ಜನಪದರ ಹಾಗೆ. ಎಲ್ಲೊ….. ಒಂದು ಕಡೆ ಸಮುದ್ರ ಪಯಣ ಮಾಡುವ ಹಾಗೆ. ಎಲ್ಲೋ ಒಂದು ಕಡೆ ಪರ್ವತ ಬೆಟ್ಟ ಝರಿಗ ಮೂಲಕ ಪಯಣ ಮಾಡುವ ಹಾಗೆ. ಈ ಚಲನಶೀಲತೆ ಮತ್ತು ನೆಲೆಯೂರುವಿಕೆಗಳ ಆಧಾರದಲ್ಲಿ ನಮ್ಮಲ್ಲಿ ಕೃಷಿ ಮತ್ತು ಇತರ ಕಸುಬುಗಳು ಕಾಣಿಸಿಕೊಂಡವು. ವ್ಯಾಪಾರ ಅಂತ ಒಂದನ್ನು ಇಟ್ಟುಕೊಂಡರೆ ಪಶುಪಾಲನೆ ಅಂತ ಇಟ್ಟುಕೊಂಡರೆ, ಬೇಟೆ ಅಂತ ಇಟ್ಟುಕೊಂಡರೆ, ಮನೋರಂಜನೆ ಅಂತ ಇಟ್ಟುಕೊಂಡರೆ ಅಥವಾ ಡೊಂಬರಾಜ ಅಂತ ಇಟ್ಟುಕೊಂಡರೆ ಅಥವಾ ವೈದ್ಯ ನಾರು ಬೇರುಗಳನ್ನು ಮಾರುವುದಂತ ಇಟ್ಟುಕೊಂಡರೂ ಕೂಡ ಕೃಷಿಗೆ ಯಾಕೆ ನಮ್ಮ ಆರ್ಥಿಕ ವ್ಯವಸ್ಥೆಯಲ್ಲಿ ಒಂದು ಶ್ರೇಣೀಕೃತವಾದ ಔನ್ನತ್ಯ ಪ್ರಾಪ್ತವಾಯಿತು ಅಂತ ಹೇಳಿದರೆ, ನಾವು ಒಂದು ಭೂಮಿಯನ್ನು ತೋರಿಸಬಹುದು. ನಿಮಗೇನು ಆಸ್ತಿ ಇದೆ ಅಂತ ಕೇಳಿದರೆ ಇಷ್ಟು ಕುಂಟೆ, ಇಷ್ಟು ಹೆಕ್ಟೇರ್, ಇಷ್ಟು ಎಕರೆ ಎಂದು ನಾವು ತೋರಿಸಬಹುದು. ಆದರೆ ಆ ರೀತಿ ತೋರಿಸಲಿಕ್ಕೆ ಆಗದವರು ಚರರಾಗುತ್ತಾರೆ. ಚರ ಸ್ವತ್ತು ಉಳ್ಳಂತಹ ಕೃಷಿಗೆ ನಮ್ಮ ಒಟ್ಟು ಭಾರತೀಯವಾದ ಪ್ರಾಚೀನ ಸಮಾಜದಲ್ಲಿ ಒಂದು ಉನ್ನತ ಸ್ಥಾನ ಇತ್ತು. ಒಂದು ಬಂಡವಾಳ ಅಂತ ಹೇಳಿ ತೋರಿಸಲಿಕ್ಕೆ ಸಾಧ್ಯವಾಗದಂತಹ ಯಾವುದೇ ಕಸುಬು ಕೂಡ ಅದಕ್ಕಿಂತ ಕೆಳಗಿನ ಹಂತಗಳದ್ದು, ಸ್ತರಗಳದ್ದು ಅಂತ ಹೇಳಿ ನಮ್ಮಲ್ಲಿ ಒಂದು ಆರ್ಥಿಕತೆಯ ಶ್ರೇಣೀಕರಣ ಹಿಂದಿನಿಂದ ನಡೆದುಕೊಂಡು ಬಂದಿದೆ. ಅದಕ್ಕಾಗಿ ಹಿಂದೆಲ್ಲ ಒಂದು ಹೆಣ್ಣು ಕೊಡಬೇಕಾದರೂ ಅದು ಆಸ್ತಿ ಭೂಮಿ ಇದ್ದವನಿಗೆ ಕೊಡುತ್ತಿದ್ದರು. ಆದರೆ ಚರ ಅಂತ ಹೇಳುವಾಗ ವ್ಯಾಪಾರ ಮೂಲತಃ ಚರ. ಇದು ಚರ ಆದದ್ದು ಬಹಳ ತಡವಾಗಿ. ಯಾವುದೇ ಒಂದು ವಸ್ತುವನ್ನು ಲಂಬಾಣಿಗಳು, ಲವಣವನ್ನು ಕೊಂಡು ಹೋಗುತ್ತಾ ಇದ್ದರು ಅನ್ನುವುದರಿಂದ ಹಿಡಿದು ಹಕ್ಕಿಪಿಕ್ಕಿ ಅಥವಾ ಇತರ ಅನೇಕರು ತಮ್ಮ ಕಾಡು ಉತ್ಪನ್ನಗಳನ್ನು, ನಾರು ಬೇರುಗಳನ್ನು ಮಾರುತ್ತಾ ಇದ್ದರು ಅನ್ನುವುದರಿಂದ ಮುಂದುವರೆಸಿ ಅಥವಾ ನಮ್ಮ ಅನೇಕ ಅಲೆಮಾರಿ ಜನಾಂಗದವರೆಲ್ಲೂ ಕೂಡ ತಮ್ಮ ಅರಣ್ಯದಲ್ಲಿ ಕೆಲಸ ಮಾಡುವ ಅರಣ್ಯೋತ್ಪನ್ನಗಳನ್ನು ಹಿಡಿದುಕೊಂಡು ಮಾರಾಟ ಮಾಡುತ್ತಾ ಇದ್ದರು. ಹಾಗಾಗಿ ಈ ತರದ ಒಂದು ಬೇಹಾರದ ಕಾಯಕ ಅದು ಒಂದು ಅರ್ಥದಲ್ಲಿ ನಿರ್ಗತಿಕರ ಕಾಯಕ ಅನ್ನುವ ಭಾವನೆ ಬಂತು. ಇವತ್ತು ಆಧುನಿಕ ಕಾಲದಲ್ಲಿ ವ್ಯಾಪಾರ ಎನ್ನುವುದು ಬಂಡವಾಳವನ್ನು ಹಾಕಿ ಹಣವನ್ನು ಹಿಂದ್ಕೆ ಪಡೆಯುವಂತಹದ್ದಾದ ಕಾರಣ ಒಂದು ಶ್ರೇಣೀಕೃತವಾಗಿ ಆರ್ಥಿಕತೆಯಲ್ಲಿ ಅವನತಿ ಪ್ರಾಪ್ತವಾಗಿದೆ. ಆದರೆ ಮೂಲತಃ ನಮ್ಮಲ್ಲಿ ವ್ಯಾಪಾರ ಅನ್ನುವಂತದ್ದು ಅಲೆಮಾರಿತನದ ಒಂದು ಭಾಗವಾಗಿದ್ದ ಕಾರಣವೇ ನಮ್ಮಲ್ಲಿ ಯಾವುದೇ ಕಸುಬನ್ನು ಕೂಡ ನಾವು ಅದನ್ನ ವ್ಯಾಪಾರ ಅನ್ನುವಂತಹ ಮಾತಿನಿಂದ ಗುರುತಿಸುವುದಿಲ್ಲ. ಏಕೆಂದರೆ ತಿರುಗಾಡಿಕೊಂಡು ವಸ್ತುಗಳನ್ನು ಮಾರುತ್ತಾ ಹೋಗಬಹುದು. ಅದು ಉಪ್ಪು ಇರಬಹುದು. ಔಷಧ ವಸ್ತುಗಳಾಗಿರಬಹುದು, ಚರ್ಮವಿರಬಹುದು, ಜಿಂಕೆಯ ಕೋಡು ಇರಬಹುದು ಅಥವಾ ಸಾಂಬಾರ್ ದಿನಿಸಿನಂತಹ ವಸ್ತುಗಳಿರಬಹುದು.
ಆದ್ದರಿಂದ ಈ ಅಲೆಮಾರಿತನ ಎನ್ನುವುದು ಅನೇಕ ಬಾರಿ, ರೀತಿಯಲ್ಲಿ ಒಂದು ಸ್ಥಿರ ಅಲ್ಲದಿರುವಂತಹ ಬದುಕನ್ನ ಕೊಡುತ್ತಾ ಇತ್ತು. ಆರ್ಥಿಕತೆಯ ಕೃಷಿಯಿಂದ, ಆದರೆ ಆ ತರಹ ಕೊಡುವುದಕ್ಕೆ ನಾವು ಮುಂದಿನ ಮೂರು ದಿನಗಳಲ್ಲಿ ಅದರ ಬಗ್ಗೆ ಚರ್ಚೆ ಮಾಡ್ತಿರಿ. ನಾನು ಅದಕ್ಕೆ ಇನ್ನೊಂದು ನೆಲೆಯ ಚರ್ಚೆಗೆ ದಾರಿ ಒದಗಿಸಿಕೊಡುತ್ತೇನೆ. ಅಲೆಮಾರಿಗಳು ಒದಗಿಸುವಂತಹ ಒಂದು ರೋಮಾಂಚನದ ಬಗ್ಗೆ ವ್ಯಕ್ತಿಗತವಾಗಿ ಒಂದು ಕಡೆ ಸ್ಥಾವರ ವಾಗಿದ್ದಾಗ ನಮ್ಮ ಮನಸ್ಸು ಎಷ್ಟೋ ಬಾರಿ ಕಲಸ ಮಾಡುವುದಿಲ್ಲ. ಅದಕ್ಕಾಗಿ ನಾವು ನಮ್ಮಲ್ಲಿ ಗ್ರಂಥದ ವಿದ್ವಾಂಸರು ಮತ್ತು ಕ್ಷೇತ್ರದ ವಿದ್ವಾಂಸರು ಅಂತ ಕರೆಯುತ್ತೇವೆ. ಗ್ರಂಥದ ವಿದ್ವಾಂಸರು ಅವರೆಷ್ಟೆ ಹಸ್ತಪ್ರತಿಶಾಸ್ತ್ರದ ಕೆಲಸ ಮಾಡಿದರೂ ಕೂಡ ಅವರ ಮನಸ್ಸು ಅದರಾಚೆ ಯೋಚನೆ ಮಾಡಲಿಕ್ಕೆ ಹೋಗುವುದಿಲ್ಲ. ಆದರೆ ಕ್ಷೇತ್ರದಲ್ಲಿ ಕೆಲಸ ಮಾಡುವವರಿಗೆ ಏನಾಗುತ್ತದೆ ಎಂದರೆ ಹೊಸ ಅನುಭವಗಳು ಬರುತ್ತವೆ. ದಿನ ದಿನವೂ ಒಬ್ಬೊಬ್ಬರ ಜೊತೆಗೆ ಮಾತನಾಡುವ ಸಂವಾದ ಮಾಡುವಂತದ್ದು. ನಾವು ಯಾವುದನ್ನು ತತ್ವದರ್ಶನ ಅಂತ ಕರೆಯುತ್ತೇವೆ, ಯಾವುದನ್ನು ಒಂದು ಚಿಂತನ ಕ್ರಮ ಅಂತ ಕರೆಯುತ್ತೇವೆಯೋ ಆ ಚಿಂತನ ಕ್ರಮ ಅನ್ನುವುದು ಶೂನ್ಯದಿಂದ ಸೃಷ್ಟಿಯಾಗುವುದಿಲ್ಲ.
ನಾವು ಒಂದೊಂದು ಕ್ಷಣದಲ್ಲಿ ಕೂಡ ನಮ್ಮ ಮುಂದೆ ಬರುವ ಅಗ್ನಿದಿವ್ಯಗಳಿಗೆ ಒಡ್ಡಿಕೊಳ್ಳುವುದರ ಮೂಲಕ ಮತ್ತು ಅನುಭವಗಳನ್ನು ನಮ್ಮವನ್ನಾಗಿ ಮಾಡಿಕೊಳ್ಳುವುದರ ಮೂಲಕ ಆ ಅರ್ಥದಲ್ಲಿ ಕೂಡ ಒಂದು ಬಗೆಯ ಈ ಅಲೆಮಾರಿತನ ಎನ್ನುವುದು ಒಂದು ಗೋಳಿನಯಾತ್ರೆ ಮಾತ್ರವಾಗಿರದೆ, ಒಂದು ಉಲ್ಲಾಸದ ತಿರುಗಾಟ ಆಗಿರುತ್ತದೆ ಅನ್ನುವುದನ್ನು ನಾವು ತಿಳಿದುಕೊಳ್ಳಬೇಕು. ಅದಕ್ಕಾಗಿ ಒಂದು ದೇಶಿ ಚಿಂತನೆ ಮಾಡುವಾಗ, ದೇಶೀ ಜ್ಞಾನದ ಬಗ್ಗೆ ಚರ್ಚೆಗಳು ಮುಂದೆ ನಡೆಯುತ್ತವೆ. ನಾವು ನೋಡ್ತಾ ಇರುವುದು ತಿರುಗಾಟಕ್ಕೆ ಕೊಡುವಂತಹ ಒಂದು ಚಿಂತನೆ. ಅದು ಒಂದು ಕಡೆ ಕುಳಿತುಒಂಡು ಇರುವಂತಹ ಕೃಷಿಕರ ಚಿಂತನೆಗಿಂತ ಅಥವಾ ಒಂದು ಗ್ರಂಥ ಓದಿ ಗಳಿಸಿದ ತಿಳುವಳಿಕೆಗಿಂತ, ಸನಾತನ ತಿಳುವಳಿಕೆಗಿಂತ ಭಿನ್ನ ಮಾತ್ರವಲ್ಲ ವೈವಿಧ್ಯಮಯ ಮತ್ತು ಬಹುರೂಪದ್ದು. ನಾವು ಬಹುಸಂಸ್ಕೃತಿಗಳ ಬಗ್ಗೆ ಇವತ್ತು ಮಾತನಾಡುತ್ತಾ ಇರುವಾಗಲೆಲ್ಲ ನಾವು ಎಷ್ಟೋಬಾರಿ ಅದನ್ನ ಕ್ಲಿಷೆಯಾಗಿ ಜಾರ್ಗನ್ ಆಗಿ ಒಂದು ಪರಿಕಲ್ಪನೆಯಾಗಿ ಮಾತ್ರ ಬಳಸುತ್ತೇವೆ. ಅದನ್ನ ವಿವರಿಸಬೇಕು ಅಂತ ಹೇಳಿದರೆ ಅನೇಕ ಬಾರಿ ಕಷ್ಟ ಆಗುತ್ತದೆ. ಒಂದು ಹೇಳಿಕೆಯಾಗಿ ಮಾತ್ರ ಬಳಸುತ್ತೇವೆ. ಬಹುಸಂಸ್ಕೃತಿ ಅನ್ನುವಂತಹದ್ದು ಬಹು ಬದುಕಿನ ರೀತಿಗಳನ್ನು, ಬಹು ಬದುಕಿನ ಸಾಧ್ಯತೆಗಳನ್ನು, ಬದುಕಿನ ಹೊಸ ಅನುಭವಗಳನ್ನು ಮುಖಾಮುಖಿ ಮಾಡುವಂತದ್ದು. ಹಾಗಾಗಿಯೇ ಒಂದು ಅಲೆಮಾರಿ ಸಂಸ್ಕೃತಿಯಲ್ಲಿ ನಾವು ಬಹುಸಂಸ್ಕೃತಿಯನ್ನು ಕಾಣುತ್ತೇವೆ. ಉದಾಹರಣೆ ಕೊಡುತ್ತಿಲ್ಲ ನಮ್ಮ ಗೆಳೆಯರೆಲ್ಲ ಅದನ್ನ ಮುಂದೆ ಹೇಳುತ್ತಾರೆ.
ಅನೇಕ ಕಸುಬುಗಳನ್ನು ನೀವು ನೋಡಿದ್ದೀರಿ. ಕಸುಬುಗಳ ಪಲ್ಲಟ ಕೇವಲ ಆರ್ಥಿಕತೆಯ ಪಲ್ಲಟ ಮಾತ್ರವಲ್ಲ ಅದು ಒಂದು ಚಿಂತನೆಯ ಪಲ್ಲಟವಾಗಿದೆ ಎಂಬುದನ್ನು ನಾವು ಇವತ್ತು ಗಮನಿಸಬೇಕು. ಅನೇಕರು ಬೇಟೆಯಿಂದ ಕೃಷಿ ಕೂಲಿಗೆ ಬಂದಾಗ ಪಶುಪಾಲನೆಯಿಂದ ಕೂಲಿಗೆ ಬಂದಾಗ ಉದಾಹರಣೆಗೆ ರಾಜಗೊಂಡರು ಬೀದರಿನಲ್ಲಿ ಆಯುರ್ವೇದ ವ್ಯಾಪಾರಕ್ಕೆ, ಗಿಡಮೂಲಿಕೆಗಳನ್ನು ಹಿಡಿದು ಬಂದಾಗ, ಇವೆಲ್ಲವುಗಳನ್ನು ನಾವು ಕೇವಲ ವೃತ್ತಿಯ ಬದಲಾವಣೆ ಎಂದು ಅಷ್ಟೇ ತಿಳಿದುಕೊಳ್ಳದೆ ಇಡೀ ಸಂಸ್ಕೃತಿಯ ಚಿಂತನೆಯ ಬದಲಾವಣೆ ಅಂತ ತಿಳಿದುಕೊಳ್ಳಬೇಕು. ಈ ಬಹುಸಂಸ್ಕೃತಿ ಅನ್ನುವಂತದ್ದು ಅಲೆಮಾರಿ ಜನಾಂಗದಲ್ಲಿ ಬಹಳ ಮುಖ್ಯವಾಗಿರುವಂತಹದ್ದು ಈ ಕುರಿತು ನಾವು ಅದನ್ನು ಒಂದು ಪ್ಯಾಕೇಜ್ ಆಗಿ ಮಾತ್ರ ನೋಡುತ್ತೇವೆ. ಬಹುಸಂಸ್ಕೃತಿಯ ರೂಪಗಳ ಬಗ್ಗೆ ಯೋಚನೆ ಮಾಡುವಂತಹ ಅಗತ್ಯ ಇದೆ. ನಾನು ಮುಂದೆ ನಗರೀಕರಣ ಮತ್ತು ಆಧುನಿಕತೆಯತ್ತ ಬರುವುದಕ್ಕೆ ಮೊದಲು ಇನ್ನೊಂದು ಅಂಶವನ್ನು ಪ್ರಸ್ತಾಪ ಮಾಡುತ್ತಿದ್ದೇನೆ. ಅಲೆಮಾರಿ ಜನಾಂಗಗಳಾಗಲಿ, ಅರೆ ಅಲೆಮಾರಿ ಜನಾಂಗಗಳಾಗಲಿ ಮೂರು ನೆಲೆಗಳಲ್ಲಿ ರೂಪ ಬದಲಾವಣೆ ಆಗುತ್ತ ಹೋಗುತ್ತವೆ. ಒಂದು ಪರಿಸರದಿಂದ ಇನ್ನೊಂದು ಆರ್ಥಿಕತೆಯಿಂದ ಮತ್ತೊಂದು ಜನಸಂಖ್ಯಾ ಆಧಾರದಿಂದ ಕರ್ನಾಟಕದ ಅನೇಕ ಬುಡಕಟ್ಟುಗಳನ್ನು ನೋಡಿದರೆ ಅವರ ಜನಸಂಖ್ಯೆ ಒಂದು ಸಾವಿರವನ್ನು ಮೀರುವುದಿಲ್ಲ. ಇನ್ನು ಕೆಲವು ಐದು ನೂರು, ಆರು ನೂರು, ಇನ್ನೂ ಕೆಲವು ನೂರುಗಳ ಸಂಖ್ಯೆ ಎನ್ನುವುದು ನಮ್ಮ ಅನೇಕ ಗೆಳೆಯರು ಬರೆದ ಪುಸ್ತಕಗಳನ್ನು ನೋಡಿದರೆ ಗೊತ್ತಾಗುತ್ತದೆ. ಈ ಜನಸಂಖ್ಯೆಗಳು ಹೆಚ್ಚು ಕಡಿಮೆ ಆಗುವುದಕ್ಕೂ…. ಅವರ ವೃತ್ತಿಗಳ ಬದಲಾವಣೆಯಾಗುವುದಕ್ಕೂ ಅವರ ದೃಷ್ಟಿಕೋನ ಬದಲಾವಣೆಯಾಗುವುದಕ್ಕೂ ಸಂಬಂಧ ಇದೆ. ಇಕೋಲಜಿ, ಎಕೋನಮಿ, ಡೆಮೋಗ್ರಫಿ ಅನ್ನುವ ಮೂರು ಅಂಶಗಳನ್ನು ನಾವು ಗಮನಿಸಬೇಕು. ವಡ್ಡರ ಜನಾಂಗ ಕರ್ನಾಟಕದಲ್ಲಿ ಬಹಳ ಮುಖ್ಯವಾದ ಅಲೆಮಾರಿ ಜನಾಂಗ. ಅವರಲ್ಲಿ ಕಲ್ಲು ವಡ್ಡರು ಮತ್ತು ಮಣ್ಣು ವಡ್ಡರು ಅಂತ ಇದ್ದಾರೆ. ಅವರ ಪರಿಸರ ಎಲ್ಲಿ ಕಲ್ಲುಗಳು ಸಿಗುತ್ತವೆಯೋ ಅಲ್ಲಿ. ಕೇವಲ ಕಲ್ಲು ಇದ್ದರೆ ಮಾತ್ರ ಅಲ್ಲ, ಕಲ್ಲನ್ನು ಕೆಲಸ ಮಾಡಿಸುವಂತಹ ಅಂದರೆ ದೇವಾಲಯವನ್ನು ಕಟ್ಟಿಸುವಂತವರು, ಅಣೆಕಟ್ಟು, ಮನೆ ಕಟ್ಟಿಸುವಂತವರು ಇರಬೇಕು. ವಡ್ಡರ ಸಂಖ್ಯೆ ಬಹಳ ಹೆಚ್ಚಿದಾಗ ಕೆಲಸ ಬೇಗ ಮುಗಿದರೆ ನಿರುದ್ಯೋಗಿಗಳಾಗುತ್ತಾರೆ. ಹಾಗಾಗಿ ಸಂಖ್ಯೆ ಕಡಿಮೆ ಇದ್ದಷ್ಟು ಉದ್ಯೋಗವಕಾಶ ಜಾಸ್ತಿ. ಇದು ಮನೆ ಕಟ್ಟುವುದಕ್ಕೆ ಸಂಬಂಧಿಸಿರಬಹುದು. ಮರದ ಕೆಲಸಕ್ಕೆ ಸಂಬಂಧಿಸಿರಬಹುದು. ಆದ್ದರಿಂದಲೇ ಸಾಮಾನ್ಯವಾಗಿ ಬಳ್ಳಾರಿ ಜಿಲ್ಲೆಯಲ್ಲಿ ಕಾಣಿಸುವಂತ ಕಲ್ಲು ವಡ್ಡರನ್ನು ನೋಡಿದರೆ ಅಂತಹ ವಡ್ಡರು ಅನೇಕ ಜಿಲ್ಲೆಗಳಲ್ಲಿ ಕಾಣಿಸುವುದಿಲ್ಲ. ಅವರು ಮಗ್ಗುನನ್ನು ದಂಡಿಸುತ್ತಾರೆ. ಅಂದ್ರೆ ಕಟ್ಟಿದ ರಚನೆ ಮಾಡುವಲ್ಲಿ ಅಣೆಕಟ್ಟು ರಚನೆ ಮಾಡುವಲ್ಲಿ ಮಗ್ಗುವಡ್ಡರು ಸಿಗುತ್ತಾರೆ. ಅದು ಆಣೆಕಟ್ಟು ಮುಗಿತು ಅಂದ ಕೂಡಲೆ ಅವರು ಸ್ಥಳಾಂತರ ಗೊಳ್ಳುತ್ತಾರೆ. ಆಗ ಕೊನೆಗೆ ಎಲ್ಲೂ ಕೂಡ ಈ ತರದ ಒಂದು ಪರಿಸರ ಇಲ್ಲದೆ ಹೋದರೆ ಆರ್ಥಿಕತೆ ಇಲ್ಲದೆ ಹೋದರೆ ಅವರು ಸೋಲುತ್ತಾರೆ.
ನಮ್ಮ ಅನೇಕ ಅಲೆಮಾರಿ ಬುಡಕಟ್ಟುಗಳ ಬಗ್ಗೆ ಅಧ್ಯಯನಗಳು ನಡೆಯಬೇಕಾಗಿದೆ. ಸ್ಥಳಾಂತರಗೊಂಡಾಗ ಅವರು ನಗರಗಳಿಗೆ ಬರುತ್ತಾರೆ. ನಗರೀಕರಣಕ್ಕೂ ಮತ್ತು ಅಲೆಮಾರಿಗಳ ಈ ಸ್ಥಳಾಂತರಕ್ಕೂ ಸಂಬಂಧವಿದೆ. ಅನೇಕ ದಲಿತ ಬುಡಕಟ್ಟುಗಳು ಅಲೆಮಾರಿ ಜನಾಂಗಗಳು ಇವತ್ತು ನಗರಪಾಲಿಕೆಗಳಲ್ಲಿ ಅದು ನಗರ ಇರಬಹುದು, ಮಹಾನಗರ ಇರಬಹುದು. ಅವುಗಳಲ್ಲಿ ಅವರು ಕಸ ಗುಡಿಸುವವರಾಗಿ ಶುಚಿ ಮಾಡುವವರಾಗಿ ಯಾಕೆ ಇದ್ದಾರೆ…? ಅಂಥ ಪ್ರಶ್ನೆ ಕೇಳಿಕೊಳ್ಳಬೇಕು. ಅವರ ಕಸುಬಿನ ವೈಶಿಷ್ಟ್ಯಕ್ಕೂ, ಅವರ ಕಸ ಗುಡಿಸುವ ವೈಶಿಷ್ಟ್ಯಕ್ಕೂ ಏನು ಸಂಬಂಧ ಇಲ್ಲ. ಆದರೆ ಕರ್ನಾಟಕದಲ್ಲಿ ಬಹುತೇಕ ನಗರ ಪಾಲಿಕೆಗಳಲ್ಲಿರುವ ಈ ವರ್ಗವನ್ನು ನೋಡಿದರೆ ಅವರು ಮೂಲತಃ ಯಾವ ಕಡೆಯಿಂದಲೋ ಬಂದವರು. ಅವರು ಮುಖ್ಯವಾಗಿ ದಲಿತ ವರ್ಗಗಳ ಮಂದಿ. ಅವರ ವೃತ್ತಿಯಲ್ಲಿ ಯಾವುದೇ ಒಂದು ಕಲಾ ವೈಶಿಷ್ಟ್ಯಗಳಿಲ್ಲ. ಒಂದು ಕಡೆ ಶಿಕ್ಷಣವಿಲ್ಲ ಇನ್ನೊಂದು ಕಡೆ ಯಾವುದೇ ತರದ ಉದ್ಯೋಗಗಳಿಗೆ ಅವಕಾಶ ಇಲ್ಲ. ಬದುಕಿನ ಎಲ್ಲಾ ಬಾಗಿಲುಗಳು ಕೂಡ ಮುಚ್ಚಿ ಹೋದಂತೆ ಅನೇಕ ಅಲೆಮಾರಿಗಳು ಕಸ ಮುಸುರೆ ಕೆಲಸಗಳಿಗೆ ಲಾಯಕ್ಕು ಅನ್ನುವ ತರಹ ಆಗಿದೆ.
ಇನ್ನೊಂದು ಚಲನಶೀಲತೆಯ ಬಗ್ಗೆ. ಚಲನಶೀಲತೆಯನ್ನುವುದು ಕೇವಲ ಅಲೆಮಾರಿ ಜನಾಂಗಕ್ಕೆ ಮಾತ್ರ ಅಲ್ಲ, ನಮ್ಮ ಎಲ್ಲಾ ಬುಡಕಟ್ಟು, ಕೆಳವರ್ಗಕ್ಕೆ ಸಂಬಂಧಿಸಿರುವಂತದ್ದು. ಅದು ಎರಡು ತರಹದ್ದು ಒಂದು ಆಚರಣ ಚಲನಶೀಲತೆ ಇನ್ನೊಂದು ಲೌಕಿಕ ಚಲನಶೀಲತೆ. ಇವರೆಡರ ನಡುವೆ ಒಂದು ರೀತಿಯ ದ್ವಂದ್ವವಿದೆ. ಹೆಚ್ಚಾಗಿ, ವ್ಯಕ್ತಿ ಬ್ರಾಹ್ಮಣೀಕರಣಕ್ಕೆ ಒಳಗಾಗಲಿಕ್ಕೆ ಬಯಸುತ್ತಾನೆ. ಇನ್ನೊಂದು ಕಡೆಯಲ್ಲಿ ಮೀಸಲಾತಿ ಕಾರಣಕ್ಕಾಗಿ ಕೆಳಮುಖವಾಗಲಿಕ್ಕೆ ಇಷ್ಟಪಡುತ್ತಾನೆ. ಮೀಸಲಾತಿಗೆ ಸಂಬಂಧಪಟ್ಟ ಸರಕಾರದ ಅನೇಕ ದಾಖಲೆಗಳನ್ನು ಗಮನಿಸಿದರೆ ಇಲ್ಲಿ ಕಾಣಿಸುವ ವೈಶಿಷ್ಟ್ಯತೆ ಏನು ಅಂದರೆ ಇವರೆಲ್ಲರನ್ನು ಸಂಗಿಗಳನ್ನಾಗಿ ಗಮನಿಸುತ್ತೇವೆ. ಹಾಗಾಗಿ ಈ ತರಹದ ಸಂಖ್ಯೆಗಳನ್ನು ಪಡೆಯುವುದಕ್ಕಾಗಿ ಮತ್ತು ಹೆಸರುಗಳ ರೂಪಾಂತರಗಳನ್ನು ಪಡೆಯುವುದಕ್ಕಾಗಿ, ಒಂದೇ ಜಾತಿಗೆ ಅನೇಕ ಹೆಸರುಗಳು ಪ್ರಾದೇಶಿಕವಾಗಿ ಇರುವಂತವು. ತೆಲುಗಿನಲ್ಲಿ, ಕನ್ನಡದಲ್ಲಿ, ಮರಾಠಿಯಲ್ಲಿ, ತಮಿಳಿನಲ್ಲಿ ಇದ್ದಹಾಗೆ ಅವೆಲ್ಲವುಗಳನ್ನು ಕೂಡ ಒಂದು ಮಾಡುವುದಕ್ಕೆ ಮಾಡುವಂತಹ ಪ್ರಯತ್ನ. ಇನ್ನೊಂದು ಆ ರೀತಿಯ ದಾಖಳಾತಿಯ ಜೊತೆಗೆ ತಮ್ಮ ಮೂಲವನ್ನು ಹೇಳಿಕೊಳ್ಳುವುದಕ್ಕಾಗಿ ಅವರು ಹುಡುಕುವಂಥಹ ಕುಲ ಕಥನಗಳು ಅಥವಾ ತಮ್ಮ ಕುಲದ ಮೂಲವನ್ನು ಹೇಳುವ ಐತಿಹ್ಯ ಮತ್ತು ಪುರಾಣಗಳು. ಬಹುತೇಕವಾಗಿ ಎಲ್ಲಾ ಜಾತಿಗಳು ಕೂಡ ತಮ್ಮ ಕುಲಕಥನವನ್ನು ದಾಖಲೆ ಮಾಡಲಿಕ್ಕೆ ಬಯಸುತ್ತಾರೆ. ನೀವು ಯಾವುದೋ ಜಾನಪದ ಕ್ಷೇತ್ರಕ್ಕೆ ಹೋದಾಗಲೂ ಕೂಡ ಅವರು ತಮ್ಮ ಕುಲವನ್ನು ಒಂದು ಗೋತ್ರದಿಂದ ಅಥವಾ ಯಾವುದೋ ಒಂದು ಐತಿಹ್ಯದಿಂದ ಕೆಲವು ಕಥೆಗಳಿಂದ ಕೊಡುತ್ತಾರೆ ಮತ್ತು ಅದನ್ನು ನೀವು ಪುಸ್ತಕ ಮಾಡುತ್ತೀರಿ. ಇದು ಒಂದು ತರದ ದಾಖಲೆ. ಯಾವುದಾದರೂ ಒಂದು ಆಯೋಗ ಬಂದರೆ ನಮ್ಮ ಕುಲಕ್ಕೆ ಒಂದು ದಾಖಲೆ ಬೇಕು ಅಂತ ಒಂದು ಪುಸ್ತಕವನ್ನು ತಮ್ಮ ಸಂಘದಿಂದ ಪ್ರಿಂಟ್ ಮಾಡುತ್ತಾರೆ. ಇದನ್ನು ನಾವು ನಿಜ ಅಥವಾ ಸುಳ್ಳು ಅಂತ ಹೇಳಲು ಬರುವುದಿಲ್ಲ. ಹೆಚ್ಚಾಗಿ ಈ ತರದ ನಿರ್ಮಾಣಗಳು ಅವು ಆಧುನಿಕತೆಯೆಡೆ ಒಂದು ಸಂವಾದ ಮತ್ತು ಅವರ ಎದುರು ಇರುವಂತಹ ವೈರುಧ್ಯಗಳು. ಇವು ಬ್ರಾಹ್ಮಣೀಕರಣದ ಕಡೆ ಮೇಲ್ಮುಖವಾಗುವಂತಹ ತವಕ. ಇನ್ನೊಂದು ಕಡೆ ಕೆಳಮುಖವಾಗಿ ಹೋಗುವಂತಹ ಅನಿವಾರ್ಯತೆಗಳು. ಇವು ಎರಡು ಏಕಕಾಲಕ್ಕೆ ನಡೆಯುತ್ತಿರುವಾಗ ನಾವು ಇವರನ್ನು ಆಧುನಿಕತೆಯ ಸಾಮಾಜೀಕರಣದಲ್ಲಿ ಹೇಗೆ ಕೊಂಡೊಯ್ಯಬೇಕು ಎನ್ನುವುದು ಯೋಚನೆ ಮಾಡುವಂತಹ ಸವಾಲು. ಸಮಸ್ಯೆ ಅಂತ ಹೇಳ್ತಾ ಇಲ್ಲ. ಏಕೆಂದರೆ ಡಾ. ರಾಮಚಂದ್ರಗೌಡರು ಅನೇಕ ಮಾತು ಎತ್ತಿದರು. ನಾವೆಲ್ಲ ಸಮಾನ ವಯಸ್ಕರು. ಸಮಾನ ವಯಸ್ಕರು ಆಗಿರುವುದರಿಂದ ಎಷ್ಟೋ ಬಾರಿ ಇದನ್ನು ಹಂಚಿಕೊಳ್ಳುತ್ತೇವೆ. ಆದರೆ ನಮಗೂ ಕೆಲವು ಗೊಂದಲಗಳಿವೆ. ಜಾಗತೀಕರಣ ಮತ್ತು ಆಧುನಿಕರಣ ಎಲ್ಲವುಗಳಿಗೂ ಕೂಡ ಈ ಬುಡಕಟ್ಟು ಅಥವಾ ಅಲೆಮಾರಿ ಸಂಸ್ಕೃತಿಗಳ ದೇಸಿ ಜ್ಞಾನವನ್ನು ಆಯುಧಗಳನ್ನಾಗಿ ಮಾಡಿಕೊಂಡು ಹೋರಾಡಬಹುದು ಎನ್ನುವುದರ ಬಗ್ಗೆ ಪ್ರಶ್ನೆಗಳು ಆಲೋಚನೆಗಳು ಅನುಮಾನಗಳು ಇವೆ. ಮತ್ತೊಂದು ಕಡೆ ಅದನ್ನ ವೈಭವೀಕರಿಸಿ ನೋಡಬಾರದು ಅಂತ ಹೇಳುವವರು ಇದ್ದಾರೆ. ಇನ್ನೊಂದು ಕಡೆ ಅಲೆಮಾರಿಗಳ ದೇಸಿ ಜ್ಞಾನದಿಂದ ಪ್ರಯೋಜನ ಪಡೆಯಬಹುದು ಅನ್ನುವುದು. ಒಂದು ಕಡೆ ಶಿಕ್ಷಣವನ್ನು, ಮತ್ತೊಂದು ಕಡೆ ದೇಸಿ ಜ್ಞಾನವನ್ನು, ಇನ್ನೊಂದು ಕಡೆ ಉದ್ಯೋಗವನ್ನು ಮತ್ತೊಂದು ಕಡೆ ಅನನ್ಯತೆಯನ್ನು ನಾವು ಹೇಗೆ ಹೊಂದಾಣಿಕೆ ಮಾಡಬೇಕು? ನಾವು ಇದಾವುದಕ್ಕೂ ಉತ್ತರ ಕೊಡಬಾರದು. ಏಕೆಂದರೆ ಅಧ್ಯಕ್ಷರು ಯಾವಾಗಲೂ ತೀರ್ಮಾನ ಕೊಡಬೇಕು ಅಂತ ಇಲ್ಲ. ಆದರೆ ನಾನು ಈ ಪ್ರಶ್ನೆಗಳನ್ನು ಯಾಕೆ ಎತ್ತುತ್ತೇನೆ ಎಂದಿಲ್ಲ. ಅಂದ್ರೆ ನಾವೆಲ್ಲ ಈ ಕ್ಷೇತ್ರಗಳಲ್ಲಿ ಕೆಲಸ ಮಾಡುವವರು ನಾವು ಗಮನಿಸುವಂತದ್ದು ಎಲ್ಲರಿಗೂ ಗೊತ್ತಿರುವಂತದ್ದು ಯಾವುದೇ ಸಂದರ್ಭದಲ್ಲಿ ಅದು ಪ್ರಾಚೀನ ಸಮಾಜವಾಗಲಿ, ಮಧ್ಯಯುಗದ ಸಮಾಜವಾಗಲಿ ಆಧುನಿಕ ಸಮಾಜವಾಗಲಿ.
ಆರ್ಥಿಕತೆ ಒಂದು ಶಕ್ತಿ ಅಂತ ನಾವು ಅಂದುಕೊಳ್ಳುವಾಗಲೂ ಆರ್ಥಿಕತೆ ಒಂದು ಶಕ್ತಿ ಅಲ್ಲ ಅನ್ನುವುದನ್ನು ನಾವು ತಿಳಿದುಕೊಳ್ಳಬೇಕು. ಇವತ್ತಿನ ದಿನ ಒಬ್ಬನಲ್ಲಿ ಎಷ್ಟೋ ಕೋಟಿ ಹಣ ಇದ್ದರೂ ಕೂಡ ಅವನು ಸಮಾಜದಲ್ಲಿ ಶಕ್ತಿಯಾಗುವುದಕ್ಕೆ ಆಗುವುದಿಲ್ಲ. ಅಧಿಕಾರ ಎಷ್ಟೋ ಬಾರಿ ಹಣಕ್ಕಿಂತ ದೊಡ್ಡ ಶಕ್ತಿಯಾಗಬಹುದು. ಒಬ್ಬ ಜಿಲ್ಲಾಧಿಕಾರಿ ಒಬ್ಬ ಬಂಡವಾಳಶಾಹಿಗಿಂತ ಹೆಚ್ಚು ಶಕ್ತಿವಂತನಾಗಬಹುದು. ಆದುದರಿಂದ ಒಂದು ಜನಾಂಗದ ಅಧಿಕಾರ ಮತ್ತು ಹಣವನ್ನು ಹೆಚ್ಚಿಸಿದಾಗ ಹೆಚ್ಚು ಭದ್ರತೆಯನ್ನು ಕೊಡಲಿಕ್ಕೆ ಸಾಧ್ಯ. ಅಧಿಕಾರ ಅನ್ನುವುದನ್ನು ಬಿಟ್ಟರೆ ಸಾಂಸ್ಕೃತಿಕ ಮತ್ತು ಸಾಮಾಜಿಕಗಳನ್ನು ಬೆಸೆಯುವುದರ ಮೂಲಕ ಕೊಡುವುದಕ್ಕೆ ಸಾಧ್ಯವಿಲ್ಲ. ಈ ಸಾಂಸ್ಕೃತಿಕ ಮತ್ತು ಸಾಮಾಜಿಕವನ್ನು ಬೆಸೆಯುವುದು ಒಂದು ಸವಾಲಿನ ಪ್ರಶ್ನೆ. ಏಕೆಂದರೆ ಅನೇಕ ಬಾರಿ ದೇಸಿ ಕೌಶಲ್ಯಗಳನ್ನು ಆಧುನಿಕ ಸಂದರ್ಭಕ್ಕೆ ನಾವು ಹೇಗೆ ರೂಪಾಂತರಿಸಬೇಕು ಅನ್ನುವ ಆಲೋಚನೆಯನ್ನು ನಾವು ಕೈಬಿಡುತಲಿದ್ದೇವೆ. ಉದಾಹರಣೆಗೆ ಅವರ ವೈದ್ಯಜ್ಞಾನ ಇರಬಹುದು ಅಥವಾ ಡೊಂಬರು ದೇಹವನ್ನು ಶಕ್ತಿಯನ್ನಾಗಿ, ವಸ್ತುವನ್ನಾಗಿ, ಕೌಶಲ್ಯವನ್ನಾಗಿ ಬಳಸುವುದ ಅವರ ಜ್ಞಾನವಾಗಿರಬಹುದು ಅಥವಾ ಬೇಟೆಯಲ್ಲಿ ಬಳಸುವ ತಂತ್ರಗಾರಿಕೆಯಿರಬಹುದು. ಬೇಟೆ ಇವತ್ತು ನಿಷೇಧಿಸಲಾಗಿದ್ದರೂ ಆಧುನಿಕ ಪತ್ತೆದಾರಿ ಅಥವಾ ಆಧುನಿಕ ಅಪರಾಧ ವಿಜ್ಞಾನ ಎನ್ನುವುದು ನಮ್ಮಲ್ಲಿ ಇವತ್ತು ಕೂಡ ಒಂದು ದೇಶಿ ಜ್ಞಾನದಿಂದಲೆ ನಿರ್ಮಾಣವಾಗಿರುವುದು. ಯಾವುದೇ ಕ್ರಿಮಿನಲಾಜಿ ಪಾಠ ಮಾಡುವರು ಕೂಡ ದೇಶಿ ಜ್ಞಾನ ಪಡೆದಿರಲೇಬೇಕು. ಇನ್ನೊಂದು, ನಮ್ಮ ಬ್ರಿಟಿಷರ ಕಾಲಕ್ಕೆ ನಿಮಗೆ ಗೊತ್ತಿರುವಂತದ್ದು ಅನೇಕ ಅಲೆಮಾರಿಗಳನ್ನು ಕ್ರಿಮಿನಲ್ ಟ್ರೈಬ್ಸ್ ಎಂತ ಕರೆದರು. ಹಿಂದೆ ಅನೇಕ ಮಂದಿ ಕಳ್ಳತನ ಮಾಡುತ್ತಾ ಇದ್ದರು. ಅನೇಕ ಮಂದಿ ವೇಶ್ಯಗಾರಿಕೆ ಮಾಡ್ತ ಇದ್ದರು. ಅನೇಕ ಮಂದಿ ದರೋಡೆ ಮಾಡುತ್ತಾ ಇದ್ದರು, ಅವನ್ನು ಮಾಡ್ತ ಇದ್ದವರು ಎಲ್ಲಾ ಅಲೆಮಾರಿ ಬುಡಕಟ್ಟುಗಳಾಗಿದ್ದವರು. ಕಳ್ಳತನವನ್ನು, ದರೋಡೆಯನ್ನು, ವೇಶ್ಯಗಾರಿಕೆಯನ್ನು ನಾವು ಒಂದು ಪ್ರತ್ಯೇಕವಾದ ಕಸುಬುಗಳು ಅಂತ ಯಾರೂ ನೋಡುವುದಿಲ್ಲ. ಅವು ನಮ್ಮ ಒಟ್ಟು ಸಾಮಾಜಿಕ ವ್ಯವಸ್ಥೆಯ ಒಂದು ಭಾಗ. ಪ್ರತ್ಯೇಕವಾಗಿ ಅವುಗಳನ್ನು ನಾವು ಕಸುಬುಗಳು ಎಂದು ಹೇಳಲಿಕ್ಕೆ ಆಗುವುದಿಲ್ಲ. ಆದಕಾರಣ ಇಡೀ ಸಮಾಜ ವ್ಯವಸ್ಥೆಯಲ್ಲಿ ಇವರನ್ನು Criminal Tribes ಅಂತ ಹೇಳುವಂತಹದ್ದು ಒಂದು Criminel ಮನಸ್ಸು. ಒಂದು ಅಪರಾಧಿ ಮನಸ್ಸು ಮಾತ್ರ ಅಂತಹ ಬುಡಕಟ್ಟುಗಳನ್ನ ಅಪರಾಧಿ ಬುಡಕಟ್ಟು ಅಂತ ಕರೆಯುವುದು. ಹಾಗೆ ಹೇಳಿದರೆ ನಗರದಲ್ಲಿರುವವರೆಲ್ಲರೂ Criminel Tribes. ನಗರದಲ್ಲಿ ಇರುವಷ್ಟು ಕ್ರಿಮಿನಲ್ಸ್‌ಗಳು ಎಲ್ಲೂ ಕೂಡ ಇಲ್ಲ. ಥ್ರರ್ಸ್ಟನ್ ಮುಂತಾದವರು ಪಟ್ಟಿ ಮಾಡುವಾಗ ಅನೇಕ ಬಾರಿ ತಮ್ಮ ದಾಖಲಾತಿಗಳಲ್ಲಿ ಈ ಕ್ರಿಮಿನಲ್ ಅನ್ನುವ ಪದ ಬರುತ್ತದೆ. ಒಟ್ಟು ನಾನು ಅದನ್ನು ಇನ್ನೊಂದು ರೀತಿ ಯೋಚನೆ ಮಾಡಲಿಕ್ಕೆ ಅವಕಾಶ ಕೊಡುತ್ತೇನೆ. Criminel ಅನ್ನುವಂತಹ ಒಂದು ಭಾವನೆ ಅದು ಅವರು ಮಾಡುವ ಕೆಲಸಗಳ ಬಗ್ಗೆ ಆದಕಾರಣ ಆ ಕೆಲಸಗಳನ್ನು ಯಾಕೆ ಮಾಡುತ್ತಾರೆ? ಆರ್ಥಿಕತೆ ಒಂದೇ ಅಲ್ಲ. ಅಲೆಮಾರಿತನ ಒಂದು ಇಡೀ ವೃತ್ತಿಯಾಗಿದ್ದಾಗ ನಾವಿಕರುಗಳು ಒಂದು ವೇಳೆ ವೇಶ್ಯಾವಾಟಿಕೆಗೆ ಹೋದರೆ ವೇಶ್ಯಾವಾಟಿಕೆ ನಿರ್ಮಾಣ ಮಾಡುವುದಕ್ಕೆ ಒಂದು ಸಮಾಜ ಇರುತ್ತದೆ. ಇವರೆಲ್ಲರನ್ನು ಪ್ರತ್ಯೇಕಿಸಿ ಅಪರಾಧಿಗಳು ಅಂತ ಹೇಳುವುದಿಲ್ಲ. Tribe ಕೊಡುವ ನಾಮಕರಣಗಳನ್ನು ಕುರಿತು ನಾವು ಚಿಂತನೆ ಮಾಡಬೇಕಿದೆ. ಆಮೇಲೆ ರಾಜಕೀಯವಾದ ಶಕ್ತಿ ಅನ್ನುವುದು ಕೂಡ ಅನಿವಾರ್ಯ. ರಾಜಕೀಯವನ್ನು Untouchable ಅಂತ ಮಾಮಿ ಭಾವಿಸಲಿಲ್ಲ. ಯಾವುದೇ ಕ್ಷೇತ್ರ ಶಿಕ್ಷಣವಾಗಲಿ, ಸಾಂಸ್ಕೃತಿಕವಾಗಲಿ ಯಾವುದೇ ಆಗಲಿ ರಾಜಕೀಯವಾಗಿ ನಮ್ಮ ಶಕ್ತಿಯನ್ನು ತೋರಿಸಿ ಕೊಳ್ಳುವುದು ಅಗತ್ಯ. ಹಾಗಾಗಿ ಈ ತರದ ಛಿದ್ರ ಛಿದ್ರವಾದ ಅಲೆಮಾರಿಗಳೆಲ್ಲರೂ ಕರ್ನಾಟಕದ ಅಲೆಮಾರಿ ಒಕ್ಕೂಟವಾಗಿ ಒಂದು ಶಕ್ತಿಯನ್ನು ಪ್ರದರ್ಶನ ಮಾಡಲಿಕ್ಕೆ ಸಾಧ್ಯವಾಗಬಹುದು. ಏಕೆಂದರೆ ನೂರು ಇನ್ನೂರು ಒಂದು ಸಾವಿರ ಜನಸಂಖ್ಯೆಯ ಬುಡಕಟ್ಟುಗಳು ದುರ್ಬಲವಾಗಿರುತ್ತವೆ. ಬಹುಶಃ ಕೆಲವು ಲಕ್ಷಣಗಳ ಅಲೆಮಾರಿ ಒಂದು ಒಕ್ಕೂಟ ಶಕ್ತಿಶಾಲಿಯಾಗಲಿಕ್ಕೆ ಸಾಧ್ಯವಿದೆ. ಆಗ ಯಾವುದು ಬಹುಸಂಸ್ಕೃತಿಗಳನ್ನು ಅಥವಾ ಬಹುರೂಪಗಳನ್ನು ಒಂದು ರೀತಿಯಲ್ಲಿ ತಮ್ಮ ಸಾಂಸ್ಕೃತಿಕವಾದಂತಹ ಒಂದು ಚೌಕಟ್ಟು ಆಗಿ ಈ ತರದ ಅಲೆಮಾರಿ ಬುಡಕಟ್ಟುಗಳು ರೂಪಿಸಿಕೊಳ್ಳಲಿಕ್ಕೆ ಸಾಧ್ಯವೇ ಅನ್ನುವುದು ಒಂದು ಪ್ರಶ್ನೆ. ಬಹುಶಃ ಈ ಮೂರು ದಿನಗಳ ಕಾಲ ಅನೆಕ ವಿಷಯಗಳ ಮೇಲೆ ಚರ್ಚೆ ನಡೆಯುತ್ತದೆ. ಕೊನೆಯದಾಗಿ ಒಂದು ಮಾತು ಭಾಷೆಯ ಬಗೆಗೆ.
ಭಾಷೆಯನ್ನು ಒಂದು ಮಾಪಕವಾಗಿ ಅಲೆಮಾರಿ ಬುಡಕಟ್ಟುಗಳ ಬಗ್ಗೆ ಭಾವಿಸಲು ಆಗುವುದಿಲ್ಲ. ಏಕೆಂದರೆ ಅದು ತೆಲುಗು ಆಗುತ್ತದೆ. ತೆಲುಗಿನಿಂದ ಕನ್ನಡಕ್ಕೆ ಬರುತ್ತದೆ. ತಮಿಳು ಕನ್ನಡಕ್ಕೆ ಬರುತ್ತದೆ. ಉರ್ದುನಿಂದ ಕನ್ನಡಕ್ಕೆ ಬರುತ್ತದೆ. ಕನ್ನಡದಿಂದ ಉರ್ದುವಿಗೆ ಬರುತ್ತದೆ. ಹಾಗಾಗಿ ತಮಿಳು ತೆಲುಗು ಅಥವಾ ಗುಜರಾತಿ ಭಾಷೆ ರಾಜಸ್ತಾನಿ ಭಾಷೆ. ಆದಕಾರಣವೆ ಒಂದು ಅರ್ಥದಲ್ಲಿ ನಗನೆ ಅನಿಸುವಂತದ್ದು ನಾವು ಈ ಪ್ರಾಂತ ಭಾಷೆಗಳ ಕಲ್ಪನೆಗೆ ವಿರುದ್ಧವಾದಂತದ್ದು ಅಲೆಮಾರಿ (ಸಂಸ್ಕೃತಿ) ಭಾಷೆ ನಮ್ಮ ಆಲೋಚನೆಗಳನ್ನು ಪ್ರಶ್ನಿಸುವಂತದ್ದು. ಹಾಗಾಗಿ ಬಹುಶಃ ಒಟ್ಟು ಈ ಅಲೆಮಾರಿ ಸಂಸ್ಕೃತಿ ಒಂದು ರೀತಿಯಲ್ಲಿ ಬಹುಸಂಸ್ಕೃತಿಯನ್ನು ಹೊಂದಿದ್ದು ಮತ್ತು ಬಹುಭಾಷೆಗಳಿದ್ದು ಅನ್ನುವುದನ್ನು ನಾವು ಗಮನಿಸಬೇಕು ಕೊನೆಯದಾಗಿ ಈ ಲೋಕದೃಷ್ಟಿಯ ಬಗೆಯಾಗಲಿ, ಆರ್ಥಿಕತೆಯ ಬಗೆಯಾಗಲಿ, ರಾಜಕೀಯದ ಬಗೆಯಾಗಲಿ ಮತ್ತು ಚರ ಹಾಗೂ ಚರದ ಬಗೆಯಾಗಲಿ, ಅನನ್ಯತೆ ಮತ್ತು ವೈರುಧ್ಯ ಬಗೆಯಾಗಲಿ ಅಥವಾ ಅಲೆಮಾರಿಗಳ ಜೊತೆಗೆ ಮಾಡುವಂತಹ ಸಂವಾದದ ಎಲ್ಲಾ ಚರ್ಚೆಗಳು ಈ ಮೂರು ದಿನಗಳ ಕಾಲ ನಡೆದು ಉಪಯುಕ್ತವಾಗಲಿ ಮತ್ತು ಕನ್ನಡ ವಿಶ್ವವಿದ್ಯಾಲಯ ಇವೆಲ್ಲವೂ ಗಾಳಿಯಲ್ಲಿ ತೂರಿ ಹೋಗದೆ ದಾಖಲೆಯಾಗಿ ಇವತ್ತಿನ ದಿನ ‘ಮಾಟ ಮಂತ್ರ ಮೋಡಿ’ ಗ್ರಂಥ ಬಂದ ಹಾಗೆ ಇಡೀ ದೇಶಿಜ್ಞಾನದ ಗ್ರಂಥ ರೂಪದಲ್ಲಿ ಬರಲಿ, ಗ್ರಂಥ ರೂಪದಲ್ಲಿ ಬರಲಿ ಎಂದು ಹಾರೈಸುತ್ತೇನೆ. ನಮಸ್ಕಾರ.
ಲಿಪ್ಯಂತರ : ಚಂದ್ರಪ್ಪ ಸೊಬಟಿ
ಅಲೆಮಾರಿಗಳ ಸ್ಥಿತಿಗತಿ: ಸಂವಾದ ಗೋಷ್ಠಿ : ಸಮಾರೋಪ ಸಮಾರಂಭ: ಸಮಾರೋಪ ಭಾಷಣ
ಸಂಸ್ಕೃತಿ ಪ್ರತಿಯ ಬಂಧುಗಳೇ, ಮೂರು ದಿನಳಿಂದ ನಡೆಯುತ್ತಿರುವ ಈ ದೇಸಿ ಸಮ್ಮೇಳನದಲ್ಲಿ ಬೆಳಗಿನಿಂದ ಸಂಜೆಯವರೆಗೆ ಅತ್ಯಂತ ಶ್ರದ್ಧೆಯಿಂದ, ಉತ್ಸಾಹದಿಂದ, ಕುತೂಹಲದಿಂದ ಚಿಕಿತ್ಸದ ಮನಸ್ಸಿನಿಂದ ಕುಳಿತುಕೊಂಡು ಇಲ್ಲಿ ಎಲ್ಲ ಉಪನ್ಯಾಸಗಳನ್ನು ಕೇಳುತ್ತಾ, ಪರಸ್ಪರ ಜಿಜ್ಞಾಸೆಯನ್ನು ಮಾಡುತ್ತಾ. ನಮ್ಮ ಮಾತುಗಳಿಗೆ ನಮ್ಮ ಕ್ರಿಯೆಗಳಿಗೆ, ಪ್ರೋತ್ಸಾಹವನ್ನು ತುಂಬುತ್ತಾ ಬಂದಿರುವಂತಹ, ಬೀದರ ಸಹೃದಯ ನಾಗರಿಕರಿಗೆ, ಕನ್ನಡ ವಿಶ್ವವಿದ್ಯಾಲಯದ ಪರವಾಗಿ ಆರಂಭದಲ್ಲಿಯೇ ನನ್ನ ಅಭಿನಂದನೆಗಳನ್ನು ತಿಳಿಸುತ್ತಿದ್ದೇನೆ. ಸಭೆ, ಸಮಾರಂಭ ಸಮ್ಮೇಳನಗಳನ್ನು ಏರ್ಪಡಿಸುವಂತದ್ದು, ಸುಲಭದ ಮಾತಲ್ಲ. ಹತ್ತಾರು ಅಭಿರುಚಿಯ, ಹತ್ತಾರು ಮನಸ್ಸಿನ, ಹತ್ತಾರು ದೃಷ್ಠಿಕೋನಗಳ, ಹತ್ತಾರು ಉದ್ದೇಶಗಳನ್ನು, ವ್ಯಕ್ತಿಗಳನ್ನು ಒಂದು ಕಡೆ ಕಲೆಹಾಕಿ, ಒಂದು ನಿರ್ದಿಷ್ಟ ಸಮ್ಮೇಳನದ ಉದ್ದೇಶದ ನೊಗಕ್ಕೆ ಕಟ್ಟುವುದು ತುಂಬಾ ಕಷ್ಟ ಸಾಧ್ಯವಾದ ಸಂಗತಿ ಅಂತ ನಾನು ಅಂದುಕೊಂಡಿದ್ದೇನೆ. ಪ್ರತಿ ವರ್ಷದ ದೇಸಿ ಸಮ್ಮೇಳನವನ್ನು ವಿಭಿನ್ನವಾದಂತಹ ರೀತಿಯಲ್ಲಿ ನಡೆಸುತ್ತ ಬಂದಿರುವ ಕನ್ನಡ ವಿಶ್ವವಿದ್ಯಾಲಯ ಈ ವರ್ಷ ಹೆಚ್ಚು ಅಲೆಮಾರಿ ಜನಾಂಗಗಳು ಮತ್ತು ಬುಡಕಟ್ಟು ಜನಾಂಗಗಳು ವಾಸ ಮಾಡುತ್ತಿರುವ ಬೀದರ ಜಿಲ್ಲೆಯಲ್ಲಿ ನಡೆಸಬೇಕು ಅನ್ನುವಂತಹ ಆಲೋಚನೆ ಮಾಡಿದಾಗ ಅದಕ್ಕೆ ಇಂಬುಗೊಟ್ಟವರು ಡಾ. ಜಗನ್ನಾಥ ಹೆಬ್ಬಾಳೆರವರು, ಮಾನ್ಯರಾದಂತಹ ಚೆನ್ನಬಸಪ್ಪರವರು ಮತ್ತು ಇಲ್ಲಿನ ಜಿಲ್ಲಾಧಿಕಾರಿಗಳು, ಸಂಸ್ಕೃತ ಪ್ರಿಯರಾದಂತಹ ಉತ್ಸಾಹಿ ಯುವಕರು. ಈ ಮೂರು ದಿನಗಳ ಕಾಲ ನಡೆದ ಸಮ್ಮೇಳನ ಯಶಸ್ವಿ ಆಗಿದೆಯೇ? ಅಂತ ಕೇಳಿದರೆ ಆಗಿದೆ ಮತ್ತು ಇಲ್ಲ ಎರಡು ಉತ್ತರಗಳನ್ನು ಏಕಕಾಲದಲ್ಲಿ ಹೇಳಬೇಕಾಗಿ ಬರುತ್ತದೆ.
ಹಲವಾರು ವರ್ಷಗಳಿಂದ ಜಾನಪದದ ಬಗ್ಗೆ ಬುಡಕಟ್ಟುಗಳ ಬಗ್ಗೆ ಸಾಕಷ್ಟು ಅಧ್ಯಯನವನ್ನು ಮಾಡುತ್ತ ಬಂದಿರುವ ನನಗೂ ಕೂಡ ಇಲ್ಲಿ ನಿನ್ನೆಯಿಂದ ಮಾತನಾಡಿದಂತಹ ಹಲವಾರು ಯುವಕರ ಮಾತುಗಳು, ಅವರು ಸಮಸ್ಯೆಗಳನ್ನು ಕೆದುಕುವ ವಿಶ್ಲೇಷಿಸುವ ರೀತಿ, ಅವರು ಮುಟ್ಟುವ ತೀರ್ಮಾನ, ಇವುಗಳೆಲ್ಲವನ್ನು ಕಂಡು ನಾನು ರೋಮಾಂಚಿತನಾಗಿದ್ದೇನೆ. ಈ ಯುವಕರ ಹಾಗೆ ಮಾತನಾಡುವ, ಯೋಚಿಸುವ, ವಿಶ್ಲೇಷಣೆ ಮಾಡುವ ಶಕ್ತಿಯನ್ನು ನಾನಿನ್ನು ಪಡೆದುಕೊಂಡಿಲ್ಲ ಅಂತ ನನಗೆ ಅನ್ನಿಸುತ್ತದೆ. ಆದ್ದರಿಂದಾಗಿ ಈ ವಯಸ್ಸಿನಲ್ಲಿ ಇಲ್ಲಿಗೆ ಬಂದ ನಂತರ ಸ್ವಲ್ಪ ನನ್ನ ಜ್ಞಾನದ ಮಟ್ಟ ಎತ್ತರಗೊಂಡಿದೆ ಎನ್ನುವಂತಹ ನಿಜವಾದ, ಪ್ರಾಮಾಣಿಕ ಕಾಳಜಿ ನನ್ನದು. ಆರಂಭದ ಆಶಯ ಭಾಷಣವನ್ನು ಮಾಡಿದಂತಹ ಡಾ. ರಾಮಚಂದ್ರಗೌಡರು ಚಿಂತನ ಪೂರ್ವವಾಗಿರುವಂತಹ ಮಾತುಗಳಿಂದ ಹಿಡಿದು, ಸಮ್ಮೇಳನ ಅಧ್ಯಕ್ಷರಾದಂತಹ ನನ್ನ ಆತ್ಮೀಯ ಮಿತ್ರರಾದಂತಹ ಡಾ. ಬಿ.ಎ. ವಿವೇಕ ರೈ ರವರ ನಿಧಾನಗತಿಯ, ಆಳವಾದ ಆಲೋಚನೆಗಳ ಮೇಲೆ ಹರಿದು ಬಂದ ಬುಡಕಟ್ಟು ಮತ್ತು ಅಲೆಮಾರಿ ಜನಾಂಗಗಳ ಬಗೆಗಿನ ವಿಚಾರ ಲಹರಿ ಎಲ್ಲರಿಗೂ ಒಂದು ಹೊಸ ಹೊಳಪನ್ನು, ಹೊಳಹುವನ್ನು ಕೊಟ್ಟಂತೆ ಭಾಸವಾಗುತ್ತದೆ. ಸಮ್ಮೇಳನಗಳಲ್ಲಿ ಎಲ್ಲಾ ಪ್ರಬಂಧಗಳು, ಎಲ್ಲಾ ಮಾತುಗಳು ಒಂದೇ ಮಟ್ಟದಲ್ಲಿ, ವ್ಯಾಪ್ತಿಯಲ್ಲಿ ಇರುವುದಿಲ್ಲ ಅನ್ನುವಂತದ್ದು ಎಲ್ಲರಿಗೂ ಗೊತ್ತಿರುವಂತಹ ವಿಚಾರ. ಸುಮಾರು ಏಳು ಗೋಷ್ಠಿಗಳಲ್ಲಿ ಉದ್ಘಾಟನೆ ಮತ್ತು ಸಮಾರೋಪ ಸೇರಿ ನಡೆದಂತಹ ಈ ವಿವಿಧ ವಯಸ್ಸಿನ, ಮನಸ್ಸಿನ ಜನಗಳ ನಮ್ಮ ಅಲೆಮಾರಿ ಜನಾಂಗದ ಹಲವಾರು ಮುಖಗಳು, ಗಂಟುಗಳು ಬಿಚ್ಚಿಕೊಂಡಿವೆ ಅನ್ನುವುದು ನನ್ನ ಅನಿಸಿಕೆ. ಈ ಭಾಷಣಗಳಲ್ಲಿ, ಈ ಪ್ರಬಂಧಗಳಲ್ಲಿ, ಅತ್ಯಂತ ಹಸಿ ಹಸಿಯಾದ ಪ್ರಬಂಧಗಳು ಇದ್ದವು. ಅರೆಬೆಂದ ಪ್ರಬಂಧಗಳು ಇದ್ದವು. ಇನ್ನೂ ಬೇಯುತ್ತಿರುವಂತಹ ಪ್ರಬಂಧಗಳು ಇದ್ದವು. ಸಾಕಷ್ಟು ಪಕ್ವವಾಗಿರುವಂತಹ, ಆಲೋಚನೆಗಳ ಫಲಿತವಾದಂತಹ ಉಪನ್ಯಾಸಗಳು ಸಹ ಇದ್ದವು. ಇದು ಪ್ರಕೃತಿಯ ಸಹಜವಾದ ವೈಶಿಷ್ಟ ಅಂತ ನಾನು ಅಂದುಕೊಂಡಿದ್ದೇನೆ. ಮತ್ತೆ ಎಷ್ಟೋ ಸಾರಿ ಇಂತಹ ಸಮಾವೇಶಗಳನ್ನು, ಸಂಘಟಿಸಿದಾಗ ಹಲವಾರು ಜನ ಹಲವಾರು ಪ್ರಶ್ನೆಗಳನ್ನು ಕೇಳುತ್ತಾ ಹೋಗುತ್ತಾರೆ. ನೀವು ಭಾಷಣ ಮಾಡಿದರೆ, ನೀವು ಸಮ್ಮೇಳನಗಳನ್ನು ಮಾಡಿದರೆ, ಸಂಘಗಳನ್ನು ಸಂಘಟಿಸಿದರೆ ಇರುವಂತಹ ಸಮಸ್ಯೆಗಳೆಲ್ಲ ಪೂರ್ಣವಾಗುತ್ತವೆಯೇ? ಅಂತ. ಸರಿ ನೀವು ಅಡಿಗೆ ಮಾಡಿದರೆ ಊಟ ಮಾಡಿದಾಗೆ ಆಯಿತೇ. ಊಟ ಮಾಡಿದರೆ ಅದು ಜೀರ್ಣವಾದಾಗೆ ಆಯಿತೇ. ಜೀರ್ಣ ಆದರೆ ಎಲ್ಲಾ ರಕ್ತಗತವಾದಾಗೆ ಆಯಿತೇ. ಇಂತಹ ಪ್ರಶ್ನೆಗಳನ್ನು ಕೇಳುತ್ತಾ ಹೊರಟರೆ ಈ ಪ್ರಶ್ನೆಗಳಿಗೆ ಕೊನೆಯೇ ಇಲ್ಲ ಅಂತ ಹೇಳಿ ನನಗನಿಸುತ್ತದೆ.
ವಿಶ್ವವಿದ್ಯಾಲಯಗಳಂತಹ ಮಟ್ಟದಲ್ಲಿ ಇಂತಹ ಸಮಾವೇಶಗಳನ್ನು ಸಂಘಟಿಸಿದಾಗ ಶೈಕ್ಷಣಿಕವಾಗಿರುವಂತಹ ಆಲೋಚನೆಗಳನ್ನು, ಚಿಂತನೆಗಳನ್ನು ಸಾಮಾನ್ಯ ಜನರಲ್ಲಿ ಮೂಡಿಸುವುರಂತಹ ಒಂದು ವ್ಯವಸ್ಥಿತ ಪ್ರಯತ್ನವನ್ನು ಮಾಡುತ್ತದೆ. ಮೊದಲು ಕುತೂಹಲವಿರಬೇಕು. ಅನಂತರ ವಿಶ್ಲೇಷಣೆ ಇರಬೇಕು. ಅದರ ಬಗ್ಗೆ ಚಿಂತನೆಗಳಿರಬೇಕು, ಪರಿಹಾರ ಮಾರ್ಗಗಳಿರಬೇಕು. ಕೊನೆಯದಾಗಿ ಅದರ ಕ್ರಿಯಾತ್ಮಕವಾದ ನೆಲೆಗೆ ನಾವು ತಲುಪಬೇಕು ಅಂತ ನನಗೆ ಅನಿಸುತ್ತದೆ. ಇದ್ದಕ್ಕೆ ಇದ್ದ ಹಾಗೆ ಹೊಟ್ಟೆ ಹಸಿಯುತ್ತದೆ. ಇದ್ದಕ್ಕೆ ಇದ್ದ ಹಾಗೆ ಎಲ್ಲನ್ನು ತಿಂದು ಹೊಟ್ಟೆ ತುಂಬಿಸಿಕೊಳ್ಳಬೇಕು ಅಂತ ಹೇಳುವುದಕ್ಕೆ ಆಗುವುದಿಲ್ಲ. ಹಾಗೆ ತಿಂದರೆ ಅದು ಯಾವುದೋ ಕಾಯಿಲೆ, ಅಜೀರ್ಣದ ಕಾಯಿಲೆ ಇನ್ನೇನೂ ಆಗಿ ನಮ್ಮ ಆರೋಗ್ಯ ಕೆಟ್ಟು ಹೋಗುವಂತಹ ಸಾಧ್ಯತೆಗಳು ಇವೆ. ಅದರಲ್ಲೂ ಕೇವಲ ನಾಗರೀಕತೆಯ, ಸಂಸ್ಕೃತಿಯ, ಹೆಸರಿನಲ್ಲಿ ಮುಂಚೂಣಿಗೆ ಬಂದಂತಹ ಜನಾಂಗಗಳು ಸಹಸ್ರ ಸಹಸ್ರ ವರ್ಷಗಳಿಂದ ಎಲ್ಲಾ ರೀತಿಯ ಸವಲತ್ತುಗಳನ್ನು ಪಡೆಯುತ್ತಾ ತಿಂದು ಕೊಬ್ಬಿ ಬೊಜ್ಜು ಬೆಳೆಸಿ, ಬೆಳೆದಂತಹ ಪ್ರಕರಣಗಳು ನಮ್ಮ ಪುರಾಣಗಳಲ್ಲಿ, ಕಾವ್ಯಗಳಲ್ಲಿ ಮತ್ತು ಚರಿತ್ರೆಗಳಲ್ಲಿ ತುಂಬಿರುವುದನ್ನು ನಾವು ಕಾಣುತ್ತೇವೆ. ಆದರೆ ಯಾವುದೊ ಒಂದು ಅಂಚಿಗೆ ಸರಿದುಕೊಂಡು ದೊಡ್ಡವರ ಕಾಲನ್ನು ತೊಳೆಯುತ್ತಾ, ದೊಡ್ಡವರ ಕಾಲಿಗೆ ಬೆನ್ನಾಗುತ್ತಾ ಬಂದಂತಹ ಈ ಜನಾಂಗ ಅವರಿಗೆ ಸ್ವಾತಂತ್ರವಾಗಿರುವಂತಹ ಅಸ್ತಿತ್ವ, ಸ್ವಾತಂತ್ರವಾಗಿರುವಂತಹ ಮನಸ್ಸು, ಸ್ವಾತಂತ್ರವಾಗಿರುವಂತಹ ವಿಚಾರ, ಸ್ವಾತಂತ್ರ್ಯವಾಗಿರುವಂತಹ ಆಶೋತ್ತರಗಳು ಇಲ್ಲವೆ ಅಂತ ಹೇಳಿದರೆ ಬೇಕಾದಷ್ಟು ಇತ್ತು. ಆದರೆ ಅವರ ಧ್ವನಿಗೆ ಮರು ಧ್ವನಿ ಕೊಡುವಂತಹ ಜನ ಇತಿಹಾಸದಲ್ಲಿ ಪುರಾಣಗಳಲ್ಲಿ ಇರಲಿಲ್ಲ. ಯಾವುದೂ ಒಬ್ಬ ಗುಹನಂತವನು. ಯಾವುದೂ ಒಬ್ಬ ಏಕಲವ್ಯನಂತವನು. ಇನ್ನಾರೂ ಒಬ್ಬ ವಿಶ್ವಾಮಿತ್ರನಂತವನು, ತ್ರಿಶಂಕುನಂತವನು, ಅಲ್ಲಲ್ಲಿ ತಮ್ಮ ಅಭಿಪ್ರಾಯಗಳಿಗೆ ಧ್ವನಿಯನ್ನು ಕೊಡುತ್ತಾ ಬಂದಂತಹದ್ದು ಮತ್ತು ದೊಡ್ಡ ಕಾವ್ಯಗಳಲ್ಲಿ, ಪುರಾಣಗಳಲ್ಲಿ ಒಂದು ಪ್ರಶ್ನೆಯು ದೀರ್ಘವಾಗಿ ಉಳಿದುಕೊಂಡಿರುವಂತದ್ದು ನಮಗೆ ಎಲ್ಲಾ ಗೊತ್ತಿರುವಂತಹ ವಿಚಾರ.
ಸ್ವಾತಂತ್ರ್ಯ ಬಂದ ನಂತರ ಕೂಡ ಸಮಾಜದ ಮುಖ್ಯವಾಹಿನಿಯಲ್ಲಿ ಸೇರದೆ ಕಾಡು ಮೇಡುಗಳಲ್ಲಿ ಅಲೆಯುತ್ತಾ ತಮ್ಮ ಬದುಕನ್ನು ಪ್ರಾಣಿಗಳಿಗಿಂತ ಕಷ್ಟಕರ ಸ್ಥಿತಿಯಲ್ಲಿ ಸಾಗಿಸುತ್ತಾ ಬಂದಂತಹ ಈ ಅಲೆಮಾರಿ ಜನಾಂಗಗಳು, ಬುಡಕಟ್ಟು ಜನಾಂಗಗಳು ಬೇರೆ ಜನಾಂಗದ ರೀತಿಯಲ್ಲಿ ತಾವು ಹೆಗಲೆತ್ತಿ, ಕಣ್ಣೆತ್ತಿ, ನಿಂತುಕೊಳ್ಳುವಂತಹದ್ದು ಯಾವಾಗ ಅನ್ನುವ ಎಚ್ಚರ ಮೂಡಿದಾಗ ಮಾತ್ರ ನಿಜವಾದ ಅವರ ಜಾಗೃತಿ ಆರಂಭವಾಗುತ್ತದೆ. ಇದಕ್ಕೆ ಸಮಾಜದಲ್ಲಿ ಸುತ್ತಮುತ್ತಲಿನ ಚೌಕಟ್ಟನ್ನು ನಿರ್ಮಿಸಿರುವಂತಹ ಜನಾಂಗ ಅವರನ್ನು ಎಚ್ಚರಿವುಸುದಕ್ಕೆ ಅವರ ಪ್ರಜ್ಞೆಯನ್ನು ವಿಕಾಸಗೊಳಿಸುವುದಕ್ಕೆ ಮತ್ತು ಅವರಿಗೆ ಇರುವಂತಹ ಸಮಸ್ಯೆಗಳನ್ನು ಅವರೇ ತಿಳಿದುಕೊಳ್ಳುವುದಕ್ಕೆ ನಾವು ಪ್ರಯತ್ನ ಮಾಡಬೇಕಾದ ಅಗತ್ಯ ಇದೆ ಅಂತ ಅನ್ನಿಸುತ್ತದೆ. ಎಷ್ಟೋ ಸಾರಿ ಅಂಗವಿಕಲ ಮಕ್ಕಳನ್ನು ನಾವು ಹೆಗಲ ಮೇಲೆ ಕೂಡಿಸಿಕೊಂಡೆ ಹೋಗುತ್ತಿರುತ್ತೇವೆ. ಅಲ್ಲಿಯವರೆಗೆ ಅವರಿಗೆ ತಾವೇ ಸ್ವತಂತ್ರವಾಗಿ ನಡೆಯಬೇಕು, ನಡೆಯುವುದನ್ನು ಕಲಿಯಬೇಕು ಅನ್ನುವಂತಹ ಪ್ರಜ್ಞೆ ಬರುವುದಿಲ್ಲ. ಜೊತೆಗೆ ನಾವು ಎತ್ತಿಕೊಳ್ಳಬೇಕು, ಇಳಿಸಬೇಕು, ಅವರೇ ಹೆಜ್ಜೆ ಇಡುವ ಹಾಗೆ ಮಾಡಬೇಕು. ಯಾವ ಹೆಜ್ಜೆಯನ್ನು ಮುಂದಕ್ಕೆ ಇಟ್ಟು, ಯಾವ ಹೆಜ್ಜೆಯನ್ನು ಹಿಂದಕ್ಕೆ ಇಡಬೇಕು ಮುಂದಕ್ಕೆ ದಾರಿಯನ್ನು ಕ್ರಮಿಸುವಂತಹ ಬಗೆ ಹೇಗೆ? ಅನ್ನುವಂತಹ ಸ್ವಯಂ ಪ್ರಜ್ಞೆಯನ್ನು ಮೂಡಿಸಬೇಕಾದದ್ದು ತೀರಾ ಅಗತ್ಯ ಅನ್ನಿಸುತ್ತದೆ. ಎಷ್ಟೋ ಸಾರಿ ಹೇಳುತ್ತೇವೆ. ಇಲ್ಲಿರುವಂತಹ ಎಲ್ಲರಿಗೂ ಅಥವಾ ಅಲೆಮಾರಿ ಜನಾಂಗದವರಿಗೆ ಶಿಷ್ಯವೇತನ ಕೊಟ್ರೆ ಶಿಕ್ಷಣವನ್ನು ಕಲಿಯುವುದಕ್ಕೆ ಸಾಧ್ಯವಿಲ್ಲವೆ? ಹಾಗೆ ಇಲ್ಲಿರುವಂತಹ ಎಲ್ಲರಿಗೂ ಮನೆಗಳನ್ನು ಕಟ್ಟಿ ಕೊಟ್ಟರೆ ಶಿಕ್ಷಣವನ್ನು ಕಲಿಯುವುದಕ್ಕೆ ಸಾಧ್ಯವಿಲ್ಲವೆ? ಹಾಗೆ ಇಲ್ಲಿರುವಂತಹ ಎಲ್ಲರಿಗೂ ಮನೆಗಳನ್ನು ಕಟ್ಟಿಕೊಟ್ಟರೆ ಅವರ ವಸತಿ ಸಮಸ್ಯೆ ಬಗೆ ಹರಿಯುವುದಿಲ್ಲವೆ? ಎಲ್ಲರಿಗೂ ಬಾವಿಗಳನ್ನು ತೋಡಿಸಿಕೊಟ್ಟರೆ ಅವರಿಗೆ ಕುಡಿಯುವ ನೀರಿನ ಸಮಸ್ಯೆ ಬಗೆ ಹರಿಯುವುದಿಲ್ಲವೆ? ಇವು ಎಲ್ಲವು ಬಗೆ ಹರಿಯಲೇಬೇಕಾದಂತಹ ಸಮಸ್ಯೆಗಳು. ಸಮಾಜ ಒಂದು ಕಡೆಯಿಂದ ಒತ್ತಾಸೆಯನ್ನು ಕೊಡುತ್ತಾ, ಆ ಸಮಸ್ಯೆಗಳ ಬಗೆ ಹರಿಯುವಿಕೆಗೆ ಸಹಾಯವನ್ನು ಮಾಡಬೇಕೆ ಹೊರತು ಪೂರ್ಣ ನಾವೇ ಮಾಡಬಾರದು. ನಮಗೆ ಆಹಾರ ರುಚಿಸಬೇಕು ಅಂದ್ರೆ ನಮ್ಮ ಬಾಯಿಯಲ್ಲಿ ಹಾಕಿಕೊಂಡಂತಹ ಆಹಾರವನ್ನು ನಾವೇ ಅಗೆದು, ನುಂಗಿ ಜೀರ್ಣಿಸಿಕೊಂಡಾಗ ಮಾತ್ರ ತಿಂದ ಆಹಾರ ಮೈಗೆ ಹತ್ತುತ್ತದೆ.
ನಾನು ಮೊದಲೆ ಹೇಳಿದ ಹಾಗೆ ಇದ್ದಕ್ಕೆ ಇದ್ದಹಾಗೆ ಅವುಗಳನ್ನೆಲ್ಲ ಒಂದು ದೊಡ್ಡ ಪಾಕೇಟ್‌ನಲ್ಲಿ ಇಟ್ಟು ಅಥವಾ ಜೀರ್ಣ ಮಾಡಿ ವಿಟಮಿನ್‌ಗಳನ್ನು ನುಂಗಿಸಿ ಬಿಟ್ಟರೆ ನಾವು ವಿಟಮಿನ್‌ಮಾತ್ರೆಯನ್ನು ನುಂಗಿಕೊಂಡು ಎಷ್ಟು ಕಾಲ ಬದುಕುವುದಕ್ಕೆ ಆಗುತ್ತದೆ ಅನ್ನುವುದನ್ನು ನಾವು ಆಲೋಚನೆ ಮಾಡಬೇಕಾಗುತ್ತದೆ ನಾನು ಯಾಕೆ ಈ ಮಾತನ್ನು ಹೇಳಿತ್ತಿದ್ದೇನೆ ಅಂದ್ರೆ, ಸರಕಾರ ಪ್ರಗತಿಶೀಲದ ಕಡೆಗೆ ಮುಖವನ್ನು ಹಾಕಿ ದಮನಿತವಾಗಿರುವಂತಹ, ಜನಾಂಗಗಳಿಗೆ ಸವಲತ್ತುಗಳನ್ನು ಕೊಡಬೇಕು ಅಂತ ಅಲ್ಲ. ಸವಲತ್ತುಗಳನ್ನು ಕೊಡುವ ಜೊತೆಯಲ್ಲಿಯೇ ಆ ಸವಲತ್ತುಗಳನ್ನು ಊರ್ಜಿತವಾಗಿ ಬಳಸಿಕೊಳ್ಳುವಂತಹ ಸೌಲಭ್ಯಗಳನ್ನು, ಕಸಿದುಕೊಳ್ಳುವಂತಹ ಜನಗಳನ್ನು, ಎಚ್ಚರಿಸುವಂತಹ ಎದೆಗಾರಿಕೆಯನ್ನು ಏಕಕಾಲದಲ್ಲಿ ನಾವು ಪಡೆದುಕೊಳ್ಳಬೇಕಾದ, ಕೊಡಬೇಕಾದ ಅಗತ್ಯ ಇದೆ. ನಾವು ಕೈಯಲ್ಲಿ ಆಹಾರ ಇದ್ರು ಸಾಲದು ಆಹಾರವನ್ನು ತಿಂದು ಜೀರ್ಣಿಸಿಕೊಳ್ಳುವಂತಹ ಶಕ್ತಿ ನಮಗೆ ಬಂದಾಗ ಮಾತ್ರ ಆಹಾರಕ್ಕೆ ಬೆಲೆ ಬರುತ್ತದೆ. ಮತ್ತೆ ಜೀರ್ಣಾಂಗಗಳಿಗೆ ಕೂಡ ಬೆಲೆ ಬರುತ್ತದೆ ಅಂತ ನಾನು ಅಂದುಕೊಂಡಿದ್ದೇನೆ.
ನಮ್ಮ ಅಲೆಮಾರಿಗಳ ಸಮಸ್ಯೆಗಳು ಬಹಳಷ್ಟು ಮುಖವಾಗಿದ್ದಾವೆ. ನಾವು ಇನ್ನೂ ಪುರಾಣದಲ್ಲಿ ಇದ್ದಂತಹ ಅಲೆಮಾರಿಗಳು. ಮಹಾಕಾವ್ಯಗಳಲ್ಲಿ ಇರುವಂತಹ ಅಲೆಮಾರಿಗಳು, ಜನಪದರಲ್ಲಿರುವಂತಹ ಅಲೆಮಾರಿಗಳು, ಮತ್ತೆ ಚರಿತ್ರೆ ಪುಟಗಳಲ್ಲಿ ಚದುರಿ ಹೋಗಿರುವಂತಹ ಅಲೆಮಾರಿಗಳು, ಇವುಗಳನ್ನು ಸಂಪೂರ್ಣವಾಗಿ ಗುರುತಿಸಲಾಗದಂತಹ ಸ್ಥಿತಿಯಲ್ಲಿ ನಾವು ಇದ್ದೇವೆ. ಅಲ್ಲೊಂದು, ಇಲ್ಲೊಂದು ವಿಶ್ವವಿದ್ಯಾಲಯಗಳಲ್ಲಿ ಅಥವಾ ವೈಯುಕ್ತಿಕವಾಗಿರುವಂತಹ ವಿದ್ವಾಂಸರು ಈ ಬಗ್ಗೆ ಪ್ರಯತ್ನಪಟ್ಟಿದ್ದರೂ ಕೂಡ, ಇನ್ನೂ ಸಾಕಷ್ಟು ಪ್ರಮಾಣದಲ್ಲಿ ಕ್ಷೇತ್ರಕಾರ್ಯ ಆಗಬೇಕು ಅನ್ನುವಂತಹ ಅಗತ್ಯ ಇದೆ. ಅಂತ ನಾನು ಅಂದುಕೊಂಡಿದ್ದೆನೆ. ಈ ಅಲೆಮಾರಿಗಳ ಸಾಹಿತ್ಯ ಸಂಗ್ರಹವನ್ನು, ನಾನು ನೇರವಾಗಿ ಅಲ್ಲಿಗೆ ಬರುತ್ತಿದ್ದೇನೆ. ಬದುಕು ಇದ್ದರೆ ಅಲ್ಲವೆ ಸಾಹಿತ್ಯ? ಅಂತ ಯಾರಾದರೂ ಕೇಳ ಬಹುದು. ಸಾಹಿತ್ಯ, ಕಲೆ, ಬದುಕು, ಸಂಸ್ಕೃತಿ ಇವೆಲ್ಲ ಅವಿಭಾಜ್ಯವಾಗಿರುವಂತಹ ಅಂಗಗಳು ಅಂತ ನಾನು ಅಂದುಕೊಳ್ಳುತ್ತೇನೆ. ನಾವು ತಿನ್ನುವ ಕಾಲಕ್ಕೆ ಬಾಯಿ ಕೈ ಎರಡು ಇದ್ದರೆ ಸಾಕು ಅಂತ ಕಾಣಿಸುತ್ತದೆ. ಕಾಲಿನ ಅಗತ್ಯ ಇರುವುದಿಲ್ಲ. ಆದರೆ ಸದಾ ಕಾಲು, ಕೈ ಬಾಯಿಗಳನ್ನು ಬಳಸೆ ನಾವು ಬದುಕುವುದಕ್ಕೆ ಆಗುವುದಿಲ್ಲ ಅನ್ನುವುದನ್ನು ನಾವು ಎಚ್ಚರಿಕೆಯಿಂದ ಗಮನಿಸಬೇಕಾದಂತಹ ಅಗತ್ಯ ಇದೆ ಅಂತ ನಾನು ಅಂದುಕೊಳ್ಳುತ್ತೇನೆ. ಇದಕ್ಕೆ ಒಂದು, ಎರಡು, ಮೂರು ಅಂಶಗಳನ್ನು ಮಾತ್ರ ಹೇಳುತ್ತೇನೆ. ಈ ಅಲೆಮಾರಿಗಳ ಭಾಷೆಗಳನ್ನು ಕುರಿತಾದಂತಹ ಸಮಗ್ರವಾದ ಅಧ್ಯಯನ ಕೂಡ ಎಲ್ಲಿಯೂ ಆಗಿಲ್ಲ. ಕೆಲವರು ಕನ್ನಡ ಮಾತನಾಡಬಹುದು. ಕೆಲವರು ತಮಿಳು ಮಾತನಾಡಬಹುದು. ಇನ್ನೂ ಕೆಲವರು ತೆಲುಗು ಮಾತನಾಡಬಹುದು. ಮತ್ತೆ ಕೆಲವರು ತೆಲುಗು – ಕನ್ನಡ, ತೆಲುಗು, ಮರಾಠಿ ಮಿಶ್ರಿತ ಭಾಷೆ ಮಾತನಾಡಬಹುದು. ಹೀಗೆ ಬೇರೆ ಬೇರೆ ಮಿಶ್ರ ಭಾಷೆಗಳನ್ನು ಅವರು ಅಲ್ಲಿ ಯಾವ ಪ್ರದೇಶದಲ್ಲಿ ಇರುತ್ತಾರೆ, ಅಲ್ಲಿನ ಎಲ್ಲಾ ಭಾಷೆಗಳ ವಿಶಿಷ್ಟವಾಗಿರುವಂತಹ, ಅವರ ವೃತ್ತಿಗೆ, ಬದುಕಿಗೆ ಸಂಬಂಧಿಸಿದಂತಹ ಪದಗಳನ್ನು ಅವರು ಜೋಡಿಸಿಕೊಳ್ಳುತ್ತಾ, ಒಂದು ವಿಶಿಷ್ಟವಾದ ಭಾಷೆಯನ್ನು ಅವರು ರೂಪಿಸುತ್ತಾ ಹೋಗುತ್ತಾರೆ. ಹೀಗಾಗಿ ಈ ಅಲೆಮಾರಿಗಳ ವಿಶಿಷ್ಟವಾಗಿರುವಂತಹ ಉಪ ಭಾಷೆಗಳನ್ನು ಉಳಿದ ಭಾಷೆಗಳ ಚೌಕಟ್ಟಿನೊಳಗೆ ಪರಿಶೀಲಿಸುವ, ಸಂರಚಿಸುವ ಜೊತೆಗೆ ಅವುಗಳನ್ನು ವಿಶ್ಲೇಷಣೆ ಮಾಡುವಂತಹ ಕೆಲಸಗಳನ್ನು ನಾವು ಮಾಡಬೇಕಾಗಿದೆ. ಅಂತಹ ಕೆಲಸ ಇನ್ನೂ ಕೂಡ ಆಗಿಲ್ಲ. ಅಲೆಮಾರಿಗಳ ಉಪ ಭಾಷಾಕೋಶವೊಂದನ್ನು ಅಥವಾ ಸಮೀಕ್ಷೆಯನ್ನೂ ಸಹ ನಾವಿನ್ನೂ ಸಿದ್ಧ ಮಾಡಿಲ್ಲ ಅಂತ ಅನಿಸುತ್ತದೆ. ಸಂಸ್ಕೃತಿಯ ಬಗ್ಗೆ ಬಹಳಷ್ಟು ಮಾತನಾಡುತ್ತೇವೆ. ಸುಮಾರು ನಮ್ಮಲ್ಲಿ ಐವತ್ತು ಅರವತ್ತು ಬುಡಕಟ್ಟುಗಳು ಇದ್ರೆ ಭಾರತದಲ್ಲಿ ನೂರಾರು ಬುಡಕಟ್ಟುಗಳು ಇವೆ. ನಮ್ಮ ಕರ್ನಾಟಕದಂತಹ ರಾಜ್ಯದಲ್ಲಿಯೆ ನಲವತ್ತು ಐವತ್ತು ಬುಡಕಟ್ಟುಗಳ ಸಮಗ್ರವಾಗಿರುವಂತಹ ಸಂಸ್ಕೃತಿಯ ವಿಶ್ಲೇಷಣೆಯನ್ನು, ಸಮೀಕ್ಷೆಯನ್ನು ನಾವು ಮಾಡಿಲ್ಲ ಅಂತ ಹೇಳಬಹುದು. ಒಂದೇ ಕಲೆಯನ್ನು ಎರಡು ಜನಾಂಗಗಳು ಪ್ರದರ್ಶನ ಮಾಡುವಂತಹ ಸಂದರ್ಭದಲ್ಲಿ ಅವುಗಳನ್ನು ಜನಕ್ಕೆ ತೋರಿಸುವಂತಹ ಸಂದರ್ಭದಲ್ಲಿ ವಿಶಿಷ್ಟವಾಗಿರುವಂತಹ ವ್ಯತ್ಯಾಸಗಳನ್ನು ಅದು ಹೆಜ್ಜೆ, ಗತ್ತು, ರಾಗ, ತಾಳ ಆಗಿರಬಹುದು ಅಥವಾ ಅದರ ಅಭಿವ್ಯಕ್ತಿ ಕ್ರಮದಲ್ಲಿ ಆಗಿರಬಹುದು. ಬೇರೆ ಬೇರೆ ರೀತಿಯ ವಿನ್ಯಾಸಗಳು ಕಂಡುಬರುತ್ತವೆ. ಈ ಸೂಕ್ಷ್ಮವಾಗಿರುವಂತಹ ವಿನ್ಯಾಸಗಳನ್ನು ಕೂಡ ನಾವು ಗಮನಿಸಬೇಕಾಗಿ ಬರುತ್ತದೆ. ಬೇರೆ ಬೇರೆಯಾಗಿ ದಾಖಲು ಮಾಡಬೇಕಾಗಿ ಬರುತ್ತದೆ. ಅಂದರೆ ಸೂಕ್ಷ್ಮವಾದ ಅಧ್ಯಯನ ನಾವು ಕೈಗೊಳ್ಳಬೇಕಾದಂತಹ ಅಗತ್ಯ ಇದೆ ಅಂತ ಹೇಳಿ ನನಗೆ ಅನಿಸುತ್ತದೆ. ಹಾಗೆ ಕಲೆಗಳ ಬಗ್ಗೆ ಕೂಡ ಮಾತಾಡುವಾಗ ಒಂದೊಂದು ಪ್ರದೇಶದಲ್ಲಿ ಒಂದೇ ಅಲೆಮಾರಿ ಜನಾಂಗ ಬದುಕುತ್ತಿದ್ದಾಗ ಆ ಪ್ರದೇಶದ ವೈಶಿಷ್ಟಗಳನ್ನು ಆ ಕಲೆಗಳಲ್ಲಿ ಮೈಗೂಡಿಸಿಕೊಂಡಿರುತ್ತದೆ ಅಥವಾ ಕೆಲವು ಸಂದರ್ಭದಲ್ಲಿ ವಿಕಾಸಗೊಳಿಸುತ್ತದೆ, ಮತ್ತೆ ಕೆಲವು ಸಂದರ್ಭದಲ್ಲಿ ಸಂಕುಚಿತಗೊಳಿಸುವಂತದ್ದು ಉಂಟು. ಇದಕ್ಕೆ ಕಾರಣವೇನು ಪ್ರಾದೇಶಿಕವಾಗಿರುವಂತಹ ಒತ್ತಡವೇ, ತಿರುಗಿದಂತ ಜಾಗದ ಪರಿಣಾಮವೇ ಇತ್ಯಾದಿಗಳನ್ನು ಗಮನಿಸುವಂತಹ ಅಗತ್ಯ ನಮಗೆ ಇದೆ ಅಂತ ಕಾಣಿಸುತ್ತೆ. ಜೊತೆಗೆ ಬದುಕಿಗೆ ವೃತ್ತಿ ಬಹಳ ಮುಖ್ಯವಾಗಿರುವಂತದ್ದು. ಅದು ಬೇಟೆಯ ವೃತ್ತಿ ಆಗಿರಬಹುದು. ಹಕ್ಕುಗಳನ್ನು ಹಿಡಿಯುವಂತದ್ದು ಆಗಿರಬಹುದು. ತೊಗಲುಗೊಂಬೆ ಆಡಿಸುವಂತದ್ದು ಆಗಿರಬಹುದು, ಬುಡಬುಡುಕಿ ಮಾಡುವಂತದ್ದು ಆಗಿರಬಹುದು. ಹೀಗೆ ನೂರಾರು ರೀತಿಯ ವೃತ್ತಿಗಳು ಇವೆ. ಒಂದೊಂದು ವೃತ್ತಿ ಒಂದೊಂದು ಜನಾಂಗಕ್ಕೆ ಏಕೆ ಪ್ರಧಾನವಾಯ್ತು? ಅನ್ನುವುದನ್ನು ನಾವು ಆಲೋಚನೆ ಮಾಡಬೇಕು ಈ ವೃತ್ತಿಯಿಂದ ಇವರ ಬದುಕು ಎಷ್ಟರಮಟ್ಟಿಗೆ ಪರಿಪೂರ್ಣವಾಗಲಿಕ್ಕೆ ಸಾಧ್ಯ. ಹಾಗೆಯೇ ಸಾಮಾನ್ಯವಾಗಿರುವಂತಹ ಆಮೆಯ ವೇಗ ನಡೆಯುತ್ತ ಹೋದರೆ ಬದುಕು ಸಂಪೂರ್ಣಗೊಳ್ಳುವುದು ಯಾವಾಗ? ಉಳಿದ ನಾಗರಿಕರ ಜೊತೆಯಲ್ಲಿ ಸರಿಸಮಾನರಾಗಿ ಇವರು ಬದುಕುವುದು ಹೇಗೆ? ಅನ್ನುವಂತಹ ಆಲೋಚನೆ ನಮಗೆ ಬರಬೇಕು. ನಾನು ಯಾಕೆ ಇದನ್ನೆಲ್ಲ ಹೇಳುತ್ತಿದ್ದೇನೆ ಎಂದರೆ ಅತ್ಯಂತ ನಿಧಾನವಾಗಿ ನಾವು ಮಾಡ್ತಾ ಕುಳಿತುಕೊಂಡರೆ ಮನುಷ್ಯನ ಬದುಕು ಸಾವಿರಾರು ವರ್ಷ ಇಲ್ಲ. ಈ ನಮ್ಮ ಬದುಕಿನಲ್ಲಿ ಎಪ್ಪತ್ತು, ಎಂಬತ್ತು, ನೂರು ವರ್ಷಗಳಲ್ಲಿ ಎಷ್ಟೂ ಸಮೀಕ್ಷೆಗಳನ್ನು ಮಾಡಿ ಮುಗಿಸಬೇಕಾಗುತ್ತದೆ. ಐವತ್ತು ಅರವತ್ತು ವರ್ಷಗಳು ಮುಗಿದರೂ ಕೂಡ ಇಡೀ ಭಾರತದಲ್ಲಿ ಅಷ್ಟೇ ಏಕೆ? ನಮ್ಮ ಕರ್ನಾಟಕದಲ್ಲಿ ರಾಜ್ಯೋತ್ಸವ ಆದನಂತರ ಐವತ್ತು ವರ್ಷ ಕಳೆದಿದೆ. ಇಪ್ಪತ್ತೆರಡು ಜಿಲ್ಲೆಗಳಿವೆ. ಹಿಂದೆ ಬಹಳ ಕಡಿಮೆ ಇದ್ದವು. ಒಂದೊಂದು ಜಿಲ್ಲೆಯಲ್ಲಿ ಒಂದೊಂದು ವರ್ಷ ಆಯ್ದುಕೊಂಡು ಆ ಜಿಲ್ಲೆಯಲ್ಲಿರುವಂತಹ ಒಂದೊಂದು ಅಲೆಮಾರಿಗಳ ಸಮೀಕ್ಷೆಯನ್ನು ಒಂದೊಂದು ವಿಶ್ವವಿದ್ಯಾನಿಲಯಕ್ಕೆ, ಒಂದು ಸ್ವಯಂಸೇವಾ ಸಂಸ್ಥೆಗೆ, ಒಂದೊಂದು ವಿದ್ವಾಂಸರ ತಂಡಕ್ಕೆ, ಒಂದೊಂದು ಕ್ರೀಯಾಶಾಲಿತ್ವವನ್ನು ಪಡೆದುಕೊಂಡಿರುವಂತಹ ಸಂಘಗಳಿಗೆ ಒಪ್ಪಿಸಿದರೆ ಒಂದು ವರ್ಷದಲ್ಲಿ ಅವುಗಳ ಹೆಚ್ಚಿನ ಸಮೀಕ್ಷೆ ಸಾಧ್ಯವಾಗುತ್ತದೆ. ಇರುವ ವಿಚಾರಗಳನ್ನು ದಾಖಲು ಮಾಡುವುದಕ್ಕೆ ಸಾಧ್ಯವಾಗುತ್ತದೆ. ಹೀಗೆ ಹತ್ತು ಹದಿನೈದು ವರ್ಷಗಳಲ್ಲಿ ಅಂದರೆ ಪ್ರತ್ಯೇಕ ಪ್ರತ್ಯೇಕವಾಗಿ ಕೆಲಸಗಳನ್ನು ಹಂಚಿ ಅವರಿಗೆ ಸಾಕಷ್ಟು ಸಾರಿಗೆಯ, ಧನದ ಎಲ್ಲಕ್ಕಿಂತ ಹೆಚ್ಚಾಗಿ ಉತ್ಸಾಹದ ಮೂಲ ಧನ, ನಮಗೆ ಬೇಕಾಗುತ್ತದೆ. ಅದನ್ನು ಕೊಟ್ಟಾಗ ಬಹಳ ಇಂತಹ ಸಮೀಕ್ಷೆಗಳ ಕಾರ್ಯ ಸಾಧ್ಯವಾಗುತ್ತದೆ ಅಂತ ಅನ್ನಿಸುತ್ತದೆ. ಜೊತೆಗೆ ಇಂತಹ ಸಮೀಕ್ಷೆಗಳನ್ನು ಮಾಡುತ್ತಾ ಮಾಡುತ್ತಾ ನಂತರ ಎರಡು ಮೂರು ವರ್ಷಗಳಲ್ಲಿ ಏನು ಬದಲಾವಣೆ ಆಗಿದೆ. ಅದು ನಾಗರೀಕತೆಯ ಪ್ರಭಾವ ಇರಬಹುದು, ಇನ್ನಾವುದೂ ಹೊರಗಡೆಯಿಂದ ಬಂದಂತಹ ಜನಗಳ ಪ್ರಭಾವ ಇರಬಹುದು, ಇನ್ನಾವುದೂ ಹೊರಗಡೆಯಿಂದ ಬಂದಂತಹ ಜನಗಳ ಪ್ರಭಾವ ಆಗಿರಬಹುದು. ಇವೆಲ್ಲದರ ಪ್ರಭಾವದಿಂದ ಯಾವುದೂ ಒಂದು ಕಲೆಯ ಮೇಲೆ, ಭಾಷೆಯ ಮೇಲೆ, ಅವರ ವೇಷಭೂಷಣಗಳ ಮೇಲೆ, ಅವರ ಮಾತಿನ ಮೇಲೆ, ನಡೆನುಡಿಯ ಮೇಲೆ ಎಂತಹ ಪ್ರಭಾವಗಳಾಗಿವೆ ಅನ್ನುವುದನ್ನು ಮತ್ತಷ್ಟು ಸೂಕ್ಷ್ಮವಾಗಿ ಗಮನಿಸುತ್ತ ಹೋಗಬೇಕಾಗುತ್ತದೆ. ಅದಕ್ಕೆ ಈ ವೃತ್ತಿಗಳ ಅಭ್ಯಾಸವನ್ನು ಮಾಡುತ್ತಾ ಮಾಡುತ್ತಾ ಈ ವೃತ್ತಿಗೂ ಬದುಕಿಗೂ ಇರುವಂತಹ ನಂಟಸ್ತಿಕೆಯನ್ನು ಮಾತ್ರ ವಿಶ್ಲೇಷಣೆ ಮಾಡುತ್ತಾ ಯಾವ ವೃತ್ತಿ ಇವರಿಗೆ ಹೆಚ್ಚು ಬದುಕನ್ನು ಕೊಡಬಲ್ಲದು, ಆಹಾರವನ್ನು ಕೊಡಬಲ್ಲದು, ನೆಮ್ಮದಿಯನ್ನು ಕೊಡಬಲ್ಲದು ಅನ್ನುವಂತಹದ್ದನ್ನು ನಾವು ಆಲೋಚನೆ ಮಾಡಬೇಕಾಗಿ ಬರುತ್ತದೆ. ಯಾವುದೋ ಒಂದು ವೃತ್ತಿ ಬಹಳ ಬೇಗ ಲಾಭವನ್ನು ಕೊಡುತ್ತದೆ ನಿಜ. ಆದರೆ ಇನ್ನೊಂದು ವೃತ್ತಿ ಅನ್ನುವಂತಹದ್ದು, ಈ ತಾತ್ಕಾಲಿಕ ಲಾಭದ ಜೊತೆಗೆ ಮಾನಸಿಕವಾದ ಲಾಭವನ್ನು ಅದು ಕೊಡುತ್ತಾ ಹೋಗುತ್ತದೆ ಅನ್ನುವದನ್ನು ಗಮನಿಸುತ್ತಾ ಹೋಗಬೇಕಾಗುತ್ತದೆ.
ಸಂಗೀತವನ್ನು ಹೇಳಿದರೆ ಹೆಚ್ಚೇನು ದುಡ್ಡು ಬರುವುದಿಲ್ಲ ನಿಜ. ಆದರೆ ಇನ್ನೊಂದು ಕೆಲಸವನ್ನು ಮಾಡುತ್ತಲೇ ತಾಳಗಳನ್ನು ಹಾಕುತ್ತ, ರಾಗಗಳನ್ನು ಹಾಡುತ್ತಾ ಹೋದರೆ ಏಕಕಾಲದಲ್ಲಿ ಕಲೆ ಮತ್ತು ವೃತ್ತಿ ಎರಡು ಒಂದಕ್ಕೊಂದು ಸಂಯೋಜನೆ ಹೊಂದುತ್ತಾ ಹೋಗುತ್ತದೆ. ನಮ್ಮ ದೇಶದಲ್ಲಿ ಈ ವೃತ್ತಿಗೂ ಮತ್ತು ಕಲೆಗೂ ಅವಿನಾಭಾವವಾಗಿರ ತಕ್ಕಂತಹ ಸಂಬಂಧ ಇದೆ ಅಂತ ಬಾವಿಸುತ್ತಾರೆ. ಅದು ಅವೆರಡನ್ನು ಕೂಡ ಜೊತೆ ಜೊತೆಯಲ್ಲೆ ನಾವು ಗಮನಿಸುತ್ತ ಹೋಗಬೇಕಾದ ಅಗತ್ಯ ಇದೆ. ಎಷ್ಟೋ ಸಾರಿ (ಆ ವೃತ್ತಿಗೆ) ಬೇಟೆಯಾಡತಕ್ಕಂತದ್ದು ಕೆಟ್ಟದ್ದು ಅಂತ ಕೆಲವರು ಭಾವಿಸಿಕೊಳ್ಳುತ್ತಾರೆ. ಇನ್ನೇನೊ ತೊಗಲುಗೊಂಬೆಗೆ ಬಣ್ಣ ಹಾಕ್ತಕ್ಕಂತದ್ದು ಕೆಟ್ಟದ್ದು ಅಂತ ಭಾವಿಸುತ್ತಾರೆ. ಮೀನನ್ನು ಹಿಡತಕ್ಕಂತದ್ದು ಕೆಟ್ಟದ್ದು, ಒಂದು ಘನತೆ ಅನ್ನುವಂತಹ ಮನೋಭಾವನೆ ಬರಬೇಕು. ವೃತ್ತಿಗೆ ಘನತೆಯನ್ನು ನಾವು ತಂದುಕೊಡದಿದ್ದರೆ ಅಲೆಮಾರಿಗಳ ಬದುಕಿನ ಅಥವಾ ಅಲೆಮಾರಿಗಳ ವೃತ್ತಿಗೆ ಒಂದು ಹಿರಿಮೆ ಬರುವುದಿಲ್ಲ ಹೌದು ನಾನು ಇದನ್ನು ಬರಿತೇನೆ. ಅತ್ಯಂತ ಸಂತೋಷದಿಂದ ಬರಿತೇನೆ. ನಾನು ಓದುತ್ತೇನೆ. ಅತ್ಯಂತ ಸಂತೋಷದಿಂದ ಓದುತ್ತೇನೆ. ನಾನು ಬೇರೆ ಇನ್ಯಾವುದೋ ಕಸುಬನ್ನು ಕಲಿಯುತ್ತೇನೆ. ಅಂದರೆ ತುಂಬ ಬಲವಂತದಿಂದ ನಾವು ಯಾವುದನ್ನು ಕೂಡ ಕಲಿಸುವುದಕ್ಕೆ ಆಗುವುದಿಲ್ಲ. ಆ ಕಲಿಯುವ ಪ್ರಕ್ರಿಯೆಯನ್ನು, ಕಲಿಯುವ ಪ್ರವೃತ್ತಿಯನ್ನು ಅವರ ಮನಸ್ಸಿನಲ್ಲಿ ದಟ್ಟವಾಗಿ ಜೀವಂತವಾಗಿ ಮೂಡಿಸಿದಾಗ ಮಾತ್ರ ಅವರ ಕಲೆಗೆ, ಅವರ ವೃತ್ತಿಗೆ ಹೆಚ್ಚು ವ್ಯಾಪ್ತಿ ಬರುತ್ತದೆ ಅಂತ ನಾನು ಅಂದುಕೊಂಡಿದ್ದೇನೆ.
ಹಾಗೆಯೇ ಅವರ ಆಚರಣೆ, ಸಂಪ್ರದಾಯ ಇತ್ಯಾದಿಗಳು ಆಚರಣೆಯಲ್ಲಿ ಬಾಯಿಗೆ ಬೀಗ ಹಾಕಿಕೊಳ್ಳುತ್ತಾನೆ. ಬಾಯಿ ಬೀಗ ಮುಂದುವರಿಸಿಕೊಂಡು ಹೋಗುವುದಲ್ಲ. ಬಾಯಿಗೆ ಬೀಗ ಹಾಕುವಂತಹ ಸಂದರ್ಭದಲ್ಲಿ ಆ ದಬ್ಬಳ(ಣ)ವನ್ನು ಚುಚ್ಚುವಂತ ಸಂದರ್ಭದಲ್ಲಿ ಆ ನೋವನ್ನ ಹ್ಯಾಗೆ ಇವರಿಗೆ ತಡೆದುಕೊಳ್ಳಲಿಕ್ಕೆ ಸಾಧ್ಯ ಆಯಿತು. ತಡಕೊಳ್ಳೋಕೆ ಸಾಧ್ಯ ಆಗಿರತಕ್ಕಂತ ಮಾನಸಿಕ ಸ್ಥೈರ್ಯವನ್ನು, ಮನೋಧರ್ಮವನ್ನು ಯಾವುದು ಯಾವ ಪರಿಸರ ತಂದುಕೊಟ್ಟಿದೆ ಅನ್ನೋದರ ಬಗ್ಗೆ ನಾವು ಆಲೋಚನೆ ಮಾಡಬೇಕು. ಆದರೆ ಈ ಬಾಯಿ ಬೀಗ ಚುಚ್ಚುವುದಾಗಲಿ ಇನ್ಯಾವುದೋ ಆಗಲಿ ಬೀಸೋ ಕೋಲು ಹೊಡೆದುಕೊಳ್ಳು ವುದಾಗಲಿ, ಮಾರಮ್ಮನು ಚಾಟಿಯಲ್ಲಿ ಮೈ ಸುತ್ತಿಕೊಳ್ಳುವಂತದ್ದಾಗಲಿ ಇಂತಹವುಗಳು ಯಾವ ಕಾರಣದಿಂದ ಆರಂಭವಾಯಿತು ಅನ್ನೋದನ್ನು ಕೂಡ ನಾವು ಗಮನಿಸಬೇಕು. ಅಂದರೆ ಅಲ್ಲಿಯ ಸಾಮಾಜಿಕವಾಗಿರತಕ್ಕಂತ ದೈವಿಕವಾಗಿರತಕ್ಕಂತ, ನೈತಿಕವಾಗಿರತಕ್ಕಂತಹ ಕಾಳಜಿಗಳನ್ನು ನಾವು ಗುರುತಿಸುತ್ತಾ ಹೋದಾಗಲೆಲ್ಲ ಅವುಗಳು ಆಧುನಿಕ ಲೋಕಕ್ಕೆ ಸಂಗತವಲ್ಲದ್ದು ಅಂತ ನಾವು ತಿಳಿದುಕೊಂಡಾಗಲೆಲ್ಲ ಅವುಗಳು ಬಿಳಚಿಕೊಳ್ಳುತ್ತಾ ಹೋದಂತೆಲ್ಲ ಅವು ಶುದ್ಧ ವೃತ್ತಿಗಳು ಆಗುತ್ತವೆ ಎಂದು ಅನಿಸುತ್ತದೆ. ಒಂದು ಮಾತು ಹೇಳಬೇಕು. ಸರಕಾರ ಸಾಕಷ್ಟು ಹಣ ಸಹಾಯ ಮಾಡ್ತಾ ಇಲ್ಲ ಅಂತ ಅಲ್ಲ. ಆದರೆ ಏಕರೂಪದ ಮನೆಗಳನ್ನು ಕೆಲವರಿಗೆ ಕಟ್ಟಿಕೊಡತಕ್ಕಂತದ್ದು ಗೊಲ್ಲರಾಗಿರಬಹುದು, ಇನ್ನೊಬ್ಬರಾಗಿರಬಹುದು. ಗೊಲ್ಲರಿಗೆ ಹಾಲು ಕರೆಯಲಿಕ್ಕೆ ಒಂದು ಜಾಗಬೇಕು. ಮೇವು ಇಟ್ಟುಕೊಳ್ಳೋದಿಕ್ಕೆ ಒಂದು ಜಾಗಬೇಕು. ದನಗಳನ್ನು ಕಟ್ಟಲಿಕ್ಕೆ ಒಂದು ಜಾಗಬೇಕು. ಕಸ ಬಳಿದು ಒಂದು ಕಡೆ ಹಾಕಲಿಕ್ಕೆ ಒಂದು ಕಡೆ ಜಾಗಬೇಕು. ಇದೆಲ್ಲವನ್ನು ಬಿಟ್ಟು ನಮ್ಮ ಸರ್ಕಾರ ಒಂದೇ ಮಾದರಿಯ ಅಂಬೇಡ್ಕರ ನಿವಾಸಗಳನ್ನು ಕಟ್ಟಿಕೊಡುತ್ತಾರೆ. ನಾನು ಎಷ್ಟೋ ಕಡೆ ನೋಡಿದ್ದೀನಿ ಆ ಮನೆಗಳಲ್ಲಿ ಹೋಗಿ ಅಲ್ಲಿ ಬೇರೆ ಕಡೆ ಮತ್ತು ಹೊರಗಡೆ ಅವರ ದನಗಳನ್ನು, ಆಡುಗಳನ್ನೂ, ಅವರು ಆಡಿಸತಕ್ಕಂತಹ ಮಂಗಗಳನ್ನೋ ಕಟ್ಟಿಕೊಂಡಿರುವುದನ್ನು ನಾವು ನೋಡಿದ್ದೇವೆ. ಅಂದರೆ ಮನೆ ಅನ್ನುವ ಅಷ್ಟೆ ಕಲ್ಪನೆ ಇದೆಯೇ ಹೊರತು ಅವರಿಗೆ ಬೇಕಾದ ಮನೆ ಯಾವುದು ಅಂತ ನಾವು ಆಲೋಚನೆ ಮಾಡುವುದಿಲ್ಲ ಅಂತ ಅನಿಸುತ್ತದೆ.
ಹೀಗೆ ಅವರ ಬದುಕು ಪರಿಸರವನ್ನು ಅವರ ವೃತ್ತಿಗೆ ಸಂಬಂಧಿಸಿದ ಪರಿಸರವನ್ನು ನಾವು ಕಲ್ಪಿಸಿಕೊಡಬೇಕಾದಂತ ಅಗತ್ಯ ಇದೆ. ಹಾಗಾಗಿ ಆರ್ಕೆಟೆಕ್ಟ್ ಅಂತ ನೀವು ಏನ್ ಹೇಳ್ತಿರೋ, ವಸತಿಗಳನ್ನು ನಿರ್ಮಾಣ ಮಾಡತಕ್ಕಂತಹವರು, ವಸತಿಗಳನ್ನು ನಿರ್ಮಾಣ ಮಾಡತಕ್ಕಂತಹ ಜನ ವಿವಿಧ ವೃತ್ತಿಗಳ ಜನರ ಬದುಕನ್ನು ಸೂಕ್ಷ್ಮವಾಗಿ ಪರಿಶೀಲಿಸಿ ಅವರವರ ಸಂಸ್ಕೃತಿಗೆ ಅವರವರ ಮನೋಧರ್ಮಕ್ಕೆ, ಅವರವರ ವೃತ್ತಿಗೆ ಅಗತ್ಯವಾಗಿರ ತಕ್ಕಂತಹ ವಸತಿಗಳನ್ನು ಅವರಿಗೆ ತಲುಪಿಸಬೇಕಾದಂತಹ ಅಗತ್ಯ ಇದೆ. ಸುಮ್ನೆ ಮುಂದಕ್ಕೆ ಹೇಳಿಕೊಂಡು ಹೋಗುತ್ತೇವೆ ಅಷ್ಟೆ. ಎಲ್ಲಕ್ಕಿಂತ ಹೆಚ್ಚಾಗಿ ನಮಗೆ ಗೊತ್ತೆ ಇದೆ. ಶಿಕ್ಷಣ ಸೌಲಭ್ಯ ಅನ್ನುವಂತದ್ದು ಬೇಕು ಅಂತ. ಆಧುನಿಕವಾದ ಶಿಕ್ಷಣ ಬೇಕು ಅಂತ ನಾವು ಹೇಳ್ತೀವಿ. ಆದರೆ ಇಲ್ಲಿ ಇವರ ವೃತ್ತಿಗೆ ಪೋಷಿತವಾಗಿರತಕ್ಕಂಥ ಅಭ್ಯಾಸ ಯಾವುದು. ಕೇವಲ ಅಕ್ಷರಕ್ಕೆ ಸಾರ ಅಕ್ಷರವನ್ನು ಕಲಿಯುತಕ್ಕಂತದ್ದು ಎಷ್ಟು ಸಾರ್ಥಕತೆಯಿದೆ. ಯಾಕೆಂದರೆ ವೃತ್ತಿ ಪರವಾಗಿರತಕ್ಕಂತಹ ಅಭ್ಯಾಸ ನಮ್ಮ ಅಲೆಮಾರಿಗಳ ಅಧ್ಯಯನ, ಶಿಕ್ಷಣ ನಮ್ಮ ಅಲೆಮಾರಿಗಳಿಗೆ ಸಿಗದೆ ಹೋದಾಗ, ಕೇವಲ ಅಕ್ಷರ ಕಲಿಯುವಿಕೆಯಿಂದ ಕೇವಲ ಆ ಪುಸ್ತಕ ಓದುವಿಕೆಯಿಂದ, ಏನು ಪ್ರಯೋಜನ ಆಗುವುದಿಲ್ಲ ಅಂತ ಅನಿಸುತ್ತದೆ. ನಾವು ಕಲಿಯುವ ಓದು, ನಾವು ಅರಿಯುವ ಜ್ಞಾನ ನಮ್ಮ ಬದುಕಿಗೆ ನೇರವಾಗಿ ಸಂಬಂಧಪಟ್ಟದ್ದು ಆಗಬೇಕೆಂದು ನನಗೆ ಅನಿಸುತ್ತದೆ. ನಮ್ಮ ಅಲೆಮಾರಿಗಳ ಈ ವೇಷಭೂಷಣಗಳು ನಾಗರಿಕ ವೇಷಭೂಷಣಗಳಾಗಬೇಕೆ? ಅವರು ಕಚ್ಚೆಪಂಚೆಯನ್ನು ಬಿಟ್ಟು ಕಿತ್ತು ಹೋಗಿದ್ದ ಪ್ಯಾಂಟನ್ನು ಹಾಕಬೇಕೆ? ಎನ್ನುವುದನ್ನು ನಾವು ಆಲೋಚನೆ ಮಾಡಬೇಕಾಗಿ ಬರುತ್ತದೆ. ಅಂದರೆ ಯಾವ ವೇಷಭೂಷಣಗಳಲ್ಲಿ ಅವರು ಸಂತೋಷವನ್ನು ಕಾಣಬಲ್ಲರು. ಯಾವ ವೇಷಭೂಷಣಗಳನ್ನು ಧರಿಸಿಕೊಂಡು ಹೋಗುವಾಗ ಅವರು ಹೆಮ್ಮೆಯಿಂದ ತಲೆ ಎತ್ತಿಕೊಂಡು ಹೋಗಬಲ್ಲರು. ಎಲ್ಲಕ್ಕೂ ಮುಖ್ಯವಾಗಿ ಆತ್ಮಗೌರವವನ್ನು, ಆತ್ಮ ಪ್ರತಿಷ್ಠೆಯನ್ನು ತಂದುಕೊಡುವಂತಹ ಸಾಧನಗಳಾಗಿ ಕಂಡು ಬರುತ್ತವೆ ಅನ್ನುವುದು ಮುಖ್ಯ ಅವರ ವೇಷಭೂಷಣಗಳಾಗಿರಬಹುದು. ಅವರ ಕಸುಬುಗಳಾಗಿರಬಹುದು. ಇವೆಲ್ಲವನ್ನು ಕಾಪಾಡಬೇಕಾದಂತಹ ಅಗತ್ಯ ಇರುತ್ತದೆ. ಪರಂಪರೆಯ ವೇಷಭೂಷಣಗಳ ಮೂಲ ಸೌಂದರ್ಯವನ್ನು ಬಿಟ್ಟುಕೊಡದೆ ಆಧುನಿಕ ಕಾಲಕ್ಕೆ ಸಂಗತವಾಗುವಂತಹ, ಆಧುನಿಕ ತಂತ್ರಜ್ಞಾನ ನಮಗೆ ಕಲಿಸಬಹುದಾದಂತಹ ಸುಲಭವಾಗಿರುವಂತಹ ಈ ಉಪಕರಣಗಳನ್ನು ಅಂದರೆ ವೇಷಭೂಷಣಗಳನ್ನು ತಯಾರು ಮಾಡುವಂತದ್ದು. ಆದರೆ ಮತ್ತೆ ಆರ್ಥಿಕ ಸಹಾಯ ಸಾಕಷ್ಟು ಮಾಡುತ್ತದೆ. ಆದರೆ ಮಾಡಿದಂತಹ ದುಡ್ಡಿನಲ್ಲಿ ಮಧ್ಯವರ್ತಿಗಳು ಎಷ್ಟು ತಿನ್ನುತ್ತಾರೆ. ಅವರಿಗೆ ಎಷ್ಟು ಮುಟ್ಟುತ್ತೆ ಅನ್ನುವುದು ಮಹತ್ವ. ಏಕೆಂದರೆ ಅಲೆಮಾರಿ ಜನಾಂಗಗಳ ಒಬ್ಬೊಬ್ಬರನ್ನು ಆರಿಸಿಕೊಂಡು, ಅವರು ಬೇರೆ ಬೇರೆ ಕಡೆ ಹೋಗಿ ಅವರ ಮನೋಧರ್ಮಗಳನ್ನು ತಿಳಿದುಕೊಂಡು ಅಂದರೆ ಯಾವ ವೃತ್ತಿಗೆ ಏನು ಬೇಕು? ಅನ್ನುವಂತದನ್ನು ಎಲ್ಲಾ ಆಲೋಚನೆ ಮಾಡುತ್ತ ಅವರವರನ್ನೆ ಮಧ್ಯವರ್ತಿಗಳನ್ನಾಗಿ ಮಾಡುತ್ತಾ, ಅವರನ್ನು ಉದ್ಧಾರಕರನ್ನಾಗಿ ಮಾಡುವುದರಲ್ಲಿ ಅಗತ್ಯ ಇದೆ. ನಾವು ಯಾವುದೋ ನಗರದಿಂದ ಬಂದು ನಿಮ್ಮನ್ನು ಉದ್ಧಾರ ಮಾಡುತ್ತೇವೆ ಅಂತ ಹೇಳುವುದಕ್ಕಿಂತ ಹೆಚ್ಚಾಗಿ ಅದರೊಳಗಿನ ಜನರೆ ಅವರನ್ನು ಉದ್ಧಾರ ಮಾಡುವಂತದ್ದು ಹೆಚ್ಚು ಶ್ರೇಯಸ್ಸು. ಏಕೆಂದರೆ ನಮ್ಮ ಕೈಯನ್ನು ನಮ್ಮ ಬಾಯಿಗೆ ಹಾಕಿಕೊಳ್ಳುವಂತದ್ದು ಹೆಚ್ಚು ಸುಕ್ಷಿಮವಾಗಿರುವಂತದ್ದು. ಇನ್ನೊಬ್ಬರ ಕೈಗಳನ್ನು ನಮ್ಮ ಬಾಯಿಗೆ ಹಾಕಿಕೊಳ್ಳುವಂತದ್ದು ಸರಿಯಲ್ಲ. ಹೀಗಾಗಿ ಬ್ಯಾಂಕಿಂಗ್, ಸಹಕಾರ ಸಂಘ ಮತ್ತೆ ಸರಕಾರ ಉಳಿತಾಯದ ಅಂಶಗಳು ಇತ್ಯಾದಿಗಳನ್ನೆಲ್ಲ ಮಾಡುತ್ತಾ ಹೋದರೆ ಅಂದರೆ ಒಂದೊಂದು ಪುಸ್ತಕದಲ್ಲಿ ಒಂದೊಂದು ಕೆಲಸ ಆಗಬೇಕು. ಒಂದು ಜಿಲ್ಲೆಯಲ್ಲಿ ಒಂದು ಮತ್ತೊಂದು ಜಿಲ್ಲೆಯಲ್ಲಿ ಮತ್ತೊಂದು ಹೀಗೆ ವಿದಾಯಕವಾಗಿ ಹಂಚಿಕೊಂಡು ಈ ಕಾರ್ಯಕ್ರಮಗಳನ್ನು ಮಾಡುತ್ತಾ ಹೋದರೆ ಸುಮಾರು ಹತ್ತು ಹದಿನೈದು ವರ್ಷದಲ್ಲಿ ಅವರ ಬದುಕು ಸುಧಾರಿಸುವುದಕ್ಕೆ ಸಾಧ್ಯ. ಎಲ್ಲಕ್ಕಿಂತ ಹೆಚ್ಚಾಗಿ ನಾವೆಲ್ಲ ಯಾಕೆ? ಮುಖ್ಯ ವಾಹಿನಿಗೆ ಬರಬೇಕು ಅನ್ನುವಂತಹ ಪ್ರಜ್ಞೆಯನ್ನು ಅವರಲ್ಲಿ ಮೂಡಿಸಬೇಕು. ಅವರು ಬರುವುದಿಲ್ಲ ಅಂದರೆ ನಾವೇನು ಮಾಡಲಿಕ್ಕೆ ಆಗುವುದಿಲ್ಲ.
ಹಾಗೇ ನಾಗರೀಕ ಮತ್ತು ಲೌಖಿಕ ಜ್ಞಾನದ ಪ್ರಯೋಗಿಕ ಬೋಧನೆಯನ್ನು ಅವರಿಗೆ ಕೊಡಬೇಕಾಗುತ್ತದೆ. ಕೇವಲ ಪುಸ್ತಕವನ್ನು ಕೊಟ್ಟು ಓದಿರಿ ಅಂದ್ರೆ ಅಥವಾ ಒಂದು ಗಂಟೆ ಉಪನ್ಯಾಸ ಮಾಡಿ ಅಂದ್ರೆ ಆಗುವುದಿಲ್ಲ. ನಮಗೆ ಸಂಗತವಾಗುವಂತದ್ದು, ನಮ್ಮ ಮನಸ್ಸಿಗೆ ಹಿಡಿಸುವಂತದ್ದು. ಅಂದರೆ ನಮ್ಮ ಬೋಧನೆ ಕ್ರಮ ಕೂಡ ವ್ಯತ್ಯಾಸವನ್ನು ಹೊಂದಬೇಕು. ಬದಲಾವಣೆ ಹೊಂದಬೇಕು ಅಂತ ನಾನು ಅಂದುಕೊಂಡಿದ್ದೇನೆ. ಇವೆಲ್ಲದರ ಜೊತೆಗೆ ಮೊದಲೆ ನಾನು ಅದರಲ್ಲಿರುವಂತಹ ಕೀಳರಿಮೆಯನ್ನು ನಿವಾರಣೆ ಮಾಡಬೇಕು. ನೀನು ಬುಡಬುಡಿಕೆ ಬಾರಿಸುತ್ತೀಯೋ ಅದನ್ನು ಎಷ್ಟು ಕಲಾತ್ಮಕವಾಗಿ ಬಾರಿಸುತ್ತೀರಿ ಎನ್ನಬೇಕು. ಬುಡಬುಡಿಕೆಯನ್ನು ನಿರ್ಮಾಣ ಮಾಡುವಂತವರು, ಬಾರಿಸುವಂತವರು ಇದರಿಂದ ಪ್ರಭಾವಿತರಾದಂತವರು ನಮ್ಮ ಗುರುಗಳಾದ ಪರಮಶಿವಯ್ಯನವರು ಹೇಳುತ್ತಿದ್ದರು. ಕಸ ಗುಡಿಸುತ್ತಿದ್ದಾರೆ. ಕಸಗುಡಿಸುವುದಕ್ಕೆ ಭಗವಂತ ನಮ್ಮನ್ನು ಸೃಷ್ಠಿಮಾಡಿದ್ದಾನೆ ಅಂತ ತಿಳಿದುಕೊಂಡು ಕಸಗುಡಿಸು ಅಂತ. ಎಷ್ಟು ಒಳ್ಳೆಯ ಮಾತು ನೋಡಿ ಅಂದರೆ ಒಂದು ಕೆಲಸದಲ್ಲಿ ತಲ್ಲೀನತೆ ಅನ್ನುವುದ ಮಹಾತ್ಮ. ಇನ್ನೊಂದು ಮಾತು ನೆನಪಿಗೆ ಬರತ್ತದೆ. ಎಲ್ಲಾ ಕ್ಷೇತ್ರಗಳಲ್ಲಿ ಹಿಂದಕ್ಕೆ ಹೋಗಿ, ಹಿಂದಕ್ಕೆ ಹೋಗಿ, ಅಂದರೆ ಸದ್ಯ ಬಸ್ಸಿನಲ್ಲಾದರು ಕಂಡಕ್ಟರ್ ಮೇಲಕ್ಕೆ ಬನ್ನಿ ಮುಂದಕ್ಕೆ ಬನ್ನಿ ಅಂತಾನೆ ಅಲ್ಲ ಅಂತ. ಅಲೆಮಾರಿ ಜನಕ್ಕೆ ದಲಿತ ಜನಕ್ಕೆ ಈ ಮಾತು ಎಷ್ಟು ಚೆನ್ನಾಗಿ ಅನ್ವಯಿಸುತ್ತದೆ ಅನ್ನುವುದನ್ನು ನಾವು ಗಮನಿಸಬೇಕಾಗಿ ಬರುತ್ತದೆ. ಆಮೇಲೆ ನಾವು ಮೊದಲೆ ಹೇಳಿದಾಗೆ ಅಲೆಮಾರಿ ಕಲೆಗಳ ಪರಿಷ್ಕರಣ ಇತ್ಯಾದಿಗಳನ್ನು, ಒಂದು ಮಾತನ್ನು ಇಲ್ಲಿ ಹೇಳಬಹುದು. ದಕ್ಷಿಣ ಕರ್ನಾಟಕವನ್ನು ಯಾವತ್ತೂ ಉದಾಹರಣೆ ಕೊಡುತ್ತಿರುತ್ತೇನೆ. ಸಾಮಾನ್ಯವಾಗಿ ದಕ್ಷಿಣ ಕರ್ನಾಟಕ ಜಿಲ್ಲೆಯಲ್ಲಿ ಈಗ ಅತ್ಯಂತ ವಿದ್ಯಾವಂತರ, ಶಿಕ್ಷಣವಂತರ ಒಂದು ಕಲೆಯಾಗಿದೆ ಯಕ್ಷಗಾನ. ಆದರೆ ಮೊದಲು ಸಾಮಾನ್ಯ ಬುಡಕಟ್ಟು ಜನರ ಕಲೆಯಾಗಿತ್ತು. ಆದರೆ ಇವತ್ತು ಏನಾಗಿದೆ ಅಂದರೆ ಬೆಳಗಿನಿಂದ ಸಂಜೆಯವರೆಗೆ ಪ್ರರ್ಯಾಪನ ಮಾಡುತ್ತಿರುವಂತಹ ಒಬ್ಬ ವ್ಯಕ್ತಿ ಬೆಳಗಿನಿಂದ ಸಂಜೆಯವರೆಗೆ ಔಷಧಿ ಕೊಡುತ್ತಿರುವಂತಹ ಒಬ್ಬ ವ್ಯಕ್ತಿ, ಇನ್ನಾವುದೂ ಶಿಷ್ಟ ಸಂಗೀತವನ್ನು ಹಾಡುವಂತಹ ಒಬ್ಬ ವ್ಯಕ್ತಿ ಇನ್ನಾವುದೂ ದೊಡ್ಡ ವೃತ್ತಿಯಲ್ಲಿ ಇರುವಂತಹ ವ್ಯಕ್ತಿ ಸಂಜೆಯಾಯಿತೆಂದರೆ ಅವರ ಬಿಗುಮಾನದಿಂದ, ಹೆಮ್ಮೆಯಿಂದ, ಅಭಿಮಾನದಿಂದ ಬಂದು ರಂಗಸ್ಥಳದಲ್ಲಿ ಮೆರೆಯುತ್ತಾನೆ ಅಂದರೆ ನಮ್ಮ ಕಲೆಗೂ, ನಮ್ಮ ಬದುಕಿಗೂ ನಮಗೂ ಇರುವಂತಹ ಅವಿನಾಭಾವದ ನಂಟನ್ನು ಗುರುತಿಸುತ್ತದೆ. ಅದಕ್ಕೋಸ್ಕರ ಕಾರಂತರು ಇಡೀ ಪ್ರಪಂಚದಲ್ಲಿ ಯಕ್ಷಗಾನವನ್ನು ಮೆರಿಸಿದರು ಅನ್ನುವುದನ್ನು ನಾವು ಗಮನದಲ್ಲಿ ಇಟ್ಟುಕೊಳ್ಳಬೇಕಾಗಿ ಬರುತ್ತದೆ. ಹೀಗೆ ಮಾಡುವ ಅಗತ್ಯತೆ ಏನೆಂದರೆ, ನಾನು ಯಾವಾಗಲೂ ಹೇಳುತ್ತಿರುತ್ತೇನೆ. ಈ ಶಿಕ್ಷಿತರಿಗೆ ನಮ್ಮ ರಂಗಾಯಣ ಇದೆ ನಾಟಕ ಮುಂತಾದುವುದಕ್ಕೆ ಆದರೆ ಇಡೀ ವೈವಿಧ್ಯಮಯವಾಗಿರುವಂತಹ ಇಡೀ ಕರ್ನಾಟಕವನ್ನು ಆವರಿಸಿಕೊಂಡಿರುವಂತಹ ಈ ಜನಪದ ಕಲೆಗಳು ತುಂಬಾ ವೈವಿಧ್ಯಮಯವಾಗಿವೆ. ಒಂದು ರೆಪರ್ಟರಿಗೆ ಒಂದು ರಂಗಾಯಣ ಸಾಕಾಗುವುದಿಲ್ಲ. ಕೊನೆ ಪಕ್ಷ ಕರ್ನಾಟಕ ನಾಲ್ಕು ರೆವೆನ್ಯೂ ಡಿವಿಜನ್‌ಗಳಲ್ಲಿ, ನಾಲ್ಕು ಜನಪದ ರೆಪರ್ಟರಿಗಳನ್ನು ಅಥವಾ ನಾಲ್ಕು ರಂಗಾಯಣಗಳನ್ನು ಸೃಷ್ಠಿಸುವ ಮೂಲಕವಾಗಿ ಆಯಾ ಭಾಗದ ಕಲೆಗಳಿಗೆ ಒಂದು ಸುಶಿಕ್ಷಿತವಾಗಿರುವಂತಹ ಶಿಸ್ತಿನ ರೂಪವನ್ನು ಕೊಟ್ಟು ಅವುಗಳಿಗೆ ಸುಧಾರಣೆ ಮಾಡಿ ನಾಲ್ಕು ಜನರ ಎದುರಿಗೆ ತರಬೇಕು. ಅವರಿಗೆ ವೃತ್ತಿಯೂ ಕೂಡ ಆಗುತ್ತದೆ. ಅವರಿಗೆ ಸಂತೋಷ ಸಹ ಆಗುತ್ತದೆ. ಅವರ ಸಾಮಾಜಿಕ ಸ್ಥಿತಿಯನ್ನು ಕೂಡ ಹೆಚ್ಚಿಸುವುದಕ್ಕೆ ಸಾಧ್ಯವಾಗುತ್ತದೆ ಅಂತ ನನಗೆ ಅನಿಸುತ್ತದೆ. ಅದಕ್ಕೋಸ್ಕರ ಅವರನ್ನು ಒಂದು ಶಿಸ್ತಿನಲ್ಲಿ ಬೆಳೆಸಿ ನಾವು ಪ್ರಶ್ನೆ ಕೇಳಿ ಆ ಪ್ರಶ್ನೆಗಳ ಮೂಲಕ ಉಪ ಪ್ರಶ್ನೆಗಳನ್ನು ಕೇಳುವಂತಹ ಮನೋಧರ್ಮವನ್ನು ಅವರಲ್ಲಿ ಮೂಡಿಸ ಬೇಕಾದಂತಹ ಅಗತ್ಯ ಇದೆ ಅನಿಸುತ್ತದೆ.
ಹಾಗಾಗಿ ಈ ಸಂವಾದ ಮೂಲಕವಾಗಿ ಸೆಮಿನಾರ್‌ಗಳ ಮೂಲಕವಾಗಿ ಅವರ ಪ್ರಜ್ಞೆಯನ್ನು ಹೆಚ್ಚಿಸಬೇಕಾಗಿ ಬರುತ್ತದೆ. ಜೊತೆಗೆ ರಾಜಕೀಯ, ಸಾಮಾಜಿಕ ಪ್ರಜ್ಞೆಯನ್ನು ಅಂದರೆ ತಂಡ ತಂಡವಾಗಿ, ಗುಂಪು ಗುಂಪಾಗಿ ನಾವು ಮೆರವಣಿಗೆ ಮಾಡುವಂತಹದ್ದು ಅಲ್ಲ. ತಂಡ ತಂಡವಾಗಿ ಮನೆ ಮನೆಗಳಲ್ಲಿ ಪ್ರವೇಶ ಮಾಡಿ ನಿಧಾನವಾಗಿ ಅವರ ಮನಸ್ಸನ್ನು ಗೆದ್ದು ಅವರ ತಲೆ ತಳಕ್ಕೆ ಇಳಿದು, ಅವರ ತಮ್ಮಷ್ಟಕ್ಕೆ ತಾವೇ ಪರಿವರ್ತನೆಗೊಳ್ಳುವುಂತಹ ಮನೋಧರ್ಮವನ್ನು ನಾವು ಸೃಷ್ಟಿಸಬೇಕಾದಂತಹ ಅಗತ್ಯತೆ ಇದೆ ಎಂದು ನಾನು ಅಂದುಕೊಂಡಿದ್ದೇನೆ. ಹಾಗಾಗಿ ತರಬೇತಿ ಶಿಬಿರಗಳನ್ನು, ಜಾಗೃತಿ ಶಿಬಿರಗಳನ್ನು ಏರ್ಪಡಿಸುವ ಮೂಲಕವಾಗಿ ಕೂಡ ನಮ್ಮ ಅಲೆಮಾರಿ ತಂಡಗಳ ಅಲೆಯುವ ಸ್ಥಿತಿ ಮಾರಿಯಾಗದೆ ಕಲಾತ್ಮಕವಾಗಿರುವಂತಹ ವ್ಯಕ್ತಿತ್ವವನ್ನು ಪಡೆದುಕೊಂಡು ಎಲ್ಲಾ ನಾಗರಿಕ ಬಂಧುಗಳಂತೆ ಬದುಕುವುದಕ್ಕೆ ಸಾಧ್ಯವಾಗುತ್ತದೆ ಅಂತ ನಾನು ಅಂದುಕೊಂಡಿದ್ದೇನೆ. ಇದು ಒಂದು ದಿನದಲ್ಲಿ ಆಗುವಂತದ್ದು ಅಲ್ಲ. ಅದರ ವಿಧಾಯಕವಾಗಿ ಸರಕಾರ, ಸಮಾಜ, ಜಿಲ್ಲಾ ಪಂಚಾಯಿತಿ ಇತ್ಯಾದಿಗಳು ಕೆಲಸ ಮಾಡ ತೊಡಗಿದರೆ ಸಾಧ್ಯವಾದಷ್ಟು ಕ್ರಿಯಾಪೂರ್ಣವಾಗಿ ಇಂತಹ ಕೆಲಸಗಳನ್ನು ಮಾಡಲಿಕ್ಕೆ ಸಾಧ್ಯವಾದಾಗ ಮಾತ್ರ ಅಲೆಮಾರಿ ಜನಾಂಗ ಬೇರೆಯವರ ಜೊತೆಯಲ್ಲಿ ಹೆಗಲೆತ್ತಿ ನಿಲ್ಲುವುದಕ್ಕೆ ಸಾಧ್ಯ ಅಂತ ಹೇಳಬಹುದು. ಇಂತಹ ಸಮ್ಮೇಳನಗಳು ಒಂದು ಜಾಗೃತಿಯನ್ನು ಎಚ್ಚರವನ್ನು ಮಾಡಿಸುವುದಕ್ಕೆ ಸಹಾಯಕವಾದರೆ ನಮ್ಮ ಈ ಒಂದು ಪ್ರಯತ್ನ ಸಾರ್ಥಕ ಅಂತ ಭಾವಿಸಿಕೊಳ್ಳುತ್ತೇನೆ. ತಮಗೆಲ್ಲರಿಗೂ ಧನ್ಯವಾದಗಳು.
ಲಿಪ್ಯಂತರ : ಚಂದ್ರಪ್ಪ ಸೊಬಟಿ
* * *
ಅಲೆಮಾರಿಗಳ ಸ್ಥಿತಿಗತಿ: ಸಂವಾದ ಗೋಷ್ಠಿ : ಸಮಾರೋಪ ಸಮಾರಂಭ: ಮುಖ್ಯ ಅತಿಥಿ ಭಾಷಣ:
ವೇದಿಕೆ ಮೇಲೆ ಇರುವ ಎಲ್ಲಾ ಗಣ್ಯ ವ್ಯಕ್ತಿಗಳೆ, ಇಲ್ಲಿಗೆ ಆಗಮಿಸಿರುವಂತಹ ಎಲ್ಲಾ ಮಹನೀಯರೆ, ಸಹೋದರ ಸಹೋದರಿಯರೆ, ಪತ್ರಕರ್ತರೇ, ಈಗಾಗಲೇ ಮಾನ್ಯ ಲಕ್ಕಪ್ಪಗೌಡರು ಮತ್ತು ಇತರರು ಈ ಸಮ್ಮೇಳನದ ಉದ್ದೇಶ, ನಾವು ಸಾಧಿಸಬೇಕಾದಂತಹ ಕೆಲಸಗಳು ಏನು ಅನ್ನುವುದರ ಬಗ್ಗೆ ವಿವರಣೆ ನೀಡಿದ್ದಾರೆ. ಕಳೆದ ಮೂರು ದಿನಗಳಿಂದ ಅನೇಕ ತರಹ ಚಿಂತನೆಗಳನ್ನು ಸನ್ಮಾನ್ಯ ಚಿಂತಕರು ಈ ಮಂಟಪದಲ್ಲಿ ತಾದಾತ್ಮಕವಾಗಿ ಸಲಹೆಗಳನ್ನು ಮಂಡಿಸಿದ್ದಾರೆ. ಒಬ್ಬ ನ್ಯಾಯಾಧೀಶನಾಗಿ ನನ್ನ ನ್ಯಾಯಾಲಯದ ಅನೇಕ ಮುಖಗಳಿಗೆ ಸ್ಪಂದಿಸುತ್ತ ಈ ಜನಗಳು ನಮ್ಮ ನ್ಯಾಯಾಲಯಗಳಲ್ಲಿ ಬರುವಂತಹ ಅನೇಕ ಕಟ್ಟಳೆಗಳಲ್ಲಿ ಯಾವ ರೀತಿ ನೋವನ್ನು ಅನುಭವಿಸುತ್ತಾರೆ ಅನ್ನುವುದಕ್ಕೆ ಕೆಲವು ಮಾತುಗಳನ್ನು ಹೇಳುವುದಕ್ಕೆ ಇಚ್ಛೆಪಡುತ್ತೇನೆ. ಈ ಬೀದರ ಜಿಲ್ಲೆಯಲ್ಲಿ ನಾನು ಜಿಲ್ಲೆಯ ನ್ಯಾಯಾಧೀಶನಾಗಿ ಕೇವಲ ಮೂರು ತಿಂಗಳಾಯ್ತು. ಈ ಮೂರು ತಿಂಗಳ ಅವಧಿಯಲ್ಲಿ ಈ ಜನಗಳ ಮೇಲೆ ಹೊರಿಸಿದಂತಹ ಅನೇಕ ತರವಾದಂತಹ ಅಪಾದನೆ ಕೇಸುಗಳು ನಮ್ಮಲ್ಲಿಗೆ ಬಂದಿವೆ. ಮೊದಲು ನಮಗೆ ಕಾಡುವುದೇನೆಂದರೆ ಇವರಿಗೆ ಯಾವುದೇ ಒಂದು ಪರ್ಮನೆಂಟ್ ಅಡ್ರಸ್ ಇಲ್ಲ. ಅಡ್ರಸ್ ಇಲ್ಲದೆ ಇರುವುದರಿಂದ ಯಾವುದಾದರೊಂದು ಕ್ರಿಮಿನಲ್ ಕೇಸ್‌ನಲ್ಲಿ ಇನ್ವಾಲ್ವ್ ಮಾಡಿಕೊಂಡು ಮುಂದೆ ತಂದರೆ ಬಹಳಷ್ಟು ಕೇಸ್‌ಗಳು ಇಂಡಿಯನ್ ಆಕ್ಟ್‌ನ ನಾರ್ಕೋಟಿಕ್ ಡ್ರಗ್ಸ್‌ಗೆ ಸಂಬಂಧಿಸಿದವು. ಗಾಂಜ ಇರಬಹುದು, ಚರಸ್ ಇರಬಹುದು. ಇಲ್ಲಿ ಸಾಕಷ್ಟು ಕಡೆ ಗಾಂಜ ಬೆಳೆಯುತ್ತಾರೆ. ಇಲ್ಲಿ ಅನೇಕ ತಾಂಡಗಳಿವೆ. ನಮ್ಮ ಪೊಲೀಸ್ ಮಹೋದಯರು ಇವರ ಮೇಲೆ ಅನೇಕ ತರವಾದಂತಹ ಅಂದರೆ ಅಕ್ರಮವಾಗಿ ಗಾಂಜವನ್ನು ಬೆಳೆದಿದ್ದಾರೆ, ಅಫೀಮ್‌ನ್ನು ಬೆಳೆಯುತ್ತಿದ್ದಾರೆ ಅಂತ ಹೇಳಿಬಿಟ್ಟು ನಮ್ಮ ಮುಂದೆ ಕೇಸ್ ಹಾಕುತ್ತಾರೆ. ಗಾಂಜ ಕೇಸುಗಳಿಗೆ ಮೊದಲೇ ಬೇಲ್ ಮತ್ತು ಜಾಮೀನು ಕೊಡಲಿಕ್ಕೆ ಬರುವುದಿಲ್ಲ. ಆದರೂ ಏನಾದರೂ ಒಂದು ಪ್ರಯತ್ನ ಮಾಡಿ ಅವನು ಬೆಳೆದಿರುವಂತಹ ಗಾಂಜ ಅಲ್ಪ ಪ್ರಮಾಣದಲ್ಲಿದೆ. ಆದ್ದರಿಂದ ಅವನಿಗೆ ‘ಹ್ಯೂಮಾನಿಟಿ’ ಆಧರದ ಮೇಲೆ ಏನಾದರೂ ಬೇಲ್ ಕೊಟ್ಟು ಕಳಿಸುವ ಅನ್ನುವುದಾದರೆ ಇವರಿಗೆ ಯಾವುದೇ ತರಹದ ‘ಪರ್ಮನೆಂಟ್ ಪ್ಲೇಸ್ ಆಫ್ ಎಬೋಡ್’ ಇಲ್ಲ ಎನ್ನುತ್ತಾರೆ. ಒಂದು ನಿರ್ದಿಷ್ಟವಾದ ಸ್ಥಳ ಇವರಿಗಿಲ್ಲ. ಠಕ್ಕ ಬಿಟ್ಟರೆ ಕೆಟ್ಟ ಅನ್ನುವ ಹಾಗೆ ಇವರನ್ನ ಬಿಟ್ಟರೆ ಮತ್ತೆ ಯಾವತ್ತು ಇವರನ್ನ ಹಿಡಿಯುವುದು? ಇವರಿಗೆ ಜಾಮೀನು ಕೊಡುವುದಕ್ಕೆ ಯಾರು ಬರುವುದಿಲ್ಲ. ಯಾವುದೇ ಒಂದು ಐಡೆಂಟಿಟಿ ಕಾರ್ಡ್‌ಇಲ್ಲ. ಇವರು ಇಂತಹವರು ಅನ್ನುವುದಕ್ಕೆ ಚುನಾವಣಾ ಗುರುತು ಪತ್ರ ಸಹ ಇಲ್ಲ. ಒಂದು ರೇಶನ್ ಕಾರ್ಡ್ ಇಲ್ಲ. ಈ ಮನುಷ್ಯ ಯಾರು ಅನ್ನುವುದಕ್ಕೆ ಯಾವುದೇ ಸರ್ಕಾರ ಮಾನ್ಯ ಮಾಡಿರುವಂತಹ ಆಧಾರಗಳು, ದಾಖಲೆಗಳು, ಇವರ ಬಳಿ ಇಲ್ಲ. ಒಬ್ಬ ನ್ಯಾಯಾಧೀಶನಾಗಿ ಕಾನೂನಿನ ಚೌಕಟ್ಟಿನಲ್ಲಿ ಕೆಲಸ ಮಾಡುವಂತಹ ನಾನು ಕರುಣೆಯೇ ಇಲ್ಲದಂತಹ ಈ ಕಾನೂನಿನಲ್ಲಿ ಇವರಿಗೆ ಯಾವ ರೀತಿಯಾಗಿ ಶಾಶ್ವತವಾದಂತಹ ಒಂದು ನ್ಯಾಯದಾನ ಮಾಡಬೇಕು ಅನ್ನುವುದರ ಬಗ್ಗೆ ಚಿಂತನೆ ಮಾಡಿದಾಗ ಮನಸ್ಸು ರೋಧಿಸುತ್ತದೆ. ಅನ್ನ ಬಟ್ಟೆ ಕೊಡಬಹುದು. ಆದರೆ ನ್ಯಾಯ ಒದಗಿಸಿಕೊಡುವುದು ಕಷ್ಟ. ನಮ್ಮ ಪೋಲೀಸ್‌ನವರು ತಮ್ಮ ಕರ್ತವ್ಯವನ್ನು ಮಾಡಿ ಕೇಸ್ ಹಾಕುವಾಗ ಇವರ ಬಗ್ಗೆ ಸ್ವಲ್ಪವಾದರೂ ಚಿಂತನೆ ಮಾಡಬೇಕು. ಇವರಿಗೋಸ್ಕರ ಯಾವುದೇ ಒಂದು ಕಾನೂ ಇಲ್ಲ. ಅನೇಕ SC. ST Attrocity Act ಕಾನೂನು ಇದೆ. ಇವತ್ತಿನ ದಿನ ಈ ಜನಗಳಲ್ಲಿ ಅನೇಕ ಮಂದಿ ST ಪಂಗಡಕ್ಕೆ ಬರುವಂತವರಿದ್ದಾರೆ. ಆದರೆ SC, ST Act ನಲ್ಲಿ ಬರುವಂತಹ ಲಾಭವನ್ನು ಇವರಿಗೆ ಗೊತ್ತುಪಡಿಸುವಂತಹ ಜನ ಎಲ್ಲಿದ್ದಾರೆ? ಅನೇಕ ಬಾರಿ ನನ್ನ ನ್ಯಾಯಾಲಯದಲ್ಲಿರುವಂತಹ ಅಂಕಿ-ಅಂಶಗಳನ್ನು ಅವಲೋಕಿಸಿ ನೋಡಿದಾಗ ವೇದ್ಯವಾಗುವಂತಹ ಒಂದು ದುಃಖದ ಸಂಗತಿ ಏನು ಅಂದರೆ ಈ ಆಕ್ಟ್‌ಏನಿದೆ, ದಿಸ್ ಈಜ್ ಮೋಸ್ಟ್ ಮಿಸ್‌ಯೂಸ್ಡ್ ಆಕ್ಟ್. ಇವತ್ತು ನಮ್ಮ ಸಮಾಜದ ಮುಂದಿನ ವರ್ಗದವರು ಅಂತ ಯಾರಿದ್ದಾರೆ, ಸಮಾಜದಲ್ಲಿ ಮುಂಚೂಣಿಯಲ್ಲಿ ಯಾರಿದ್ದಾರೆ ಅಂತವರ ಸಾಧನವಾಗಿದೆ ಈ ಕಾನೂನು. ಕೋರ್ಟಿಗೆ ಬರುವಂತಹ ಅನೇಕ ಜನಕ್ಕೆ ಅವರಿಗೆ ಇಷ್ಟೆಲ್ಲಾ ಸೌಲಭ್ಯಗಳಿಗೆ ಎಂದರೆ ಒಬ್ಬರಿಗೂ ಗೊತ್ತಿಲ್ಲ. ಈ ಕಾನೂನು ಮಾಡುವುದು ದೊಡ್ಡದಲ್ಲ, ಸೌಲಭ್ಯ ಕೊಡುವುದು ದೊಡ್ಡದಲ್ಲ, ಸರಕಾರ ಎಲ್ಲಾ ತರಹದ ಯೋಜನೆಗಳನ್ನು ಮಾಡುವುದು ದೊಡ್ಡದಲ್ಲ. ಮಾಡಿದ ಯೋಜನೆಗಳನ್ನು ಮುಟ್ಟಿಸುವಂತಹ ಜವಾಬ್ದಾರಿ ಸರಕಾರಕ್ಕೆ ಇರಬೇಕು. ಆದರೆ ಚುನಾಯಿತ ಪ್ರತಿನಿಧಿಗಳಾದಂತವರು, ಸರಕಾರದ ಕಾರ್ಯವನ್ನು ನಮ್ಮ ಮುಂಚೂಣಿಯಲ್ಲಿಟ್ಟುಕೊಂಡಿರುವಂತಹ ಅಧಿಕಾರಶಾಹಿ ವರ್ಗದವರು, ಅನೇಕ ಸಂಘಸಂಸ್ಥೆಗಳು ಈ ಬಗ್ಗೆ ತಮ್ಮದೇ ಆದಂತಹ ಗಮನವನ್ನು ಹರಿಸಿ ಈ ಜನಗಳಿಗೆ ಅದನ್ನು ಮುಟ್ಟಿಸಬೇಕಾಗುತ್ತದೆ.
ಇತ್ತೀಚೆಗೆ ನಮ್ಮ ನ್ಯಾಯಾಲಯಗಳಲ್ಲಿ ನಾವು ಕಾನೂನಿನ ಅರಿವು ಮತ್ತು ನೆರಳಿನ ಶಿಬಿರವನ್ನು ಮಾಡ್ತಾ ಇದ್ದೇವೆ. ಹಳ್ಳಿ ಹಳ್ಳಿಗೆ ಹೋಗಿ ಕಾನೂನಿನ ವಿಚಾರಗಳನ್ನು ಹಳ್ಳಿ ಜನಕ್ಕೆ ಹೇಳುತ್ತೇವೆ. ಒಂದಾನೊಂದು ಕಾಲದಲ್ಲಿ ನ್ಯಾಯಾಧೀಶರು ಎಲ್ಲಿಯೂ ಹೊರಗೆ ಬರುತ್ತಿರಲಿಲ್ಲ. ಇವತ್ತು ಆ ಸಂದರ್ಭ ಹೋಗಿದೆ. ನಾವಿನ್ನೂ ದಂತ ಗೋಪುರದಲ್ಲಿ ಕುಳಿತುಕೊಳ್ಳುವಂತಿಲ್ಲ. ಸಮಾಜದ ಎಲ್ಲಾ ವರ್ಗದವರ ಜೊತೆಗೆ ನೆಮ್ಮದಿಯಾದಂತಹ ಸಹ ಚಿಂತನೆಯನ್ನು ಸ್ಪಂದಿಸುವಂತಹ ವ್ಯಕ್ತಿಗಳು ನಾವಾಗಿದ್ದೇವೆ. ನಮಗೆ ಆ ಭುಜಬಲ ಪರಾಕ್ರಮವನ್ನು ನಮ್ಮ ವಕೀಲ ಮಿತ್ರರು ಕೊಡುತ್ತಾರೆ. ಅನೇಕ ಸಂಘ ಸಂಸ್ಥೆಗಳು ಕೊಡುತ್ತಿವೆ. ವಾರ್ತೆ ಮತ್ತು ಸಂಸ್ಕೃತಿ ಇಲಾಖೆಯವರು ಎಲ್ಲಾ ಕಡೆ ಸಹಾಯ ಮಾಡುತ್ತಿದ್ದಾರೆ. ಏಕೆಂದರೆ ಒಂದೇ ಕೈಯಿಂದ ಚಪ್ಪಾಳೆ ತಟ್ಟುವುದಕ್ಕೆ ಆಗುವುದಿಲ್ಲ. ಚಿಟಿಕೆ ಮಾತ್ರ ಹಾರಿಸಬಹುದು. ಚಿಟಿಕೆಯ ಶಬ್ದ ಚಪ್ಪಾಳೆಯ ಶಬ್ದಕ್ಕೆ ಸರಿಸಾಟಿ ಆಗಲಾರದು. ಆದ್ದರಿಂದ ಎಲ್ಲಾ ಕಡೆಗೂ ಈ ವಿಚಾರವನ್ನು ನಾವು ಹೇಳಿದ್ದೇವೆ. ಈ ನಮ್ಮಜನಾಂಗದವರು ಯಾರಿದ್ದಾರೆ, ಯಾರ್ಯಾರು ಈ ಜನಾಂಗದವರು ಅಂತ ಈ ಎರಡು ದಿವಸಗಳಲ್ಲಿ ಚಿಂತನೆಯಾಗಿದೆ. ಇವರಿಗೆ ಯಾವುದೇ ಆದಂತಹ ವಿಶಿಷ್ಟವಾದಂತಹ ಕಾನೂನನ್ನು ಮಾಡಲಿಕ್ಕೆ ಆಗುತ್ತದೆಯೇ, ಇರುವ ಕಾನೂನುಗಳನ್ನು ಅವರ ಸಬಲೀಕರಣಕ್ಕೋಸ್ಕರ ಉಪಯೋಗಿಸುವುದಕ್ಕೆ ಆಗುತ್ತಿದೆಯೇ ಎಂಬುದನ್ನು ಯೋಚಿಸಬೇಕು. ಏಕೆಂದರೆ ಒಂದು ಕಾನೂನು ಮಾಡುವುದಾದರೆ ಕೇವಲ ಒಂದು ಟೂ ಪರ್ಸೆಂಟ್ ಪೀಪಲ್‌ಗೆ ತ್ರೀ ಪರ್ಸೆಂಟ್‌ಆಫ್‌ದಿ ಎಂಟೈರ್ ಪೊಪ್ಯುಲೇಶನ್‌ಗೂ ಮಾಡುವುದಕ್ಕೆ ಆಗುವುದಿಲ್ಲ. ಇವತ್ತು ಹರಿಜನ ಗಿರಿಜನರ ಮೇಲೆ ದಬ್ಬಾಳಿಕೆ ಆಗುತ್ತಿದೆ ಅಂತ ಕೇಸುಗಳ ವೈಪರಿತ್ಯವನ್ನು ಕಂಡು ಸರಕಾರ ಅವರಿಗೋಸ್ಕರ ಒಂದು ಕಾನೂನನ್ನು ಮಾಡಿದೆ. ಯಾವುದೇ ಒಂದು ಯೋಜನೆಯನ್ನು ಮಾಡಬೇಕಾದರೆ ಒನ್ ಹ್ಯಾಸ್ ಟು ಗ್ಯಾದರ್ ಲೇಟರ್ ಸ್ಕ್ಯಾಟಿಸ್ಟಿಕ್ಸ್. ಜನ ಸೋತು ಹೋಗಿದ್ದಾರೆ. ನಿಮ್ಮ ಈ ವಿದೇದಿಯ ಭಾಷಣ ನಮಗೆ ಬೇಡ ನಮ್ಮ ಹೆಸರಿನಲ್ಲಿ ನೀವು ದುಡ್ಡು ಮಾಡಿಕೊಳ್ಳುತ್ತೀರಾ ನಮ್ಮನ್ನು ಮತ್ತೆ ಅದೇ ಸ್ಥಾನದಲ್ಲಿ ಇಟ್ಟು ನೀವು ಮಾತ್ರ ಮುಂದೆ ಬರುತ್ತೀರಾ ಎಂದು ಈ ಬಗ್ಗೆ ಒಂದು ನಿರುತ್ಸಾಹವನ್ನು ತಾಳಿದ್ದಾರೆ. ತಪ್ಪೇನಿಲ್ಲ.
ಇಲ್ಲಿ ಬಂದಿರುವಂತಹ ಅನೇಕ ಜನ, ಬಹುಶಃ ೯೦%, ಎಲ್ಲರೂ ಹೊಟ್ಟೆಬಟ್ಟೆಗೆ ಇದ್ದವರು, ಸಾಕಷ್ಟು ಇತಿಮಿತಿ ಇದ್ದವರು, ಪರ್ಮನೆಂಟ್ ಅಡ್ರಸ್ ಇಟ್ಟುಕೊಂಡವರು, ಯಾರೂ ನ್ಯಾಯಾಲಯಕ್ಕೆ ಬಾರದೇ ಇದ್ದವರು, ತಮ್ಮದೆ ಆದಂತಹ ಹಿತಚಿಂತನೆಗಳನ್ನು ರಕ್ಷಣೆ ಮಾಡಿಕೊಳ್ಳುವಂತಹ ಸ್ವಬುದ್ಧಿ ಇರುವರು. ಜನಗಳಿಗೆ ಇಂತಹ ಕಡೆ ಇಂತಹ ಜಾಗದಲ್ಲಿ ಇಂತಹ ಒಂದು ಕೆಲಸ ನಡೆಯುತ್ತದೆ ಅನ್ನುವ ತಿಳಿವಳಿಕೆ ಬಂದರೆ ಸಾಕಷ್ಟು ಜನ ಬರ್ತಾರೆ. ನಮ್ಮಲ್ಲಿ ಅನೇಕ ಜನ ಸೀನಿಯರ್ ಸಿಟಿಜೆನ್ಸ್ ಇದ್ದಾರೆ. ಆ ಸೀನಿಯರ್ ಸಿಟಿಜೆನ್ಸ್‌ಗಳಿಗೆ ಗೊತ್ತಿಲ್ಲ ತಮಗೆ ರೈಲ್ವೆನಲ್ಲಿ, ಬಸ್ಸಿನಲ್ಲಿ ಅರ್ಧ ಫೇರ್ ಬರುತ್ತೇ ಅಂತ. ಅನೇಕ ವಿಧವಾ ಪಿಂಚನಿದಾರರು ಇದ್ದಾರೆ. ಅವರಿಗೆ ಎಷ್ಟು ಪಿಂಚಣಿ ಕೊಡುತ್ತಾರೆ. ಗೊತ್ತಿಲ್ಲ. ಇಲ್ಲಿ ಏನಾಗಿದೆ ಅಂದರೆ ಸ್ವಾತಂತ್ರ ಹೋರಾಟಗಾರರು ಅಂತ ಒಂದು ಪಿಂಚಣಿ ಕೊಡುತ್ತಾರೆ ಎಂದು. ನೀವೇನಾದರೂ ಡಾಕ್ಯುಮೆಂಟ್ಸ್ ತೆಗೆದು ನೋಡಿದರೆ ಅದರಲ್ಲಿ ಪಿಂಚಣಿ ತಗೊಳ್ಳುತ್ತಿರುವಂತಹ ಅನೇಕ ಪಿಂಚಣಿದಾರರು ೧೯೪೭ ನೇ ಇಸ್ವಿಯ ನಂತರ ಹುಟ್ಟಿದವರೇ! ಯಾರ್ಯಾರು ರಿಟೈರ್ಡ್ ಆಗಿದ್ದಾರೆ ಅವರು ಪೆನ್‌ಶನ್ ತೆಗೆದುಕೊಳ್ಳುತ್ತಾರೆ, ಅದನ್ನು ತೆಗೆದುಕೊಳ್ಳಬೇಕಾದರೆ ಒಂದು ಸರ್ಟಿಫಿಕೆಟ್ ಕೊಡಬೇಕು – ನಾನು ಇನ್ನೂ ಸತ್ತಿಲ್ಲ ಬದುಕಿದೀನಿ ಅಂತ! ಅವನೇ ಹೋದರೂ ಅಲ್ಲಿ ಸರ್ಟಿಫಿಕೆಟ್ ಬೇಕು. ಯಾಕಿದು? ಅನೇಕ ಕಡೆ ಕಾನೂನು ಮಾಡುವಾಗ ಇಂತಹ ಅವ್ಯವಹಾರಗಳು ನಡಿದಿದ್ದಾವೆ ಅನ್ನುವುದಕ್ಕೋಸ್ಕರ ಕಾನೂನುಗಳನ್ನು ಮಾಡಿದ್ದಾರೆ. ಆದರೆ ಇವತ್ತು ಇಂತಹ ಕಾನೂನುಗಳನ್ನು ಮುರಿಯುವ ಜನವೇ ಜಾಸ್ತಿ ಹುಟ್ಟಿದ್ದಾರೆ. ನಾನು ಮೊನ್ನೆ ಜೈಲಿಗೆ ಹೋಗಿದ್ದೆ. ಪ್ರತಿ ಎರಡು ತಿಂಗಳಿಗೊಮ್ಮೆ ನಾವು ಜೈಲಿಗೆ ಭೇಟಿ ಕೊಡುತ್ತೇವೆ. ಅಲ್ಲಿ ಏನೆಲ್ಲಾ ಸೌಕರ್ಯಗಳು ಇದ್ದಾವೆ? ಯಾರಿಗೂ ಗೊತ್ತಿಲ್ಲ. ಗೊತ್ತಿದ್ದರೂ ಕೇಳುವ ಹಾಗಿಲ್ಲ! ಕೇಳಿದರೂ ಕೊಡುವುದಿಲ್ಲ. ಜೈಲಿನಲ್ಲಿರುವ ಅನೇಕ ಜನಗಳಿಗೆ ಇನ್ನೂ ಎಷ್ಟೋ ವಿಚಾರಗಳನ್ನು ತಿಳಿಸಬೇಕು. ನಾವು ಅಲ್ಲಿಗೆ ಹೋಗಿ ಬರುತ್ತೇವೆ. ಅವರಿಗೆ ಒಂದು ಮಾತನ್ನು ನಾನು ಹೇಳಿದೆ : ಹಣೆಯ ಮೇಲೆ ಪಟ್ಟಿಯನ್ನು ಹಚ್ಚಿಕೊಂಡಿರುವಂತಹ ನತದೃಷ್ಟ ಕೈದಿಗಳು ನೀವು, ಹಣೆಯ ಮೇಲೆ ಆರೋಪಿ ಅನ್ನುವ ಪಟ್ಟಿಯನ್ನು ಹಚ್ಚಿಕೊಂಡಿರುವ ದುರ್ದೈವಿಗಳು ನೀವು. ನಿಮಗಿಂತ ಅನೇಕ ಕ್ರಿಮಿನಲ್ಸ್‌ಗಳು ಜೈಲು ಹೊರಗಿದ್ದಾರೆ. ಆದರೆ ಕಾನೂನಿನ ಕೈ ಇದೆಯಲ್ಲ ಅದು ಉದ್ದವಾಗಿದೆ, ಲಂಬವಾಗಿದೆ. ರವಿ ಕಾಣದ್ದನ್ನು ಕವಿಕಂಡ ಅನ್ನುವ ಹಾಗೆ ನಾವು ನೀವು ಕಾಣದೆ ಇದ್ದುದನ್ನು ಕಾನೂನು ಕಾಣುತ್ತದೆ. ತುಂಬಿದ ಕೊಡ ತುಳುಕುವುದಿಲ್ಲ ಅಂದುಕೊಳ್ಳಬೇಡಿ. ನಿಮ್ಮ ಪಾಪ ಯಾವಾಗ ತುಂಬುತ್ತೊ ಆವಾಗ ಎಲ್ಲಾ ಬರುತ್ತೆ! ಏನೋ ಮಾಡಬಾರದ ಕೆಲಸ ಮಾಡಿದ್ದಾರೆ, ಎಲ್ಲೆಲ್ಲಿ ಮನೆ ಹಾಳು ಮಾಡಬಹುದು, ಅಲ್ಲೆಲ್ಲಾ ಮಾಡಿದ್ದಾರೆ. ಆದರೂ ಅವರು ಜೀವನದಲ್ಲಿ ಚೆನ್ನಾಗಿ ಇದ್ದಾರೆ. ಅವರು ಅಷ್ಟೆ ಅಲ್ಲ, ಹೆಂಡತಿ ಮಕ್ಕಳು ಚೆನ್ನಾಗಿದ್ದಾರೆ. ಯಾಕೆ ಸ್ವಾಮಿ? ಇದಕ್ಕೆ ಅನ್ನುವುದು ಪೂರ್ವಜನ್ಮದ ಕರ್ಮ ಅಂತ! ಬಹುಶಃ ಅವರು ಪೂರ್ವ ಜನ್ಮದಲ್ಲಿ ಪುಣ್ಯ ಜಾಸ್ತಿ ಮಾಡಿದ್ದಾರೆ ಅಂತ ಕಾಣಿಸುತ್ತೆ. ಈ ಜನ್ಮದ ಅಲ್ಪ ವ್ಯವಹಾರಕ್ಕೆ ಆ ಪೂರ್ವ ಜನ್ಮದ ಪುಣ್ಯ ಕಾಪಾಡುತ್ತದೆ. ಇನ್ನೂ ಒಂದೇ ಸಲ ಕಳವು ಮಾಡಿ ಸಿಕ್ಕನಲ್ಲ ಇವನಿಗೆ ಹಿಂದೆ ಒಂದು ಪೈಸೆ ಪುಣ್ಯ ಇಲ್ಲ. ಅದಕ್ಕೆ ಸಿಕ್ಕಿಬಿದ್ದ. ಅದಕ್ಕೆ ಕೃಷ್ಣ ಹೇಳಿದ. ನೀನು ನೂರೊಂದು ತಪ್ಪು ಎಂದು ಮಾಡಿ ಮುಗಿಸುತ್ತಿಯೋ ಅಂದೇ ನಿನಗೆ ಶಿರಚ್ಛೇದನ. ಹಾಗೆ ಇವರೆಲ್ಲ ಏನೋ ತಪ್ಪು ಮಾಡಿ ಉಳಿದಿದ್ದಾರೆ ನೋಡಿ. ಇವರೆಲ್ಲ ಶಿಶುಪಾಲನ ಸಂಬಂಧಿಕರು! ಇನ್ನೂ ಒಂದು ತಪ್ಪು ಮಾಡದೆ ಜೀವನದಲ್ಲಿ ಕಷ್ಟ ಅನುಭವಿಸುತ್ತಾರಲ್ಲ ಅವರು ಇವನ ಶಿಷ್ಯರಲ್ಲ, ಆ ಕೃಷ್ಣನ ಬಾಲ್ಯ ಸ್ನೇಹಿತನಾದಂತಹ ಕುಚೇಲನ ಸಂಬಂಧಿಕರು! ಕುಚೇಲ ಬೇರೆ ಕುಬೇರ ಬೇರೆ. ಒಂದೇ ಅಕ್ಷರದಲ್ಲಿ ಎಷ್ಟು ವಿಪರ್ಯಾಸ. ಆದ್ದರಿಂದ ಕುಚೇಲನಿಗೆ ಸಿಕ್ಕಂತಹ ಆ ಒಂದು ಆತ್ಮಾನಂದ, ಆ ಒಂದು ದೇವರ ಸೌಖ್ಯ ಏನಿದೆ ಅದು ಸಿಗಬೇಕಾದರೆ ಜೀವನದಲ್ಲಿ ನಂಬಿಕೆ ಹಿಡಿದುಕೊಳ್ಳಬೇಕಾಗುತ್ತದೆ. “ನಂಬಿದನು ಪ್ರಹ್ಲಾದ ನಂಬದಿದ್ದನು ತಂದೆ. ನಂಬಿಯೂ ನಂಬದಿರುವ ಇಬ್ಬಂದಿ ನೀನು ಕಂಬದೊನು ಬಿಂದೇನು ಮೋಕ್ಷ ಅವರಿಂದಾಯ್ತು. ಹಿರಣ್ಯನ ಸಿಂಬೊಳದ ನೊಣ ನೀನು ಮಂಕುತಿಮ್ಮ.” ಆ ಪ್ರಹ್ಲಾದ ಹರಿಯನ್ನ ನಂಬಿದ್ದ, ಹಿರಣ್ಯಕಶಿಪು ಅವನನ್ನು ನಂಬಲಿಲ್ಲ. ಇವನಿಗೆಷ್ಟು ಅಚಲವಾದ ನಂಬಿಕೆಯೋ ಅವನ ಅಸ್ತಿತ್ವದಲ್ಲಿ ಅಷ್ಟೇ ಅಚಲವಾದ ಅಪನಂಬಿಕೆ ಅವನ ಇರುವಿಕೆಯಲ್ಲಿ. ಎಂತಹ ಅಪ್ಪನಿಗೆ ಎಂತಹ ಮಗ! ನಂಬದಿದ್ದನು ತಂದೆ, ನಂಬಿದ್ದನು ಪ್ರಹ್ಲಾದ. ಅವರಿಬ್ಬರು ಜೀವನದಲ್ಲಿ ನಂಬಿದರು! ಒಬ್ಬರು ಇದೆ ಅಂತ ನಂಬಿದರು. ಇನ್ನೊಬ್ಬರು ಇಲ್ಲ ಅಂತ ನಂಬಿದರು. ನಂಬಿಯು ನಂಬದಿರುವ ಇಬ್ಬಂದಿ ನೀನು. ಇಲ್ಲಿ ಯಾರೊ ಒಬ್ಬ ಸ್ವಾಮಿಗಳು ಇದ್ದಾರೆ. ಒಂದು ಹೂ ಕೂಡಿ ಅಂದ್ರೆ ಚೂ ಅಂತ ಮಂತ್ರ ಹೇಳಿ ಬಂಗಾರದ ಉಂಗುರ ಕೊಡುತ್ತಾರೆ. ಅವ್ರು ಉಂಗುರ ಮಾಡಿದ್ದು ನೋಡುತ್ತೇವೆ. ಕಣ್ಣಿಗೆ ಕಾಣುತ್ತದೆ. ಆದರೂ ಏನ್ರಿ ಅಂದರೆ ‘ಏನ್ ನನ್ಮಗ ಮಾಡಿದ ಕಣ್ರಿ, ಏನ್ ಮಾಡಿದ ಗೊತ್ತಿಲ್ಲ’ ಅನ್ನುತ್ತೇವೆ. ನಮ್ಮೆದುರಿಗೆ ತೋರಿಸುತ್ತಾರೆ. ಒಂದು ಸಲ ಅಲ್ಲ. ಎರಡು ಸಲ ತೋರಿಸುತ್ತಾರೆ. ಹಿಂಗಂದ್ ಹಿಂಗ್ ಕೊಡುತ್ತಾರೆ. ನಾವು ಹಾಕಿಕೊಳ್ಳುತ್ತೇವೆ. ನೋಡುತ್ತೇವೆ. ಅವರ ಬಗ್ಗೆ ನಮ್ಮದೇ ಆದಂತಹ ಒಂದು ಪ್ರೀತಿಯನ್ನು ಒಲವನ್ನ ಭಕ್ತಿಯನ್ನು ತೋರಿಸುತ್ತೇವೆ. ಆದರೂ ಅಂತರಾಳದಲ್ಲಿ ಏನಿದು ಅಂತ ಗೊತ್ತಾಗುವುದಿಲ್ಲ. ಅದರಲ್ಲಿ ಯಾರೂ ಒಬ್ಬ ಹೇಳ್ತಾನೆ – ಇವತ್ತಿನ ದಿನದಲ್ಲಿ ಸಮಾಜದಾಗ ಬಾರಿ ಜನ ಹುಟ್ಟಿಕೊಂಡಾರ ಕಣಯ್ಯ. ಎಲ್ಲೆಲ್ಲಿಂದಲೋ ಏನೇನೂ ತರುತ್ತಾರಂತೆ. ಇದೆಲ್ಲ ಏನು ದೊಡ್ಡು. So ಇಂಥವರು ಒಂದು ಇಪ್ಪತ್ತು ಜನ ಆದರೆ ಯಾರನ್ನು ನಂಬುವುದು? ಹಾಗಾಗಿ ಯಾರಾದರೂ ಒಬ್ಬ ವ್ಯಕ್ತಿ ಒಳ್ಳೆಯವರು ಅಂದ ತಕ್ಷಣ ನಾವು ನಂಬುತ್ತೇವೆ. ಇನ್ನೊಂದು ನಾಲ್ಕು ಜನ ಕೆಟ್ಟವರು ಕಣಯ್ಯ ಅಂದ ತಕ್ಷಣ ಅವನ ಬಗ್ಗೆ ಅಪನಂಬಿಕೆ ಪಡುತ್ತೇವೆ. ಅದಕ್ಕೋಸ್ಕರ ಹೇಳುತ್ತೇನೆ – ನಂಬಿಯು ನಂಬಿದಿರುವ ಇಬ್ಬಂದಿ ನೀನು. ಇತ್ತ ನಂಬುವುದಕ್ಕೆ ಆಗುವುದಿಲ್ಲ. ನಂಬದೆ ಇರುವುದಕ್ಕೆ ಆಗುವುದಿಲ್ಲ. ಅದಕ್ಕೆ ನಂಬಿದವರಿಗೆ ಏನಾಯ್ತು. ನಂಬದೆ ಇದ್ದವರಿಗೆ ಏನಾಯ್ತು. ಕಂಬದೂನು ಬಿಂಬದೊನು ಮೋಕ್ಷ ಅವರಿಗಾಯ್ತು. ಆ ಹಿರಣ್ಯಕಶಿಪನಿಗೆ ಕಂಬದಿಂದ ಇದೇ ವಿಷ್ಣು ನರಸಿಂಹ ಅವತಾರವನ್ನು ತಾಳಿ ಅವನ ಹೊಟ್ಟೆಯನ್ನು ಬಗೆದು ಕರುಳನ್ನು ತೆಗೆದು ರಕ್ತವನ್ನು ಕುಡಿದು ಸಂಹಾರ ಮಾಡಿದ. ನಂಬದೆ ಇದ್ದುದಕ್ಕೆ ಅವನಿಗೆ ಮೋಕ್ಷ ಸಿಕ್ಕಿತು! ಇವನು ನಂಬಿದ್ದನಲ್ಲ, ಪ್ರಹ್ಲಾದ ಇವನಿಗೆ ಕಂಬದಿನು ಬಿಂಬದಿನು ಮೋಕ್ಷ ಅವರಿಗಾಯ್ತು. ಇವನಿಗೂ ಮೋಕ್ಷವಾಯ್ತು. ಆ ರೂಪವನ್ನು ನಾನು ನೋಡಲಾರೆ ಪ್ರಭು ನನಗೆ ಹೆದರಿಕೆಯಾಗುತ್ತದೆ ಅಂತ ಪ್ರಹ್ಲಾದ ಹೇಳಿದಾಗ ಅವನಿಗೆ ಕರುಣೆಯನ್ನು ತೋರಿಸಿ ನಿಜ ಸ್ವರೂಪವನ್ನು ತೋರಿಸುತ್ತಾನೆ. ನಮಗೆ ಕಂಬದೊನು ಬಿಂಬದೂನು ವೇಷ ಅವರಿಗಾಯಿತು. ನಮ್ಮ ಹಣೆಬರ ಕೇಳೀ- ಸಿಂಬಳದಿನೊಣ ನೀನು ಮಂಕುತಿಮ್ಮ. ಸಿಂಬಳಕ್ಕೆ ಅದು ಒಂದು ನೂಣ ಅದು ಬಿಟ್ಟರೆ ಸಾಯುವುದೂ ಇಲ್ಲ, ಮೇಲೂ ಬರುವುದಿಲ್ಲ, ಈ ತರಹದ ಜೀವನ ನಮ್ಮದು. ಲಕ್ಕಪ್ಪಗೌಡರು ಹೇಳಿದರು ಇವರ್ನ ತ್ರಿಶಂಕು ಅನ್ನುವುದಾ ಎಂದು. ಇವರನ್ನು ಯಾವ ಜಾತಿಗೆ ಸೇರಿಸೋದು? ಹಕ್ಕಿಪಿಕ್ಕಿ ಜನಾಂಗದವರೆಷ್ಟೇ ಅಲ್ಲ, ನಾವೂ ಹಕ್ಕಿಪಿಕ್ಕಿ ಜನಾಂಗಕ್ಕೆ ಸೇರಿಕೊಂಡು ಬಿಟ್ಟಿದ್ದೇವೆ. ನಾವೂ ಅತಂತ್ರು, ನಾವೂ ಇಬ್ಬಗೆಯ ನೀತಿಯಲ್ಲಿ ನಿಂತುಕೊಂಡಿರುವಂತವರು. ಇವತ್ತು ಸಮಾಜ ಯಾಕೆ ಅದೋಗತಿಗೆ ಹೋಗುತ್ತಾ ಇದೆ ಅನ್ನುವುದರ ಕಾರಣ ಹುಡುಕಬೇಕು. ಸಮಾಜದಲ್ಲಿ ಒಂದು ಮಟ್ಟಕ್ಕೆ ನಾವು ಬಂದಿದ್ದೇವೆ ಸರಿ. ನಮಗೆ ಈ ಜೀವನ ಬೇಡ, ಕಸದಲ್ಲಿ ನಿಂತಿರುವ ನಾಲ್ಕು ಜನ ಯಾರೂ ಸರಿಯಿಲ್ಲ ಅಂತ ಓಟು ಹಾಕದೇ ಇರುವ ಜನರೇ ಜಾಸ್ತಿಯಾಗಿದ್ದಾರೆ. ಶೇ.೪೦ ಓಟಾಯಿತು. ಅಂತ ಮೊನ್ನೆ ಒಬರು ಹೇಳಿದರು. ಅದಕ್ಕೆ ಇನ್ನೊಬ್ಬರು ಕಾಮೆಂಟ್ ಮಾಡಿದರು – ಯಾಕೆ ಹೀಗಾಗಿದೆ ಅಂದರೆ ಹಕ್ಕಿಪಿಕ್ಕಿ ಜನಾಂಗದವರಿಗೆ ಓಟು ಎಲ್ಲಿದೆ ಅಂತ. ಸಮಾಜದಲ್ಲಿ ತನ್ನದೇ ಆದಂತಹ ಪಾಪ್ಯುಲೇಶನ್ ಕ್ರಿಯೇಟ್ ಮಾಡಿಕೊಂಡಿರುವಂತಹ ಈ ಜನ ಓಟು ಹೇಗೆ ಹಾಕಬೇಕು? ಅವರಿಗೆ ಓಟರ್‌ರ್ಸ್‌ಲಿಸ್ಟ್‌ನಲ್ಲಿ ಎಲ್ಲಿದೆ ಮಾನ್ಯತೆ? ಸಿವಿಕ್ ರೈಟ್ಸ್‌ನ್ನು ಎಲ್ಲಿ ಕೊಡಲಾಗಿದೆ? ಸಮಾಜದಲ್ಲಿ ಇಂತಹ ನೂರಾರು ಜನಗಳ ಕೂಗನ್ನು, ಆರ್ತನಾದವನ್ನು ಅರ್ಥಮಾಡಿಕೊಳ್ಳಲು ಇರುವಂತಹ ಸ್ಥಿತಿಗೆ ನಾವು ಬಂದಿದ್ದೇವೆ.
ಇವತ್ತು ಓಟು ಹಾಕುವ ಜನವೇ ಕಮ್ಮಿ. ಅದರಲ್ಲಿ ಸರಿಯಾಗಿ ಓಟು ಆಗುವುದು ಇನ್ನೂ ಕಮ್ಮಿ. ಆ ಕಮ್ಮಿ ಮೆಜಾರಿಟಿಯಲ್ಲಿ ಇವರು ಮೆಜಾರಿಟಿ ಅಂದುಕೊಂಡು ಬಾಳಿದರೆ ಮೆಜಾರಿಟಿ ಜನ ಓಟು ಮಾಡದೆ ಕೂತಿದ್ದಾರಲ್ಲ ಅವರನ್ನು ಆಳುವ ಜನ ಯಾರು? ಹಾಗಾದರೆ ಇದನ್ನೆಲ್ಲಾ ಅರ್ಥ ಮಾಡಿಕೊಳ್ಳಬೇಕಾಗಿದೆ. ಅದಕ್ಕೋಸ್ಕರ ಇಂತಹ ಜನಾಂಗಗಳ ಬಗ್ಗೆ ಚಿಂತನೆ ಮಾಡುವಾಗ ಅವರಿಗೆ ಯಾವ ತರಹದ ಒಂದು ರಿಯಲೈಟೇಶನ್‌ನನ್ನು ಕೊಡಬೇಕಾಗುತ್ತದೆ. ಹಾಗಾದರೆ ಅವರನ್ನು ಹೇಗೆ ಮುಖ್ಯವಾಹಿನಿಗೆ ತರಬಹುದು? ಮುಖ್ಯವಾಹಿನಿ ಎಂಬುದು ಒಂದಿಲ್ಲ, ಅನೇಕ ವಾಹಿನಿಗಳಿವೆ. ಯಾವುದಾದರೊಂದು ವಾಹಿನಿ ತೆಗೆದುಕೊಂಡು ಬನ್ನಿ. ಎಲ್ಲಾ ನದಿಗಳು ಒಂದು ಗುರಿಯ ಸಾಗರವನ್ನು ಮುಟ್ಟುತ್ತವೆ. ಯಾವುದಾದರೊಂದು ನದಿಯನ್ನಾಗಿ ಮಾಡಿ, ಅವರು ಸಾಗರಕ್ಕೆ ಬರುತ್ತಾರೆ. ಅವರನ್ನು ನದಿಗೂ ತರುವುದಿಲ್ಲ, ಕೆರೆಗೂ ತರುವುದಿಲ್ಲ, ಹಳ್ಳಕ್ಕೂ ತರುವುದಿಲ್ಲ, ಗುಂಡಿಯೊಳಕ್ಕೆ ತುರುಕುವುದೇ ಆಗಿದೆಯಲ್ಲ ಜೀವನ?!
ಬಂಧುಗಳೇ ನಿಮಗೆ ಅನಿಸಬಹುದು, ಒಬ್ಬ ನ್ಯಾಯಾಧೀಶನಾಗಿ ರಾಜಕಾರಣಿಗಿಂತ ಹೆಚ್ಚು ಮಾತನಾಡುತ್ತಾರಲ್ಲ ಅಂತ. ಸಮಾಜದ ವಿವಿಧ ಅಂಗವನ್ನು ಹತ್ತಿರದಿಂದ ನೋಡಿದ್ದಕ್ಕೆ, ಕಳೆದ ಇಪ್ಪತ್ತು ವರ್ಷದಿಂದ ಒಬ್ಬ ಸಮಾಜ ಸೇವಕನಾಗಿ ನ್ಯಾಯದಾನದ ರೀತಿಯಲ್ಲಿ ನಮ್ಮದೇಯಾದಂತಹ ಸತ್‌ಪಾತ್ರವನ್ನು ಮಾಡುತ್ತಿದ್ದುದಕ್ಕೆ ಆ ಸಮಾಜದಲ್ಲೆ ಇರುವಂತಹ ನೊಂದ ಬೆಂದವರ ಆಕ್ರಂದನವನ್ನು ಪ್ರತಿದಿನ ಕೇಳಿ ಅದರ ಬಗ್ಗೆ ನಮ್ಮದೆಯಾದ ವ್ಯಾಖ್ಯಾನ ಮಾಡುವುದಕ್ಕೋ ಏನೋ? ಇದನ್ನೇನು ನನ್ನ ಜ್ಞಾನ ಅನ್ನಲೋ ಅಥವಾ ನನ್ನ ಪೂರ್ವಜನ್ಮದ ಸೌಭಾಗ್ಯ ಅನ್ನಲೋ ಅಥವಾ ಈ ಸಮಾಜದ ಎಲ್ಲಾ ಒಳ ಅರಿವನ್ನು ಅರ್ಥಮಾಡಿಕೊಳ್ಳುವಂತ ದೀನ ಸ್ಥಿತಿಗೆ ಬಂದಿದ್ದೇನೆ ಅಂತ ತಿಳಿದುಕೊಳ್ಳಲೋ ಅದರ ವಿಶ್ಲೇಷಣೆ ನಿಮಗೆ ಬಿಟ್ಟಿದ್ದು. ಆದರೆ ಸತ್ಯ ಮಾತ್ರ ಇಷ್ಟೇ – ಸಮಾಜದಲ್ಲಿ ಅಳುವ ಕಣ್ಣುಗಳು ಜಾಸ್ತಿ ಇದಾವೆ, ತೇವಗೊಂಡ ಕಣ್ಣುಗಳು ಜಾಸ್ತಿ ಇದಾವೆ, ರಿಕ್ತ ಹಸ್ತುಗಳು ಜಾಸ್ತಿ ಇದಾವೆ. ಬರಿಗೈ ಇದೆ ಕೆಲಸವಿಲ್ಲ. ಮೈಮನಸುಗಳಿಗೆ ಮುದ ಕೊಡುವಂತ ಯಾವುದೇ ಸಂಗತಿ ಸಮಾಜದಲ್ಲಿ ಬರುತ್ತಾ ಇಲ್ಲ. ಎಲ್ಲರೂ ತಮ್ಮ ಆ ಒಂದು ನೋಟವನ್ನು ಶೂನ್ಯ ಆಕಾಶದತ್ತ ನೆಡುವಂತಹ ಸ್ಥಿತಿಗೆ ಬಂದಿದ್ದಾರೆ. ಇವತ್ತಿನ ದಿವಸ ಎಲ್ಲಾ ಕಡೆ ಮಾತನಾಡುತ್ತಾರೆ – ರೈತರೇ, ನಾವು ಇದ್ದೇವೆ. ಆತ್ಮಹತ್ಯೆ ಮಾಡಿಕೊಳ್ಳಬೇಡಿ ಎಂದು. ಆದರೆ ಏನು ಮಾಡಿಕೊಳ್ಳಬಾರ್ದು. ಅವರು ಏನು ಇದ್ದಾರೆ? ಇವತ್ತೆಲ್ಲ ರೈತರಿಗೆ ಗಲಾಟೆ ಮಾಡುವುದಕ್ಕೆ ಅವಕಾಶ ಕೊಟ್ಟು ಇವರು ನಮ್ಮನ್ನೇ ಆತ್ಮಹತ್ಯೆ ಮಾಡುವ ಸ್ಥಿತಿಗೆ ತಂದರಲ್ಲ ಅಂತ ಬೆಂಗಳೂರಿನಲ್ಲಿ ರಾಜಕೀಯ ವ್ಯಕ್ತಿಗಳು ಬಡಿದುಕೊಳ್ಳುತ್ತಾರೆ. ಪಾಪ ಅವರೆದೇನು ತಪ್ಪು! ಅದು ಅವರ ವ್ಯವಹಾರ?! ಇವತ್ತು ಇಷ್ಟು ಜನರಲ್ಲಿ ಯಾರಲ್ಲ ಅಂತ ಹೇಳಿ ನೋಡೋಣ! ನನ್ನಿಂದ ಹಿಡಿದು ಸಂಬಳದಲ್ಲಿ ಸ್ವಲ್ಪವಾದರೂ ದುಡ್ಡನ್ನು ಇಟ್ಟಿರುತ್ತಾರೆ. ಎಲ್ಲರೂ ಪರ್ಸೆಂಟಿಗೆ ಕೊಡುವವರೇ. ಏನೋ ದೇವರು ನಮಗೆ ಬುದ್ಧಿ ಕೊಟ್ಟಿದ್ದಾನೆ. ಪರ್ಸೆಂಟ್ ಕಮ್ಮಿ ಆದರೂ ಪರವಾಗಿಲ್ಲ. ಒಂದು ಇಂದಿರಾ ವಿಕಾಸ ಪತ್ರನೋ, N.S. ನೋ ICSC ಬಾಂಡ್ ತಗೊಂಡು ಇಟ್ಟುಕೊಳ್ಳುವ ಬುದ್ಧಿ ನಮಗೆ ಇದ್ದರೆ ಯಾರೋ ಒಂದು ನಾಲ್ಕು ಪರ್ಸೆಂಟೇಜ್ ಜಾಸ್ತಿ ಕೊಡುತ್ತಾನೆ ಅಂತ ಗಂಡನಿಗೆ ಹೆಂಡ್ತಿ ಹೇಳ್ದೆ ಹೆಂಡ್ತಿಗೆ ಗಂಡ ಹೇಳ್ದೇ ಇಬ್ಬರೂ ಹಂಚಿಕೊಂಡು ಕೊಡಬಾರ್ದ ಕಷ್ಟ ಕೊಡೋ ಜನ ಸಮಾಜದಲ್ಲಿ ಎಷ್ಟೋ ಇದ್ದಾರೆ. ಇಂತವರು ಆಳುಗಳ ತೋಳುಗಳನ್ನು ತಮ್ಮದೇ ಬಂಡವಾಳ ಮಾಡಿಕೊಂಡು ದುಡಿಸಿಕೊಳ್ಳುತ್ತಾರೆ. ಯಾಕ್ರೀ ಬೈ ಬೇಕು? ಪಾಪ! ಅವರ ಜೀವನ! ಅದು ಸಮಾಜದಲ್ಲಿ ಒಬ್ಬರ್ನ ಒಬ್ಬರು ಈ ತರ ಎಕ್ಸ್‌ಪ್ಲಾಯಿ ಮಾಡಿಕೊಂಡೇ ಇರೋದು. ಒಬ್ಬರ ಅಜ್ಞಾನ ಇನ್ನೊಬ್ಬರ ಜ್ಞಾನ. ಯಾರಿಗೆ ಒಂದು ಪ್ರಮಾಣದಲ್ಲಿ ಒಂದಿಷ್ಟು ಜ್ಞಾನ ಜಾಸ್ತಿ ಇದೆ, ಅವರು ಅದನ್ನು ಉಪಯೋಗಿಸಿಕೊಂಡು ಇನ್ನೊಬ್ಬರ ಅಜ್ಞಾನವನ್ನು ದುರುಪಯೋಗಪಡಿಸಿಕೊಳ್ಳುತ್ತಾರೆ.
ಒಬ್ಬರ ಜ್ಞಾನ ಅಥವಾ ಅಜ್ಞಾನ ಇನ್ನೊಬ್ಬ ಬಂಡವಾಳ. ಆದರೆ ಏನೂ ಅರಿಯದ ಈ ಮುಗ್ಧ ಕಂದಮ್ಮಗಳಿದ್ದಾರಲ್ಲ ಇವರ ಬಗ್ಗೆ ಸ್ವಲ್ಪವಾದರೂ ಚಿಂತನೆ ಮಾಡಬೇಕು. ಸಮಾಜದ್ಲಿ ನಾವು ಏನು ದುಡಿಯುತ್ತೇವೆ, ಸಮಾಜದಲ್ಲಿ ನಮ್ಮದೇಯಾದಂತಹ ಸಭಲತೆ ಏನಿದೆ ಅದರಲ್ಲಿ ಸ್ವಲ್ಪವಾದರೂ ಇವರಿಗೋಸ್ಕರ ಕಾಣಿಕೆ ರೂಪದಲ್ಲಿ ಹಾಕೋಣ. ಎಲ್ಲವನ್ನು ಸರಕಾರದಿಂದ ನಿರೀಕ್ಷೆ ಮಾಡುವುದು ತಪ್ಪಾಗುತ್ತದೆ.
ಸಮಾಜದಲ್ಲಿ ವಿಧ ವಿಧವಾದ ಹಂತದಲ್ಲಿ ಕೆಲಸ ಮಾಡುವಂತಹ ನಮ್ಮಂತಹ ಜನಗಳಿಗೆ ಏನಾಗಿದೆ ಅಂದ್ರೆ ಅವರು ಏನೇ ಕೊಟ್ಟರೂ ಅದಕ್ಕೊಂದು ಪ್ರಚಾರಬೇಕಾಗಿದೆ. ಈ ಪ್ರಚಾರ ಇಲ್ಲದೆ ಯಾರೂ ಕೊಡುವುದಿಲ್ಲ. ಕರ್ಣ ಹೇಳಿದನಂತೆ – ಎಡಗೈಯಿಂದ ಬಲಗೈಗೆ ಬರುವ ವೇಳೆಗೆ ಮನಸು ಏನಾಗುತ್ತದೆಯೋ ಗೊತ್ತಿಲ್ಲ, ಅದಕ್ಕಾಗಿ ಎಡಗೈಯಿಂದ ದಾನ ಮಾಡುವುದು ಒಳ್ಳೆಯದು ಅಂದನಂತೆ. ಇದು ದಾನದ ಒಂದು ರೂಪ. ನಮ್ಮ ಜನ ಹಾಗಲ್ಲ, ಗುಡಿಗೆ ಒಂದು ಫ್ಯಾನ್ ಕೊಡುತ್ತಾ ಅದಕ್ಕೆ ನಾಲ್ಕು ರೆಕ್ಕೆಗಳಿದ್ದರೆ ಒಂದೊಂದು ರೆಕ್ಕೆಗೂ ಇವನದು, ಹೆಂಡ್ತಿಯದು ಅಪ್ಪನದು ಮಕ್ಕಳದು ಹೆಸರು ಬರೆಯಿಸಿ ಕೊಡುತ್ತಾರೆ. ಆ ರೆಕ್ಕೆ ತಿರುಗುತ್ತಿದ್ದಾಗ ಇವರ ಮನೆಯ ಜನವೇ ತಿರುಗುತ್ತಿರಬೇಕು. ಇನ್ನು ಗಡಿಯಾರ ಕೊಡುತ್ತಾರೆ. ಅದರ ಮುಳ್ಳೇ ಕಾಣುವುದಿಲ್ಲ. ಇವರ ಸಂಸಾರದ ಹೆಸರು ಹಾಕಿಸಿ ಬಿಡುತ್ತಾರೆ; ಆಂಡ್ ಸನ್ಸ್‌ಅಂತ. ಗಡಿಯಾರ ನೋಡುವವನು ಸಣ್ಣ ಮುಳ್ಳು ಎಲ್ಲಿ, ದೊಡ್ಡ ಮುಳ್ಳು ಎಲ್ಲಿ ಎಂದು ತಿಣುಕಾಡಬೇಕಾಗುತ್ತದೆ. ಇವರೇನು ದಾನ ಹೆಸರಿಗೆ ಕೊಡುತ್ತಾರೋ, ದಾನ ಅಂತ ಕೊಡುತ್ತಾರೋ ನಾ ಕಾಣೆ. ಎಲ್ಲರಿಗೂ ಈ ಮನ್ನಣೆ ದಾಹ ಬೇಕಾಗಿದೆ. ಈ ಮನ್ನಣೆ ದಾಹಕ್ಕೋಸ್ಕರ ಇವತ್ತಿನ ಸಮಾಜ ಹಾಳಾಗುತ್ತಿದೆ. ಅನ್ನದಾತುರಕ್ಕಿಂತ ಚಿನ್ನದಾತುರ ತೀಕ್ಷ್ಣ. ಮನ್ನಣೆದಾಹ ಎಲ್ಲಕ್ಕಿಂತ ತೀಕ್ಷ್ಣತಮ ತಿನ್ನುವುದಾತ್ಮವನೆ ಮಂಕುತಿಮ್ಮ. ಮೊದಲು ಹಕ್ಕಿಪಿಕ್ಕಿ ಜನಾಂಗದವರನ್ನೇ ಹೋಗಿ ಕೇಳಿ ಏನು ಬೇಕಾಗಿದೆ ನಿಮಗೆ ಏನು ಬೇಕು ಅಂದ್ರೆ ಅನ್ನ ಬೇಕು ಅಂತಾರೆ. ಹೊಟ್ಟೆಗೆ ಹಿಟ್ಟಿಲ್ಲ ಸ್ವಾಮಿ ನಾವು ಏನು ಮಾಡೋಣ ಅಂತಾರೆ. ಒಂದು ಸಲ ಅವರ ಹೊಟ್ಟೆಗೆ ಎರಡೊಪ್ಪತ್ತು ಊಟಕ್ಕೆ ಸರಿ ಮಾಡಿ ನೋಡೋಣ.
ಈ ಮನ್ನಣೆ ದಾಹ ನೋಡಿ, ನಾನು ಪ್ರಸಿಡೆಂಟ್ ನನಗೆ ಗೌರವ ಕೊಡಬೇಕು. ನಾನು ಮಿನಿಷ್ಟ್ರು ನನಗೆ ಗೌರವ ಕೊಡಬೇಕು. ನಾನು ಜಡ್ಜ್ ನನಗೆ ಗೌರವ ಕೊಡಬೇಕು. ಸಮಾಜದಲ್ಲಿ ನನ್ನ ಹೆಸರು ಮುಂಚೂಣಿ ಸ್ಥಾನದಲ್ಲಿ ಇರಬೇಕು, ಎಲ್ಲರೂ ನನ್ನ ಮಾತು ಕೇಳಬೇಕು, ನನಗೆ ಗಣ್ಯತನದ ಆಹ್ವಾನ ಬರಬೇಕು ಅನ್ನುವುದು ಇದೆಯಲ್ಲ, ಸಮಾಜದಲ್ಲಿ ನನ್ನನ್ನು ನೋಡಬೇಡ ಅನ್ನುವುದು ಇದೆಯಲ್ಲ ಇದಕ್ಕೇ ಅನ್ನುತ್ತಾರೆ ಮನ್ನಣೆ ದಾಹ ಅಂತ. ಪಾಪ ಈ ಜನಗಳಿಗೆ ಮನ್ನಣೆ ದಾಹ ಇಲ್ಲ. ಇದಕ್ಕೋಕರವಾದರೂ ಬೆಳೆಸಿಕೊಳ್ಳ ಬೇಕಾಗುತ್ತದೆ. ಮನ್ನಣೆ ದಾಹಿ ಎಲ್ಲಕ್ಕಿಂತ ತೀಕ್ಷ್ಣತಮ ತಿನ್ನುವುದಾತ್ಮವನೆ ಮಂಕುತಿಮ್ಮ. ಸ್ವಲ್ಪ ಆತ್ಮದ ಚಿಂತನೆಯನ್ನು ಮಾಡಿದರೆ ಇದು ಗೊತ್ತಾಗುತ್ತದೆ. ಅದಕ್ಕೋಸ್ಕರ ಬಂಧುಗಳೇ, ನಿಮ್ಮಲ್ಲಿ ನಾನು ಕಳಕಳಿಯಿಂದ ಕೇಳಿಕೊಳ್ಳುವುದು ಇಷ್ಟು ಮಾತ್ರ ಯಾವ ಒಂದು ಸಂಕುಚಿತವಾದ, ಯಾರಿಗೂ ಕಾಣದೆ ಹೋದ, ಭೂಗರ್ಭದಲ್ಲಿ ಅಡಗಿ ಹೋದ ಈ ಕುಟುಂಬಗಳಿವೆ, ಅದರ ಬಗ್ಗೆ ನಾವು ಇವತ್ತು ಚಿಂತನೆ ಮಾಡಿದ್ದೇವೆ. ಅವರ ಬಗ್ಗೆ ಸ್ವಲ್ಪ ನಾವು ಲಹರಿಯನ್ನು ಹರಿಸೋಣ. ಅವರ ಬಗ್ಗೆ ನಮ್ಮದೇ ಆದಂತಹ ಕಾಣಿಕೆಯನ್ನು ಕೊಡೋಣ. ಇಲ್ಲಿ ಏನು ನಿರ್ಣಯಗಳನ್ನು ಕೊಟ್ಟಿದ್ದಾರೆ, ಆ ನಿರ್ಣಯದಲ್ಲಿ ಒಂದು ನಿರ್ಣಯ ಒಂದು ಕಾನೂನನ್ನು ಕೂಡ ಮಾಡಬೇಕು ಅಂತ ಇದೆ. ಕಾನೂನಿನ ಚೌಕಟ್ಟಿನ ನಿರ್ಣಯವನ್ನು ಸಾಫಲ್ಯಗೊಳಿಸಬೇಕಾದರೆ ಈ ಜನಗಳು ಎಷ್ಟಿದ್ದಾರೆ. ಅಂತ ಸಂಖ್ಯೆ ಬೇಕಾಗುತ್ತದೆ. ಏಕೆಂದರೆ ಆ ಸಂಖ್ಯೆಯ ಆಧಾರದ ಮೇಲೆ ಆ ಆಂದೋಲನದ ಕೂಗಿನಲ್ಲಿ ಬಲ ಎಷ್ಟಿದೆ ಅಂತ ಗೊತ್ತಾಗುತ್ತದೆ. ಆದ್ದರಿಂದ ನಮ್ಮ ಈ ಎಲ್ಲಾ ನಿರ್ಣಯಗಳು ಅವರಿಗೆ ಮುಟ್ಟಲಿ. ಅವರಿಗೆ ತಮ್ಮ ಜೀವನದ ಬಗ್ಗೆ ಕಳಕಳಿಯಿಂದ ಚಿಂತನೆ ಮಾಡುವಂತಹ ಕೈಗಳು, ಮನಸ್ಸುಗಳು ಇವೆ ಅನ್ನುವ ಈ ನಮ್ಮ ಕೂಗು ಕೇಳಿಸಲಿ ಅದರಿಂದ ಹುದುಗಿ ಹೋದಂತಹ, ಅಡಗಿ ಹೋದಂತಹ ಅವರ ಆತ್ಮೋದ್ಧಾರದ ದೀಪವನ್ನು ಸ್ವಲ್ಪವಾದರೂ ಹಚ್ಚಿಕೊಳ್ಳಲಿ. ಆ ಬಗ್ಗೆ ನಮ್ಮೆಲ್ಲರ ಪ್ರಾಮಾಣಿಕ ಪ್ರಯತ್ನ ಆಗಲಿ ಅಂತ ಹೇಳುತ್ತ ನಿಮ್ಮ ಜೊತೆಗೆ ನನ್ನದು ಒಂದು ಕೈ ಇದೆ, ಎಲ್ಲರ ಕೈಗಳು ಸೇರಿದರೆ, ನಮ್ಮ ಬಾಹು ಬಂಧನವಾದರೆ ಯಾರನ್ನಾದರೂ ಎತ್ತಬಹುದು ಅಂತ ಹೇಳುತ್ತಾ, ಈ ಒಂದು ಸಮಾರಂಭಕ್ಕೆ ನನ್ನ ಕರೆದು ನಾಲ್ಕು ಮಾತನ್ನು ನಿಮ್ಮ ಜೊತೆಗೆ ಚಿಂತನೆ ಮಾಡುವುದಕ್ಕೆ ಅವಕಾಶಕೊಟ್ಟಂತಹ ಎಲ್ಲಾ ಮಹೋದಯ ಬಂಧುಗಳಿಗೆ ನಮಸ್ಕರಿಸಿ ನನ್ನ ಮಾತುಗಳನ್ನು ಮುಗಿಸುತ್ತೇನೆ.
ಲಿಪ್ಯಂತರ : ಚಂದ್ರಪ್ಪ ಸೊಬಟಿ
* * *
ಅಲೆಮಾರಿಗಳ ಸ್ಥಿತಿಗತಿ: ಸಂವಾದ ಗೋಷ್ಠಿ: ಮುಖ್ಯ ಅತಿಥಿ ಭಾಷಣ
ಮೂರನೇ ದೇಸಿ ಸಮ್ಮೇಳನದ ಸರ್ವಾಧ್ಯಕ್ಷರೂ ಹಿರಿಯ ಜಾನಪದ ತಜ್ಞರೂ ಆಗಿರುವಂತಹ ಪ್ರೊ. ಬಿ.ಎ. ವಿವೇಕ ರೈ ಅವರೇ, ಈ ಸಂವಾದ ಗೋಷ್ಠಿಯ ಒಂದು ಉತ್ತಮವಾದಂತಹ ಪ್ರವೇಶವನ್ನು ತಮ್ಮ ಉಪನ್ಯಾಸದ ಮೂಲಕ ನೀಡಿದಂತಹ ಡಾ. ಚಕ್ಕೆರೆ ಶಿವಶಂಕರವರೆ, ಹಾಗೂ ಸಂವಾದದಲ್ಲಿ ಭಾಗವಹಿಸಿದ ಎಲ್ಲ ವಿದ್ವಾಂಸರೆ, ಬಹುಸಂಸ್ಕೃತಿ ಪ್ರಿಯರೆ, ನಿಜಕ್ಕೂ ಈ ಸಂವಾದ ಗೋಷ್ಠಿ ಎರಡು ದಿನಗಳಿಂದ ನಡೆದಂತಹ ಅಲೆಮಾರಿಯನ್ನು ಕುರಿತಂತಹ ಎಲ್ಲ ಚರ್ಚೆಗಳಿಗೆ ಒಂದು ಶಿಖರ ಪ್ರಾಯವಾಗಿ ಮೂಡಿಬಂದಿದೆ ಎನಿಸುತ್ತದೆ. ಸಾಕಷ್ಟು ಚರ್ಚೆಗಳಾಗಿವೆ. ಆರಂಭದಲ್ಲಿಯೇ ಉತ್ತಮವಾದ ಪ್ರವೇಶ ಹೇಗೆ ಸ್ಥಿರ ಸಮುದಾಯ ಅಲೆಮಾರಿ ಸಮುದಾಯವನ್ನು ಶೋಷಣೆಯನ್ನು ಮಾಡ್ತಾ ಇರೋದು ಮತ್ತು ಅವರನ್ನು ಬಳಸಿ ಬಿಸಾಡುತ್ತಿರುವ ಹಿನ್ನೆಲೆಯಲ್ಲಿ ಉತ್ತಮ ವಾದಂತಹ ಪ್ರವೇಶವನ್ನು ಅವರು ನೀಡಿದ್ದಾರೆ. ಅದರಂತೆ ಗೋಷ್ಠಿಯ ಅಧ್ಯಕ್ಷರಾದಂತಹ ಹಿ.ಚಿ. ಬೋರಲಿಂಗಯ್ಯ ಅವರು ಕೂಡಾ ಮುಂದಿನ ಯೋಜನೆಗಳನ್ನು ಕುರಿತು ಸಾಕಷ್ಟು ಒಂದು ವ್ಯವಹಾರಿಕವಾದ ಸಲಹೆಗಳನ್ನು ಕೂಡಾ ನೀಡಿದ್ದಾರೆ. ನಾನು ಕೂಡಾ ಎರಡು ದಿನದಿಂದ ಕುಳಿತು ಎಲ್ಲಾ ಗೋಷ್ಠಿಗಳನ್ನೆಲ್ಲಾ ಕೇಳುತ್ತಾ ಬಂದಿದ್ದೇನೆ. ಆ ದೃಷ್ಟಿಯಿಂದ ಬಹಳ ಉತ್ತಮವಾದಂತಹ ರೀತಿಯಲ್ಲಿ ಈ ಗೋಷ್ಠಿ ನಡೆದಿದೆ ಅಂತ ಅನಿಸುತ್ತಿದೆ.
ಕಾ.ಉ.ಜಾ ನಿನ್ನೆ ಇದರ ಬಗ್ಗೆ ಸಾಕಷ್ಟು ಚರ್ಚೆ ಆಯಿತು. ಖಾಸಗೀಕರಣ, ಉದಾರೀ ಕರಣ, ಜಾಗತೀಕರಣ ಹಿನ್ನೆಲೆಯಲ್ಲಿ ನಾವು ಈಗ ಅನೇಕ ಆತಂಕಗಳನ್ನು ಎದುರಿಸುತ್ತಿರುವಂತಹ ಸಂದರ್ಭದಲ್ಲಿ ಹಂಪಿಯ ವಿಶ್ವವಿದ್ಯಾಲಯದ ಮಾನ್ಯ ಕುಲಪತಿಗಳಾದ ಡಾ. ಎಚ್.ಜೆ.ಲಕ್ಕಪ್ಪಗೌಡರು ಇಂತಹ ಒಂದು ವಿಷಯವನ್ನು ಚರ್ಚೆಗೆ ಒಳಪಡಿಸಿರುವುದರಿಂದ ನಿಜವಾಗಿ ಒಂದು ಆತಂಕವನ್ನು ಎದುರಿಸಲಿಕ್ಕ ಸರಿಯಾದಂತಹ ಸಜ್ಜನ್ನು ಮಾಡುವಂತಹ ಹಿನ್ನಲೆಯಲ್ಲಿ ಆರಂಭವನ್ನು ಮಾಡಿದ್ದಾರೆಂದು ಅನಿಸುತ್ತಿದೆ. ಈ ದೃಷ್ಟಿಯಿಂದ ನಾವು ಜಾಗತೀಕರಣಕ್ಕೆ ಭಯಗೊಳ್ಳುವಂತಹ ಕಾರಣವಿಲ್ಲ ಅಂತ ಹೇಳಿದರೆ ಬಹುತೇಕ ಆ ಒಂದು ಹಿನ್ನೆಲೆಯಲ್ಲಿ ಅಂತಹ ಒಂದು ಆತ್ಮ ಸ್ಥೈರ್ಯವನ್ನು ಇಟ್ಟುಕೊಂಡೇ ಎಂದೆನಿಸುತ್ತದೆ ಅಂತಹ ಒಂದು ಮಾತನ್ನು ಅವರು ಆಡಿದ್ದಾರೆ. ಜಾಗತೀಕರಣವಾಗಲಿ, ಉದಾರೀಕರಣವಾಗಲಿ, ಗ್ಯಾಟ್‌ಒಪ್ಪಂದ ಇದರ ಬಗೆಗೆಲ್ಲಾ ಪ್ರಶ್ನೆ ಬಂತು. ಅವುಗಳನ್ನೆಲ್ಲ ನಾವೀಗ ತಡೆಯಲಿಕ್ಕೆ ಸಾಧ್ಯವಿಲ್ಲ ಎನ್ನುವುದು ಗೊತ್ತಾಗಿದೆ. ಸಾಧ್ಯವಿಲ್ಲ ಎನ್ನುವಾಗ ಮುಂದೆ ನಮ್ಮ ಎದುರಿಗಿರುವುದು ಅವುಗಳನ್ನು ಹೇಗೆ ಎದುರಿಸಬೇಕು ಎನ್ನುವಂತಹದ್ದು. ಎದುರಿಸುವಾಗ ಈಗ ನಮ್ಮ ವಸಾಹತುಶಾಹಿಯ ಹಿನ್ನೆಲೆಯಲ್ಲಿ ನಮ್ಮೆಲ್ಲಾ ವಿದ್ಯಾಭ್ಯಾಸ ಪದ್ಧತಿಯಲ್ಲಿ ಆದಂತಹ ಅನಾಹುತಗಳು ಒಂದು ಸಮಗ್ರ ಅಧ್ಯಯನ ಸ್ವರೂಪ ಇರುವಂತಹದ್ದು ಒಡೆದು ಒಡೆದು ವಿಭಾಗಗಳಾಗಿ ಬಿಟ್ಟು ನಾವೀಗ ಎಲ್ಲಾ ಆ ರೀತಿ ಅಧ್ಯಯನ ಮಾಡುತ್ತಿರುವುದನ್ನು ಮತ್ತೆ ಈಗ ನಮ್ಮ ದೇಸೀ ಹಿನ್ನೆಲೆಯಲ್ಲಿ ದೇಸೀ ಜ್ಞಾನ ಪರಂಪರೆಯ ಹಿನ್ನೆಲೆಯಲ್ಲಿ ಬೇರೆ ರೀತಿಯಲ್ಲಿ ನಾವು ಅಧ್ಯಯನ ಮಾಡಿ ನಮ್ಮ ಸಮಗ್ರ ಜೀವನವನ್ನು ಮತ್ತೆ ರೂಪಿಸಿಕೊಳ್ಳುವಂತೆ ನಾವು ಆಲೋಚನೆ ಮಾಡಬೇಕಿದೆ. ಆ ಹಿನ್ನೆಲೆಯಲ್ಲಿ ಎಲ್ಲ ನಮ್ಮ ಅಧ್ಯಯನ ಶಿಸ್ತುಗಳಲ್ಲಿ ಕೂಡಾ ಪಾಶ್ಚಾತ್ಯ ಮಾದರಿಯ ಸಿದ್ಧಾಂತಗಳನ್ನು ತಿರಸ್ಕರಿಸಿ ಮತ್ತೆ ದೇಸೀಯ ಸಿದ್ಧಾಂತಗಳನ್ನು ಕಂಡುಕೊಳ್ಳುವಂತಹ ನೆಲೆಯಲ್ಲಿಯೂ ಕೂಡಾ ಎಲ್ಲ ಅಧ್ಯಯನ ಶಾಖೆಗಳು ಒಂದು ಅರ್ಥದಲ್ಲಿ ಪ್ರವೃತ್ತವಾಗಿವೆ. ಈ ಹಿನ್ನೆಲೆಯಲ್ಲಿ ನಮಗೆ ಬೇಕಾಗಿರುವುದು ಏನೆಂದರೆ ನಿಜವಾಗಿಯೂ ನಮ್ಮ ಮೂಲ ಸಂಸ್ಕೃತಿಗಳೇನು? ನಮ್ಮ ಸಿದ್ಧಾಂತಗಳು ಎಲ್ಲಿಂದ ಹೊರಡಬೇಕು ಅಂದಾಗ ಬುಡಕಟ್ಟು ಸಂಸ್ಕೃತಿಗಳ ಮೂಲಕ ಈ ಅಲೆಮಾರಿ ಸಂಸ್ಕೃತಿಗಳ ಅಧ್ಯಯನ ಈ ಎಲ್ಲವುಗಳ ಮೂಲಕವಾಗಿ ನಾವು ಅವನ್ನು ಕಂಡುಕೊಳ್ಳಬೇಕಿದೆ. ಹಾಗೆ ಕಂಡುಕೊಂಡು ನಮ್ಮ ಸಿದ್ಧಾಂತಗಳನ್ನು ನಾವು ಮಾಡಿಕೊಂಡು ನಮ್ಮ ಜೀವನವನ್ನು, ಭವಿಷ್ಯವನ್ನು ಒಟ್ಟು ಸಮುದಾಯದ ಭವಿಷ್ಯವನ್ನು ನಾವು ನಿರೂಪಿಸಿಕೊಂಡಾಗ ಸರಿಯಾಗಿ ಈ ಎಲ್ಲಾ ಕರಣಗಳಿಗೂ ಕೂಡಾ ಸಡ್ಡು ಹೊಡೆದು ನಿಲ್ಲಲಿಕ್ಕೆ ಸಾಧ್ಯವಾಗುತ್ತದೆಯೇನೋ ಅನಿಸುವುದು. ಆ ದೃಷ್ಟಿಯಲ್ಲಿ ಕೆಲವು ವರ್ಷಗಳಿಂದ ಬುಡಕಟ್ಟು ಸಂಸ್ಕೃತಿ ಅಧ್ಯಯನವನ್ನು ಈಗಾಗಲೇ ಕನ್ನಡ ವಿಶ್ವವಿದ್ಯಾಲಯವು ಕೈಗೊಂಡಿದೆ. ಆ ಒಂದು ಹಿನ್ನೆಲೆಯಲ್ಲಿ ಅದಕ್ಕೆ ಪೂರಕವಾಗಿರುವಂತಹ ಅಷ್ಟೇ ಮಹತ್ವದ್ದು ಮತ್ತು ಅದಕ್ಕಿಂತಲೂ ಮಹತ್ವವನ್ನು ಪಡೆಯುವಂತಹ ಈ ಅಲೆಮಾರಿ ಸಂಸ್ಕೃತಿಗಳ ಅಧ್ಯಯನ ಏನಿದೆ. ಅದು ಬಹಳ ಮಹತ್ವವನ್ನು ಪಡೆದು ಕೊಳ್ಳುತ್ತಿದೆ. ಈಗ ಅಧ್ಯಯನ ಆಗಿದೆ ಅಂತಾ ನಾನು ಹೇಳುತ್ತಿಲ್ಲ. ಅಧ್ಯಯನ ಪ್ರಾರಂಭವಾಗಲಿಕ್ಕೆ ಈ ಒಂದು ಸಮ್ಮೇಳನ ಉತ್ತಮವಾದಂತಹ ನಾಂದಿಯನ್ನು ಹಾಡಿದೆ ಅಂತಾ ನಾನು ಹೇಳ್ತಾ ಇದ್ದೇನೆ.
ಅಲೆಮಾರಿಗಳು ಯಾರು ಎಂಬುದರ ಬಗ್ಗೆ ನಿನ್ನೆ ಮೊನ್ನೆಯಿಂದಲೂ ಚರ್ಚೆ ನಡೀತು. ಮೊದಲು ಅದನ್ನು ಅವರು ನೊಮಾಡ್ಸ್ ಮತ್ತೆ ಪಶುಪಾಲಕರು ಇಂತಹದ್ದೆಲ್ಲಾ ಚರ್ಚೆ ನಡೀತು. ನಿನ್ನೆ ಮಾತಾಡುತ್ತಾ ಆಕ್ರಮಣಶೀಲರು ಅದರ ಮೇಲೆ ಕಲಾವಿದರು ಇತರರು ಅನ್ನುವಂತಹ ಚರ್ಚೆಯನ್ನೆಲ್ಲಾ ಮಾಡಿದರು. ಬಹುತೇಕ ನಾವೀಗ ಅಲೆಮಾರಿಗಳು ಏಕೆ ನಾನೀಗ ಮತ್ತೆ ಈ ಪ್ರಶ್ನೆಗಳನ್ನು ಎತ್ತುತ್ತಿದ್ದೇನೆಂದರೆ, ನಿಜವಾಗಿಯೂ ಅವರ ಅಧ್ಯಯನವನ್ನು ಮಾಡಿ ಅಲೆಮಾರಿಗಳಲ್ಲಿರುವಂತಹ ಜ್ಞಾನ ಪರಂಪರೆ ಯಾವ ರೀತಿಯದ್ದು? ಅವರಲ್ಲಿರುವಂತಹ ಉತ್ತಮ ಗುಣಗಳು ಏನು? ಯಾವುದನ್ನು ನಾವು ಸ್ಥಿರ ಸಮುದಾಯ ಕಳಕೊಂಡಿದೆ. ಮತ್ತೆ ಅದನ್ನು ನಾವು ಪಡೆಯಲಿಕ್ಕೆ ಆಗತ್ತಾ ಇದೆಯೇ? ಇದನ್ನು ಕೂಡಾ ನಾವು ಆಲೋಚನೆ ಮಾಡಬೇಕಿದೆ.
ಅಲೆಮಾರಿಗಳ ಶೋಷಣೆ ಮಾಡುತ್ತಾ ಇರೋದನ್ನು ಕೂಡಾ ಚಕ್ಕೆರೆ ಶಿವಶಂಕರ್ ಅವರು ಅದನ್ನು ಎತ್ತಿ ತೋರಿಸಿದ್ದಾರೆ. ಈ ಹಿನ್ನೆಲೆಯಲ್ಲಿ ನಾವು ನೋಡಬೇಕಾದರೆ, ಅಲೆಮಾರಿಗಳಲ್ಲಿರುವಂತಹ ಉತ್ತಮ ಗುಣಗಳು ಏನೇನು? ಅವುಗಳ ಅಧ್ಯಯನದ ಸ್ವರೂಫ ಯಾವ ರೀತಿ ಇರಬೇಕು ಅಂತಾ ನಾವು ಹೇಳಬಹುದೇ ಹೊರತಾಗಿ ಆಳವಾದಂತಹ ಅಧ್ಯಯನ ಇನ್ನು ಮೇಲೆ ಪ್ರಾರಂಭವಾಗುತ್ತದೆ. ಆದ್ದರಿಂದ ನೆಲೆ ನಿಲ್ಲದೆ ಕಾಡಿನಿಂದ ಕಾಡಿಗೆ ಆಹಾರವನ್ನೇ ಮುಖ್ಯವಾಗಿ ಹುಡುಕಿಕೊಂಡು ಹೋಗುವಂತ ಬೇಟೆ ವೃತ್ತಿಯನ್ನು ನಾವು ನೋಡ್ತಾ ಇದ್ದೇವೆ. ಆಮೇಲೆ ಪಶುಪಾಲನೆಯನ್ನು ಮಾಡ್ತಾ ಒಂದು ಬಯಲಿನಿಂದ ಮತ್ತೊಂದು ಬಯಲಿಗೆ ಹೋಗುತ್ತಾ ಮಧ್ಯ ನೀರಿನ ತೊಂದರೆಯಾದಾಗ ಊರಿನ ಕಡೆಗೆ ಬರುವಂತಹ ಅಲೆಮಾರಿಗಳನ್ನು ನಾವು ನೋಡಿದ್ದೇವೆ. ಆಮೇಲೆ ಬೇಟೆಯನ್ನು, ಪಶುಪಾಲನೆ ಯನ್ನು ಮಾಡುತ್ತಲೇ ಮತ್ತೆ ಇತರ ಕಲೆಗಳನ್ನು ಕೂಡಾ ರೂಢಿಸಿಕೊಂಡು ಊರಿನ ಹೊರಗೆ ಟೆಂಟ್‌ಗಳನ್ನು ಹಾಕಿಕೊಂಡು ಮತ್ತೆ ಕೆಲವು ಕಾಲ ತಮ್ಮ ಕಲೆಯ ಪ್ರದರ್ಶನದಿಂದ ಹೊಟ್ಟೆ ತುಂಬಿಕೊಳ್ಳುವುದನ್ನು ನಾವು ನೋಡ್ತಾ ಇದ್ದೀವಿ. ಅದಲ್ಲದೆ ಸ್ಥಿರ ಸಮುದಾಯ ವಾಗಿದ್ದು ಕೆಲವು ವರ್ಷಗಳಲ್ಲಿ ಒಂದೆರಡು ತಿಂಗಳು ಮಾತ್ರ ಬೇರೆ ಬೇರೆ ರೀತಿಯ ಕಾರಣಗಳಿಂದ ಸುತ್ತುತ್ತಿರುವ ಅಲೆಮಾರಿಗಳನ್ನು ನಾವು ನೋಡ್ತಾ ಇದ್ದೇವೆ. ಇಂತಹ ಪ್ರತಿಯೊಂದು ಅಲೆಮಾರಿಗಳ ಜೀವನ ಸ್ವರೂಪ ಏನಿದೆ ಅವುಗಳನ್ನೆಲ್ಲಾ ನಾವು ಸರಿಯಾಗಿ ಅಧ್ಯಯನ ಮಾಡಿದಾಗ ಮಾತ್ರ ನಾವು ಅವರಿಗೆ ಮುಂದೆ ಮಾಡುವಂತಹ ಯೋಜನೆಗಳು ಯಾವ ರೀತಿಯಲ್ಲಿ ಸಾಧ್ಯ ಅಂತಾ ಯೋಚನೆ ಮಾಡಲಿಕ್ಕೆ ಸಾಧ್ಯವಾಗುತ್ತದೆ. ಎರಡು ಅಂಶಗಳನ್ನಿಲ್ಲಿ ಗುರುತಿಸಬಹುದು. ಒಂದು ಈಗಾಗಲೇ ಕೊಡ ಮಾಡಿದ ಸರ್ಕಾದರ ಯೋಜನೆಗಳು ಏಕೆ ಫಲಪ್ರದವಾಗಲಿಲ್ಲ? ಇನ್ನೊಂದು ಫಲಪ್ರದವಾಗಬೇಕಾದರೆ ಅಲೆಮಾರಿಗಳನ್ನು ಸರಿಯಾಗಿ ಅಧ್ಯಯನ ಮಾಡಿ ಎಂತಹ ಯೋಜನೆಗಳನ್ನು ರೂಪಿಸಿದರೆ ಒಳ್ಳೆಯದು ಎಂದು. ಆ ದೃಷ್ಟಿಯಿಂದ ನೋಡಿದಾಗ ಅಲೆಮಾರಿಗಳ ಸ್ವರೂಪ ಯಾವ ರೀತಿ ಅಂತಾ ನಾವು ನೋಡಬೇಕಾಗುತ್ತದೆ.
ಕಾಡು ನಾಡು ಎರಡು ಸಂಬಂಧವನ್ನು ಇಟ್ಟುಕೊಂಡ ಬೇರೆ ಬೇರೆ ರೀತಿಯ ಅಲೆಮಾರಿ ಜನಾಂಗದವರಿದ್ದಾರೆ. ಕೆಲವರು ಊರ ಹೊರಗೆ ಇರುವಂತಹವರು. ಬೇಟೆಯನ್ನು ಪಶುಪಾಲನೆಯನ್ನು ಮಾಡುವವರಿದ್ದಾರೆ. ಭಿನ್ನ ರೀತಿಯ ಕಲಾ ಕೌಶಲ್ಯವನ್ನು ತೋರಿಸುವವರು ಇದ್ದಾರೆ. ಬೇಟೆಯ ಜೊತೆಗೆ ವ್ಯಾಪಾರವನ್ನು ಮಾಡುತ್ತಿರುವ ಜನಾಂಗದವರಿದ್ದಾರೆ. ಲಂಬಾಣಿಗಳು ವ್ಯಾಪಾರ ಪರವೃತ್ತಿಯಲ್ಲಿ ತಮ್ಮನ್ನು ತೊಡಗಿಸಿಕೊಂಡವರಾಗಿದ್ದಾರೆ. ಬಹುತೇಕ ಇವರನ್ನು ಅಲೆಮಾರಿ ಎಂದು ಕರೆಯಬೇಕು ಎನ್ನುವುದರಲ್ಲಿ ನನಗನ್ನೂ ಸಂಶಯವಿದೆ.
ಅವರ ಜೊತೆಗೆನೇ ಅಲೆಮಾರಿಗಳು, ಅರೆ ಅಲೆಮಾರಿಗಳಾಗಿ ಸ್ಥಿರ ಸಮುದಾಯವನ್ನು ಹೊಂದಿರುವಂತವರು ಆಮೇಲೆ ಸ್ಥಿರ ಸಮುದಾಯದವರು ಅಲೆಮಾರಿಗಳಾಗಿ ಮತ್ತೆ ಅರೆ ಅಲೆಮಾರಿಗಳಾಗುವಂತಹ ಸಂದರ್ಭ ಬರುತ್ತಿವೆ. ಈ ಎರಡೂ ಹಿನ್ನೆಲೆಯಲ್ಲಿ ವಾಸ್ತವ ಮತ್ತು ವೈರುಧ್ಯ ಈ ಹಿನ್ನೆಲಯಲ್ಲಿ ಇವತ್ತಿನ ಚರ್ಚೆ ಸಾಕಷ್ಟು ಚರ್ಚೆಯಾಗಿದೆ ಅಂತಾ ನನಗೆ ಅನಿಸುತ್ತಿದೆ.
ಅಲೆಮಾರಿಗಳ ಜೀವನದಿಂದ ಸ್ಥಿರ ಸಮುದಾಯ ಅದು ಕೂಡಾ ಈ ಒಂದು ಜಾಗತೀಕರಣದ ವಿಶ್ವಗ್ರಾಮದ ಪರಿಕಲ್ಪನೆಯ ಹಿನ್ನೆಲೆಯಲ್ಲಿ ತಿಳಿಯಬೇಕಾದಂತಹ ವಿಷಯದಲ್ಲಿ ಈ ಸರಕು ಸಂಸ್ಕೃತಿಯ ವಿರುದ್ಧದಲ್ಲಿ ಅವರ ನಿಲುವನ್ನು ನೋಡಬೇಕಾಗುತ್ತದೆ. ಕಡಿಮೆ ಸಾಮಾನು, ಕಡಿಮೆ ಬೆಲೆ, ಕಡಿಮೆ ತೂಕದ ತೀರಾ ಅನಿವಾರ್ಯವಾದ ವಸ್ತುಗಳನ್ನು ಮಾತ್ರ ಅವರು ಬಳಸುತ್ತಿರುವುದನ್ನು ನೋಡಿದರೆ ಬಹುತೇಕ ಆ ಒಂದು ಸ್ಥಿರ ಸಮುದಾಯದ ಸಂಸ್ಕೃತಿಯನ್ನು ಕೊಳ್ಳೆಬಾಕ ಸಂಸ್ಕೃತಿಯನ್ನು ಸರಕು ಸಂಸ್ಕೃತಿ ಎಂದು ನಾವು ಕರೆಯುತ್ತೇವೆ. ಬಹುತೇಕ ಅಂತಹ ದುರಾಶೆ ಸ್ವಾರ್ಥ ಅಥವಾ ಹೇಳಿದ್ದೆಲ್ಲಾ ಸ್ವಿಸ್ ಬ್ಯಾಂಕಲ್ಲಿ ಎರಡು ಮೂರು ತಲೆಮಾರಿಗೆ ಆಗುವಷ್ಟು ಹಣವನ್ನು ಸಂಗ್ರಹ ಮಾಡುವಂತಹದ್ದನ್ನು ಬಿಟ್ಟು ಅವರಲ್ಲಿರುವಂತಹ ಅತೀ ಅನಿವಾರ್ಯವಾದುದನ್ನು ಮಾತ್ರ ಬಳಸುವ ಅವರ ಪ್ರವೃತ್ತಿ ಸ್ಥಿರ ಸಮುದಾಯದವರಿಗೂ ಆದರ್ಶವಾಗಬೇಕೆಂದು ನನಗನಿಸುತ್ತಿದೆ. ಆದ್ದರಿಂದ ಅವರಲ್ಲಿ ಯಾರೋ ಬೇಟೆ ಆಡಿರಲಿ ಅವರು ಅದನ್ನು ತಂದ ಮೇಲೆ ಹಂಚಿ ತಿನ್ನುವಂತಹ ಸ್ವಭಾವವೇನಿದೆಯಲ್ಲಾ ಈ ಹಂಚಿ ತಿನ್ನುವಂತಹ ಸ್ವಭಾವ ಮತ್ತು ನಾಯಕತ್ವವನ್ನು ಸಂಪೂರ್ಣವಾಗಿ ಒಪ್ಪಿಕೊಳ್ಳುವಂತಹ ಆ ಒಂದು ನಿಷ್ಠೆ, ಸರಳತೆ, ಪ್ರಾಮಾಣಿಕತೆ, ಮುಗ್ಧತೆ ಮತ್ತು ಮಾನವ ಮಾನವರ ನಡುವಿರುವ ಸಂಬಂಧ ಈ ಎಲ್ಲಾ ಗುಣಗಳಾಗಿವೆ. ಈಗ ಅವರು ಊರಿಗೆ ಬಂದಾಗ ಊರ ಹೊರಗೆ ಇರುತ್ತಾರೆ. ಊರಿನ ಜನರು ಅವರನ್ನು ನಂಬೋದಿಲ್ಲ ವಿಶ್ವಾಸ ಇಟ್ಟುಕೊಳ್ಳೊದೆಲ್ಲಿ ಎಂಬ ಮಾತು ಕೇಳಿಬರುತ್ತಿದೆ. ಅದು ಬೇರೆ ವಿಚಾರವಾಗುತ್ತದೆ. ಆದರೆ ಗುಂಪಿನ ಒಳಗೆ ನೋಡಿದಾಗ ಅವರಲ್ಲಿರುವಂತಹ ನಿಷ್ಟೆ ಎನ್ನುವಂತಹದ್ದು ಬಹುತೇಕ ನಾಯಕ ನಿಷ್ಟೆ. ನಾಳೆ ಏನಾದರೂ ನಾವು ಯೋಜನೆಗಳನ್ನು ಹಮ್ಮಿಕೊಂಡಾಗ ಅದರ ಒಳಗಿನ ನಾಯಕ ಹುಟ್ಟಿರಬೇಕು ಎನ್ನುವ ಮಾತು ಬಂತು. ಅವರಲ್ಲಿರುವ ನಾಯಕ ಗುಣ ಅವರಲ್ಲಿ ಯೋಜನೆಗಳ ಬಗ್ಗೆ ತಿಳುವಳಿಕೆಯನ್ನು ಮೂಡಿಸಲಿಕ್ಕೆ ಹೆಚ್ಚು ಸಾಧ್ಯವಾಗಬಹುದು. ಗುಂಪಿನ ನಿಷ್ಟೆ ಎನ್ನುವಂತಹದ್ದು ಆದರ್ಶವಾಗಿರುವುದನ್ನು ನಾವು ಕಾಣುತ್ತಾ ಇದ್ದೀವಿ. ಜೊತೆಗೆ ಕೌಟುಂಬಿಕ ಬಿಗಿ ಸ್ವರೂಪ ನಾವೀಗ ಆಧುನಿಕ ಸಂದರ್ಭದಲ್ಲಿ ಸ್ಥಿರ ಸಮೂಹದಲ್ಲಿ ಯಾವ ರೀತಿ ಆಗುತ್ತಿದೆ. ನಮ್ಮಲ್ಲಿ ಅಲೆಮಾರಿಗಳು ಸ್ಥಿರ ಸಮುದಾಯದ ಸಂದರ್ಭದಲ್ಲಿ ಅಲೆಮಾರಿಗಳಾಗಿದ್ದಾರೆ. ಅವರು ಹೆಂಡತಿ ಮಕ್ಕಳನ್ನು ಎಲ್ಲೊ ಬಿಟ್ಟು ಹೋಗಿ ಅವರು ಎಲ್ಲೋ ಇರೋದನ್ನು ನಾವು ನೋಡ್ತಾ ಇದ್ದೀವಿ. ಆದರೆ ಅಲೆಮಾರಿಗಳ ಜೀವನ ಹೇಗಿದೆ, ಎಂಥಾ ಕಷ್ಟ ಎದುರಾಗಲಿ ಹೆಣ್ಣು ಇವರ ಜೊತೆ ಸೇರಿಕೊಳ್ಳುತ್ತಾರೆ. ಅಲೆಮಾರಿಗಳಲ್ಲಿ ಗಂಡ, ಹೆಂಡತಿ ಮಕ್ಕಳು ಒಟ್ಟಿಗೆ ಇರೋದನ್ನು ನೋಡ್ತಾ ಇದ್ದೀವಿ. ಈ ಕೌಟುಂಬಿಕ ಅಂತ ಹೇಳೋದು ಬಹುತೇಕ ಅಲೆಮಾರಿಗಳಲ್ಲಿ ಧೈರ್ಯವನ್ನು ಆತ್ಮವಿಶ್ವಾಸವನ್ನು ತುಂಬಲಿಕ್ಕೆ ಕಾರಣವಾಗಿದೆ. ಇಲ್ಲಿ ಎಲ್ಲ ವಿಷಯದ ಬಗ್ಗೆ ಮಾತನಾಡಿದ್ದಾರೆ. ಇಲ್ಲಿ ನನಗೆ ಮಾತನಾಡಲಿಕ್ಕೆ ಉಳಿದಿರುವ ವಿಷಯವೆಂದರೆ, ಹೆಣ್ಣಿನ ಬಗ್ಗೆ, ಸ್ತ್ರೀವಾದದ ಬಗ್ಗೆ ಮಾತನಾಡುವ ಅವಕಾಶ ಉಳಿದಿದೆ ಎಂದು ನಾನು ತಿಳಿದಿದ್ದೆ. ಕಾರಣ ಏನು ಅಂದರೆ ಇಂತಹ ಒಂದು ಕೌಟುಂಬಿಕ ಬಿಗಿಯಲ್ಲಿ ಮನೆಯ ಶುದ್ಧತೆಯ ಬಗ್ಗೆ ಇದ್ದಿರಬಹುದಾದ ಗೋತ್ರದ ಕಲ್ಪನೆಯಲ್ಲಿರಬಹುದು. ಏನೆ ಇದ್ದಿದ್ದರೂ ಕೂಡಾ ಇಲ್ಲಿ ಕೊಡುವಂತಹ ಹೆಣ್ಣಿಗಿರುವಂತಹ ಸ್ವಾತಂತ್ರ್ಯ ಒಳಗೆಯೇ ಹೊರತು ಹೆಣ್ಣಿಗೆ ಸಮಾಜದ ಬಿಗಿ ಇದೆಲ್ಲ ಹೆಣ್ಣಿನ ಬಗ್ಗೆ ಇರುವ ಪೂಜ್ಯಭಾವನೆಯನ್ನು ನಾವು ನೋಡಿದಾಗ, ಬಹುತೇಕ ಅವರಲ್ಲಿರುವಂತಹ ಆತ್ಮವಿಶ್ವಾಸಕ್ಕೆ ಧೈರ್ಯಕ್ಕೆ ಇವತ್ತಿಗೆ ನಾಳೆ ಏನು ಅಂತಾ ನೋಡಿಕೊಳ್ಳೋದಕ್ಕೆ ಬಹುತೇಕ ಅವಳು ಗಂಡಸಿಗೆ ಹೆಗಲಿಗೆ ಹೆಗಲು ಕೊಟ್ಟು ಮುಂದೆ ನಡೆಸಿಕೊಂಡು ಹೋಗಿರುವುದು ಕಾರಣ ಅಂತ ನನಗೆ ಅನಿಸುತ್ತಿದೆ. ಈ ದೃಷ್ಟಿಯಿಂದ ನೋಡಿದಾಗ, ಸ್ತ್ರೀವಾದದ ಈ ಹತ್ತು-ಇಪ್ಪತ್ತು ವರ್ಷಗಳಿಂದ ನೋಡಿದಾಗ ನಮ್ಮ ಭಾರತೀಯ ಕರ್ನಾಟಕದ ಹಿನ್ನೆಲೆಯಲ್ಲಿ ನಾವೆಲ್ಲಾ ವಿಚಾರ ಮಾಡುತ್ತಿರುವುದೆಂದರೆ ಪಾಶ್ಚಾತ್ಯ ಸ್ತ್ರೀವಾದವನ್ನು ಇಟ್ಟುಕೊಂಡು ನಮ್ಮಲ್ಲಿ ಕೂಡಾ ಮಾದರಿಗಳನ್ನು ಹುಡುಕುವಂತಹದ್ದು. ಅವರಲ್ಲಿ ಅನಾವಶ್ಯಕವಿದ್ದಲ್ಲಿ ಕೂಡಾ ಸ್ತ್ರೀ ಸಮಾನತೆ, ಸ್ತ್ರೀ ಶೋಷಣೆ ವಿರುದ್ಧ ಮಾಡುವಂತಹದ್ದು ಎಂದುಕೊಂಡಿದ್ದೇವೆ. ಬಹುತೇಕ ಅದು ಎಷ್ಟರಮಟ್ಟಿಗೆ ಆಯ್ದು ಎಂದರೆ ಸ್ತ್ರೀವಾದಿಗಳು ಎಂದರೆ ಪುರುಷ ಎನ್ನುವಷ್ಟರಮಟ್ಟಿಗೆ ಅದು ಮುಂದುವರೆದು ಹೋಯಿತು. ಆದರೆ ನಿಜವಾಗಿ ಹೇಳೋದಾದರೆ ಇದನ್ನು ಚಕ್ಕೆರೆ ಶಿವಶಂಕರ್ ಅವರು ಪ್ರಸ್ತಾಪ ಮಾಡಿದರು. ಮನುಸ್ಮೃತಿ ಯಾವ ರೀತಿಯಲ್ಲಿ ಹೆಣ್ಣನ್ನು ಕೀಳಾಗಿ ಕಾಣುವಂತಹದ್ದನ್ನು. ಆಗಲಿ, ಶಿಷ್ಟ ಸಾಹಿತ್ಯದ ಕೃತಿಗಳನ್ನು ನಾವು ನೋಡಿದಾಗಲೂ ಕೂಡಾ ಹೆಣ್ಣಿನ ಅಂಗಾಂಗ ಸೌಂದರ್ಯದ ವರ್ಣನೆಯ ಹೊರತಾಗಿ ಅವಳ ವ್ಯಕ್ತಿತ್ವ ಮತ್ತು ಅಸ್ಥಿತ್ವದ ಶಕ್ತಿಯನ್ನು ಗುರುತಿಸುವ ಕಾರ್ಯ ಕಂಡುಬರೋಲ್ಲ. ಹಾಗಿರಬೇಕಾದರೆ ಇಲ್ಲಿ ನಿಜವಾದ ಸ್ತ್ರೀಯ ಶಕ್ತಿಯನ್ನು ನಾವೇನಾದ್ರು ಪಾಶ್ಚಾತ್ಯ ಜಗತ್ತಿಗೂ ಕೂಡಾ ಮಾದರಿಯನ್ನು ಕೊಡುವುದಾದರೆ ಬುಡಕಟ್ಟು ಅದಕ್ಕಿಂತ ಹೆಚ್ಚಾಗ ಅಲೆಮಾರಿ ಜನಾಂಗದಿಂದ ನಾವು ಕೊಡುವದಕ್ಕೆ ಸಾಧ್ಯವಿದೆ. ಅಲ್ಲಿ ಅವಳು ಎಷ್ಟರ ಮಟ್ಟಿಗೆ ಶಕ್ತಿಶಾಲಿ ಅಂತಂದ್ರೆ ಅವಳು ಹೆರಿಗೆ ಆಗಿ ಆಮೇಲೆ ತನ್ನ ಬಾಣಂತನವನ್ನು ತಾನೇ ಮಾಡಿಕೊಂಡು ಮತ್ತೆ ಮರುದಿನ ಮತ್ತೊಂದು ಕಡೆಗೆ ಹೋಗಲಿಕ್ಕೆ ತಯಾರಾಗಿರುತ್ತಾಳೆ. ಅಷ್ಟರಮಟ್ಟಿಗಿನ ಶಕ್ತಿಯನ್ನು ಆತ್ಮಸ್ಥೈರ್ಯವನ್ನು ಪಡೆದುಕೊಂಡಿರುವಂತಹ ಹೆಣ್ಣನ್ನು ಅಲೆಮಾರಿಗಳಲ್ಲಿ ನಾವು ಕಾಣುತ್ತೇವೆ. ಇನ್ನು ಕೆಲವು ಸಮುದಾಯಗಳಲ್ಲಿ ಒಬ್ಬಳು ಬಿಜೋಕ್ತಿ ಇದ್ದುಕೊಂಡು ಅವಳು ಆ ಸಮುದಾಯದ ಪಂಗಡದಲ್ಲಿರುವ ಹೆರಿಗೆಯನ್ನು ಮಾಡಿಸುವುದನ್ನು ನಾವು ನೋಡುತ್ತೇವೆ. ಅವಳು ಆರ್ಥಿಕ ವಾದಂತಹ ಸ್ವಾವಲಂಬನೆ ಇರುವುದು ಕಂಡು ಬರುತ್ತದೆ. ಈ ಗಂಡು ಬೇಟೆಗೆ ಹೋದರೆ ಹೆಣ್ಣು ವ್ಯಾಪಾರಕ್ಕಾಗಿ ಬೇರೆ ಬೇರೆ ಹಳ್ಳಿ ಹಳ್ಳಿ ತಿರುಗುತ್ತಿದ್ದಾಳೆ ಅಥವಾ ಕೊರವಂಜಿಯ ರೀತಿಯಲ್ಲಿ ಹಾಡನ್ನು ಹೇಳುವುದಾಗಲೀ ಅಥವಾ ಹಚ್ಚೆಯನ್ನು ಹಾಕೋದಾಗಲಿ, ಆ ರೀತಿಯಲ್ಲಿ ತನ್ನ ಆರ್ಥಿಕ ಉತ್ಪಾದನೆಯನ್ನು ಮಾಡ್ತಿರೋದನ್ನು ನಾವು ನೋಡ್ತಾ ಇದ್ದೇವೆ. ಈ ರೀತಿಯಾಗಿ ಮಾಡುತ್ತಿರುವುದನ್ನು ನೋಡಿದಾಗ ಆರ್ಥಿಕವಾಗಿ ಸ್ವಾವಲಂಬನೆ ಎನ್ನುವುದು ತನ್ನಿಂದ ತಾನೆ ಸಹಜವಾಗಿ ಬರುತ್ತಿದೆ. ನಾನು ಏಕೆ ಅಲೆಮಾರಿ ಸಂದರ್ಭದಲ್ಲಿ ಈ ಮಾತನ್ನು ಹೇಳುತ್ತಿರುವೆನೆಂದರೆ, ಸಹಜವಾಗಿಯೇ ಜೀವನದಲ್ಲಿ ಗಂಡು ಹೆಣ್ಣಿನ ಜೊತೆಗಿನ ಸಂಬಂಧ ಬೆಳೆದು ನಂತರ ಒಂದು ಸಹಜವಾಗಿರುವಂತಹ ಸ್ವಾತಂತ್ರ್ಯದ ಕಲ್ಪನೆಯನ್ನು ತಂದುಕೊಂಡಿರುವುದನ್ನು ನಾವು ನೋಡುತ್ತಿದ್ದೇವೆ. ಆದ್ದರಿಂದ ಸಮಾನತೆ ಎನ್ನುವುದನ್ನು ನಾವೀಗ ಕೃತಕವಾಗಿ ಪಡೆಯುವಂತಹದರಲ್ಲಿ ಸಹಜವಾಗಿ ಹೇಗೆ ಬೆಳೆದಿದೆ ಎನುವಂತಹದ್ದನ್ನು ಬಹುತೇಕ ಈ ಅಲೆಮಾರಿ ಜನಾಂಗಗಳಲ್ಲಿ ಗುರುತಿಸಲಿಕ್ಕೆ ಸಾಧ್ಯವಾಗುತ್ತದೆ. ಶೋಷಣೆ ಆಗಿದ್ದಿದ್ರೆ ಶ್ರೀಮತಿ ಲೀಲಾ ಅವರು ಕೆಲವು ಶೋಷಣೆಯ ಬಗ್ಗೆ ಹೇಳಿದರು. ಅದು ಬೇರೆ, ಸಮಾಜದಲ್ಲಿ ಅದು ಸ್ಥಿರ ಸಮುದಾಯದವರಿಂದ ಆಗುತ್ತಿರುವ ಶೋಷಣೆಯೇ ಹೊರತು ಆ ಜನಾಂಗದಲ್ಲಿ ಆಗುತ್ತಿರುವ ಶೋಷಣೆ ಅಲ್ಲ. ಸಾಮಾಜಿಕ ಬಿಗಿಯನ್ನು ಅವರು ಇಟ್ಟುಕೊಂಡಿರುವುದನ್ನು ನೋಡುತ್ತೇವೆ. ಅವರಲ್ಲಿರುವಂತಹ ನ್ಯಾಯ ವ್ಯವಸ್ಥೆ ಇವತ್ತಿಗೂ ಕೂಡಾ ನಮಗೆ ಆದರ್ಶವಾಗಬೇಕು ಅನ್ನುವಂತಹದ್ದು. ಈ ಬುಡಕಟ್ಟಿನ ನ್ಯಾಯ ವ್ಯವಸ್ಥೆಯಾಗಲಿ, ಸಾಮಾಜಿಕ ಬಿಗಿ ಬಂಧನಗಳಾಗಲಿ ಅಲೆಮಾರಿಗಳ ಆರೋಗ್ಯ, ದೇಹದಾಡ್ಯತೆ ಇವೆಲ್ಲ ಉಳಿದು ಬರಲಿಕ್ಕೆ ಅವರಿಗೊಂದು ಆತ್ಮವಿಶ್ವಾಸವನ್ನು ಕೊಡಲಿಕ್ಕೆ ಸಾಧ್ಯವಾಗಿದೆ ಅಂತಾ ನನಗೆ ಅನಿಸುತ್ತಿದೆ. ಅವರ ಜೊತೆಗೆ ಈ ಕಾಯಕ ನಿಷ್ಠೆ ಕಾಯಕ ತತ್ವಸಂಗ್ರಹ ತತ್ವ ಇವೆಲ್ಲವನ್ನೂ ಸಹ ಸ್ಥಿರ ಸಮುದಾಯದವರು ಕಲಿತು ಕೊಳ್ಳುವಂತದ್ದು. ಸರ್ಕಾರದಿಂದ ಸಾಕಷ್ಟು ಯೋಜೆನಗಳು ಬಂದರೂ ಅವರಿಗೆ ತಲುಪದೇ ಇರೋದಕ್ಕೆ ಈ ಮಧ್ಯವರ್ತಿಗಳೇ ಕಾರಣ. ಅದರ ಜೊತೆಗೆ ಸರಕಾರದ ಸೌಲಭ್ಯಗಳನ್ನು ದೊರಕುವಂತೆ ಮಾಡಬೇಕಾದರೆ ಮೊಟ್ಟಮೊದಲು ಅವರಲ್ಲಿ ತಿಳುವಳಿಕೆಯನ್ನು ಮೂಡಿಸುವಂತಹ ಕಾರ್ಯ ಆಗುವಂತಾಗಬೇಕು. ತಿಳುವಳಿಕೆಯನ್ನು ಮೂಡಿಸಬೇಕಾದರೆ ಇವರಲ್ಲಿರುವಂತಹ ಜ್ಞಾನ ಸಂಪತ್ತು ಜ್ಞಾನ ಪರಂಪರೆ, ಅದು ಜನಪದ ವೈದ್ಯಕ್ಕೆ ಸಂಬಂಧ ಪಟ್ಟದ್ದಿರಬಹುದು ಅಥವಾ ಅದರ ಕೌಟುಂಬಿಕ ನ್ಯಾಯಪದ್ಧತಿಯ ಬಗ್ಗೆ ಇರಬಹುದು ಅಥವಾ ಸಾಮಾಜಿಕ ಇದಿರಬಹುದು. ಇಂತ ಅನೇಕ ವಿಷಯಗಳು ಆರ್ಥಿಕ ಸ್ವಾವಲಂಬನೆ ಜೀವನಕ್ಕೆ ಸಂಬಂಧ ಪಟ್ಟದ್ದಿರಬಹುದು. ಇವುಗಳನ್ನೆಲ್ಲಾ ನಾವು ಸರಿಯಾಗಿ ಅಧ್ಯಯನ ಮಾಡದಿದ್ದರೆ ಅವರ ಯೋಜನೆಗಳನ್ನು ಫಲಕಾರಿಯಾಗಿ ಮಾಡಲು ಸಾಧ್ಯವಾಗುವುದಿಲ್ಲ. ಅದಕ್ಕೆ ಬೇಕಾದುದು ಯಾವುದೇ ಒಂದು ರೀತಿಯಲ್ಲಿ ಯಾವುದೋ ಸಾಹಿತ್ಯ ವಿದ್ಯಾರ್ಥಿ ಅಥವಾ ಯಾವುದೋ ಎಂಥ್ರೊಪೋಲಾಜಿಕಲ್ ವಿದ್ಯಾರ್ಥಿನೋ ಹೋಗಿ ಅಧ್ಯಯನ ಮಾಡುವಂತಹದಲ್ಲ. ಅವರ ಬಗೆಗೆ ಅಂತರ್‌ಶಿಸ್ತೀಯ ಅಧ್ಯಯನ, ಬಹುಶಿಸ್ತೀಯ ಅಧ್ಯಯನಗಳು ಆದಾಗ ಸಮಗ್ರ ಜ್ಞಾನ ಪರಂಪರೆಯನ್ನು ಅರ್ಥಮಾಡಿಕೊಂಡಾಗ ಅವುಗಳನ್ನು ಉಳಿಸಿಕೊಳ್ಳುವುದರ ಬಗ್ಗೆ, ಅವರ ಕಲಾ ಪರಂಪರೆಯನ್ನು ಕುರಿತು ನಾವು ಅವುಗಳನ್ನು ಯಾವ ರೀತಿಯಲ್ಲಿ ಈಗ ಆಧುನಿಕ ಸಂದರ್ಭದಲ್ಲಿ ಬಳಸಿಕೊಳ್ಳಬೇಕು, ಅವರನ್ನು ಉಳಿಸಿಕೊಳ್ಳಲಿಕ್ಕೆ ಅವರ ಎಲ್ಲಾ ಪರಂಪರೆಗಳು ಉಳಿದು ಅವರ ಇಡೀ ಒಂದು ಬದುಕು ಎಲ್ಲರಂತೆ ಆಗಬೇಕು ಅಂತ ಇಂದು ಚರ್ಚೆ ಮಾಡಲು ಸಾಧ್ಯ ಆಗ್ತಾ ಇದೆ. ಕಲಾ ಪರಂಪರೆಯ ಬಗ್ಗೆ ಬಂದಾಗಲೂ ಕೂಡಾ ಅನೇಕ ಸಲಹೆಗಳನ್ನು ಈಗಾಗಲೇ ಕೊಟ್ಟಿದ್ದಾರೆ. ಕಲಾ ಪರಂಪರೆಯಲ್ಲಿರುವ ಉತ್ತಮ ಅಂಶಗಳನ್ನು ಉಳಿಸಿಕೊಂಡು ಪರಿಷ್ಕರಿಸಿ ಅವರಿಗೆ ಮನೆ ಮನೆಗೆ ಬಂದು ಬೇಡೋಕೆ ಆಗದೇ ಇದ್ದಲ್ಲಿ, ಅವರಿಗೆ ಪ್ರತ್ಯೇಕವಾದ ರಂಗ ಪ್ರದೇಶವನ್ನು ನಿರ್ಮಾಣ ಮಾಡಿ ಕೊಡಬೇಕು. ಆ ಮೂಲಕ ಅವರಿಗೆ ಆರ್ಥಿಕವಾಗಿ ಸಬಲರಾಗಲಿಕ್ಕೆ ಸಾಧ್ಯವಾಗುತ್ತೆ ಅಂತ ಅನಿಸುತ್ತದೆ. ಅಲೆಮಾರಿಗಳ ಜ್ಞಾನ ಪರಂಪರೆಯನ್ನು ಸರಿಯಾಗಿ ಅರ್ಥಮಾಡಿಕೊಳ್ಳುವಂತಹ ಕೆಲಸ ಆಗಬೇಕು. ಈ ಕೆಲಸವನ್ನು ರಾಜ್ಯ ಸರ್ಕಾರ ಮತ್ತು ಕೇಂದ್ರ ಸರ್ಕಾರಗಳೆರಡೂ ಕೂಡಿ ಮಾಡಬೇಕು. ಏಕೆಂದರೆ ಅಲೆಮಾರಿಗಳು ಯಾವುದೇ ಒಂದು ರಾಜ್ಯಕ್ಕೆ ಸಂಬಂಧ ಪಟ್ಟವರಲ್ಲ. ಅವರು ಅನೇಕ ರಾಜ್ಯಗಳಲ್ಲಿ ತಿರುಗುತ್ತಾ ಇರುತ್ತಾರೆ. ಅವರಿಗೆ ಸೌಲಭ್ಯಗಳನ್ನು ಒದಗಿಸುವ ಮೂಲಕ ಅವರನ್ನು ಮುಖ್ಯವಾಹಿನಿಗೆ ತರುವ ಕೆಲಸವನ್ನು ಸರ್ಕಾರ ಮಾಡಬೇಕಾಗುತ್ತದೆ. ಈ ದೇಸೀ ಸಮ್ಮೇಳನ ಮುಂದಿನ ಅಧ್ಯಯನಗಳಿಗೆ ಚಾಲನೆ ನೀಡುವ ರೀತಿಯಲ್ಲಿ ತುಂಬಾ ಅರ್ಥಪೂರ್ಣವಾಗಿ ನಡೆದಿದೆ.
ಲಿಪ್ಯಂತರ : ಸುಮಂಗಲ ಬಿ. ಅತ್ತಿಗೇರಿ
* * *
ಅಲೆಮಾರಿಗಳ ಸ್ಥಿತಿಗತಿ: ಸಂವಾದ ಗೋಷ್ಠಿ : ಸಮಾರೋಪ ಸಮಾರಂಭ: ಮುಖ್ಯ ಅತಿಥಿ ಭಾಷಣ:
ಇಂದಿನ ದೇಸಿ ಸಮ್ಮೇಳನ ಉದ್ಘಾಟನೆಯನ್ನು ನಾನು ಅತೀ ಸಂತೋಷದಿಂದ ಮಾಡಿರುತ್ತೇನೆ. ಇಂದಿನ ಅಧ್ಯಕ್ಷ ಸ್ಥಾನ ವಹಿಸಿರುವ ಡಾ. ಎಚ್.ಜೆ. ಲಕ್ಕಪ್ಪಗೌಡರೇ, ಸರ್ವಾಧ್ಯಕ್ಷರಾದ ಬಿ.ಎ. ವಿವೇಕ ರೈಯವರೇ, ಇಂದಿನ ಶ್ರೀ ಚನ್ನಬಸಪ್ಪ ಹಾಲಹಳ್ಳಿಯವರೆ, ಶಾಸಕರಾದ ರಮೇಶ್ ಪಾಂಡೆಯವರೇ, ಮುಖ್ಯ ಅತಿಥಿಯಾಗಿ ಆಗಮಿಸಿರುವ ಮಾಜಿ ಮಂತ್ರಿಗಳಾದ ಶ್ರೀ ಗುರುಪಾದ ನಾಗಮಾರಪಳ್ಳಿಯವರೇ, ಗಂಗಾಂಬಿಕೆಯವರೇ, ಜಗನ್ನಾಥ ಹೆಬ್ಬಾಳೆಯವರೇ, ವೇದಿಕೆಯ ಮೇಲಿನ ಎಲ್ಲ ಗಣ್ಯರೇ. ನಮ್ಮ ದೇಶ ಯಾವುದರಲ್ಲಿ ಪ್ರಸಿದ್ಧಿಯನ್ನು ಹೊಂದಿದೆ? ಆರ್ಥಿಕವಾಗಿ ಶ್ರೇಷ್ಠವಾಗಿದೆಯೇ? ಅಥವಾ ಶೈಕ್ಷಣಿವಾಗಿ ಶ್ರೇಷ್ಠವಾಗಿದೆಯೇ? ಇಲ್ಲ! ಆದರೆ ಸಂಸ್ಕೃತಿಯಲ್ಲಿ ನಮ್ಮ ದೇಶ ಪ್ರಪಂಚದಲ್ಲಿಯೇ ಉಚ್ಛ ಸ್ಥಾನದಲ್ಲಿದೆ. ಇದು ಭಾರತೀಯರಿಗೆ ಅತ್ಯಂತ ಅಭಿಮಾನದ ಸಂಗತಿ. ನಮ್ಮ ಹಿಂದೂ ಭಾರತೀಯ ಸಂಸ್ಕೃತಿ, ಪರಂಪರೆ ವಿದೇಶಿ ಸಂಸ್ಕೃತಿಯ ಪ್ರಾಬ್ಯದಿಂದ ಕಡಿಮೆಯಾಗುತ್ತಾ ಬಂದಿದೆ. ಆದರೆ ಹಳ್ಳಿಗಳಲ್ಲಿ ಮಾತ್ರ ನಮ್ಮ ಸಂಸ್ಕೃತಿಯನ್ನು ಕಾಪಾಡಿಕೊಂಡು ಬಂದಿದ್ದಾರೆ – ಮಹಿಳೆಯರು ಆ ಸಂಸ್ಕೃತಿಯನ್ನು ಕಾಪಾಡಿಕೊಂಡು ಬಂದಿದ್ದಾರೆ. ಈಗಿನ ಭಾರತದ ಸ್ಥಿತಿಗತಿಯನ್ನು ನೋಡಿದರೆ ಒಬ್ಬ ಲೇಖಕರ ಮಾತು ನೆನಪಿಗೆ ಬರುತ್ತದೆ. A Man has learnt to fly like a bird in the sky – he has also learnt to swim like a fish in water, but he had not learnt to live like man on earth. ಬರುಬರುತ್ತಾ ಮನುಷ್ಯ ಎಲ್ಲವನ್ನೂ ಕಲಿತಿದ್ದಾನೆ. ಆದರೆ ಮನುಷ್ಯನಾಗಿ ಬಾಳುವುದನ್ನು ಕಲಿತಿಲ್ಲ. ಮನುಷ್ಯ ಇಂದು ಮನುಷ್ಯ ಸಂಬಂಧಗಳನ್ನು ಕಳೆದು ಕೊಳ್ಳುತ್ತಿದ್ದಾನೆ. ಅದನ್ನು ಮೀರಿ ಪರರಲ್ಲಿ ಪ್ರೀತಿ ವಿಶ್ವಾಸವನ್ನು ಮರಳಿಸಲು ಈ ಸಮ್ಮೇಳನವನ್ನು ಲಕ್ಕಪ್ಪಗೌಡರು ನಡೆಸಿಕೊಟ್ಟಿದ್ದರಿಂದ ಅವರಿಗೆ ಅಭಿನಂದನೆಗಳು. ಬೀದರ್ ಅನೇಕ ಭಾಷೆ, ಧರ್ಮ, ಜಾತಿಗಳ ಸಮನ್ವಯತೆಯ ತವರೂರು. ಜನಪದ ಸಂಸ್ಕೃತಿಯೂ ಇಲ್ಲಿ ಸಮೃದ್ಧವಾಗಿದೆ. ಗಡಿ ಪ್ರದೇಶ ಆಗಿರುವುದರಿಂದ ಹಲವಾರು ಭಾಷೆಗಳಿವೆ. ನಾನು ಕನ್ನಡ ಮಾತಾಡಿದರೂ ಅದು ಶುದ್ಧವಾದ ಕನ್ನಡ ಅಲ್ಲ. ಯಾಕೆಂದರೆ ನಾನು ಕನ್ನಡ ಓದಿದವಳೂ ಅಲ್ಲ. ಆದರೆ ಬೀದರಿನ ‘ಮಿಕ್ಸ್‌ಡ್ ವೆಜಿಟೇಬಲ್ ಕಸಿ’ ಹೇಗೆ ರುಚಿಕರವಾಗಿರುತ್ತೋ ಹಾಗೆ ಬೀದರಿನ ಭಾಷೆ. ನನ್ನ ಭಾಷೆಯೂ ಕೂಡ ಈ ತರಹ ರುಚಿಕರವಾದದ್ದೆಂದು ತಿಳಿಯುತ್ತೀರೆಂದು ನಂಬಿದ್ದೇನೆ. ಈ ಸಮ್ಮೇಳನಕ್ಕೆ ಯಶಸ್ಸು ಸಿಗಲೆಂದು ಆಶಿಸುತ್ತಾ ನನ್ನ ಮಾತನ್ನು ಮುಗಿಸುತ್ತೇನೆ.
ಲಿಪ್ಯಂತರ : ಅರುಣ ಜೋಳದ ಕೂಡ್ಲಿಗಿ
* * *
ಅಮಾರಿಗಳ ಸ್ಥಿತಿಗತಿ: ಸಂವಾದ ಗೋಷ್ಠಿ : ಕಲಾವಿದರೊಂದಿಗೆ ಸಂವಾದ: ಅಧ್ಯಕ್ಷ ಭಾಷಣ:
ಕನ್ನಡ ವಿಶ್ವವಿದ್ಯಾಲಯದ ದೇಸಿ ಸಮ್ಮೇಳನದ ಸರ್ವಾಧ್ಯಕ್ಷರೂ, ಕರ್ನಾಟಕದ ಹಿರಿಯ ಜಾನಪದ ವಿದ್ವಾಂಸರೂ ಆದ ಡಾ. ಬಿ.ಎ. ವಿವೇಕ ರೈಯವರೆ, ವೇದಿಕೆಯ ಮೇಲಿರುವ ಕಲಾವಿದರೆ, ಕಲಾ ವಿಮರ್ಶಕರೆ, ಮುಂದಿರುವ ಎಲ್ಲ ಗೆಳೆಯರೆ, ಎಲ್ಲರಿಗೂ ನಮಸ್ಕಾರ.
ಸಾಮಾನ್ಯವಾಗಿ ಧಾರ್ಮಿಕ ಗುರುಗಳು, ಸಂಸ್ಕೃತ ವಿದ್ವಾಂಸರು ಉಪನ್ಯಾಸದ ಮೊದಲಿಗೆ ಯಾವುದಾದರೂ ಸಂಸ್ಕೃತ ಶ್ಲೋಕದ ಮೂಲಕ ಇಷ್ಟದೇವತಾಸ್ತುತಿ ಮಾಡಿ ಮಾತಿಗೆ ತೊಡಗುವುದುಂಟು. ನನ್ನನ್ನು ನಿನ್ನೆಯಿಂದ ಕಾಡುತ್ತಿದ್ದ ಒಂದು ಸಂಗತಿಯೆಂದರೆ ನಮ್ಮ ಜನಪದ ಕಲಾವಿದರಿಗೆ ವಿದ್ವಾಂಸರಿಗೆ ಗೌರವವನ್ನು ತಂದು ಕೊಡುವುದರಲ್ಲಿ ಅಪಾರವಾಗಿ ಶ್ರಮಿಸಿದ ಹಿರಿಯ ಜಾನಪದ ವಿದ್ವಾಂಸ ಡಾ. ಜೀ.ಶಂ. ಪರಮಶಿವಯ್ಯ ಅವರನ್ನು ನೆನೆಯದೆ ಹೋದರೆ ಬಹಳ ದೊಡ್ಡ ತಪ್ಪಾಗುತ್ತದೆ ಎನ್ನುವುದ. ಯಾಕೆಂದರೆ ನಮ್ಮಲ್ಲಿ ಕಳೆದ ನೂರು-ನೂರಿಪ್ಪತ್ತು ವರ್ಷಗಳಿಂದ ಜಾನಪದ ಅಧ್ಯಯನ ಕ್ಷೇತ್ರದಲ್ಲಿ ಬೆಳೆ ತೆಗೆಯಲಾಯಿತು. ಆದರೆ ಕಲಾವಿದರ ಬಗೆಗೆ ಕಾಳಜಿ, ಆಸಕ್ತಿ ಅವರ ಬಗ್ಗೆ ಅಪಾರವಾದ ಪ್ರೀತಿ, ಗೌರವ ಇಟ್ಟುಕೊಂಡು ಕನ್ನಡ ಜಾನಪದ ಲೋಕದಲ್ಲಿ ಹೊಸ ವಾತಾವರಣವನ್ನು ಸೃಷ್ಟಿಸಿದವರೆಂದರೆ ಡಾ. ಜೀ.ಶಂ.ಪ ಅವರು. ಅದಕ್ಕಾಗಿ ನಾನು ಅವರನ್ನು ಅತ್ಯಂತ ಗೌರವದಿಂದ ನೆನೆದು ನನ್ನ ಮಾತಿಗೆ ತೊಡಗುತ್ತೇನೆ.
ನಾವೆಲ್ಲ ಎಲ್ಲೋ ಒಂದು ಕಡೆ ತಪ್ಪು ಮಾಡ್ತಿದ್ದೇವೆ ಎಂದು ನನಗೆ ಅನ್ನಿಸುತ್ತದೆ. ಬಹುಶಃ ಅದು ನಮ್ಮ ಓದಿನ ಫಲ ಇರಬಹುದೇನೋ ಗೊತ್ತಿಲ್ಲ. ನಾವೆಲ್ಲ ಕಲಾವಿದರು ಸೃಷ್ಟಿ ಮಾಡಿದ ಸಾಮಗ್ರಿಗಳನ್ನು ಅಧ್ಯಯನ ಮಾಡುವುದರಲ್ಲೇ ಆಸಕ್ತರಾಗಿ, ಕ್ಷೇತ್ರಕಾರ್ಯ, ವಿಶ್ಲೇಷಣೆ, ಪುಸ್ತಕ ಪ್ರಕಟಣೆ ಆ ಮೂಲಕ ನಮ್ಮ ಹೆಸರಿನ ಸ್ಥಾಪನೆ – ಇವುಗಳಲ್ಲೇ ತೊಡಗಿಕೊಂಡು ನಾವೆಲ್ಲ ಎಲ್ಲಿಂದ ಬಂದಿದ್ದೇವೆ. ಜಾನಪದ ಲೋಕವೃಕ್ಷದ ಬೇರುಗಳು ಎಲ್ಲಿವೆ ಎನ್ನುವುದರ ತಿಳಿವು ಇಲ್ಲದೆ ವಿಸ್ಮೃತಿಗೆ ಒಳಗಾಗಿದ್ದೇವೆ. ಕಲಾವಿದರ ಜೀವ ದ್ರವ್ಯದಿಂದ ನಾವು ಈ ಸ್ಥಿತಿಗೆ ತಲುಪಿದ್ದೇವೆ ಎನ್ನುವುದನ್ನು ಮರೆತಿದ್ದೇವೆ. ನಾವೆಲ್ಲಾ ಅವರನ್ನು ಮರೀತಾ ಇದ್ದೇವೆ ಅನ್ನುವುದು ನಮ್ಮಂಥ ಅಧ್ಯಾಪಕರನ್ನ, ಜಾನಪದ ವಿದ್ವಾಂಸರನ್ನ ಕಾಡಬೇಕು. ಇದಕ್ಕೆ ರೂಪಕ ಎಂಬಂತೆ ಈ ಮೂರು ದಿನಗಳಲ್ಲಿ ಅಲೆಮಾರಿ ಸಮುದಾಯವನ್ನು ಕುರಿತ ಈ ಸಮ್ಮೇಳನ ತುಂಬ ಅರ್ಥಪೂರ್ಣವಾಗಿ ಜರುಗಿತು. ಆ ನಿರ್ಲಕ್ಷಿತ ಸಮುದಾಯವನ್ನು ಕುರಿತು ಅನೇಕ ವಿಚಾರಗಳನ್ನು ತಿಳಿದುಕೊಳ್ಳುವುದಕ್ಕೆ ಸಾಧ್ಯವಾಯಿತು. ಆದರೆ ಇದು ಎದುರಿಗೆ ಕತ್ತಿ ಹಿಡಿದು ನಿಂತು ಎದುರಾಳಿ ಇಲ್ಲದೆ ಗಾಳಿಯೊಂದಿಗೆ ನಡೆಸಿದ ಹುಸಿ ಕಾಳಗವಾಯಿತೋ ಎನ್ನುವ ಆತಂಕ ನನಗೆ. ನಮ್ಮೆದುರು ಒಬ್ಬ ಸಾಮು ಮಾಡಿದ ಸನ್ನದ್ಧ ಸೈನಿಕನ ಜತೆ ಹೋರಾಟ ಮಾಡಿದ್ದರೆ ಅದು ಕಾಳಗ. ಆದರೆ ಇಲ್ಲಿ ಏನಾಗಿದೆ ಎಂದರೆ ನಾವು ವಿದ್ವಾಂಸರೆನ್ನಿಸಿಕೊಂಡವರು ಕಲಾವಿದರ ಬಗೆಗೆ, ‘ಅಲೆಮಾರಿ’ಗಳ ಬಗೆಗೆ ಏಕಮುಖವಾದ ವಿಚಾರಗಳನ್ನು ಹರಿಯಬಿಡುತ್ತಿದ್ದೇವೆ. ಆದರೆ ಅಲೆಮಾರಿಗಳು ಎಲ್ಲಿದ್ದಾರೆ? ನಮ್ಮೆದುರು ಹತ್ತಿಪ್ಪತ್ತು ಅಲೆಮಾರಿ ಕಲಾವಿದರನ್ನು ಕರೆಸಿ ಕೂರಿಸಿದ್ದರೆ ಅವರನ್ನು ಕುರಿತು ನಮ್ಮ ಹೇಳಿಕೆಗಳ ತಾಜಾತನ ತಿಳಿಯುತ್ತಿತ್ತು. ನಮ್ಮ ಎಷ್ಟೋ ಸಂಗತಿಗಳನ್ನು ಅವರು ಝಂಕಿಸಿ ಮಾತನಾಡುವ ಸಾಧ್ಯತೆ ಇತ್ತು. ಹೀಗಾಗಿದ್ದರೆ ಇಂದಿನ ಈ ಕಲಾವಿದರ ಜತೆಗಿನ ಸಂವಾದ ಇನ್ನೂ ಹೆಚ್ಚು ಅರ್ಥಪೂರ್ಣವಾಗುತ್ತಿತ್ತು. ಅಂದರೆ ಈ ಸಮ್ಮೇಳನದಲ್ಲಿ ಕಲಾವಿದರ ಪಾತ್ರಾಭಿನಯ ಇನ್ನಷ್ಟು ಹೆಚ್ಚಾಗಿರಬೇಕಿತ್ತು. ಇಂದು ಇಲ್ಲಿ ಮಾತನಾಡಿದ ಕಲಾವಿದರು ತಮ್ಮ ಬದುಕಿನ ವಾಸ್ತವ ಚಿತ್ರಣವನ್ನು ನಮ್ಮ ಮುಂದಿಟ್ಟರು. ನಾವು -ಅನ್ಯರು ಅವರನ್ನು ನೋಡುವ ದೃಷ್ಟಿಕೋನದಲ್ಲಿರುವ ತಪ್ಪನ್ನು ಎತ್ತಿ ಆಡಿದರು. ಆದರೆ ಅವರಲ್ಲಿ ಇರತಕ್ಕ ವಿನಯ, ಸಜ್ಜನಿಕೆ, ಔದಾರ್ಯವನ್ನು ವಿದ್ವಾಂಸರು ಅಂತ ಅನ್ನಿಸಿಕೊಂಡ ನಾವು ತಿಳಿದುಕೊಳ್ಳಬೇಕು. ನಿನ್ನೆ- ಮೊನ್ನೆ ಚರ್ಚೆಗೆ ಬಂದಂತಹ ವಿಚಾರಗಳಲ್ಲಿ ಅವರನ್ನು ಮುಖ್ಯವಾಹಿನಿಗೆ ಸೇರಿಸಬೇಕು ಎನ್ನುವುದು ಬಹಳ ಮುಖ್ಯವಾದುದು. ಇಂದಿನ ಜಾನಪದ ಅಧ್ಯಯನದ Thrust area ಎನ್ನುವುದು ಕಲಾವಿದರ ಆರ್ಥಿಕ, ಸಾಮಾಜಿಕ, ಸಾಂಸ್ಕೃತಿಕ ಸಬಲೀಕರಣದ ಕುರಿತಾಗಬೇಕು. ನಾವು ಎಷ್ಟೋ ಬಾರಿ ವಿದೇಶಿ ವಿದ್ವಾಂಸರ ಬಗೆಗೆ ಬಹಳ ಹಗುರವಾಗಿ ಮಾತನಾಡುತ್ತೇವೆ. ಅದು ವಾಸ್ತವವಾಗಿ ತಪ್ಪು ಕಲ್ಪನೆ ಹಾಗೂ ಅವರ ಬಗೆಗೆ ನಾವು ಇಟ್ಟುಕೊಂಡಿರುವ ಭ್ರಾಮಕ ಅಪಕಲ್ಪನೆ ಎಂದು ನಾನು ತಿಳಿಯುತ್ತೇನೆ. ವಿದೇಶಿ ವಿದ್ವಾಂಸರಿಗೆ ಕಲಾವಿದರ ಬಗೆಗೆ ಇರುವ ಪ್ರೀತಿ ಗೌರವ ನಮಗಿಲ್ಲ ಎಂಬ ವಾಸ್ತವವನ್ನು ನಾವಿಲ್ಲಿ ಹೇಳಲೇಬೇಕಾಗಿದೆ. ಈ ವಿಷಯದ ಬಗ್ಗೆ ನಮ್ಮ ಎದುರು ಕುಳಿತಿರುವ ಡಾ. ಬಿ.ಎ. ವಿವೇಕ ರೈಯವರಿಗೂ ಗೊತ್ತು. ಮಂಗಳೂರು ವಿಶ್ವವಿದ್ಯಾಲಯಕ್ಕೆ ಅನೇಕ ಪಾಶ್ಚಾತ್ಯ ಪೌರಾತ್ಯ ವಿದ್ವಾಂಸರು ಅಧ್ಯಯನಕ್ಕಾಗಿ ಬರುತ್ತಾರೆ. ಅವರು ಕಲಾವಿದರನ್ನು ಹೇಗೆ ನೋಡುತ್ತಿದ್ದಾರೆ. ಅವರ ಜತೆಗೆ ತಮ್ಮ ಕೆಲಸವಾದ ಬಳಿಕವೂ ಯಾವ ಬಗೆಯ ಸಂಬಂಧ ಇರಿಸಿಕೊಳ್ಳುತ್ತಿದ್ದಾರೆ ಎನ್ನುವುದನ್ನು ನಾವು ಗಮನಿಸಬೇಕು. ಅಮೆರಿಕಾ ದೇಶದ ಪ್ರಸಿದ್ಧ ಮಾನವಶಾಸ್ತ್ರಜ್ಞ ಡಾ. ಪೀಟರ್ ಕ್ಲಾಸ್ ಅವರು ಎರಡು ದಶಕಕ್ಕೂ ಹೆಚ್ಚು ಕಾಲ ಕರಾವಳಿ ಕರ್ನಾಟಕದಲ್ಲಿ ಓಡಾಡಿದವರು, ಅಲ್ಲಿನ ಜನಪದೀಯರಿಂದ ಬರಿಯ ಮಾಹಿತಿ ಸಂಗ್ರಹ ಮಾಡಿದ್ದಲ್ಲ, ಅವರ ಜ್ಞಾನವನ್ನು ತನ್ನ ಅಧ್ಯಯನ – ಸಂಶೋಧನೆಗೆ ಬಳಸಿಕೊಂಡರು, ಅದಕ್ಕಿಂತ ಹೆಚ್ಚು – ಅವರೀಗ ಉಡುಪಿ ಬಿಟ್ಟು ವರ್ಷ ಇಪ್ಪತ್ತಾಯ್ತು, ಆದರೆ ಇಂದಿಗೂ ಅವರು ತನ್ನ ‘ಜನಪದ ಬಳಗ’ವನ್ನು ಮರೆತಿಲ್ಲ. ರೋಮನ್ ಲಿಪಿ ಬಳಸಿ ತುಳು ಭಾಷೆಯನ್ನು ಬಲ್ಲ ಅವರು ತನಗೆ ನೆರವಾದ ಕಲಾವಿದರಿಗೆ ಪತ್ರ ಬರೆಯುತ್ತಾರೆ, ಅವರ ಸುಖಕಷ್ಟಗಳಿಗೆ ಸ್ಪಂದಿಸುತ್ತಾರೆ, ನೆರವಾಗುತ್ತಿದ್ದಾರೆ. ಅವರು ಹಣದ ನೆರವು ನೀಡುತ್ತಿದ್ದಾರೆ ಎನ್ನುವುದು ಮುಖ್ಯವಲ್ಲ. ಅದರ ಹಿಂದಿರುವ ಅವರ ಕಾಳಜಿ, ಕಲಾವಿದರ ಬಗೆಗಿನ ಕಳಕಳಿ ಅನುಕರಣೀಯ. ಇದನ್ನು ನಾವು ಗಮನಿಸಬೇಕಾಗಿದೆ.
ಇನ್ನೊಂದು ಮುಖ್ಯ ವಿಚಾರ. ನಮ್ಮ ಕಲಾವಿದರ ಬಗೆಗಿನ ನಮ್ಮ ಆಲೋಚನೆ, ಅಧ್ಯಯನಗಳು ಯಾವ ರೀತಿಯಲ್ಲಿ ಆಗುತ್ತಿವೆ ಎಂದರೆ ಅವು ‘History from above’ – ಚರಿತ್ರೆಯನ್ನು ವಾಸ್ತವವಾಗಿ ಕೆಳಗಿನಿಂದ ಕಟ್ಟಬೇಕಾಗಿದೆ. ಕಲಾವಿದರನ್ನು ನಾವು ವಿದ್ವಾಂಸರಾದವರು ಯಾವ ರೀತಿ ನೋಡಿಕೊಳ್ಳುತ್ತಿದ್ದೇವೆ ಹಾಗೂ ನೋಡಿದ್ದೇವೆ ಎನ್ನುವುದು. ಈ ಸಂದರ್ಭದಲ್ಲಿ ನನಗೆ ತುಂಬ ಸಂತೋಷದ ಸಂಗತಿಯೆಂದರೆ ಇಂಡೋ-ಫಿನ್ಲಿಕ್ ಯೋಜನೆಯಡಿ ಡಾ. ಲಾರಿ ಹಾಂಕೊ, ಡಾ. ಬಿ.ಎ. ವಿವೇಕ ರೈ, ಡಾ. ಚಿನ್ನಪ್ಪಗೌಡ ಹಾಗೂ ಅನ್ನಲಿ ಹಾಂಕೊ ಅವರು ಜತೆಗೂಡಿ ಹತ್ತು ವರ್ಷಗಳ ಸತತ ಪ್ರಯತ್ನದಿಂದ ತುಳು ಜನಪದ ಮಹಾಕಾವ್ಯ ಸಿರಿಪಾಡ್ಡನವನ್ನು ಅಚ್ಚುಕಟ್ಟಾಗಿ ಹೊರತಂದರು. ಈ ಸಂಗ್ರಹದ ಮಹತ್ವ ಎಂದರೆ ನಮ್ಮವರು ಅಲ್ಲಿಯವರೆಗೆ ಒಂದು ಕಾವ್ಯವಾಗಲಿ, ಕಥೆಯಾಗಲಿ, ಏನೇ ಆಗಲಿ ಸಂಗ್ರಹ ಮಾಡಿದವರು. ಕಲಾವಿದ ಯಾರು? ಕತೆ ಹೇಳಿದವರು ಯಾರು? ಕಾವ್ಯವನ್ನು ಪ್ರದರ್ಶಿಸಿದವರು. ಯಾರು? ಎನ್ನುವುದನ್ನು ಪುಸ್ತಕದೊಳಗೆ ದಾಖಲಿಸಿರುವುದಿಲ್ಲ. ದಾಖಲಿಸಿದ್ದರೂ ಎಲ್ಲೋ ಒಂದು ಮೂಲೆಯಲ್ಲಿ ಅಚ್ಚು ಮಾಡಿರುತ್ತಾರೆ. ಮೊದಲ ಬಾರಿ ಲಾರಿ ಹಾಂಕೊ ಬಳಗದವರು ಸುಮಾರು ಹತ್ತು ವರ್ಷಗಳ ಕಾಲ ಕಲಾವಿದನೊಬ್ಬನ ಜತೆ ‘ಸಂವಾದಿಸಿ’ ‘The Siri Epic as performed by Gopala Naika’ ಎನ್ನು ೧೫, ೬೮೩ ಸಾಲುಗಳ ಸುದೀರ್ಘ ತುಳುಕಾವ್ಯವನ್ನು ಸಂಪಾದಿಸಿದರು ೧೯೯೭ (ಮೂರು ಸಂಪುಟಗಳಲ್ಲಿ). ಇವರು ಕಲಾವಿದರಿಗೆ ಪುಸ್ತಕದೊಳಗೆ ನೀಡಿದ ಮನ್ನಣೆ ಗೌರವಗಳಿಂದ ಪ್ರೇರಿತನಾಗಿ ನಾನು ಸಂಗ್ರಹಿಸಿದ ತುಳುಪಾಡ್ಡನಕ್ಕೆ ‘ರಾಮಕ್ಕ ಮುಗ್ಗೇರ್ತಿ ಕಟ್ಟಿದ ಸಿರಿಪಾಡ್ಡ’ನ ಎಂದು ಹೆಸರಿಟ್ಟೆ. ಮುಂದೆ ಕನ್ನಡ ವಿಶ್ವವಿದ್ಯಾಲಯದಲ್ಲಿ ಈ ಪರಂಪರೆ ಮುಂದುವರಿಯಿತು. ಸುಮಾರು ಹದಿನೈದು ವರ್ಷಗಳ ಹಿಂದೆ ಖ್ಯಾತ ಜಾನಪದ ವಿದ್ವಾಂಸ ಅಲೆನ್ ಡಂಡೆಸ್ ಅವರು ತರಬೇತಿ ಶಿಬಿರವೊಂದರಲ್ಲಿ ನಮಗೆ ಹೀಗೆ ಹೇಳಿದ್ದರು. “ಜಾನಪದ ವಿದ್ವಾಂಸರಾದ ನೀವು ಜಾನಪದ ಕೃತಿಗಳ ಸಂಗ್ರಹ. ಮುದ್ರಣಗಳ ಸಂದರ್ಭದಲ್ಲಿ ಕೆಲವೊಂದು ನಿಯಮಗಳನ್ನು ಹಾಕಿಕೊಳ್ಳಬೇಕು. ಕಲಾವಿದರ ಶೋಷಣೆ ಮಾಡಬಾರದು. ಕಲಾವಿದರ ಫೋಟೋವನ್ನು ಪುಸ್ತಕದ ಮುಖಪುಟದಲ್ಲಿ ಅಚ್ಚುಮಾಡಬೇಕು. ಸಂಪಾದಕರ ಹೆಸರಿನ ಮೊದಲು ಕಲಾವಿದರ ಹೆಸರನ್ನು ಮುದ್ರಿಸಿ ದಾಖಲಿಸಬೇಕು”. ಇನ್ನೊಂದು ಸಂದರ್ಭದಲ್ಲಿ “Who owns the Folklore” ಎಂದು ಕೇಳಿದ ಅವರು “ಕಲಾವಿದನೊಬ್ಬನಿಗೆ ಗೌರವ ಸಂಭಾವನೆ ನೀಡಿ ಪ್ರದರ್ಶನವೊಂದರ ದಾಖಲುಮಾಡಿಕೊಂಡ ಕೂಡಲೇ ಅವರ ಕಾಪಿರೈಟ್ ನಿಮಗೆ ಬರುವುದಿಲ್ಲ. ಅದು ಅವನಿಗೆ / ಅವಳಿಗೆ ಸೇರಿದ್ದು, ಹೊರತು ನಿಮಗಲ್ಲ” ಎಂದಿದ್ದರು.
ನಮ್ಮಲ್ಲಿ ಜನಪದ ಪ್ರದರ್ಶಕರನ್ನು ಸಾಮಾನ್ಯವಾಗಿ ಗಾಯಕರು (ಕಾವ್ಯದ ಸಂದರ್ಭದಲ್ಲಿ), ವಕ್ತೃಗಳು (ಜನಪದ ವೈದ್ಯದ ಸಂದರ್ಭದಲ್ಲಿ) ನಿರೂಪಕರು (ಕತೆ ಹೇಳುವ ಸಂದರ್ಭದಲ್ಲಿ) ಎಂದು ಕರೆಯುವುದುಂಟು. ಹೀಗೆ ಕರೆಯುವ ಬಗ್ಗೆ ನನ್ನ ತಕರಾರು ಇದೆ. ಅವರನ್ನು ಜನಪದ ಗಾಯಕರು, ಜನಪದ ನಿರೂಪಕರು ಎಂದು ಮುಂತಾಗಿ ಕರೆಯುವುದು ಸರಿಯಲ್ಲ. ಅವರನ್ನು ಜನಪದ ಕವಿಗಳು, ಜನಪದ ಕತೆಗಾರರೆಂದು ಕರೆಯಬೇಕು. ಯಾಕೆಂದರೆ ಒಂದು ಜನಪದ ಮಹಾಕಾವ್ಯವನ್ನು ಹಾಡುವವರು ಅದು ಮಂಟೇಸ್ವಾಮಿ ಇರಲಿ, ಮಲೆಮಾದೇಶ್ವರ ಇರಲಿ, ತುಳುವಿನ ಸುದೀರ್ಘ ಪಾಡ್ದನ ಕಾವ್ಯವಿರಲಿ ಅವರು ಯಾರೂ ಹೇಳಿಕೊಟ್ಟದನ್ನು ಬಾಯಿಪಾಠ ಮಾಡಿಕೊಂಡು ಅದನ್ನು ಪ್ರೇಕ್ಷಕರೆದುರು ಹಾಡುವುದಿಲ್ಲ. ಆಯಾ ಕ್ಷಣದಲ್ಲಿ ಪ್ರದರ್ಶನದ ಸಂದರ್ಭದಲ್ಲಿ ಅವರು ಕಾವ್ಯವನ್ನು ಸೃಷ್ಟಿಸಿ ಹಾಡುತ್ತಾರೆ. ಒಂದು ಬಾರಿ ತುಳುವಿನ ಪ್ರಸಿದ್ಧ ಪಾಡ್ದನಕಾರ್ತಿ ರಾಮಕ್ಕ ಮುಗ್ಗೇರ್ತಿ ಹೇಳಿದರು. “ನೀವು ನನಗೆ ಸಿನೆಮಾದ ಒಂದು ಕತೆ ಹೇಳಿರಿ.ಅರ್ಧ ತಾಸಿನ ಬಳಿಕ ಬನ್ನಿ ಅದನ್ನು ನಿಮಗೆ ತುಳುಪಾಡ್ಡನ ಮಾಡಿ ಹೇಳುತ್ತೇನೆ” ಎಂದು. ಈ ಮಾತಿನ ಅರ್ಥ ಏನು? ಅವರು ವಾಸ್ತವವಾಗಿ ಕಾವ್ಯಕಟ್ಟುಗರು, ಕವಿಗಳು. ಈಗ ನಿರೂಪಿಸಿದ ಕಾವ್ಯವನ್ನು ನಾಳೆ ಹೇಳುವಂತೆ ಹೇಳಿದರೆ ಇಂದಿಗಿಂತ ಅದು ಬೇರೆಯೇ ಆಗಿರುತ್ತದೆ. ಸಂದರ್ಭ ಪಠ್ಯವನ್ನು ರೂಪಿಸುತ್ತದೆ. ಈ ಮಾತನ್ನು ಜನಪದ ಕತೆಯನ್ನು ಹೇಳುವವರಿಗೂ ಅನ್ವಯಿಸಬಹುದು. ಹೀಗಾತಿ ಕತೆ, ಕಾವ್ಯ ನಿರೂಪಿಸುವುದು ಸೃಜನಶೀಲ ಪ್ರಕ್ರಿಯೆ ಎನ್ನುವುದರಲ್ಲಿ ಎರಡು ಮಾತಿಲ್ಲ. ಆದರೆ ನಮ್ಮ ಅನೇಕ ಜಾನಪದ ವಿದ್ವಾಂಸರು ಹೀಗೆ ಹೇಳಿದರೆ ವಿರೋಧ ವ್ಯಕ್ತಪಡಿಸುತ್ತಾರೆ. ಮೌಖಿಕ ಪರಂಪರೆಯಲ್ಲಿ ಸೃಜನ ಪ್ರಕ್ರಿಯೆಯ ಕಲ್ಪನೆ ಇಲ್ಲದವರು ಹೀಗೆ ಮಾತನಾಡುವುದುಂಟು. ಅದಕ್ಕಾಗಿ ನಾನು ಇನ್ನೂ ಗಟ್ಟಿಯಾಗಿ ಹೇಳುತ್ತೇನೆ. ಜನಪದ ಕಲಾವಿದರನ್ನು ಜನಪದ ಕವಿಗಳೆಂದು ಜನಪದ ಕತೆಗಾರರೆಂದು ಕರೆಯಿರಿ ಎಂದು. ಬೇಂದ್ರೆ, ಕುವೆಂಪು, ಮಾಸ್ತಿಯವರು ಅಕ್ಷರ ಮಾಧ್ಯಮದಲ್ಲಿ ಕವಿಗಳು, ಕತೆಗಾರರು ಹೇಗೋ ಹಾಗೆ ಮೌಖಿಕ ಪರಂಪರೆಯ ಹೆಬ್ಬರೆ ಮಾದಯ್ಯ, ದರೋಜಿ ಈರಮ್ಮ, ಮಾಚಾರ್ ಗೋಪಾಲ, ನಾಯಕ, ರಾಮಕ್ಕ ಮುಗ್ಗೇರ್ತಿ ಮುಂತಾದವರು ಕವಿಗಳು. ಅಕ್ಷರ ಕವಿಗಳು ತಮ್ಮ ಭಾವಾಭಿವ್ಯಕ್ತಿಯನ್ನು ಅಕ್ಷರ ಮಾಧ್ಯಮದಲ್ಲಿ ಹರಿಯಬಿಟ್ಟರೆ ಇವರು ಪ್ರದರ್ಶನ ವೊಂದರ ಸಂದರ್ಭದಲ್ಲಿ ಕುಳಿತ ಸಾವಿರಾರು ಮಂದಿ ಪ್ರೇಕ್ಷಕ / ಶ್ರೋತೃಗಳ ಎದುರು ಕಾವ್ಯಕಟ್ಟಿ ನಿರೂಪಿಸುತ್ತಾರೆ. ಜನಪದ ಕತೆ ಹೇಳುವವರನ್ನು ಕಥಾನಿರೂಪಕ, Tale Teller ಎಂದು ಜನಪದ ಕತೆಗಾರರೆಂದೇ ಕರೆಯಬೇಕು. ಕುಂದಾಪುರದ ಮೂಕಜ್ಜಿಯಿಂದ ಒಂದೇ ಕತೆಯನ್ನು ಭಿನ್ನ ಭಿನ್ನ ಸಂದರ್ಭಗಳಲ್ಲಿ ಹೇಳಿಸಿ ಅದರ ಪಠ್ಯದಲ್ಲಿ ಏರ್ಪಟ್ಟ ಬಹುರೂಪತೆ ಯನ್ನು ವಿವರವಾಗಿ ನಾನು ಅಧ್ಯಯನ ಮಾಡಿದ್ದೇನೆ. ಹೀಗಾಗಿ ಅವರನ್ನೂ ಜನಪದ ಕತೆಗಾರರೆಂದೇ ಕರೆಯಬೇಕು. ಈ ನಿಟ್ಟಿನಲ್ಲಿ ಜನಪದ ಕಲಾವಿದರನ್ನು ನೋಡುವ ದೃಷ್ಟಿಕೋನದಲ್ಲಿ ಬದಲಾವಣೆ ಆಗಬೇಕು. ನಾವು ವಿದ್ವಾಂಸರು ಮೇಲೆ, ಅವರು (ಕಲಾವಿದರು) ಕೆಳಗೆ, ಅವರಿಂದ ನಾವು ಮಾಹಿತಿ ಪಡೆದು ಜಾನಪದ ಅಧ್ಯಯನವನ್ನು ಕಟ್ಟುವವರು ಎನ್ನುವ ಪ್ರಜ್ಞೆ ನಮ್ಮಲ್ಲಿ ಕೆಲವರಲ್ಲಿದೆ. ‘ಕಲಾವಿದರಿಗೆ ನಾವು ಬೋಧನೆ ಮಾಡಬೇಕು (ಈ ಬಗೆಯ ಮಾತುಗಳು ನಿನ್ನೆ ಮೊನ್ನೆ ಇದೇ ವೇದಿಕೆಯಿಂದ ನನ್ನ ಕಿವಿಗೆ ಕೇಳಿಸಿತು), ಅವರಿಗೆ ಅಕ್ಷರ ಇಲ್ಲ, ತಿಳುವಳಿಕೆ ಸಾಲದು, ಅವರಿಗೆ ಹೇಳಿಕೊಟ್ಟು ತಿದ್ದಬೇಕು ಇತ್ಯಾದಿ….’ ಇದು ನಮ್ಮ ಅಹಂಪ್ರಜ್ಞೆಯ ಸಂಕೇತ. ಅವರಲ್ಲಿ ಇರತಕ್ಕ ಅನೇಕ ಗುಣಾತ್ಮಕ ಅಂಶಗಳು ನಮ್ಮಲ್ಲಿಲ್ಲ ಎನ್ನುವದನ್ನು ನಾವು ಗಮನಿಸಬೇಕು. ಇನ್ನೊಂದು ಸಂಗತಿಯೆಂದರೆ ನಾವು ಅವರಿಂದ ಪಡೆದ ಸಾಮಗ್ರಿಗಳನ್ನು ಬಳಸಿಕೊಂಡು ಅವಕ್ಕೆ ಪುಸ್ತಕ ರೂಪ ನೀಡುವ ಹೊತ್ತಿಗೆ ನಾವು ನಮ್ಮ ಅನೇಕ Ismಗಳನ್ನು ಅದರ ಮೇಲೆ ಹೇರುವುದಕ್ಕೆ ಹೋಗುತ್ತೇವೆ. ನಾವು ಅದರ ಮೇಲೆ ಅರ್ಥ ಕಟ್ಟುತ್ತೇವೆ. ಆದರೆ ನಿಜವಾಗಿ ಅರ್ಥವನ್ನು ಕಟ್ಟಬೇಕಾದವರು ಅವರು. ನಾವು ಎಷ್ಟೋ ಬಾರಿ ಅವರಿಗೇನು ಗೊತ್ತು, ಅವರಿಗೆ ವ್ಯಾಖ್ಯಾನ ಮಾಡಲು ಏನು ಗೊತ್ತಿದೆ. ಅವರೇನು ಮೀಮಾಂಸೆ ಕಟ್ಟುತ್ತಾರೆ, ಅರ್ಥ ಕಟ್ಟಬೇಕಾದರೆ ನಾವು ಎನ್ನುವ ಅಹಂಕಾರದ ಗೂಡಿನೊಳಗೆ ವಿರಾಜಮಾನರಾಗಿರುತ್ತೇವೆ. ಆದರೆ ನಿಜವಾಗಿ ಅವರೇ ಅದರ ವಾರಸುದಾರರು. ನಾವು ಅವರಿಂದ ಒಂದು ಕಾವ್ಯ, ಕಥೆ ಕೇಳಿಸಿಕೊಂಡ ಬಳಿಕ ಅವನನ್ನು ಮುಂದಿರಿಸಿಕೊಂಡು “ಇದರ ಅರ್ಥ ನೀನೇನು ಭಾವಿಸುತ್ತಿಯಪ್ಪ?” ಎಂದು ಕೇಳಿ ಅವನ ಮಾತುಗಳನ್ನು ದಾಖಲು ಮಾಡಿಕೊಂಡರೆ ಅಲ್ಲಿ ಅನೇಕ ಒಳನೋಟಗಳು ಸಿಗುತ್ತವೆ. ಅವರ ಸೃಜನೆಯನ್ನು ಕುರಿತು ನಾವು ಕಟ್ಟಿದ ಅರ್ಥವನ್ನು ಅವರ ಎದುರು ಹೇಳಿಬಿಡುವುದು, ಅದು ಸರಿಯಿದೆಯೇ ಎಂದು ಕೇಳುವ ಸೌಜನ್ಯ ನಮಗಿರಬೇಕು. ಅದು ನಮ್ಮಲ್ಲಿ ಅನೇಕರಲ್ಲಿ ಇರುವುದಿಲ್ಲ. ಜಾನಪದ ಅಧ್ಯಯನದಲ್ಲಿ ಈ ವೈಧಾನಿಕತೆಯನ್ನು Folk Exegesis ಅಂದರೆ ಜನಪದ ವ್ಯಾಖ್ಯಾನ ಎಂದು ಹೇಳುತ್ತೇವೆ. ಈ ವಿಧಾನಕ್ಕೆ ನಾವು ಮಹತ್ವ ನೀಡದೆ ಜಾನಪದದ ವಾರಸುದಾರರು ನಾವು ಎಂದು ವಿದ್ವಾಂಸರಾದವರು ಪರಿಭಾವಿಸುವುದು ಅಪಾಯಕಾರಿ ತಿಳಿವಳಿಕೆಯಾದೀತು. ಅವರಿಂದ ಪಡೆದ ಸಾಮಗ್ರಿಯನ್ನು ಆ ಬಳಿಕ ನಮ್ಮದು ಎಂದು ಗ್ರಹಿಸುವವರು ನಮ್ಮಲ್ಲಿ ಅನೇಕರು. ಇದು ಬಹಳ ನೋವಿನ ಸಂಗತಿ. ಅವರ ತಿಳಿವಳಿಕೆಗೆ ಗೌರವ ಮಾನ್ಯತೆ ನೀಡಿದಾಗ ಅವರಲ್ಲಿ ಆತ್ಮಸ್ಥೈರ್ಯ ಹುಟ್ಟುತ್ತದೆ, ತಮ್ಮ ಕಲೆಯ ಬಗ್ಗೆ ಅವರಲ್ಲಿ ಅಭಿಮಾನ ಮೂಡುತ್ತದೆ. ಈ ದೃಷ್ಟಿಯಿಂದ ಅವರ ಆಲೋಚನೆಗಳಿಗೆ ಬೆಲೆಕೊಟ್ಟು ಅವರೇ ನಿಜವಾದ Owners, ಅವರು ಮಾಹಿತಿದಾರರಲ್ಲ, ಅವರು ಆ ಕ್ಷೇತ್ರದ ಒಡೆಯರು ಎಂಬ ಭಾವನೆಯನ್ನು ತಾಳಬೇಕು.
ನಾವು ಸಾಹಿತ್ಯ ಲೋಕದಲ್ಲಿ ಸಾಹಿತಿ, ಕಲಾವಿದರ ಪರಿಚಯ / ಜೀವನ ಚರಿತ್ರೆಯನ್ನು ಪ್ರಕಟಿಸುತ್ತೇವೆ. ಮಾಹಿತಿ ಕೋಶವನ್ನು ನಿರ್ಮಿಸುತ್ತೇವೆ. ಆದರೆ ಜನಪದ ಕಲಾವಿದರ ವಿವರಗಳನ್ನು ಒಳಗೊಂಡಿರುವ ಒಂದು ಸಮಗ್ರ ಮಾಹಿತಿ ಕೋಶವನ್ನು ಪ್ರಕಟಿಸುವುದು ನಮಗೆ ಸಾಧ್ಯವಾಗಿದೆಯೇ? ಅದಕ್ಕೆ ನಾವು ಸರಕಾರದತ್ತ, ಕಣ್ಣು-ಕೈ ವಿಸ್ತರಿಸಬೇಕಿಲ್ಲ. ಗ್ರಾಮ ಪಂಚಾಯತ್ ಮಟ್ಟದಲ್ಲಿ ಮಾಹಿತಿ ಕ್ರೋಡೀಕರಣಗೊಂಡು ಮುಂದೆ ಜಿಲ್ಲಾ ಪಂಚಾಯತ್‌ನಲ್ಲಿ ಎಲ್ಲಾ ಮಾಹಿತಿಗಳು ಪುನರ್ ಸಂಯೋಜನೆಗೆ ಒಳಪಡಬೇಕು. ಇದು ಸರಕಾರಿ ಕೆಲಸವಾಗದೆ ಊರ ಕಲಾವಿದರ ಮೇಲಿನ ಅಭಿಮಾನದಿಂದ ನಡೆಯಬೇಕು. (ಇದಕ್ಕೆ ವಿದ್ವಾಂಸರ ಮಾಗದರ್ಶನ ಬೇಕು ಎಂದು ಮತ್ತೆ ಹೇಳಬೇಕಿಲ್ಲ) ಇಂತಹ ಕೆಲಸಗಳಲ್ಲಿ ಸಮಗ್ರತೆ ಇರಬೇಕು. ಅವಸರದ ಹೊಡಿಬಡಿಯ ಕೆಲಸವಾಗಬಾರದು. ಪ್ರತಿಯೊಬ್ಬ ಕಲಾವಿದನಿಗೂ ನ್ಯಾಯ ಸಿಗಬೇಕು. ನಮ್ಮ ಪಂಚಾಯತ್‌ವ್ಯವಸ್ಥೆಯ ಸಮಾಜದ ಆರ್ಥಿಕ – ಸಾಮಾಜಿಕ ಸಬಲೀಕರಣಕ್ಕಷ್ಟೇ ಶ್ರಮಿಸಿದರೆ ಸಾಲದು, ನಾಡಿನ ಸಾಂಸ್ಕೃತಿಕ ಸಬಲೀಕರಣವೂ ಅದರ ಕಾರ್ಯವಾಗಬೇಕು. ಈ ಬಗೆಯಲ್ಲಿ ಜಿಲ್ಲಾ ಕಲಾವಿದರ ಮಾಹಿತಿಕೋಶ ತುರ್ತಾಗಿ ಆಗಬೇಕಾಗಿದೆ. ಇದುವೇ ಅವರನ್ನು ಮುಖ್ಯವಾಹಿನಿಗೆ ಸೇರಿಸುವ ಹಲವು ಸಾಧ್ಯತೆಗಳಲ್ಲಿ ಒಂದು. ಅವರ ಅನನ್ಯತೆಯನ್ನು ದಾಖಲಿಸುವ ಮೂಲಕ ಅವರನ್ನು ಸಮಾಜದ ಮುಖ್ಯಧಾರೆಗೆ ತರಲು ಸಾಧ್ಯ. ಆಗಲೇ ಪರಿಧಿಯಿಂದ ಹೊರಗಿರುವವರು ಕೇಂದ್ರಕ್ಕೆ ಬರುವುದು.
ಜಾನಪದ ಲೋಕದಲ್ಲಿ ಪ್ರಕಾರ ಕೇಂದ್ರಿತ ಸಂಗ್ರಹ. ಅಧ್ಯಯನಗಳು ಬೇಕೆಂಬಷ್ಟು ಬರುತ್ತವೆ. ಗಾದೆ, ಒಗಟು, ಒಡಪು, ಇಂತಹವುಗಳನ್ನು ಸಂಗ್ರಹ ಮಾಡುವುದು, ಅಕಾರಾಧಿಯಾಗಿ ಜೋಡಿಸುವುದು ಒಂದು ಮಾದರಿಯ ಕೆಲಸ. ಇಂತಹ ಸಂಗ್ರಹ ಇನ್ನೂ ಆಗಬೇಕು. (ಸಂಗ್ರಹ -ವಿಶ್ಲೇಷಣೆ, ಪ್ರಕಟಣೆಗೆ ಕೊನೆಯಿಲ್ಲ) ಆದರೆ ನಿಜವಾಗಿ ನಡೆಯಬೇಕಾದುದು ಕಲಾವಿದ ಕೇಂದ್ರಿತ ಅಧ್ಯಯನ. ಈ ಆಲೋಚನೆಯನ್ನು ಕರ್ನಾಟಕದ ಸಂದರ್ಭದಲ್ಲಿ ಮೊದಲಿಗೆ ಸಾಕಾರಗೊಳಿಸಿದವರು ಡಾ. ಬಿ.ಎ. ವಿವೇಕ ರೈಯವರೇ (ಲಾರಿ ಹಾಂಕೊ ಬಳಗದೊಂದಿಗೆ). ನಾವು ಸಾಮಾನ್ಯವಾಗಿ ಒಬ್ಬ ಜನಪದ ಕವಿಯ ಸಂಗ್ರಹ ಮಾಡುವುದೆಂದರೆ ಆತನನ್ನು ಕರೆಸಿ ಅಥವಾ ಆತನಿದ್ದೆಡೆಗೆ ಹೋಗಿ ಯಂತ್ರಗಳ ಮೂಲಕ ಅವನ ಕಾವ್ಯವನ್ನು ದಾಖಲಿಸಿಕೊಂಡು ಮುಂದೆ ಲಿಪಿಕರಣಗೊಳಿಸಿ ಪ್ರಸ್ತಾವನೆಯೊಂದಿಗೆ ಮುದ್ರಿಸಿ ಬಿಡುತ್ತೇವೆ. ಇಲ್ಲಿಗೆ ನಮ್ಮ ಕೆಲಸವಾಯಿತು ಎಂದು ಭಾವಿಸುತ್ತೇವೆ. ಆದರೆ ಸಂಪಾದಕನಾದವನ ಕೆಲಸ ಇಷ್ಟಕ್ಕೇ ಮುಗಿಯುವುದಿಲ್ಲ. ಉದಾಹರಣೆಗೆ ಹೆಬ್ಬರೆ ಮಾದವಯ್ಯನವರಿಂದ ಕಾವ್ಯವನ್ನು ಸಂಗ್ರಹ ಮಾಡುವ ಜತೆಗೆ ಅವರಿಗೆ ಯಾವೆಲ್ಲ ಕಾವ್ಯ ಕಟ್ಟಲು ಬರುತ್ತದೆ, ಅವರಿಗೆ ಇನ್ನಾವ ಕಲೆಗಳಲ್ಲಿ ಪರಿಣತಿ ಇದೆ, ಅವರ ಉಪವೃತ್ತಿ ಏನು, ಅವರಿಗೆ ಕಟ್ಟಿ ಹಾಡಬಲ್ಲ ಕಾವ್ಯದ ಜತೆಗೆ ಇತರ ಏನೆಲ್ಲ ಜನಪದ ಪ್ರಕಾರಗಳಲ್ಲಿ ಪರಿಣತಿ ಇದೆ ಮುಂತಾದ ಎಲ್ಲಾ ವಿಷಯಗಳನ್ನು ಸಂಗ್ರಹ ಮಾಡಬೇಕು. ಲಾರಿ ಹಾಂಕೊ ಬಳಗ ಮಾಚಾರ್‌ಗೋಪಾಲ ನಾಯ್ಕರನ್ನು ಮುಂದಿಟ್ಟುಕೊಂಡು ಸುಮಾರು ಹತ್ತು ವರ್ಷಗಳ ಕಾಲ ಆತ ಸಮಗ್ರ ಜೀವನಾಭಿವ್ಯಕ್ತಿಯನ್ನು ದಾಖಲಿಸಿಕೊಂಡರು. ದಾಖಲಿಸಿಕೊಂಡ ಕಾವ್ಯ ಇಡೀ ಬದುಕಿನ ಒಂದು ಭಾಗ. ಈ ಮೂಲಕ ನಮ್ಮ ಜಾನಪದದ ಅಧ್ಯಯನ ಹಾಗು ಜಾನಪದ ಕಲಾವಿದರನ್ನು ನಾವು ಬಳಸಿಕೊಳ್ಳುವ ವಿಧಾನದ ಮೂಲಕ ಹೊಸ ದಾರಿಗಳು ತೆರೆದುಕೊಳ್ಳುತ್ತವೆ. ಈ ತೆರೆದುಕೊಳ್ಳುವಿಕೆಗೆ ನಾವು ನಮ್ಮ ಕಿವಿಗಳನ್ನು ಕೊಡಬೇಕು. ಮನಸ್ಸನ್ನು ಮುಕ್ತವಾಗಿರಿಸಿಕೊಳ್ಳಬೇಕು. ಈ ತರದಲ್ಲಿ ಹೊಸ ಹೊಸ ಆಲೋಚನೆಗಳು ಬಂದಾಗ ನಾವು ಕಲಾವಿದರನ್ನೇ ಕೇಂದ್ರವಾಗಿರಿಸಿಕೊಂಡು ಅಧ್ಯಯನದ ವೈಧಾನಿಕತೆಯನ್ನು ರೂಪಿಸಿಕೊಳ್ಳಬೇಕು.
ನಮ್ಮ ಜಾನಪದ ಅಧ್ಯಯನ ವಲಯದಲ್ಲಿ ಇನ್ನೊಂದು ಹೊಸ ಹಾದಿಯನ್ನು ರೂಪಿಸಬೇಕಾಗಿದೆ. ನಮ್ಮ ಕಲಾವಿದರ ಆತ್ಮ ಚರಿತ್ರೆಗಳು ಬರಬೇಕಾಗಿದೆ. ಕಲಾವಿದರ ಆತ್ಮಚರಿತ್ರೆಗಳು ಬಂದಾಗ ಆ ಕ್ಷೇತ್ರದಲ್ಲಿ ಅವರ ಸಾಧನೆಗಳೇನು? ಅದರ ಹಿಂದೆ ಇರುವ ನೋವಿನ-ನಲಿವಿನ ಕತೆಯೇನು? ಜನ ಕಲಾವಿದರನ್ನು ಹೇಗೆ ನಡೆಯಿಸಿಕೊಂಡರು? ಆಯಾಕಾಲದ ಪ್ರೇಕ್ಷಕ ವರ್ಗದ ರುಚಿ ವೈವಿಧ್ಯ, ಆಕಾಂಕ್ಷೆ, ನಿರೀಕ್ಷೆಗಳು ಏನಿದ್ದುವು? ಕಲ ಪ್ರಪಂಚದ ಮುಳ್ಳು ಹಾದಿಯಲ್ಲಿ ಹಾದು ಬಂದಾಗ ಸುರಿಸಿದ ರಕ್ತ, ಬೆವರುಗಳೆಷ್ಟು? ಹೂ ಚೆಲ್ಲಿದ ಹಾದಿಯಾಗಿದ್ದರೆ ಅಲ್ಲಿ ಅನುಭವಿಸಿದ ಆನಂದಾನುಭೂತಿಗಳು, ಪಡೆದ ಸಂತೃಪ್ತಿ ಜೊತೆಗೆ ಸಮಕಾಲದ ಸಾಮಾಜಿಕ ವಿದ್ಯಮಾನಗಳೆಲ್ಲವೂ ಒಂದೆಡೆ ದೊರೆಯುತ್ತದೆ. ಕಾವಿದರಿಗೆ ಬರೆಯಲು ಬಾರದೆ ಇರಬಹುದು. ಅವರ ನಿರೂಪಣೆಯನ್ನು ಕೇಳಿಸಿಕೊಂಡೋ, ರೆಕಾರ್ಡ್ ಮಾಡಿಕೊಂಡೋ ಅಕ್ಷರಕ್ಕೆ ಇಳಿಸಬೇಕು. ಸ್ವಲ್ಪ ಮಟ್ಟಿಗೆ ಸಂಪಾದನ ಪ್ರಕ್ರಿಯೆಗೆ ಗುರಿಪಡಿಸಿ (ಪಂಡಿತರು ಹೆಚ್ಚು ಕೈಯಾಡಿಸಲ ಹೋಗಬಾರದು) ಪ್ರಕಟಿಸಬೇಕು. ಈ ಸಂದರ್ಭದಲ್ಲಿ ನನಗೆ ದಕ್ಷಿಣ ಕನ್ನಡ ಜಿಲ್ಲೆಯ ಕಲಾವಿದರೊಬ್ಬರ ಆತ್ಮಚರಿತ್ರೆಯ ಗ್ರಂಥ ನೆನಪಿಗೆ ಬರುತ್ತದೆ. ಜಾನಪದಶ್ರೀ ಪ್ರಶಸ್ತಿ ವಿಜೇತ ಯಕ್ಷಗಾನ ಪ್ರಪಂಚದ ಖ್ಯಾತ ಮದ್ದಳೆಗಾರ ಹಿರಿಯಡಕ ಗೋಪಾಲರಾಯ ‘ಮದ್ದಲೆಯ ಮಾಯಾಲೋಕ’. ಅದು ಅವರೊಬ್ಬರ ಆತ್ಮಚರಿತ್ರೆ ಅಲ್ಲ. ಕರಾವಳಿ ಯಕ್ಷಗಾನ ಕಳೆದ ಎಂಬತ್ತು ವರ್ಷಗಳಲ್ಲಿ ಯಾವೆಲ್ಲ ಇಕ್ಕಟ್ಟು-ಬಿಕ್ಕಟ್ಟುಗಳನ್ನು ಎದುರಿಸಿ ಈ ಸ್ಥಿತಿಗೆ ತಲುಪಿದೆ ಎನ್ನುವುದರ ಗಾಥೆ ಅದ. ಅಂದರೆ ನೆಪ ಗೋಪಾಲರಾಯರು. ವಾ‌ಸ್ತವಿಕವಾಗಿ ಅದೊಂದು ಸಾಂಸ್ಕೃತಿಕ ಚರಿತ್ರೆ. ಈ ಬಗೆಯಲ್ಲಿ ನಮ್ಮ ಕಲಾವಿದರ ಆತ್ಮಚರಿತ್ರೆಗಳು ಬರಬೇಕು. ಈ ಬಗೆಯ ಪ್ರಯತ್ನಗಳು ವಿದೇಶಗಳಲ್ಲಿ ನಡೆದಿವೆ, ನಡೆಯುತ್ತಿವೆ. ಆದರೆ ನಮ್ಮಲ್ಲಿ ಅಧ್ಯಯನದ ವಲಯಗಳಲ್ಲಿ ಕಾಲದಿಂದ ಕಾಲಕ್ಕೆ ಹೊಸ ಪಲುಕುಗಳು ಕಾಣಿಸಿಕೊಳ್ಳುತ್ತಿಲ್ಲ, ಅದು ಆಗಬೇಕು. ನಮ್ಮ ಕಲಾವಿದರನ್ನು ಈ ಬಗೆಯಲ್ಲಿ ದುಡಿಯಿಸಿಕೊಳ್ಳಬೇಕು. ಅಲ್ಲಿ ಕಡೆಗೂ ಕಲಾವಿದ ಮುಂದಿರಬೇಕು, ನಮ್ಮಂಥ ವಿದ್ವಾಂಸರು ನೇಪಥ್ಯದಲ್ಲಿ ಇರಬೇಕು. ಇದು ತಿರುಗು-ಮುರುಗು ಆಗಿಬಿಟ್ಟರೆ ಆಗ ನಮ್ಮ ಅಧ್ಯಯನದ ದಾರಿ ತಪ್ಪುತ್ತದೆ ಎಂಬ ಮಾತನ್ನು ಈ ಸಂದರ್ಭದಲ್ಲಿ ಹೇಳಬಯಸುತ್ತೇನೆ.
ಇಂದು ಪರಿಧಿಗೆ ತಳ್ಳಲ್ಪಟ್ಟ, ಅಂಚಿಗೆ ದೂಡಲ್ಪಟ್ಟ ಕಲಾವಿದರ ಬಗೆಗೆ ಅಧ್ಯಯನ ಮಾಡುವುದರ ಮೂಲಕ ಅವರಲ್ಲಿ ಹೊಸ ಬಗೆಯ ಆತ್ಮಾಭಿಮಾನವನ್ನು, ಆತ್ಮಸ್ಥೈರ್ಯವನ್ನು ತರಬೇಕಾಗಿದೆ. ಆ ಕೆಲಸವನ್ನು ನಾವು ಮಾಡುವ ಸಂದರ್ಭದಲ್ಲಿ ಕಲಾವಿದರ ಬಗ್ಗೆ ಗ್ರಹಿಕೆ ಹೇಗಿರಬೇಕು ಎನ್ನುವುದು ಬಹಳ ಮುಖ್ಯವಾದುದು. ನಾವು ಪಡೆದ ಇಂಗ್ಲಿಷ್ ವಿದ್ಯಾಭ್ಯಾಸದ ಫಲವಾಗಿ ಹಾಗೂ ನಮ್ಮ ಹಿರಿಯರು ಇಂಗ್ಲಿಷ್ ನೀರು ಕುಡಿದವರಾದುದರಿಂದ ರೂಪುಗೊಂಡ ಇಂಗ್ಲಿಷ್ ಜೀವನ ವಿಧಾನದ ಚಹರೆಯಿಂದ ಹೊರಬಂದು ಒಂದು ದೇಶೀಯ ಜ್ಞಾನಪರಂಪರೆಯ ಮರುಶೋಧ ಆಗಬೇಕಾಗಿದೆ.
ಕಲಾವಿದರನ್ನು ವಿದ್ವಾಂಸರನ್ನು ಒಂದೆಡೆ ಸೇರಿಸಿ ಕಲಾವಿದರ ನೋವಿನ-ನಲಿವಿನ ಕಥೆಯನ್ನು ನಮ್ಮೊಂದಿಗೆ ಹಂಚಿಕೊಳ್ಳುವುದಕ್ಕೆ ಅವಕಾಶ ಮಾಡಿಕೊಟ್ಟ ಈ ‘ಸಂವಾದ ಗೋಷ್ಠಿ’ಯ ಸಂಯೋಜಕರಿಗೆ ಹಾರ್ದಿಕ ವಂದನೆಗಳು.
* * *
ಅಲೆಮಾರಿಗಳ ಸ್ಥಿತಿಗತಿ: ಸಂವಾದ ಗೋಷ್ಠಿ: ಅಧ್ಯಕ್ಷ ಭಾಷಣ
ಈ ಸಮ್ಮೇಳನದ ಸವಾಧ್ಯಕ್ಷರೂ, ಆತ್ಮೀಯರೂ, ನನ್ನ ಎಲ್ಲಾ ಸಂಶೋಧನೆಗಳಿಗೂ ಮೊದಲಿನಿಂದಲೂ ಪ್ರೋತ್ಸಾಹ ನೀಡುತ್ತಿರುವ ಹಿರಿಯರೂ ಆದ ಡಾ. ಬಿ.ಎ. ವಿವೇಕ ರೈ ಅವರೇ, ಇವತ್ತು ಅತ್ಯಂತ ಹೊಸ ವಿಚಾರಗಳನ್ನು ಹಾಗೂ ನಿಜವಾಗಿ ನಮ್ಮ ಸಂಶೋಧನೆಗಳು ಯಾವ ದಿಕ್ಕಿನಲ್ಲಿ ಹೋಗಬೇಕು ಎಂದು ತೋರಿಸಿದ ಗೆಳೆಯ ಡಾ. ಚಕ್ಕೆರೆ ಶಿವಶಂಕರ್ ಅವರೇ ಮತ್ತು ಇವತ್ತಿನ ಮುಖ್ಯ ಅತಿಥಿಗಳು ಕರ್ನಾಟಕ ವಿಶ್ವವಿದ್ಯಾಲಯದ ಜಾನಪದ ಪ್ರಾಧ್ಯಾಪಕರೂ ಆದ ಶ್ರೀಮತಿ ಡಾ. ಶಾಲಿನಿ ರಘುನಾಥ ರವರೇ ಹಾಗೂ ಎಲ್ಲಾ ಮಿತ್ರರೇ.
ಬುಡಕಟ್ಟು ಹಾಗೂ ಅಲೆಮಾರಿಗಳನ್ನು ಕುರಿತು ತಮ್ಮ ವಿಶ್ವವಿದ್ಯಾಲಯವು ಈಗಾಗಲೇ ಹತ್ತು ವರ್ಷಗಳಿಂದ ಒಂದು ರೀತಿಯಲ್ಲಿ ನಿರಂತರ ಅಧ್ಯಯನ ಮಾಡುತ್ತಲೇ ಬಂದಿದೆ. ಇಷ್ಟರಲ್ಲಿ ನಾವು ಏನಾದರೂ ಸಾಧಿಸಿದ್ದೇವೆ ಎಂದರೆ ಗೆಳೆಯ ಚಕ್ಕೆರೆಯವರು ಹೇಳಿದ ಹಾಗೆ ನಾವು ಕೇವಲ ದಾಖಲೀಕರಣವನ್ನು ಮಾಡಿದ್ದೇವೆ. ಆದರೆ ಎಷ್ಟರಮಟ್ಟಿಗೆ ನಾವು ಅನುಷ್ಠಾನಕ್ಕೆ ತಂದಿದ್ದೇವೆ ಎಂಬುವುದು ಪ್ರಶ್ನೆಯಾಗಿಯೇ ಉಳಿದಿದೆ. ಏಕೆಂದರೆ ನಮ್ಮ ವ್ಯವಸ್ಥೆಯೂ ಹಾಗೆಯೇ ಇದೆ. ಸುಮಾರು ೫ ವರ್ಷಗಳ ಹಿಂದೆ ಡಾ. ಚಂದ್ರಶೇಖರ ಕಂಬಾರರ ಅವಧಿಯ ಕೊನೆಯ ವರ್ಷದಲ್ಲಿ ನಾವು ಒಂದು ಯೋಜನೆಯನ್ನು ತಯಾರು ಮಾಡಿದೆವು. ಬುಡಕಟ್ಟು ಹಾಗೂ ಅಲೆಮಾರಿ ಬುಡಕಟ್ಟುಗಳನ್ನು ಕುರಿತಂತೆ ಒಂದು ಸಮಗ್ರ ಸಮೀಕ್ಷೆಯನ್ನು ಮಾಡಿ ಏನು ಕೊರತೆಗಳಿವೆ, ನಿಜವಾಗಿ ಯಾರು ನಿರ್ಲಕ್ಷಕ್ಕೆ ಒಳಗಾಗಿದ್ದಾರೆ, ಸರ್ಕಾರ ಅವರಿಗೆ ಮಾಡಬೇಕಾದ ಕರ್ತವ್ಯ ಏನು ಎಂದು ನೆನಪಿಸಿಕೊಡುವ ಹಾಗೆ ಒಂದು ಸಮಗ್ರ ಯೋಜನೆಯನ್ನು ಹಾಕಿಕೊಳ್ಳುತ್ತೇವೆ. ಹಾಗೆಯೇ ಅದನ್ನು ಸರ್ಕಾರಕ್ಕೆ ಸಲ್ಲಿಸುತ್ತೇವೆ. ದಯಮಾಡಿ ಈ ಯೋಜನೆಗೆ ಅನುದಾನವನ್ನು ಕೊಡಿ ಹಾಗೂ ಅನುವು ಮಾಡಿಕೊಡಿ ಎಂದು ಸರ್ಕಾರವನ್ನು ಕೇಳಿಕೊಂಡೆವು. ಇಷ್ಟು ವರ್ಷಗಳಿಂದ ಸಮಾಜ ಕಲ್ಯಾಣ ಇಲಾಖೆಯಿಂದಾಗಲಿ, ಸಚಿವಾಲಯದಿಂದಾಗಲಿ, ಸರ್ಕಾರದಿಂದಾಗಲಿ ಒಂದು ಸಣ್ಣ ಉತ್ತರವೂ ಬರಲಿಲ್ಲ. ಅನೇಕ ಸಲ ಪ್ರಯತ್ನಪಟ್ಟರೂ ಬರಲಿಲ್ಲ. ಅಂದರೆ ನಮ್ಮ ಸರ್ಕಾರಗಳಿಗೆ ಓಟನ್ನು ನೀಡುವ ಜನ ಸಾಂದ್ರತೆ ಬಲಿಷ್ಠ ವರ್ಗ ಬೇಕೇ ಹೊರತು ಈ ರೀತಿಯ ವರ್ಗ ಅವರಿಗೆ ಬೇಕಾಗಿಲ್ಲ. ಯಾಕೆಂದರೆ ಅವರಿಂದ ಯಾವ ಅನುಕೂಲವೂ ಆಡಳಿತ ನಡೆಸುವವರಿಗೆ ಆಗುವುದಿಲ್ಲ ಮತ್ತು ಆರಿಸಿಕೊಂಡು ಬರುವ ಬಲಿಷ್ಠ ಜನವರ್ಗವನ್ನು ನೋಡುವ ದೃಷ್ಟಿಕೋನ ಮೊದಲಿನಿಂದಲೂ ನಡೆದುಕೊಂಡು ಬಂದಿದೆ.
ಈ ಸಂದರ್ಭದಲ್ಲಿ ಅಲೆಮಾರಿ ಜನಸಮುದಾಯಗಳನ್ನು ಕುರಿತು ಮಾತನಾಡುವಾಗ ಕೆಲವು ಬಹಳ ಮುಖ್ಯವಾದ ಮೂಲಭೂತವಾದ ವಿಚಾರಗಳನ್ನು ನಾವು ಚರ್ಚೆ ಮಾಡಬೇಕಾಗುತ್ತದೆ. ಒಂದು ಕಾಲಕ್ಕೆ ಇಡೀ ಮನುಷ್ಯ ಸಮುದಾಯವೇ ಅಲೆಮಾರಿಯಾಗಿತ್ತು. ಬರಬರುತ್ತಾ ಅದು ಬದಲಾದ ರೀತಿ ಬೇರೆ. ಒಂದು ಭೂ ಪ್ರದೇಶದಲ್ಲಿ ಈಗ ಪ್ರಾಣಿಗಳು ಹೇಗೆ ತಮ್ಮ ಪಾಡಿಗೆ ತಾವು ಓಡಾಡಿಕೊಂಡಿವೆಯೋ ಅದೇ ರೀತಿಯಾಗಿ ಇದ್ದಂತಹ ಮನುಷ್ಯ ಮುಂದೆ ಮೂರು ವಿಷಯಗಳಿಗೆ ಬಲಿಯಾದ. ಅದನ್ನು ನಮ್ಮ ಆಧ್ಯಾತ್ಮಕಾರರು ಬಹಳ ಚೆನ್ನಾಗಿ ಹೇಳುತ್ತಾರೆ. ಅದು ಹೆಣ್ಣು, ಹೊನ್ನು, ಮಣ್ಣು. ಈ ಹೆಣ್ಣು ಅವನ ಜೊತೆಯ ಸಂಗಾತಿಯಾಗಿ ಇದ್ದಳು. ಹೆಣ್ಣನ್ನು ಬರುತ್ತಾ ಬರುತ್ತಾ ತನ್ನ ಹೆಂಡತಿಯಾಗಿ ಮಾಡಿಕೊಂಡ. ತನ್ನ ಆಸ್ತಿಯ ಭಾಗವಾಗಿ ಮನುಷ್ಯ ಮಾಡಿಕೊಂಡ. ಎರಡನೆಯದು ಮಣ್ಣು, ಅದರ ಪಾಡಿಗೆ ಅದು ಇತ್ತು. ಎಲ್ಲೂ ಒಂದು ಕಡೆ ಕೃಷಿ ಬುಡಕಟ್ಟುಗಳು ಸಹ ತಮಗೆ ಬೇಕಾದ ಸಂದರ್ಭದಲ್ಲಿ ನೀರಿರುವ ಕಡೆ ಒಂದಿಷ್ಟು ಬೆಳೆಯನ್ನು ಬೆಳೆದುಕೊಂಡು ವರುಷದಿಂದ ವರುಷಕ್ಕೆ ಬೇರೆ ಪ್ರದೇಶಗಳಿಗೆ ಹೋಗುತ್ತಾ ಪ್ರಕೃತಿಯ ಯಾವ ಅಂಶಗಳು ಕೆಡದೇ ಇರುವ ರೀತಿಯಲ್ಲಿ, ಆದರೆ ಮಣ್ಣು ನನ್ನದಲ್ಲ ಅದರ ಮೇಲೆ ನಾನಿದ್ದೇನೆ ಎಂಬ ಕಲ್ಪನೆಯಲ್ಲಿದ್ದ. ಆದರೆ ಬರುತ್ತಾ ಬರುತ್ತಾ ಆಸ್ತಿ ಕಲ್ಪನೆ ಬಂದು ನನ್ನದು, ಇದಷ್ಟು ನನ್ನದು ಎನ್ನುವ ಕಲ್ಪನೆ ಬಂದಾಗ ಮಣ್ಣು ಅವನಿಗೆ ಬಲಿಯಾಯಿತು. ಇನ್ನೂ ಹೊನ್ನು. ಹೊನ್ನಿಗಾಗಿ ಜನ ಬದುಕುತ್ತಿರುವ ರೀತಿಯನ್ನು ನಮ್ಮ ಆಧ್ಯಾತ್ಮಿಕಕಾರರು ಹೆಣ್ಣು ಹೊನ್ನು ಮಣ್ಣಿನ ಬಗ್ಗೆ ಏನು ಹೇಳುತ್ತಿದ್ದಾರೆ? ಅದಕ್ಕೆ ಬಲಿಯಾದ ಕಾರಣ ಇವತ್ತು ಸ್ಥಿರ ಸಮುದಾಯಗಳು ಹುಟ್ಟಿಕೊಂಡವು. ಅಂದರೆ ನಗರಗಳು, ಪಾಳೇಪಟ್ಟಗಳು, ಹಳ್ಳಿಗಳು, ನಿರ್ಮಾಣವಾದವು. ಹೀಗೆ ಸಮ್ರಾಜ್ಯಶಾಹಿ ನಿರ್ಮಾಣದೊಂದಿಗೆ ಈ ವ್ಯವಸ್ಥೆ ಇವತ್ತಿನವರೆಗೆ ಬೆಳೆಯುತ್ತಾ ಬಂದಿದೆ. ಅಂದರೆ ಸಾಮ್ರಾಜ್ಯಶಾಹಿ ಅಶೋಕನಿಂದ ಗುಪ್ತನಿಂದ ಅದೇ ರೀತಿ ಬೇರೆ ಬೇರೆ ರೀತಿಯ ಅನೇಕ ರೀತಿಯ ಸಾಮ್ರಾಜ್ಯಶಾಹಿಗಳಿಂದ ಹಿಡಿದು ಇವತ್ತು ಅಮೇರಿಕದಂತಹ ದೊಡ್ಡ ಸಾಮ್ರಾಜ್ಯ ಇಡೀ ಪ್ರಪಂಚವನ್ನು ನಿರ್ಮಾಣ ಮಾಡುವ ರೀತಿಯಲ್ಲಿ ಒಂದು ಸಾಮ್ರಾಜ್ಯಶಾಹಿ ನಿರ್ಮಾಣವಾಯಿತು. ಈ ರೀತಿ ಹೆಣ್ಣು ಹೊನ್ನು ಮಣ್ಣಿನ ಪರಿಕಲ್ಪನೆಗಳು ಬದಲಾಗುತ್ತಾ ಬಂದಾಗ ಈ ಮೂರು ಒಂದು ದೊಡ್ಡ ಸಾಮ್ರಾಜ್ಯಶಾಹಿ ವ್ಯವಸ್ಥೆಯ ಉದಯಕ್ಕೆ ಕಾರಣವಾದವು. ಅಂತಹ ಸಂದರ್ಭದಲ್ಲಿ ಅವನ್ನು ಬಿಟ್ಟು ಇರುವ, ಈ ಆಧ್ಯಾತ್ಮಿಕಾರರು ನಿಜವಾದ ಆಧ್ಯಾತ್ಮಿಕಕಾರರು ಯಾರೆಂದರೆ ಈ ಅಲೆಮಾರಿ ಸಮುದಾಯಗಳು. ಇಂತಹವರನ್ನು ಇವತ್ತು ಯಾರೂ ನೋಡದೇ ಇರುವ ಸ್ಥಿತಿಯಲ್ಲಿ ನಾವು ಇದ್ದೇವೆ. ಅವರು ಈಗ ಏನು ಮಾಡಬೇಕು.
ಈ ರೀತಿಯ ಅಸ್ಥಿರತೆಯಲ್ಲಿರುವ ಸದಾ ಭಯದ ನೆರಳಲ್ಲಿರುವ, ಸದಾ ಅನಾಥಪ್ರಜ್ಞೆಯನ್ನು ಕಾಣುತ್ತಿರುವ ಈ ಜನ ಹೇಗೆ ಬದುಕಬೇಕು? ಹೇಗಾದರೂ ಸರಿ ಅವರನ್ನು ಮುಖ್ಯವಾಹಿನಿಗೆ ತರಬೇಕು ಎನ್ನುವುದು ಇವತ್ತಿನ ಪ್ರಶ್ನೆ. ಇಡೀ ಭಾರತದಲ್ಲಿ ಬುಡಕಟ್ಟುಗಳಲ್ಲಿ ಪ್ರಶ್ನೆ ಕಾಡುತ್ತಿರುವುದೇನೆಂದರೆ ಮುಖ್ಯವಾಹಿನಿಗೆ ತರುವುದು ಹೇಗೆ? ಇಲ್ಲಿ ಎರಡು ವೈರುಧ್ಯವಿದೆ. ಅವರ ಜ್ಞಾನ ಪರಂಪರೆ ಉಳಿಯಬೇಕು ಮತ್ತು ಅವರು ಸಬಲರೂ ಆಗಬೇಕು. ಹಾಗಾದರೆ ಇವುಗಳು ಒಂದಕ್ಕೊಂದು ತದ್ವಿರುದ್ದ ಇವುಗಳನ್ನು ಮುಖ್ಯವಾಹಿನಿಗೆ ತರುವುದು ಹೇಗೆ ಎಂದು ಹೇಳಿ? ನಮ್ಮಲ್ಲಿನ ಕೆಲವರು, ಅವರು ಇದ್ದ ಹಾಗೆ ಇರಲಿ. ನಮ್ಮ ಸಂಸ್ಕೃತಿ ಅವರ ಮೂಲಕವಾದರೂ ಉಳಿಯಲಿ. ಇನ್ನೂ ಕೆಲವರು ಅವರು ಮುಖ್ಯ ಪ್ರವಾಹಕ್ಕೆ ಬರಲಿ. ಅವರ ಜ್ಞಾನ ಪರಂಪರೆ ಇದ್ದರೇನು ಬಿಟ್ಟರೇನು ಈ ರೀತಿ ಎರಡು ಪಂಥಗಳು ಒಂದು ಉತ್ತರ ಒಂದು ದಕ್ಷಿಣವಾಗಿವೆ. ಇಂತಹವರಿಗೆ ಸುಮಾರು ೫೦-೬೦ ವರ್ಷಗಳ ಹಿಂದೆ ಒಬ್ಬ ವ್ಯಕ್ತಿ ಉತ್ತರ ಕೊಟ್ಟ. ಅವರು ಯಾರೆಂದರೆ ವೆರಿಯರ್ ಎಲ್ವಿನ್ ಎಂಬುವ ವ್ಯಕ್ತಿ. ಬ್ರಿಟಿಷರ ರೀತಿಯಲ್ಲಿ ಈ ದೇಶದಲ್ಲಿ ಇರಲು ಬಂದ ವ್ಯಕ್ತಿ ಈ ದೇಶದ ಸ್ಥಿತಿಯನ್ನು ನೋಡಿ ಇಂಗ್ಲೆಂಡಿನ ವ್ಯಾಮೋಹವನ್ನು ತೊರೆದು ಈ ದೇಶದಲ್ಲಿಯೇ ನೆಲೆಸಿ ಬುಡಕಟ್ಟಿನ ಹೆಣ್ಣು ಮಗಳನ್ನೇ ಮದುವೆಯಾಗಿ ಅವರಲ್ಲಿ ನೆಲೆಸಿದ ಬಹುದೊಡ್ಡ ವ್ಯಕ್ತಿ. ಇವರ ಬಗ್ಗೆ ವ್ಯಾಖ್ಯಾನ ಕೊಟ್ಟ. ಅವರ ಅಭಿವೃದ್ಧಿ ಮತ್ತು ಅವರ ಎಲ್ಲ ಪರಂಪರೆಯನ್ನು ಉಳಿಸಿಕೊಳ್ಳುವುದು ಹೇಗೆ? ಇದು ಬಹಳ ಮುಖ್ಯವಾದ ಪ್ರಶ್ನೆ. ಆಗ ನೆಹರು ಆಡಳಿತ ಇತ್ತು. ಅವರು ಎಲ್ವಿನ್‌ಗೆ ಸ್ನೇಹಿತರಾಗಿದ್ದರು. ಎಲ್ವಿನ್ ನೆಹರುರವರ ಮೇಲೆ ಪ್ರಭಾವ ಬೀರಿದರು. ನೀವು ಅವರಿಗೆ ಅನೇಕ ಯೋಜನೆಗಳಣ್ನು ಕೊಡಿ ಆ ಮೂಲಕ ಸಮುದಾಯಗಳು ಒಳ್ಳೆಯ ಸ್ಥಿತಿಗೆ ಬರಲಿ. ನೆಹರು ಅವರ ಕೆಳಗಿನವರಿಗೆ ಹೇಳಿ ಸಮುದಾಯಗಳಿಗೆ ಈ ರೀತಿಯ ಕೆಲಸ ಮಾಡಬೇಕು ಎಂದ್ಹೇಳಿ ಬಹಳ ದೊಡ್ಡ ಪ್ರಮಾಣದ ಹಣವನ್ನು ಮೀಸಲಿರಿಸಿದರು. ಆದರೆ ಅಧಿಕಾರಿಶಾಹಿಗಳು ಮಧ್ಯಪ್ರದೇಶ, ದೊಡ್ಡ ಗೊಂಡರ ಸಮುದಾಯವನ್ನು ಬಿಲ್ಲರ ಸಮುದಾಯವನ್ನು, ಗುರುತಿಸಿ ಕೋಟ್ಯಾಂತರ ರೂಪಾಯಿ ಬಟ್ಟೆಯನ್ನು ಕೊಟ್ಟರು. ಎಲ್ಲರಿಗೂ ಬಿಳಿಬಟ್ಟೆ ಕೊಟ್ಟರು. ಇವರು ನೆರವನ್ನು ಕೊಡುವ ನೆಪದಲ್ಲಿ ಮುಖ್ಯ ಪ್ರವಾಹಕ್ಕೆ ತರುತ್ತೇವೆ ಎಂದು ಹೇಳುತ್ತಾ ಇವರಿಗೆ ಬೇಕಾದ ರೀತಿಯಲ್ಲಿ ಅವರನ್ನು ನಡೆಸಿಕೊಂಡರು. ವೆರಿಯರ್ ಎಲ್ವಿನ್ ಹೇಳುತ್ತಾರೆ: ಅಭಿವೃದ್ಧಿ ಎಂದರೆ ಇದಲ್ಲ. ಅಭಿವೃದ್ಧಿ ಎಂಬುದು ಅವರಲ್ಲಿರುವ ಸೌಂದರ್ಯವನ್ನು ಕಾಪಾಡುವುದರ ಮೂಲಕ ಅಭಿವೃದ್ಧಿಗೊಳಿಸಬೇಕು. ಅವರಲ್ಲಿರುವ ಜ್ಞಾನ ಪರಂಪರೆಗಳನ್ನು ಕಾಪಾಡುವುದರ ಮೂಲಕ ಅಭಿವೃದ್ಧಿಪಡಿಸಬೇಕು ಅದು ಹೇಗೆ? ಅದಕ್ಕೆ ಅವರು ಹೇಳುತ್ತಾರೆ. ಅವರಿಗೆ ಬಟ್ಟೆ ಕೊಡುವ ಅಗತ್ಯವಿಲ್ಲ. ಅವರ ಬಟ್ಟೆಯನ್ನು ಅವರೇ ನೇಯ್ದು ಕುಸುರಿ ಕೆಲಸ ಮಾಡಿ ಕೊಳ್ಳುತ್ತಾರೆ. ಅವನಿಗೆ ಬೇಕಾದ ರೀತಿಯಲ್ಲಿ ಅವನೇ ಬಣ್ಣ ಬಣ್ಣದ ವೇಷ ಭೂಷಣಗಳನ್ನು ಮಾಡಿಕೊಳ್ಳುತ್ತಾನೆ. ನೀವು ಮಾಡಬೇಕಾದ ಕೆಲಸವೆಂದರೆ ಯಾವ ಹೊರಗಿನ ಪ್ರಪಂಚದಿಂದ ಅವನ ಮೇಲೆ ಅವ್ಯಾಹತವಾದಂತಹ ಘರ್ಷಣೆ ನಡೆಯುತ್ತಿರುವುದನ್ನು ನಿಲ್ಲಿಸಿ ಅವರನ್ನು ನಿಮ್ಮಂತೆಯೇ ನೋಡಿ ಮತ್ತು ಅವರಲ್ಲಿರುವುದನ್ನು ಉಳಿಸಿಕೊಳ್ಳುವುದಕ್ಕೆ ಯಾವ ಕ್ರಿಯಾ ಯೋಜನೆಗಳನ್ನು ಮಾಡಬೇಕು. ಅವುಗಳನ್ನು ನೋಡಿ, ಅವರಲ್ಲಿರುವ ಕುಸುರಿ ಕೆಲಸ, ವೈದ್ಯ ಪದ್ಧತಿ, ಮುಂತಾದವುಗಳಿಗೆ ಆರ್ಥಿಕ ಸಹಾಯವನ್ನು ಮಾಡಬೇಕು ಮತ್ತು ಅಂತಹ ಸಂಘಟನೆಗಳನ್ನು ಕಟ್ಟಬೇಕು. ಅದಕ್ಕಾಗಿಯೇ ಸಂಘ ಸಂಸ್ಥೆಗಳು ಹುಟ್ಟಬೇಕು. ಆ ಸಂಘ ಸಂಸ್ಥೆಗಳು ಅವರಲ್ಲಿಯೇ ಉತ್ಪನ್ನ ಮಾಡುವ ಹಾಗೆ ಮಾಡಿ ಆ ಉತ್ಪನ್ನಗಳು ಈ ಸ್ಥಿರ ಸಮುದಾಯಗಳಿಗೆ ತಲುಪುವ ಹಾಗೆ ಮಾಡಬೇಕು. ಅವರ ಸಂಸ್ಕೃತಿಗಳನ್ನು ಉಳಿಸಿಕೊಂಡೇ ಈ ವ್ಯವಹಾರ ಬಹುಮುಖಿ ಹಾಗೂ ಸ್ಥಿರ ಸಮುದಾಯಗಳ ನಡುವೆ ಕೊಂಡಿಯಾಗಬೇಕು. ಅಂದರೆ ಆ ರೀತಿಯ ಗುಣಾತ್ಮಕ ಸೇತುವೆಯನ್ನು ನಿರ್ಮಾಣ ಮಾಡುವುದರ ಮೂಲಕ ಆರ್ಥಿಕವಾಗಿ ಭದ್ರರಾಗಬೇಕು ಮತ್ತು ಸಾಂಸ್ಕೃತಿಕವಾಗಿ ಅವರನ್ನು ಉಳಿಸಿಕೊಳ್ಳಬೇಕು. ಆರ್ಥಿಕ ಮತ್ತು ಸಾಮಾಜಿಕ ಎಂಬ ಎರಡು ದಿಕ್ಕನ್ನು ಸೇರಿಸುವ ರೀತಿಯಲ್ಲಿ ನಿಜವಾಗಿ ಯೋಜನೆ ಮಾಡುವ ಕ್ರಿಯಾಶೀಲರು ಅಲ್ಲಿ ಬರಬೇಕು. ಆದ್ದರಿಂದಲೇ ವೆರಿಯರ್ ಎಲ್ವಿನ್ ಹೇಳುತ್ತಾರೆ: ಈ ಆಡಳಿತವನ್ನು ಕವಿಗಳಿಗೂ, ಸಾಂಸ್ಕೃತಿಕ ನಾಯಕರಿಗೂ ಕೊಡಬೇಕು. ಐ.ಎ.ಎಸ್. ಅಧಿಕಾರಿಗಳಷ್ಟೇ ಅಲ್ಲ. ಅಧಿಕಾರಿಗಳಿಗೆ ಸ್ಥಿರ ವ್ಯವಸ್ಥೆಯನ್ನು ಕಲ್ಪಿಸಿಕೊಡಲು ಅವರಿಗೆ ಮನೆಗಳನ್ನು ಕಟ್ಟಿಕೊಡಲಾಗಿದೆ. ಅಲ್ಲಿ ಏನು ಮಾಡಿದ್ದಾರೆ. ಅಂದರೆ ೨೦ x ೨೦ ಅಡಿಯ ಮನೆಗಳನ್ನು ಅರಣ್ಯದಲ್ಲಿ ಕಟ್ಟಿ ನೀವು ವಾಸ ಮಾಡಿ ಅಂತ ಹೇಳುತ್ತಾರೆ. ಗೌಳಿಗರು ಎಮ್ಮೆಗಳನ್ನು ಹಸುಗಳನ್ನು ಸಾಕಿಕೊಂಡು ಬದುಕುವಂತಹವರು ಆ ರೀತಿಯಲ್ಲಿ ಜೀವನ ಸಾಗಿಸುವಂತಹವರು ೨೦ x ೨೦ ಅಡಿ ಮನೆಯಲ್ಲಿ ಅವರು ಎಲ್ಲಿ ಇರಲಿಕ್ಕೆ ಸಾಧ್ಯ? ದಾಂಡೇಲಿ ಅರಣ್ಯದಲ್ಲಿ ೫೦೦ ರಿಂದ ೬೦೦ ಮನೆಗಳೂ ಎಲ್ಲಾ ಬೀಳುಬಿಟ್ಟಿರುವುದನ್ನು ನೋಡುತ್ತೇವೆ. ಅವುಗಳಿಗೆ ಅವರು ಹೋಗಿಲ್ಲ. ಹಾಗೆಯೇ ಅಭಯಾರಣ್ಯ ಮಾಡುವುದಕ್ಕೋಸ್ಕರ ಇಡೀ ಜನರಿಗೆ ಹುಣಸೂರಿನ ಹತ್ತಿರ ಒಂದು ಊರು ಕಟ್ಟಿಕೊಟ್ಟಿದ್ದಾರೆ. ಗಿರಿಜನರಿಗೆ ಅದರಲ್ಲೂ ಜೇನು ಕುರುಬ, ಕಾಡು ಕುರುಬರು ಅರಣ್ಯದಲ್ಲಿ ಬದುಕಿದ್ದಂತಹವರು, ಅವರು ಕೆಲಸ ಗೊತ್ತಿಲ್ಲದವರು. ಅವರು ಅರಣ್ಯದಲ್ಲಿರುವ ಜೇನನ್ನು ಹಾಗೂ ಅರಣ್ಯದಲ್ಲಿರುವ ಅನೇಕ ವಸ್ತುಗಳನ್ನು ಸಂಗ್ರಹ ಮಾಡಿಕೊಂಡು ಅರಣ್ಯ ಉತ್ಪನ್ನಗಳನ್ನು ಸಂಗ್ರಹಿಸಿ ಈ ಸ್ಥಿರ ಸಮುದಾಯಗಳ ಕಡೆ ಸಾಗಿಸಿ ಬದುಕುತ್ತಿದ್ದವರು ಅವರು. ಅವರನ್ನು ಏಕಾಏಕಿ ಎತ್ತಿಕೊಂಡು ಬಂದು ನಮ್ಮ ಅಭಯಾರಣ್ಯ ಕಲ್ಪನೆಗಳು ನಮ್ಮ Five star ಹೊಟೇಲಿನ ಕಲ್ಪನೆಗಳು ಪ್ರವಾಸೋದ್ಯಮವನ್ನು ಬಹಳ ದೊಡ್ಡದು ಮಾಡಬೇಕು ಎಂಬ ಕಲ್ಪನೆಯೊಳಗೆ ಅಲ್ಲಿರುವಂತಹ ಸಣ್ಣ ಸಮುದಾಯಗಳನ್ನು ಸರ್ವನಾಶ ಮಾಡಬಹುದಾದಂತಹ ನಮ್ಮ ವಿಚಾರ ಎಷ್ಟರಮಟ್ಟಿಗೆ ಸರಿ? ಕಾರಣ ಏನೆಂದರೆ ಇವರಿಗೆ ಸರ್ಕಾರದ ಸವಲತ್ತುಗಳನ್ನು ಪಡೆದುಕೊಳ್ಳಲು ಯಾವುದೇ ರೀತಿಯ ಐಡೆಂಟಿಟಿ ಇಲ್ಲ. ಆದ್ದರಿಂದ ಇವರಿಗೆ ಮೀಸಲಾತಿಗೆ ಸರಿಯಾದ ರೀತಿಯಲ್ಲಿ ಅನ್ವಯವಾಗುವ ಹಾಗೆ ಮಾಡಬೇಕು. ಸಾಧ್ಯವಾದರೆ ಅದರಲ್ಲಿ ಒಳಮೀಸಲಾತಿ ಕೊಡಬೇಕು. ಅಲೆಮಾರಿ ಸಮುದಾಯಗಳಿಗೆ ಇಷ್ಟು ಅಂತ ಇಡಲೇಬೇಕು. ಮೀಸಲಾತಿ ಕೊಡುವುದರ ಮೂಲಕ ನಾವು ಆಧುನಿಕ ಪರಿಸ್ಥಿತಿಯಲ್ಲಿ ಅವರೂ ಸಹ ಜೀವನ ಮಾಡಲು ಹಕ್ಕನ್ನು ಕೊಡ ಬೇಕಾಗುತ್ತದೆ. ಇಂತಹ ಮೂಲಭೂತ ವಿಷಯಗಳನ್ನು ನಮ್ಮ ಸರ್ಕಾರ ಇವತ್ತಿಗೂ ಚರ್ಚೆ ಮಾಡಿಲ್ಲ. ಏಕೆಂದರೆ ಅವರ ದೃಷ್ಟಿಯೆಲ್ಲಾ ಈ ಸ್ಥಿರ ಸಮುದಾಯಗಳು ಮತ್ತು ಬಲಾಢ್ಯ ಸಮುದಾಯಗಳು. ಯಾರು ಭೂಮಾಲೀಕರು, ಪಟ್ಟಭದ್ರರಿದ್ದಾರೆ ಅಂತಹವರ ಪರವಾಗಿ ಇರುವುದರಿಂದ ಇಂತಹ ಸಾಮಾನ್ಯ ಸಮುದಾಯಗಳನ್ನು ನಮ್ಮ ಸರ್ಕಾರಗಳು ಯಾವತ್ತಿಗೂ ಪರಿಗಣಿಸುತ್ತಿಲ್ಲ.
ಇವರು ತಮ್ಮ ಸಮಸ್ಯೆಗಳನ್ನು ಬಗೆಹರಿಸಿಕೊಳ್ಳಲು ತಮ್ಮ ಸಮುದಾಯದಿಂದಲೇ ಬಂದಂತಹವರು ಸಂಘಟನೆಗಳನ್ನು ಮಾಡಿಕೊಳ್ಳಬೇಕಾಗಿದೆ. ದುರದೃಷ್ಟ ಎಂದರೆ ಕರ್ನಾಟಕದಲ್ಲಿ ಸ್ಥಿರ ಸಮುದಾಯಗಳ ಸಂಘಟನೆಯೇ ನಡೆದಿಲ್ಲ. ಇನ್ನೂ ಅಲೆಮಾರಿ ಬುಡಕಟ್ಟುಗಳ ಸಂಘಟನೆ ಎಲ್ಲಿ ಸಾಧ್ಯ ಎನ್ನುವ ಸ್ಥಿತಿ ಇದೆ. ಆದರೆ ಮಹಾರಾಷ್ಟ್ರದಲ್ಲಿ ಲಕ್ಷ್ಮಣರಾವ್ ಗಾಯಕ್ವಾಡ್‌ರವರ ಸಲಹೆಯ ಮೇರೆಗೆ ಅಲೆಮಾರಿ ಸಮುದಾಯಗಳು ಸಂಘಟನೆಯನ್ನು ಕಟ್ಟಿಕೊಂಡಿವೆ. ನಾನು ಅವರನ್ನು ಕೇಳಿದೆ ಸಾಧ್ಯವಾದರೆ ನಿಮ್ಮ ಸಂಘಟನೆಯನ್ನು ಸಾಧ್ಯವಾದಷ್ಟು ಕರ್ನಾಟಕಕ್ಕೂ ವಿಸ್ತರಿಸಿ ನಾವೆಲ್ಲರೂ ನಿಮ್ಮ ಜೊತೆ ಇರುತ್ತೇವೆ ಎಂದು. ಅಂದರೆ ಈ ರೀತಿಯಲ್ಲಿ ಸ್ಥಿರ ಸಮುದಾಯ ಏನೋ ನಿರ್ಲಕ್ಷ್ಯದಿಂದ ಇದೆ. ಆ ನಿರ್ಲಕ್ಷತೆಯನ್ನು ಹೋಗಲಾಡಿಸುವುದಕ್ಕೆ, ಈ ರೀತಿಯ ಸಂಘಟನೆಗಳು ಬೇಕಾಗುತ್ತದೆ ಮತ್ತು ಸಾಮಾಜಿಕವಾದ ಎಚ್ಚರವನ್ನು ಮೂಡಿಸುವ ಕೆಲಸಗಳಾಗಬೇಕಾಗಿದೆ. ಕೇವಲ ವಿಶ್ವವಿದ್ಯಾಲಯದವರು ಅವರ ಬಗ್ಗೆ ಅಧ್ಯಯನ ಮಾಡಬೇಕೆಂದಲ್ಲ. ಎಲ್ಲರೂ ಅವರ ಬಗ್ಗೆ ಕಾಳಜಿಯನ್ನು ವಹಿಸಬೇಕಾಗಿದೆ. ರೈತರ ಆತ್ಮಹತ್ಯೆಗಳು ಯಾಕೆ ಹೆಚ್ಚಾಗುತ್ತಿವೆ ಅಂದರೆ ಗಾಂಧಿ ಹೇಳುತ್ತಾರೆ: ಯಾವುದೇ ಒಂದು ಹಳ್ಳಿ ಅಭಿವೃದ್ಧಿ ಆಗಬೇಕೆಂದರೆ ತನ್ನಪಾಡಿಗೆ ತಾನು ಸ್ವಯಂ ಪೂರ್ಣವಾಗಬೇಕು, ಅಲಿಖಿತವಾಗಬಾರದು ಎಂದು.
ಅಲೆಮಾರಿ ಸಮುದಾಯಗಳು ಪರಾವಲಂಬಿಗಳಲ್ಲ. ಎಲ್ಲೂ ಒಂದು ಕಡೆಗೆ ಬರ ಬಂದರೂ ಕೂಡ ಅದನ್ನು ಎದುರಿಸುವ ದಿವ್ಯಜ್ಞಾನ ಅವರಿಗೆ ಇರುತ್ತದೆ. ಒಂದು ಇಕ್ಕಟ್ಟಿನ ಪ್ರಸಂಗವನ್ನು ಎದುರಿಸುವ ಕಲ್ಪನೆ ಅವರಿಗೆ ಇರುತ್ತದೆ. ಯಾಕೆಂದರೆ ಸದಾ ಬರದ ಬದುಕಿನಲ್ಲಿರುವವರು ಇವರು. ಸದಾ ಅಸ್ಥಿರ ಬದುಕನ್ನು ಅನುಭವಿಸುವವರ ಮೈಂಡ್ ಸದಾ ಕ್ರಿಯೇಟಿವ್ ಆಗಿ ಇರುತ್ತವೆ. ಮುನ್ಸೂಚನೆಗಳನ್ನು ಇಟ್ಟುಕೊಂಡು ಕೆಲಸ ಮಾಡುತ್ತಿರುತ್ತವೆ. ಆದರೆ ರೈತರಿಗೆ ಒಂದು ವರ್ಷ ಬರ ಬಂದರೆ ಅವರಿಗೆ ಮುನ್ಸೂಚನೆಯೇ ಇರುವುದಿಲ್ಲ. ಯಾಕೆಂದರೆ ಸ್ಥಿರ ಸಮುದಾಯಗಳು ಪರಾವಲಂಬಿಯಲ್ಲಿಯೇ ಬದುಕಿ ಅವರಿಗೆ ಯಾವುದೇ ಮುನ್ಸೂಚನೆ ಇಲ್ಲದಾಗಿದೆ. ಒಂದು ವರ್ಷದ ಬರವನ್ನು ಇವು ತಾಳಲಾಗುತ್ತಿಲ್ಲ.
ಒಂದು ಸೂಕ್ಷ್ಮವನ್ನು ಕಳೆದುಕೊಂಡ ಸ್ಥಿರ ಸಮುದಾಯಗಳು ಹಾಗೂ ಸೂಕ್ಷ್ಮತ್ವವನ್ನು ಇಟ್ಟುಕೊಂಡು ಅದೇ ರೀತಿ ವೈದ್ಯ ವಿಜ್ಞಾನವನ್ನು, ವಿಜ್ಞಾನವನ್ನು ಹಾಗೂ ಅನೇಕ ಜ್ಞಾನ ಪರಂಪರೆಗಳನ್ನು ತಮ್ಮಲ್ಲಿ ಇಟ್ಟುಕೊಂಡು ಕೂಡ ಇವತ್ತು ಅನಾಥವಾಗಿರುವ ಈ ಬುಡಕಟ್ಟು ಸಮುದಾಯಗಳು ಈ ಅಲೆಮಾರಿ ಸಮುದಾಯಗಳು ಇವುಗಳ ನಡುವೆ ಸೇತುವೆ ಮಾಡುವ ಮೂಲಕ ಬುಡಕಟ್ಟುಗಳು ಸ್ಥಿರ ಸಮುದಾಯಗಳಿಗೆ ಪೋಷಣೆ ಮಾಡುವ ಹಾಗೆಯೇ ಸ್ಥಿರ ಸಮುದಾಯಗಳು ಅಸ್ಥಿರ ಸಮುದಾಯಗಳಿಗೆ ಬೆಳಕನ್ನು ನೀಡುವ ಕೆಲಸವಾಗಬೇಕಾಗಿದೆ.
ಲಿಪ್ಯಂತರ : ನೇತ್ರಾವತಿ ಕೆ.ವಿ.
* * *
ಅಲೆಮಾರಿಗಳ ಸ್ಥಿತಿಗತಿ: ಸಂವಾದ ಗೋಷ್ಠಿ: ಅಲೆಮಾರಿ ಸಮುದಾಯ: ಸ್ಥಿರ ಸಮುದಾಯ-ವಾಸ್ತವ ಮತ್ತು ವೈರುಧ್ಯ:
ನಾವು ಇವತ್ತು ಅತ್ಯಂತ ಸಂಕೀರ್ಣವಾದ ಸ್ಥಿತ್ಯಂತರ ಸ್ಥಿತಿಯಲ್ಲಿ ಬದುಕುತ್ತಿದ್ದೇವೆ. ನಮ್ಮ ಮೇಲಿನ ಒತ್ತಡಗಳು ದಿನೇ ದಿನೇ ಹೆಚ್ಚಾಗುತ್ತಿವೆ. ಈ ಒತ್ತಡಗಳು ಅವನೇ ಕೇವಲ ಜಾಗತೀಕರಣದ ಹೆಸರಿನಲ್ಲಿ ಹೊರಗಿನಿಂದ ಬಂದ ಒತ್ತಡಗಳಷ್ಟೇ ಅಲ್ಲ. ನಮ್ಮನ್ನು ಆಳುವ ರಾಜಕಾರಣದ ಅನೇಕ ವಿಪರೀತ ನೀತಿಯ ಒತ್ತಡಗಳೂ ಸಹ ನಮ್ಮನ್ನು, ನಮ್ಮ ಸಂಸ್ಕೃತಿಯನ್ನು, ನಮ್ಮ ಬದುಕನ್ನು ಇಕ್ಕಟ್ಟಿಗೆ ಸಿಕ್ಕಿಸುತ್ತಿವೆ. ಈ ಇಕ್ಕಟ್ಟಿಗೆ ಸಿಕ್ಕಿಸುವ ಸಂದರ್ಭದಲ್ಲಿ, ಆಧುನಿಕ ಸಂದರ್ಭದಲ್ಲಿ ನಾವು ನಮ್ಮ ಸಮುದಾಯಗಳ ಬದುಕನ್ನು ವರ್ತಮಾನ ಕಾಲದಲ್ಲಿ ಹೇಗೆ ಸಹ್ಯವಾಗಿಸಿಕೊಳ್ಳಬೇಕು ಎನ್ನುವ ನೆಲೆಯಲ್ಲಿ ನಾವಿವತ್ತು ಆಲೋಚನೆ ಮಾಡಬೇಕಾಗಿದೆ. ಹೀಗೆ ಆಲೋಚನೆ ಮಾಡುವಾಗ ನಾವು ಕೇವಲ ವರ್ತಮಾನವನ್ನು ಅಷ್ಟೇ ಗಮನದಲ್ಲಿ ಇಟ್ಟುಕೊಳ್ಳುವುದಲ್ಲ, ನಮ್ಮ ಚರಿತ್ರೆಯನ್ನು, ನಮ್ಮ ಸಂಸ್ಕೃತಿ ಬೆಳೆದು ಬಂದ ಬಗೆಯನ್ನು ಗಮನಿಸಬೇಕು. ಇದರ ಹಿನ್ನೆಲೆಯಲ್ಲಿ ನನ್ನ ಪ್ರಬಂಧವನ್ನು ಮಂಡಿಸಲು ಇಚ್ಛಿಸುತ್ತೇನೆ.
ಚಾಂದೋಗ್ಯ ಉಪನಿಷತ್ತಿನಲ್ಲಿ ಒಂದು ಕತೆ ಇದೆ. ಅಲ್ಲಿ ಒಬ್ಬ ಹುಡುಗ ವಿದ್ಯೆಯನ್ನು ಕಲಿಯುವ ಸಲುವಾಗಿ ಒಬ್ಬ ಗುರುವನ್ನು ಹುಡುಕಿಕೊಂಡು ಹೋಗುತ್ತಾನೆ. ಗುರು ಭೇಟಿಯಾದಾಗ, ಆಯಿತಪ್ಪ ನಿನಗೆ ವಿದ್ಯೆಯನ್ನು ಕಲಿಸುತ್ತೇನೆ ಎಂದು ಹೇಳಿ, ನಿನ್ನ ತಂದೆ ಯಾರು, ನಿನ್ನ ಕುಲಗೋತ್ರಗಳೇನು ಎಂದು ಅವನನ್ನು ಕೇಳುತ್ತಾನೆ. ಹುಡುಗ ನನಗೆ ಗೊತ್ತಿಲ್ಲ ಸ್ವಾಮಿ, ಎಲ್ಲ ಹುಟ್ಟಿದೆ, ಎಲ್ಲಿ ಬೆಳೆದೆ, ನನ್ನ ತಂದೆ ಯಾರು, ನನ್ನ ಕುಲಗೋತ್ರಗಳೇನು ಗೊತ್ತಿಲ್ಲ ಅಂತ ನೇರವಾಗಿ ಹೇಳುತ್ತಾನೆ. ನಿನ್ನನ್ನ ಈಗ ಯಾರು ನೋಡಿಕೊಳ್ಳುತ್ತಾರೆ? ನನ್ನ ತಾಯಿ ನೋಡಿಕೊಳ್ಳುತ್ತಾ ಇದ್ದಾಳೆ. ಹಾಗಾದರೆ ನಿನ್ನ ತಾಯಿಯ ಬಳಿ ಹೋಗಿ ನಿನ್ನ ತಂದೆ ಯಾರು? ಕುಲ ಯಾವುದು ಎಂದು ತಿಳಿದುಕೊಂಡು ಬಾ ಎಂದು ಗುರು ಅವನನ್ನು ವಾಪಸ್ಸು ಕಳುಹಿಸುತ್ತಾನೆ – ಆ ಹುಡುಗ ತಾಯಿ ಹತ್ತಿರ ಬಂದು ಕೇಳುತ್ತಾನೆ – ಅಮ್ಮ ಈ ರೀತಿ ನಾನು ವಿದ್ಯೆ ಕಲಿಯಬೇಕೆಂದು ಗುರುವಿನ ಹತ್ತಿರ ಹೋಗಿದ್ದೆ, ಗುರು ಈ ಮಾತನ್ನು ಕೇಳಿದರು – ನನ್ನ ತಂದೆ ಯಾರು? ನನ್ನ ಕುಲ ಯಾವುದು? ಅಂತ. ಅವಳು ಒಂದು ಮಾತನ್ನು ಹೇಳುತ್ತಾಳೆ, ನೋಡಪ್ಪಾ ಈ ಭೂಮಂಡಲದಲ್ಲಿ ಹಕ್ಕಿ ಪಕ್ಷಿಗಳಿಗೆ ತಾವಿದೆ ಆದರೆ ನಮಗೆ ತಾವಿಲ್ಲ, ಈಗ ಇಲ್ಲಿದ್ದರೆ ನಾಳೆ ಇನ್ನೆಲ್ಲೋ ಇರ್ತ್ತೀವಿ. ಹಾಗಾಗಿ ನಾನು ನಿನ್ನನ್ನು ನನ್ನ ಗರ್ಭದಲ್ಲಿ ಧರಿಸುವ ಸಂದರ್ಭದಲ್ಲಿ ನಾಲ್ಕಾರು ಅತಿಥಿಗಳನ್ನು ಸೇವೆ ಮಾಡುತ್ತಿದ್ದೆ. ಹಾಗಾಗಿ ನೀನು ಯಾವ ಅತಿಥಿಯ ಫಲ ಎಂದು ನನಗೆ ಗೊತ್ತಿಲ್ಲ. ಆದರೆ ಇಷ್ಟು ನಿಜ – ನಾನು ನಿನ್ನ ತಾಯಿ, ನೀನು ನನ್ನ ಮಗ. ನನ್ನ ಹೆಸರು ಜಾಬಾಲ, ನಿನ್ನ ಹೆಸರು ಸತ್ಯಕಾಮ. ಇದನ್ನೇ ಹೋಗಿ ನಿಮ್ಮ ಗುರುವಿಗೆ ಹೇಳು ಎಂದು ಹೇಳುತ್ತಾಳೆ. ಇದನ್ನು ಕೇಳಿ ಗುರುವಿಗೆ ಖುಷಿಯಾಗುತ್ತದೆ. ಇಂತಹ ಮಾರ್ಮಿಕವಾದ ವಿಚಾರದಲ್ಲಿ ಇಷ್ಟು ನೇರವಾಗಿ ಸತ್ಯವನ್ನು ಹೇಳುತ್ತಿದ್ದಾನಲ್ಲ. ಆದ್ದರಿಂದ ಇವನು ಬ್ರಾಹ್ಮಣನಿಗೆ ಹುಟ್ಟಿದವನಿರಬೇಕು. ಇವನು ಬ್ರಾಹ್ಮಣನಾದ್ದರಿಂದ ಇವನಿಗೆ ವಿದ್ಯೆಯನ್ನು ಕಲಿಸುವುದೇ ಸರಿ ಎಂದು ಹೇಳಿ ವಿದ್ಯೆಯನ್ನು ಹೇಳಿಕೊಡುತ್ತಾನೆ. ಮುಂದೆ ಅವನು ಮಹಾನ್ ವಿಚಾರವಾದಿಯಾಗುತ್ತಾನೆ. ಸತ್ಯಕಾಮ.
ಈ ಕಥೆಯನ್ನು ಇಲ್ಲಿ ಯಾಕೆ ಉಲ್ಲೇಖಿಸಲು ಇಷ್ಟ ಪಟ್ಟೆ ಅಂದರೆ ಈ ಗುರು ಮತ್ತು ತಾಯಿ ನಮಗೆ ಇಲ್ಲಿ ಎರಡು ಸಮುದಾಯಗಳ ಪ್ರತಿನಿಧಿಗಳಾಗಿ ಕಂಡು ಬರುತ್ತಾರೆ. ಈಗ ನಾವು ಸ್ಥಿರ, ಅಲೆಮಾರಿ ಸಮುದಾಯ ಎಂದು ಏನು ಮಾತಾಡ್ತಾ ಇದೀವಿ, ಈ ಗುರು ಸ್ಥಿರ ಸಮುದಾಯದ ಪ್ರತಿನಿಧಿ, ವೈದಿಕತ್ವದ ಪರಂಪೆಯಲ್ಲಿ ಹರಿದು ಬಂದಿರುವ ಪ್ರತಿನಿಧಿಯಾಗಿ ನಿಲ್ಲುತ್ತಾನೆ. ಆ ಗುರು ಯಾವಾಗಲೂ ತಂದೆಯನ್ನು ಗಮನದಲ್ಲಿಟ್ಟು ಕೊಂಡಿರುತ್ತಾನೆ. ವ್ಯಕ್ತಿತ್ವದ ಸ್ಥಾನಮಾನಗಳು ಮತ್ತು ಸಾಮಾಜಿಕ ಸ್ಥಾನಮಾನಗಳು ತಂದೆಯಿಂದ ನಿರ್ಮಾಣವಾಗುವ ಸಂದರ್ಭದಲ್ಲಿ ಈ ಕಥೆಗಳು ಹುಟ್ಟಿಕೊಳ್ಳುತ್ತವೆ. ತಾಯಿಯಾದವಳು ಒಂದು ಅಲೆಮಾರಿ ಸಮುದಾಯದ ಪ್ರತಿನಿಧಿಯಾಗಿದ್ದಾಳೆ. ಅವಳು ಮಾತೃತ್ವದ ಪ್ರತಿನಿಧಿಯಾಗಿದ್ದಾಳೆ. ಅಂತಃಕರಣ, ಕರುಣೆ ತಾಯ್ತನದ ಪ್ರತಿನಿಧಿಯಾಗಿದ್ದಾಳೆ. ಅವಳಿಗೆ ಮಗುವನ್ನು ಪಾಲಿಸುವ, ಪೋಷಿಸುವ ಜವಾಬ್ದಾರಿ ಇದೆ. ಆದರೆ ತಂದೆಯಾದವನಿಗೆ ಆ ಜವಾಬ್ದಾರಿ ಇಲ್ಲ. ಅವನು ಹೊಣೆಗೇಡಿಯಾದವನು, ಕರ್ತವ್ಯ ಪಂಡಿತನಾದವನು, ಜವಾಬ್ದಾರಿಯಿಂದ ಕಡಿದುಕೊಂಡು ಪಲಾಯನ ಮಾಡಿದಂತಹವನು. ಹಾಗಾಗಿ ಜಾಬಾಲ ಇಲ್ಲಿ ನಮಗೆ ಮುಖ್ಯವಾಗುತ್ತಾಳೆ. ಜಾಬಾಲಳ ಮಗನೇ ವಿಚಾರವಾದಿಯಾಗಿ ಬೆಳೆಯುತ್ತಾ ಹೋಗುತ್ತಾನೆ. ಈ ಎರಡು ಸಮುದಾಯಗಳ ಸಂಘರ್ಷವನ್ನು ನಾವು ಆ ಉಪನಿಷತ್ತಿನಲ್ಲಿ ಗಮನಿಸಬಹುದು.
ಯಾವುದೇ ಒಬ್ಬ ವ್ಯಕ್ತಿ ಅವನು ಯಾವ ಸಮುದಾಯದಲ್ಲಿ ಹುಟ್ಟಿದ್ದಾನೆ ಎಂಬುವುದರ ಮೇಲೆ ಅವನ ಸಾಮಾಜಿಕ ಸ್ಥಾನಮಾನಗಳು ನಿರ್ಣಾಯಕವಾಗುತ್ತಿದ್ದ ಕಾಲದಲ್ಲಿ ಒಬ್ಬ ಸಾಮಾನ್ಯ ಬಾಲಕ ಹಾಗೂ ಆತನ ಹೆತ್ತ ತಾಯಿಯ ಜಾತಿ ಹೀನತೆಯನ್ನು ಹಾಗೂ ಶೀಲ ಪರಿಕಲ್ಪನೆಯನ್ನು ನಿಸ್ಸಂಕೋಚವಾಗಿ ಬತ್ತಲುಗೊಳಿಸುವುದು ಹಾಗೂ ಅದರ ಮೂಲಕ ತಮ್ಮ ನೈತಿಕ ಧೈರ್ಯವನ್ನು ಪ್ರದರ್ಶಿಸುವುದು ಮುಖ್ಯವಾಗುತ್ತದೆ. ಆದರೆ ಬಾಲಕ ಸತ್ಯ ಹೇಳುತ್ತಿದ್ದಾನೆ. ಸತ್ಯ ಹೇಳುವ ಗುಣವು ಬ್ರಾಹ್ಮಣರಿಗೆ ಮಾತ್ರ ಇದೆ. ಆದ್ದರಿಂದ ಸತ್ಯಕಾಮ ಬ್ರಾಹ್ಮಣನ ಮಗನೆಂದು ತೀರ್ಮಾನಿಸಿ ಅವನನ್ನು ಶಿಷ್ಯನನ್ನಾಗಿ ಅಂಗೀಕರಿಸುವ ಗುರುವಿನ ತರ್ಕ ಇದೆಯಲ್ಲಾ ಅದು ಸ್ಥಿರ ಸಮುದಾಯಗಳು ಅಲೆಮಾರಿ ಸಮುದಾಯಗಳಿಗೆ ಶತಶತಮಾನಗಳಿಂದ ಮಾಡಿಕೊಂಡು ಬಂದಿರುವಂತಹ ವಂಚನೆಯಾಗಿದೆ. ವಾಸ್ತವವಾಗಿ ನಾನು ಮೇಲೆ ಉಲ್ಲೇಖಿಸಿದ ಕತೆಯು ಎರಡು ವಿಭಿನ್ನ ಸಮುದಾಯಗಳ ಮೌಲ್ಯಗಳ ಸಂಘರ್ಷದ ಕತೆ. ಬ್ರಾಹ್ಮಣ ಗುರು ವೈದಿಕ ಧರ್ಮದ ಪುರುಷ ಪ್ರಧಾನದಿಂದ ಪ್ರಭಾವಿತನಾದವನು. ಮೇಲು ಜಾತಿಗೆ ಮಾತ್ರ ವಿದ್ಯೆ ಕೊಡಬೇಕೆಂದು ನಂಬಿಕೆ ಉಳ್ಳವನು. ಬ್ರಾಹ್ಮಣನಲ್ಲದವನು ಸತ್ಯ ಹೇಳಲಾರ ಎಂಬ ಪೂರ್ವಾಗ್ರಹ ಪೀಡಿತನು. ಅವನ ದೃಷ್ಟಿಯಲ್ಲಿ ಒಬ್ಬ ವ್ಯಕ್ತಿಗೆ ಹುಟ್ಟಿದ ಮಗ ಸತ್ಯವಂತನಾಗಿದ್ದರೆ ಅವನ ತಂದೆ ವಿಷಯ ಲಂಪಟನಾಗಿದ್ದರೂ, ಹೊಣೆಗೇಡಿಯಾಗಿದ್ದರೂ, ಪಲಾಯನವಾಗಿದ್ದರೂ ಬ್ರಾಹ್ಮಣನೆನೆಸಿಕೊಳ್ಳುತ್ತಾನೆ. ಆದರೆ ಒಬ್ಬ ಅಲೆಮಾರಿ ಹೆಣ್ಣು ಮಗಳು ಮಮತೆ, ಅಂತಃಕರಣ, ಕರುಣೆಯ ಮೂರ್ತಿಯಾಗ ಜವಾಬ್ದಾರಿಯನ್ನು ಅರಿತವಳಾಗಿದ್ದರೂ, ಅವಳ ಸದ್ಗುಣಗಳಿಗೆ ಕುರುಡಾಗಿದೆ ಗುರುವಿನ ಒಳಗಣ್ಣು. ಗುರು ಇಂತಹ ಸ್ಥಿರ ಸಮುದಾಯಗಳು ಎತ್ತಿ ಹಿಡಿಯುವ ಮೌಲ್ಯಗಳ ಪ್ರತಿನಿಧಿಯಾಗಿ ಕಂಡು ಬಂದರೆ, ಜಾಬಾಲಳದು ಅಲೆಮಾರಿ ಸಮುದಾಯಗಳು ಎತ್ತಿ ಹಿಡಿಯುವ ಮೌಲ್ಯಗಳಾಗಿದ್ದವು. ಈಗ ನೀವೇ ಹೇಳಿ ಯಾರ ನಡತೆ ಸರಿಯಾದುದು? ನಿಮಗೆ ಮಹಾಭಾರತದ ಏಕಲವ್ಯ, ದ್ರೋಣ, ಅರ್ಜುನರ ಕತೆ ತಿಳಿದಿದೆ. ದ್ರೋಣ, ಏಕಲವ್ಯರ ಸಂಬಂಧ ಅತ್ಯಂತ ಆದರ್ಶವೆಂದು ವೈದಿಕ ಪುರಾಣಗಳು ಹೊಗಳುತ್ತಿವೆ. ಆದರೆ ಏಕಲವ್ಯ ಸ್ವಪ್ರಯತ್ನದಿಂದ ಕಲಿತ ವಿದ್ಯೆಯನ್ನು ರೋಣ ಅರ್ಜುನರು ಅಪಹರಿಸಿದ್ದ ರೀತಿ ಎಂತಹುದು? ನಯವಂಚನೆಯಿಂದ ಕೂಡಿದ, ಕೊಡಲಿಯಿಂದ ಕತ್ತು ಕೊಯ್ಯುವಂತಹ ಕೆಲಸ. ಕೆಳಜಾತಿಯವರಿಗೆ ವಿದ್ಯೆ ಕಲಿಯುವ ಹಕ್ಕಿಲ್ಲ, ಅವರು ಕಲಿತರೂ ಅದನ್ನು ನಾಶಗೊಳಿಸುವ ಹಕ್ಕು ವೈದಿಕತ್ವಕ್ಕೆ ಇದೆ ಎಂಬುದು ವೈದಿಕ ಸಮುದಾಯದ ಆದರ್ಶ. ಮತ್ಸ್ಯಾವತಾರದ ಕತೆಯೂ ಕೂಡ ಇದಕ್ಕೆ ಹೊರತಾದುದಲ್ಲ. ವಿದ್ಯಾಕಾಂಕ್ಷಿಯಾಗಿ ಬಂದ ಕಾಡಿನ ಸಂಸ್ಕೃತಿಯ ತರುಣನೊಬ್ಬ ಅಪಹರಿಸಿದ ವೇದಗಳು, ತಾಳೆಗರಿಗಳ ಕಟ್ಟುಗಳನ್ನು ಪಡೆಯುವುದಕಕಾಗಿ ಅವನನ್ನೇ ಅಮಾನವೀಯವಾಗಿ ಕೊಲೆ ಮಾಡಿದ ವೈದಿಕತ್ವದ ಕಟ್ಟುಕತೆಯೇ ಮುಂದೆ ಮತ್ಸ್ಯಾವತಾರದ ಪುರಾಣವಾಗಿ ರೂಪಗೊಂಡಿದೆ.
ಅಲೆಮಾರಿ ಸಮುದಾಯ ವಾಸ್ತವ ಮತ್ತು ವೈರುಧ್ಯಗಳನ್ನು ನಾವು ಇವತ್ತು ಈ ನಮ್ಮ ಭಾರತೀಯ ಏಕಾಕಾರೀ ಸಂಸ್ಕೃತಿಯ ಹಿನ್ನೆಲೆಯಲ್ಲಿ ಪರಿಭಾವಿಸುವ ಜರೂರು ಇದೆ. ಸಮುದಾಯ ಎಂಬುದು ಒಂದು ಸಾಮಾಜಿಕ ಘಟಕ, ಸದಾ ಚಲನಶೀಲವಾದುದು. ಹೊರ ನೋಟಕ್ಕೆ ಗೋಚರಿಸದಿದ್ದರೂ ಅಂತರ್ ಚಲನಶೀಲತೆ ಎಂಬುವುದು ಇದ್ದೇ ಇರುತ್ತವೆ. ಈ ಚಲನದಲ್ಲಿ ನೇರವಾದ ಚಲನೆ ಸಮಮಟ್ಟದ ಚಲನೆಗಳು ನಡೆಯುತ್ತಲೇ ಇರುತ್ತವೆ. ಕೆಳ ಸಮುದಾಯಗಳು ಸಂಸ್ಕೃತೀಕರಣದ ಮೂಲಕ ಮೇಲೇಳುವುದು ನೇರ ಚಲನೆಯಾದರೆ, ಒಂದೇ ಸಮುದಾಯದೊಳಗಿನ ಬಳ್ಳಿ ಬೆಡಗುಗಳನ್ನು ಮರೆತು ಒಂದಾಗುವುದು, ಸಮಮಟ್ಟದ ಚಲನೆ. ಈ ಚಲನಶೀಲತೆಯಲ್ಲಿ ಸ್ಥಿರ, ಸಂಚಾರಿ ಎಂಬುವುದು ಇಲ್ಲವೇ ಇಲ್ಲ. ಸಮುದಾಯವು ವ್ಯವಸ್ಥೆಯನ್ನು ತನ್ನಲ್ಲಿ ತನೇ ನಿರ್ಮಿಸಿಕೊಳ್ಳುತ್ತಾ ಹೋಗುತ್ತದೆ. ಹಾಗೆಯೇ ವ್ಯವಸ್ಥೆಯನ್ನು ಒಡೆದು ಕಟ್ಟುವ ಕೆಲಸವನ್ನು ಸಮುದಾಯಗಳು ನಿರಂತರವಾಗಿ ಮಾಡುತ್ತಲೇ ಇರುತ್ತವೆ. ಈ ಹಿನ್ನೆಲೆಯಲ್ಲಿ ಸ್ಥಿರ ಸಮುದಾಯ ಇದ್ದರೆ ಅದು ಮೃತ ಸಮುದಾಯ ಎಂದು ಅರ್ಥ. ಆದರೆ ಆಯಾ ಕಾಲಕ್ಕೆ ಸ್ಥಿರವಾದ ಮೌಲ್ಯಗಳು ಇದ್ದೇ ಇರುತ್ತವೆ. ಅವು Constant ಆದಂತಹವು ಮತ್ತು ಈ ಮೌಲ್ಯಗಳು ಕೂಡ ಸಾಮಾಜಿಕ ಮೌಲ್ಯಗಳಲ್ಲಿ ನಿರಂತರವಾಗಿ Checks and Balance ಗಳಿಗೆ ಒಳಗಾಗುತ್ತಲೇ ಹೋಗುತ್ತವೆ. ಸ್ಥಿರ ಸಮುದಾಯದ ಕಲ್ಪನೆಯನ್ನು ನಾವು ಅಖಿಲ ಭಾರತೀಯ ಕಲ್ಪನೆಯಲ್ಲಿ ಹೇಳುತ್ತಿರುವುದು. ಈ ಪರಿಕಲ್ಪನೆಯಲ್ಲಿ ನಮ್ಮ ಭಾರತೀಯ ಸಂದರ್ಭದಲ್ಲಿ ವೈದಿಕ ಸಮುದಾಯವೇ ಸ್ಥಿರವಾದುದು. ದೇಶವನ್ನು ನುಂಗಲು ಬಳಸುವಂತಹುದು, ಆದರೆ ಭಾರತೀಯ ಪರಿಕಲ್ಪನೆ ಎನ್ನುವಂತಹುದು ದೇಶವನ್ನು ಬೆಳೆಸುವಂತಹುದು ಮತ್ತು ಬಹು ಸಂಸ್ಕೃತಿ ಹಿನ್ನೆಲೆಯಲ್ಲಿ ಪ್ರತಿಪಾದಿಸುವಂತಹುದು. ಬಹುಸಂಸ್ಕೃತಿಯ ಹಿನ್ನೆಲೆಯಲ್ಲಿ ಚಿಂತನೆ ಮಾಡುವಾಗ ವೈದಿಕ ಸಂಸ್ಕೃತಿ ಯಾವತ್ತಿಗೂ ವಾಸ್ತವವಾಗಿ ಸಂಸ್ಕೃತಿ ಅಲ್ಲ. ಭಾರತೀಯ ಎಂದರೆ ಬಹುಜನಾಂಗೀಯ, ಬಹುಭಾಷೆಯ, ಬಹುಸಂಸ್ಕೃತಿಯ ಒಂದು ಸ್ಥಿತಿ. ಭಾರತೀಯತೆಗೆ ಧಕ್ಕೆ ತರುವಂತಹುದು. Pan Indian Concept, ಈ ಆಡಳಿತಾತ್ಮಕ ಅಖಿಲ ಭಾರತೀಯ ಕಲ್ಪನೆ ಎನ್ನುವುದು ಹೊಸದೊಂದು ಇಂಡಿಯಾದ ಡಿಸ್ಕವರಿಗೆ ಸಜ್ಜಾಗಿರುವ ಕೆಲ ಶಕ್ತಿಗಳ ಪಂಥ ಎನ್ನುವುದಾದರೆ ಅಖಿಲ ಭಾರತೀಯ ಎನ್ನುವುದ, ಅನಾರೋಗ್ಯಕರವಾದುದು ಮತ್ತು ಮಾರಕವಾದುದು. ಚೈನು, ಚೂರಿ, ದೊಣ್ಣೆ ಇಂತಹವುಗಳಲ್ಲಿ ಹುದುಗಿರುವಂತಹುದು. ಸಮುದಾಯವು ನಾವು ಚರಿತ್ರೆಯನ್ನು ಗಮನಿಸಿದಂತೆ ಗಂಗಾನದಿಯ ಬಯಲಿನಲ್ಲಿ ತನ್ನ ಉಗಮವನ್ನು ಕಂಡಿತು. ವೈದಿಕ ಸಮುದಾಯಗಳ ಲೈಂಗಿಕ ನೆಲೆ, ಆರ್ಥಿಕ ನೆಲೆ, ಸಾಂಸ್ಕೃತಿಕ ನೆಲೆಗಳು ಸಹ ತಮ್ಮ ಅಸ್ತಿತ್ವವನ್ನು ಕಂಡು ಕೊಂಡಿದ್ದು ಈ ಗಂಗಾನದಿಯ ಬಯಲು ಪ್ರದೇಶದಲ್ಲಿ. ಕೃತಕ ಮೌಲ್ಯಗಳನ್ನು ಹುಟ್ಟು ಹಾಕಿದ್ದು ಇಲ್ಲೇ. ಹಾಗೆಯೇ ಸಮುದಾಯದ ಚರಿತ್ರೆ ಎಂದರೆ ಇವತ್ತಿನ ದಿನಗಳಲ್ಲಿ ಅಗ್ರಹಾರದ ವೈದಿಕ, ಬಸದಿಯ ಜೈನ, ದೇಗುಲದ ಬೌದ್ಧ ಮತ್ತು ಮಠಗಳ ಶೈವ ಇವುಗಳ ಏಳುಬೀಳಿನ ಚರಿತ್ರೆಯೇ ಸಮುದಾಯಗಳ ಚರಿತ್ರೆಯಾಗಿದೆ. ಇವುಗಳ ಒಳಗೊಳಗೆ ನಡೆಯುತ್ತಿರುವ ವೈವಿಧ್ಯಮಯ ಸಂಘರ್ಷಗಳನ್ನು ಗಮನಿಸಿದಾಗ ಅದೇ ಒಂದು ರೋಚಕ ಇತಿಹಾಸವಾಗಿ ಕಂಡು ಬರುತ್ತದೆ. ಭಾರತದ ಸಂದರ್ಭದಲ್ಲಿ ಬಹಳ ಪ್ರಮುಖವಾದುದೆಂಬುದರೆ ಜಾತಿ ಸಮಾಜ. ಈ ಜಾತಿ ಸಮಾಜ ಇತರ ಸಮುದಾಯಗಳ ಜೊತೆ ನಿರಂತರ ಮುಖಾಮುಖಿ ಹೊಂದುತ್ತಿರುವುದನ್ನು ಚರಿತ್ರೆಯಲ್ಲಿ ನೋಡಬಹುದು. ಚಾರ್ವಾಕ ಬೌದ್ಧ, ಜೈನ, ವೀರಶೈವ ಸಮುದಾಯಗಳಲ್ಲೂ. ಹೀಗೆ ಇವೆಲ್ಲವೂ ಮುಖಾಮುಖಿಯಾದ ನೆಲೆಗಳು. ಸ್ಥಳೀಯ ಮಟ್ಟದಲ್ಲಿ ಬೇರೆ ಬೇರೆ ಸಂದರ್ಭಗಳಲ್ಲಿ ಬೇರೆ ಬೇರೆ ಸಮುದಾಯಗಳು ಮುಖಾಮುಖಿಯಾಗುತ್ತಲೇ ಬಂದಿವೆ. ತನ್ನೊಂದಿಗೆ ಸಂಘರ್ಷಿಸುವ ಎಲ್ಲವನ್ನು ವಿಲೀನ ಮಾಡಿಕೊಳ್ಳುವ ಪ್ರಕ್ರಿಯೆಯನ್ನು ವೈದಿಕ ಸಮುದಾಯಗಳು ನಿರಂತರವಾಗಿ ಇತಿಹಾಸದುದ್ದಕ್ಕೂ ನಡೆಸುತ್ತಲೇ ಬಂದಿವೆ. ಜೈನ ಧರ್ಮವನ್ನು ಆ ಪೋಷಣೆ ತೆಗೆದುಕೊಂಡ ಈ ಸಮುದಾಯದ ಹಿಡಿತದಿಂದ ತಪ್ಪಿಸಿಕೊಂಡು ಬೌದ್ಧ ಧರ್ಮ ಬೇರೆ ದೇಶಗಳಲ್ಲಿ ತನ್ನ ಅಸ್ತಿತ್ವವನ್ನು ಗುರುತಿಸಿಕೊಂಡಿದೆ. ಚಾರ್ವಕವಂತೂ ಪ್ರತಿಸಂಸ್ಕೃತಿಯಾಗಿ ಬೆಳೆದು ನಿಂತು ಸದಾ ಸೆಡ್ಡು ಹೊಡೆಯುತ್ತಲೇ ಇದೆ. ವೈದಿಕತ್ವದ ಪ್ರಭಾವಳಿ ಮತ್ತು ಪ್ರಭುತ್ವದ ಬೆಂಬಲವನ್ನು ಕಿತ್ತು ಹಾಕುವ ಸಲುವಾಗಿ ನಿರಂತರ ಹೋರಾಟ ನಡೆಸಿದ ವಿಲೀನ ಸಮುದಾಯಗಳನ್ನೆಲ್ಲಾ ತುಳಿದು ಸುಲಿಯುವ ಘೋರ ಆರ್ಥಿಕ ರಾಜಕೀಯ ಕ್ರಮದ ಮೇಲೆ ಸ್ಥಿರವಾಗಿ ಬೆಳೆದು ಬಂದದ್ದು ಈ ನಾಡಿನ ಏಕಾಕಾರಿ ಸಂಸ್ಕೃತಿ. ಈ ಸಂಸ್ಕೃತಿ ಬೌದ್ಧ ಮತ್ತು ಜೈನ ಧರ್ಮಗಳನ್ನು ಈ ನಾಡಿನಲ್ಲಿ ಬೆಳೆಯಲು ಬಿಡಲಿಲ್ಲ. ಬೌದ್ಧ ಧರ್ಮ ಹೊರ ನಾಡಿನಲ್ಲಿ ನೆಲೆ ಕಂಡುಕೊಂಡರೆ, ಜೈನಧರ್ಮಕ್ಕೆ ಕೊನೆಗೆ ಎಲ್ಲಿಯೂ ತಾವಿಲ್ಲದೆ ಕಡೆಗೆ ಜಾತಿಯಾಗಿ ಪರಿಣಮಿಸಿ ಹೇಳಿಕೆಯ ಮಟ್ಟದಲ್ಲಷ್ಟೇ ಉಳಿದುಕೊಂಡಿತು.
ಹನ್ನೆರಡನೇ ಶತಮಾನದ ಚಳವಳಿಯಲ್ಲೂ ಸಹ ನೆಲಕ್ಕೆ ನಾಲಿಗೆ ಮೂಡಿ ಬಂದಂತೆ ಭೋರ್ಗರೆದು ಬಂದಂತಹ ವೀರಶೈವ ಸಂಸ್ಕೃತಿಯು ತನ್ನ ಆಂತರ್ಯದಲ್ಲಿ ಹುದುಗಿದ್ದ ವೈರುಧ್ಯಗಳಿಂದಾಗಿ ಕಾಲಾಂತರದಲ್ಲಿ ಪ್ರತಿಗಾಮಿ ತತ್ವವಾಗಿ ಬೆಳೆಯಿತು. ಆದರೆ ಈ ಎಲ್ಲವುಗಳು ಬದುಕಿದ್ಧ ಕಾಲದಲ್ಲಿ ಶ್ರಮಿಕ ಜನಸಮೂಹ ಅನ್ನುವುದೊಂದು ಇತ್ತಲ್ಲ ಅದರ ಅಸ್ತಿತ್ವದ ಬಗ್ಗೆ ಯಾರು ಮಾತನಾಡಿದ್ದಾರೆ? ಯಾವುದೇ ಆರಕ್ಕೇರದ ಮೂರಕ್ಕಿಳಿಯದ ಈ ಶ್ರಮಿಕ ಸಮೂಹ ಪಕ್ಕ ಜಾನಪದ ಸಮುದಾಯ. ವಾಸ್ತವ ಸಮುದಾಯ ಎನ್ನುವುದಿದ್ದರೆ ಇದು. ಈ ಬಹುಸಂಸ್ಕೃತಿಯ ಸಂದರ್ಭದಲ್ಲಿ ಜಾನಪದ ಸಂಸ್ಕೃತಿಯೇ ನೇರವಾದ ವಾಸ್ತವ ಸಮುದಾಯ. ಈ ಸಮುದಾಯವು ವೈದಿಕ ಸಮುದಾಯಗಳೊಂದಿಗೆ ನಿರಂತರವಾಗಿ ಚರ್ಚೆ, ಪ್ರಶ್ನೆ, ಸಂವಾದಗಳನ್ನು ಎತ್ತುತ್ತಲೇ ಬಂದಿದೆ. ಅದೇ ರೀತಿಯಲ್ಲಿ ದಿವ್ಯ ನಿರ್ಲಕ್ಷೆಯನ್ನು ಪ್ರದರ್ಶಿಸುತ್ತಲೂ ಬಂದಿದೆ. ಬೇಕಾದಾಗ ಪಡೆದು ಬೇಡವಾದಾಗ ತಿರಸ್ಕರಿಸಿದೆ. ಈ ಸಮುದಾಯದಲ್ಲಿ ಅವಶ್ಯಕವಾದ ಹಾಗೂ ಅನಾವಶ್ಯಕವಾದ Protective laws ಗಳಿಲ್ಲ. ಆದರೆ ಸ್ಥಿರ ಸಮುದಾಯಗಳಲ್ಲಿ ತನ್ನನ್ನು ತಾನು ರಕ್ಷಿಸಿಕೊಳ್ಳುವ ಕಾನೂನು ದ್ದೇ ಇರುತ್ತದೆ. ಬಹು ಸಂಸ್ಕೃತಿಗಳು ಇವತ್ತಿಗೂ ವೈದಿಕ ಸಂಸ್ಕೃತಿಯ ವಿರುದ್ಧ ನೆಲೆಯಲ್ಲಿ ಕೆಲಸ ಮಾಡುತ್ತಲೇ ಬಂದಿವೆ. ವೈದಿಕ ಸಮುದಾಯವು ಸಸ್ಯಾಹಾರದ ಬಗ್ಗೆ ಪ್ರತಿಪಾದಿಸಿದರೆ ಜನಪದರ ಸಮುದಾಯ ಯಾವಾಗಲೂ ಇದರ ಬಗ್ಗೆ ತಲೆಕೆಡಿಸಿಕೊಂಡಿಲ್ಲ. ಮಾಂಸಾಹಾರ ಮತ್ತು ಸಸ್ಯಹಾರಗಳೆರಡನ್ನೂ ತನ್ನಪಾಡಿಗೆ ತಾನು ಅನುಭೋಗಿಸುತ್ತಲೇ ಬಂದಿದೆ. ಮೋಕ್ಷ ಎನ್ನುವುದು ವ್ಯವಸ್ಥಿತ ಸಮುದಾಯಕ್ಕೆ ಕೊನೆಯ ಹಾಗೂ ಜೀವನದ ಪರಮ ಗುರಿಯಾದರೆ, ಜನಪದರ ಸಂಸ್ಕೃತಿ ಯಾವತ್ತಿಗೂ ಮೋಕ್ಷದ ಬಗ್ಗೆ ತಲೆಕೆಡಿಸಿಕೊಂಡದ್ದಿಲ್ಲ. ಕರುಣ ಬಂದರೆ ಕಾಯೋ, ವರುಣ ಬಂದರೆ ಹೊಯ್ಯೋ ಕಲ್ಯಾಣದ ಕರುಣೆ ಬಸವಣ್ಣ ಎನ್ನುವ ಸಮಚಿತ್ತ ಅವರದು. ಇವು ಯಾರನ್ನೂ ಹತ್ತಿರಕ್ಕೆ ಬಿಟ್ಟುಕೊಳ್ಳದೇ ದೂರಕ್ಕೂ ಬಿಡದೆ ಬೇಕಾದಾಗ ಬಳಸಿಕೊಂಡು ಬೇಡವಾದಾಗ ಬಿಟ್ಟು ಉದಾಸೀನವಾಗಿ ಬೆಳೆದುಕೊಂಡು ಬಂದ ಸಮುದಾಯಗಳು. ಸ್ಥಿರ ಸಮುದಾಯದಂತಹ ಮೌಲ್ಯಗಳು ಇವುಗಳಿಗೆ ಪರಮ ಆದರ್ಶಗಳೇನೂ ಆಗಿರಲಿಲ್ಲ. ಆದರೆ ಇಂತಹ ದೇಸಿ ಸಮುದಾಯಗಳ ಅವೈದಿಕ ಪರಂಪರೆಗಳ ಜ್ಞಾನಧಾರೆಗೆ ಶತಶತಮಾನಗಳ ಅನುಭವ ಇತ್ತು. ವೃತ್ತಿ ಕೌಶಲ್ಯವಿತ್ತು. ಜ್ಞಾನದ ಹೊಳೆ ಇತ್ತು. ಇದನ್ನು ಕಂಡ ಸ್ಥಿರ ಸಮುದಾಯ ಇವುಗಳಲ್ಲಿ ಅನುಕೂಲವಾದವುಗಳನ್ನು ತನ್ನ ಪರಂಪರೆಗೆ ಸೇರಿಸಿಕೊಂಡು ಪ್ರಯೋಜನ ಪಡೆದಿರುವ ಹುನ್ನಾರಗಳನ್ನು ಇತಿಹಾಸದುದ್ದಕ್ಕೂ ನಡೆಸಿರುವುದನ್ನು ಕಾಣುತ್ತೇವೆ.
ಸಮುದಾಯದ, ರಾಜಕೀಯ, ಸಾಮಾಜಿಕ, ಆರ್ಥಿಕ, ವೈದಿಕಶಾಹಿಯ ವಿಚಾರಗಳನ್ನು ವೈದಿಕಶಾಹಿ ಸೂತ್ರಗಳಿಗೆ ಅನುಗುಣವಾಗಿಯೇ ಹೆಣೆಯಲಾಗಿದೆ. ವ್ಯಾತ್ಸಾಯನ, ಮನು ಕೌಟಿಲ್ಯನಂತಹವರು ಇದಕ್ಕೆ ತಮ್ಮ ಶಕ್ತಿಯನ್ನೆಲ್ಲ ಧಾರೆ ಎರೆಯಲು ಸಿದ್ಧರಾಗಿದ್ದರು. ಮನುಷ್ಯ ಮನುಷ್ಯರ ನಡುವೆ ಅಂತರವನ್ನು ಸೃಷ್ಟಿಸಿ ಬಹು ಜನರನ್ನು, ಬಹು ಜನ ಸಂಸ್ಕೃತಿಯನ್ನು ತುಳಿದು ಸುಲಿಗೆ ಮಾಡುವ ಸಲುವಾಗಿ ಮೇಲ್ವರ್ಗ ವೇದಾಂತವನ್ನು ಸೃಷ್ಟಿಸಿತು. ಪುರೋಹಿತಶಾಹಿಯನ್ನು ಓಲೈಸುವ ಪ್ರಭುತ್ವದ ನೀತಿಗೆ ಆಧಾರವನ್ನು ಕಲ್ಪಿಸುವ ಸಲುವಾಗಿ ಕೌಟಿಲ್ಯನ ಅರ್ಥಶಾಸ್ತ್ರ ಹುಟ್ಟಿಕೊಂಡಿತು. ಸ್ತ್ರೀಯರಿಗಿದ್ದ ಪ್ರಾಧಾನ್ಯತೆಯನ್ನು ಮಸುಕುಗೊಳಿಸುವ ಸಲುವಾಗಿ ಮನುಸ್ಮೃತಿ ಹುಟ್ಟಿಕೊಂಡಿತು. ಸ್ಮೃತಿಕಾರರು ಕಸುಬುಗಳನ್ನು ಜಾತಿಗಳನ್ನಾಗಿ ವಿಂಗಡಿಸಿ, ಒಂದಕ್ಕಿಂತ ಇನ್ನೊಂದು ಕಡೆಯೆಂದು ಶ್ರೇಣೀಕೃತ ಸಮಾಜವನ್ನು ಹುಟ್ಟು ಹಾಕಿದರು. ತಮ್ಮ ಬಯಕೆಗಳನ್ನು ಈಡೇರಿಸುವ ಸಲುವಾಗಿ ವೇದ-ಮಂತ್ರಗಳನ್ನು ಸೃಷ್ಟಿಸಿದರು. ಈ ವೇದ-ಮಂತ್ರಗಳನ್ನು ನಾವು ಸ್ಥಿರ ಸಮುದಾಯ ಎಂದು ಕರೆಯುವ ವೈದಿಕ ಸಮುದಾಯ ‘ತಾಮವರ್ಸಿ’ ಎಂದೇ ಕರೆಯುತ್ತದೆ. ಅಂದರೆ ಬಯಕೆಗಳ ಸುರಿಮಳೆ ಎಂದರ್ಥ. ಈ ಬಯಕೆಗಳ ಸುರಿಮಳೆಯಾದರೂ ಎಂತಹದ್ದು? ಆಹಾರ, ಹಸುಗಳು, ಗಂಡು ಮಕ್ಕಳು, ಜಲ, ಜಯ, ಸಂಪತ್ತು ಇತ್ಯಾದಿ, ಆದರೆ ನಮಗೆ ಬಿಟ್ಟದ್ದು ಪಾಪ-ಪುಣ್ಯ, ಸ್ವರ್ಗ-ನರಕ, ಮೋಕ್ಷ-ಸದ್ಗತಿ-ಇಂತಹ ಅಂಧಶ್ರದ್ಧೆಯ ಕುರುಡು ಮೌಲ್ಯಗಳನ್ನು. ಇಂತಹ ವೈದಿಕ ಸಮುದಾಯಗಳ ಜಾಣ್ಮೆಯನ್ನು ಅರಿಯದ ನಾವು ಶತಶತಮಾನಗಳಿಂದಲೂ ಇದನ್ನೇ ನಿಜವೆಂದು ಭ್ರಮಿಸಿದ್ದೇವೆ. ಈಗ ಈ ಸಂಚನ್ನು ಸ್ಫೋಟಿಸುವ ಕಾಲ ಹತ್ತಿರ ಬಂದಿದೆ. ಮನು ವಿಧವಾ ವಿವಾಹದ ವಿರೋಧಿ, ನಿಯೋಗದ ವಿರೋಧಿ. ನಿಯೋಗವು ಕ್ಷೇತ್ರದ ಪ್ರಾಧಾನ್ಯತೆಯನ್ನು ಎತ್ತಿ ಹಿಡಿಯುವ ಪದ್ಧತಿಯಾಗಿತ್ತು. ಆದರೆ ಸ್ತ್ರೀ ಸ್ವಾತಂತ್ರ್ಯವನ್ನು ಮೊಟಕುಗೊಳಿಸಲು ಹೊರಟ ಮನು ನಿಯೋಗವನ್ನು ತಿರಸ್ಕರಿಸಿದನು. ವಿಧವಾ ವಿವಾಹವು ಬುದ್ಧಿವಂತರಿಗೆ ಸಮ್ಮತವಲ್ಲ ಎಂದು ಮನು ಹೇಳುವುದನ್ನು ಗಮನಿಸಿದಾಗ ಅವೈದಿಕ ಸಮುದಾಯಗಳಲ್ಲಿ ಅದು ರೂಢಿಯಲ್ಲಿತ್ತು, ಅದು ಪಾಪಕೃತ್ಯ ಎಂದು ಅವರು ಪರಿಗಣಿಸಿರಲಿಲ್ಲ ಎಂಬುವುದು ತಿಳಿದು ಬರುತ್ತದೆ. ವಿಧವೆಯರು ಬ್ರಹ್ಮಸ್ಮೃತಿಯನ್ನು ಪಾಲಿಸಬೇಕು ಎಂಬ ಉಗ್ರ ಪ್ರತಿಪಾದನೆಯ ವಿರುದ್ಧ ನಮ್ಮ ಅವಧಿ ಪರಂಪರೆಗಳು ಕೊಡಿಕೆ ಪದ್ಧತಿಯನ್ನು ಕಂಡುಕೊಂಡಿದ್ದವು. ಧರ್ಮ, ಅರ್ಥ, ಕಾಮಗಳು ಮನುಕುಲದ ಕಲ್ಯಾಣವೆಂದು ಭಾವಿಸಿದ್ದು ಸ್ಥಿರ ಸಮುದಾಯ. ಈ ಸಮುದಾಯಗಳ ಪ್ರತಿನಿಧಿಯಾಗಿ ಹುಟ್ಟಿಕೊಂಡವರು ವಾತ್ಸಾಯನ, ಮನು, ಕೌಟಿಲ್ಯ. ಇವರ ಒತ್ತಡಗಳಿಗೆ ಒಳಗಾದವರು ಮತ್ತು ಹೊರಹಾಕಲ್ಪಟ್ಟವರು ಅಲೆಮಾರಿ ಸಮುದಾಯ. ಆದರೆ ಇವೆಲ್ಲವನ್ನು ಸಾರಾಸಗಟಾಗಿ ಕಿತ್ತೆಸೆದು ಬೆಳೆದು ನಿಂತಿರುವುದು ಅಲೆಮಾರಿ ಸಮುದಾಯ. ಕೌಟಿಲ್ಯನ ಅರ್ಥಶಾಸ್ತ್ರವು ಪುರೋಹಿತ ಸಾಮ್ರಾಜ್ಯಶಾಹಿಯಾದುದು, ವೈದಿಕ ಸಮುದಾಯಗಳನ್ನು ಬಲಪಡಿಸುವುದಕ್ಕೆ ಹುಟ್ಟಿಕೊಂಡಿದ್ದು ಹಾಗೂ ಪ್ರಾಪಂಚಿಕ ಅಭ್ಯುದಯಗಳನ್ನು ಪಡೆಯುವಂತಹ ಸಾಧನಗಳಾದ ಸಂಪತ್ತು, ಅಧಿಕಾರಗಳನ್ನು ಪ್ರತಿಪಾದಿಸುವಂತಹದ್ದು. ಬದುಕು ಅತ್ಯಂತ ಮುಖ್ಯ ಎಂದು ಭಾವಿಸಿದ್ದು ಅಲೆಮಾರಿ ಸಮುದಾಯ. ವಾತ್ಸಾಯನನ ಅನುಸಾರ ಜೀವನ ಅನಿಶ್ಚಿತವಾದುದು. ವ್ಯಕ್ತಿಯು ತನ್ನ ಜೀವನದಲ್ಲಿ ತನ್ನ ಅನುಕೂಲಕ್ಕೆ ತಕ್ಕಂತೆ ತನ್ನ ಲೈಂಗಿಕ ಬಯಕೆಗಳನ್ನು ಈಡೇರಿಸಿಕೊಳ್ಳಬಹುದಾಗಿತ್ತು. ಆದರೆ ಅಲೆಮಾರಿ ಸಮುದಾಯವು ಜೀವನಕ್ಕೆ ಪರಮ ಪ್ರಾಧಾನ್ಯತೆ ನೀಡಿದ್ದರಿಂದ ಯಾವತ್ತಿಗೂ ಜೀವನವನ್ನು ಅನಿಶ್ಚಿತ ಎಂದು ಭಾವಿಸಿದ್ದಿಲ್ಲ. ವರ್ಣವ್ಯವಸ್ಥೆಯನ್ನು ಮೇಲು ಕೀಳು ಎಂದು ಪ್ರತಿನಿಧಿಸದೇ ಸಮಾಜಕ್ಕೆ ಅಗತ್ಯವಿದ್ದ ಶ್ರಮವಿಭಜನೆಯನ್ನು ಪ್ರತಿಪಾದಿಸಿದ್ದು ವೈದಿಕ ಸಮಾಜವಾದರೆ, ಇವೆಲ್ಲವನ್ನು ಮೀರಿ ತನ್ನ ವೃತ್ತಿಕೌಶಲ್ಯವನ್ನು ಪ್ರತಿಕ್ಷಣಕ್ಕೆ ಬೆಳೆಸುತ್ತಾ ಹೋದದ್ದು ಅಲೆಮಾರಿ ಸಮುದಾಯ. ಸಾಂಪ್ರದಾಯಿಕ ಸಮಾಜ ಜ್ಞಾನದ ಅಧಿಕಾರವನ್ನು, ಶಸ್ತ್ರಾಸ್ತ್ರಗಳ ಅಧಿಕಾರವನ್ನು, ಸಂಪತ್ತಿನ ಅಧಿಕಾರವನ್ನು ತನ್ನ ನಿಯಂತ್ರಣದಲ್ಲಿ ಇರಿಸಿಕೊಂಡಿತು. ಮನು, ಬೌದ್ಧಾಯನ, ವಿಷ್ಣು, ವಶಿಷ್ಟ ಮುಂತಾದವರ ಅಭಿಪ್ರಾಯದಲ್ಲಿ ಹೆಣ್ಣು ತನ್ನ ಶೀಲವನ್ನು ಕಾಪಾಡಿಕೊಳ್ಳಬೇಕಾಗಿದೆ. ‘ನ ಸ್ತ್ರೀ ಸ್ವಾತಂತ್ರ್ಯ ಮರ್ಹತಿ’ ಎಂದು ಸಾರಿದ ಮನು ಬಾಲ್ಯ ವಿವಾಹವನ್ನು ಪೋಷಿಸಿದನು. ಸ್ತ್ರೀ ಧನ ಪದ್ಧತಿಯನ್ನು ಎತ್ತಿ ಹಿಡಿದನು. ವಿಧವಾ ವಿವಾಹ ಪದ್ಧತಿಯನ್ನು ನಿರಾಕರಿಸಿ ಸತಿ ಪದ್ಧತಿಯನ್ನು ಪ್ರೋತ್ಸಾಹಿಸಿದನು. ವೈದಿಕ ಸಮುದಾಯಗಳು ಸಾಮಾಜಿಕ ಸಂಸರ್ಗ, ತಿನ್ನು, ಉಣ್ಣುವುದರ ಮೇಲೆ, ವೃತ್ತಿಗಳ ಮೇಲೆ ನಿರ್ಬಂಧಗಳನ್ನು ಹೇರಿದ್ದವು. ಕೆಳ ವರ್ಗಗಳಿಗೆ ಗುಡಿ-ಗೋಪುರಗಳನ್ನು, ನಿಷೇಧಿಸಿದರು. ನೀರು, ಕೆರೆ-ಬಾವಿ ನಿಷೇಧ ಏರಿದರು. ಆಯಾ ಜಾತಿಗೆ ಸೇರಿದ ಜನ ಅವರದೇ ಕಸುಬು ಕೈಗೊಳ್ಳಬೇಕೆ ಯಾವ, ವೈವಾಹಿಕ ನಿರ್ಬಂಧಗಳು, ವೈದಿಕ, ಧಾರ್ಮಿಕ ದೌರ್ಬಲ್ಯ ಬಳಕೆ, ಗ್ರಾಹ್ಮಣ ಭಾಸುರ ಎಂಬ ವಿಷಯವನ್ನು ಎಣಿಸಿದ್ದು ವೈದಿಕ ಸಮುದಾಯ. ಆದರೆ ಇವೆಲ್ಲವನ್ನು ಮೀರಿ ನಿಂತಿದ್ದು ಅಲೆಮಾರಿ ಸಮುದಾಯ. ಅಲೆಮಾರಿ ಸಮುದಾಯಗಳಲ್ಲಿ ಇವತ್ತಿಗೂ ಸ್ತ್ರೀಧನವನ್ನು ನಿಷೇಧಿಸಿದೆ. ಸ್ತ್ರೀ ಧನ ತೆಗೆದುಕೊಂಡೆರೆ ಸ್ತ್ರೀ ಸಂಪತ್ತು ಸಾರಲಾಗುತ್ತದೆ ಎಂಬ ನಂಬಿಕೆ ಇಟ್ಟುಕೊಂಡಿದೆ. ವಿಧವಾ ವಿವಾಹವನ್ನು ನಿರಾಕರಿಸಿದ್ದರಿಂದ ಕೊಡಿಕೆ ಪದ್ಧತಿಯನ್ನು ಅನುಸರಿಸುತ್ತಿದ್ದಾರೆ ಹಾಗೂ ಹೆಣ್ಣಲ್ಲಿ ಅತ್ಯಂತ ಗೌರವ ಪ್ರೀತಿಯನ್ನು, ಹೆಣ್ಣು ಹುಟ್ಟಿದರೆ ಪುಣ್ಯ ಎಂಬ ನಂಬಿಕೆಯನ್ನು ನಾವು ಅಲೆಮಾರಿ ಸಮುದಾಯಗಳಲ್ಲಿ ಗುರುತಿಸಬಹುದು.
ವೇದ ಪೂರ್ವ ಯುಗದಿಂದಲೂ ಈ ದೇಶದಲ್ಲಿ ಬಹು ಜನ ವರ್ಗಗಳು ಬಾಳಿಕೊಂಡು ಬಂದಿವೆ. ಹರಪ್ಪ ಮಹೆಂಜೋದಾರೋ ಸಂಸ್ಕೃತಿ ಮತ್ತು ನಾಗರಿಕತೆಗಳ ಬಗ್ಗೆ ಉದ್ದ ಉದ್ದ ಮಾತನಾಡುವ ನಮ್ಮ ಇತಿಹಾಸಕಾರರು ಅದೇ ಕಾಲದಲ್ಲಿ ಬಾಳಿ ಬದುಕಿದ್ದ ಬಹು ಜನರ ಬಗ್ಗೆ ಎಲ್ಲಿಯೂ ಚಕಾರವೆತ್ತಿಲ್ಲ. ಸ್ಥಳೀಯ ವರ್ಗಗಳು ಈ ಸಂಸ್ಕೃತಿಗೆ ಕೊಡುಗೆ ನೀಡಿಲ್ಲವೇ? ಅವರೇನು ಅವತ್ತು ಕಟ್ಟಿದ ಸ್ನಾನ ಗೃಹಗಳಿಗೆ ಮಣ್ಣು ಹೊತ್ತವರೇ, ಅಥವಾ ಮೋರಿಗಳಿಗೆ ಕಲ್ಲು ಹೊತ್ತವರೇ, ಅವರದೇ ಆದ ಸಾಮಾಜಿಕ ಸಾಂಸ್ಕೃತಿಕ ಕೊಡುಗೆ ಎಂಬುವುದಿಲ್ಲವೇ, ವೈದಿಕಪರ ಚರಿತ್ರಕಾರರು ಇತಿಹಾಸದುದ್ದಕ್ಕೂ ಕಟ್ಟಿರುವ ಈ ಕಣ್ಣು ಪಟ್ಟಿಯನ್ನು ಈ ದಿನ ಕಿತ್ತು ಹಾಕಬೇಕಾಗಿದೆ. ಅಲೆಮಾರಿ ಗೋವಳರಾಗಿ ಭಾರತಕ್ಕೆ ಕಾಲಿರಿಸಿದ ಆರ್ಯರಿಗೆ ನೇಗಿಲು ಎಂದರೆ ಏನೆಂಬುವುದೇ ಗೊತ್ತಿರಲಿಲ್ಲ. ವೈದ್ಯ ಮಂತ್ರ, ತಂತ್ರದ ಅರಿವಿರಲಿಲ್ಲ. ಯೋಗದ ತಿಳುವಳಿಕೆಯಂತೂ ಮೊದಲೇ ಇರಲಿಲ್ಲ. ಆದರೆ ಇವೆಲವನ್ನು ಕಲಿತದ್ದು ಎಲ್ಲಿಂದ ಯಾರಿಂದ? ವೈದಿಕರ ವೇದಗಳಲ್ಲಿ ಇವತ್ತಿಗೂ ಕಂಡು ಬರುವ ಬಹುತೇಕ ಪದಗಳು ದ್ರಾವಿಡ ಮತ್ತ ಮುಂಡಾ ಜನ ಸಮುದಾಯಗಳ ಭಾಷೆಗಳಿಂದ ಪಡೆದುಕೊಂಡಿರುವಂತಹವು. ಗೋವಳರಾಗಿದ್ದವರು ಕೃಷಿಗೆ ವಿಕಾಸಗೊಂಡ ನಂತರವೇ ಹರಪ್ಪ ಮಹೆಂಜೋದಾರೋ ನಗರದ ಬದುಕು ನಿರ್ಮಾಣಗೊಂಡಿದ್ದು ಅದುವರೆಗಿನ ಕಾಲಘಟ್ಟದಲ್ಲಿ ಅವರಿಗೆ ಜ್ಞಾನದ ವಿವಿಧ ನೆಲೆಗಳನ್ನು ಧಾರೆ ಎರೆದವರು ಈ ನಾಡಿನ ಸ್ಥಳೀಯ ಜನವರ್ಗಗಳು, ಈ ಸ್ಥಳೀಯ ವರ್ಗಗಳೇ ಅಲೆಮಾರಿ ಸಮುದಾಯಗಳು, ನಮ್ಮ ಕಿರು ವರ್ಗಗಳು, ಈ ಕಿರು ಸಮುದಾಯಗಳು ಆಕ್ರಮಣಕಾರರಿಗೆ ಎಲ್ಲವನ್ನು ಕಲಿಸಿಕೊಟ್ಟವು. ಆದರೆ ನಂತರ ನಡೆದದ್ದು ತಾವು ಸ್ಥಳೀಯರಿಂದ ಕಲಿತದ್ದೆಲ್ಲವನ್ನು ತಮ್ಮ ಅನುಕೂಲಕ್ಕೆ, ಸ್ವಹಿತಾಸಕ್ತಿಗೆ ತಕ್ಕಂತೆ ತಿರುಚಿದರು, ಪರಿವರ್ತಿಸಿದರು, ಪುನರ್‌ರಚಿಸಿದರು, ಇವೆಲ್ಲವೂ ತಮ್ಮದೇ ಜ್ಞಾನ ಎಂದು ಹೇಳಿ ತರಾಕರು ತೆಗೆದರು. ಅಲ್ಲ ಎಂದವರ ವಿರುದ್ಧ ಪ್ರಭುತ್ವವನ್ನು ಚೂ ಬಿಟ್ಟರು. ಅಲೆಮಾರಿ ಸಮುದಾಯಗಳು ವಾತ್ಸಾಯನ, ಮನು, ಕೌಟಿಲ್ಯನ ಒತ್ತಡಗಳಿಗೆ ಒಳಗಾಗಿ ಹೊರ ಬಂದ ಸಮುದಾಯಗಳು ಅಂದರೆ ಹೊರ ಹಾಕಲ್ಪಟ್ಟ ಬಳಸಿ ಬಿಸಾಡಲ್ಪಟ್ಟ ಜನ ವರ್ಗಗಳು. ನಾಗರಿಕ ಸಮುದಾಯಗಳಿಂದ ದೂರವಿದ್ದು ತನ್ನದೇ ಆದ ಅನನ್ಯತೆಯನ್ನು ರೂಢಿಸಿಕೊಂಡಿರುವ ಈ ಸಮುದಾಯಗಳು ಸ್ವತಂತ್ರ ಪ್ರಿಯರು ಸ್ವಚ್ಛಂದ ಜೀವಿಗಳು, ಕಟ್ಟುಪಾಡುಗಳಿಗೆ ಒಳಗಾಗದವರು ಮತ್ತು ಶ್ರಮಿಕರು ಮತ್ತು ಸ್ಥಿರ ಸಮುದಾಯಗಳಂತೆ ವ್ಯಾಪಕತೆಯ ರೂಪವುಳ್ಳದೇ ಇರುವವರು. ಆದರೆ ಸ್ಥಿರ ಸಮುದಾಯಗಳಿಗೆ ಗೋಚರಿಸದ ಸಾಮಾಜಿಕ ಐಕ್ಯತೆ ಬಹುಜನ ಸಮಾಜದಲ್ಲಿ ಇರುತ್ತದೆ.
ಪ್ರಕೃತಿಯಲ್ಲಿ ಅವರು ಕಾಣುವ ದೈವತ್ವ ಸಮುದಾಯದಲ್ಲಿನ ರಚನಾತ್ಮಕ ಅಂಶಗಳಿಗೆ ಮೂಲ ಕಾರಣಗಳಾಗಿವೆ. ಅಲೆಮಾರಿ ಸಾಮುದಾಯಿಕ ದೇಸಿ ಆಹಾರ ಪದ್ಧತಿ, ವೈದ್ಯ ವಿಧಾನಗಳು ಗಮನಾರ್ಹವಾದುವು. ಕರ್ನಾಟಕ ಸಂದರ್ಭದಲ್ಲಿ ಅನೇಕ ಅಲೆಮಾರಿ ಅರೆಅಲೆಮಾರಿ ಸಮುದಾಯಗಳು ಕಂಡು ಬರುತ್ತವೆ. ಆದರೆ ಇವೆಲ್ಲವೂ ಸ್ವತಂತ್ರ್ಯ ಗುಂಪುಗಳಾಗಿ ಬದುಕುತ್ತಾ ತಮ್ಮ ಜೀವನ ಕ್ರಮ, ನಂಬಿಕೆ, ಸಂಪ್ರದಾಯ ಆಚರಣೆಗಳಲ್ಲಿ ಸ್ವಂತಿಕೆಯನ್ನು ಕಾಯ್ದುಕೊಂಡು ಬಂದಿವೆ. ಪ್ರತಿಯೊಂದು ಗುಂಪು ತನ್ನ ಸ್ವತಂತ್ರ್ಯ ಅಸ್ತಿತ್ವವನ್ನು ಕಾಯ್ದುಕೊಳ್ಳುವಲ್ಲಿ ಸದಾ ಕಾರ್ಯನಿರಂತರವಾಗಿರುತ್ತವೆ. ಸ್ಥಿರ ಸಮುದಾಯದೊಂದಿಗೆ ಮುಖಾಮುಖಿಯಾಗುತ್ತಲೇ ತನ್ನತನವನ್ನು ಉಳಿಸಿಕೊಳ್ಳಲು ಸಂಘರ್ಷ ನಿರತವಾಗಿರುತ್ತದೆ. ನಗರೀಕರಣದ ಪ್ರಕ್ರಿಯೆಯಲ್ಲಿ ಕಂಡು ಬರದ ಐಕ್ಯತೆಯಾಗಲಿ, ಸಮಷ್ಟೀ ಬದುಕಾಗಲಿ ಇಂತಹ ಸಮುದಾಯಗಳಲ್ಲಿ ಇನ್ನೂ ಜೀವಂತವಾಗಿದೆ. ಆ ಕಾರಣದಿಂದಾಗಿಯೇ ಭಾರತೀಯ ಸಮಾಜ ಮತ್ತು ಭಾರತೀಯ ಸಮುದಾಯ ಮತ್ತು ಭಾರತೀಯ ಸಂಸ್ಕೃತಿಯನ್ನು ಹಿಂದುತ್ವದ ಕನ್ನಡಕದಿಂದ ನೋಡುವುದನ್ನು ಕೈ ಬಿಟ್ಟು ಬಹುಮುಖಿ ನೆಲೆಯಲ್ಲಿ ನೋಡುವ ಕ್ರಮವನ್ನು ಮತ್ತು ಪ್ರತಿಯೊಂದು ಸಮುದಾಯದ ಪ್ರತ್ಯೇಕ ಅಸ್ತಿತ್ವವನ್ನು ಅದರ ಎಲ್ಲಾ ದೇಶೀ ಜ್ಞಾನ ಪರಂಪರೆಯೊಂದಿಗೆ, ದೇಶೀ ಸತ್ವದೊಂದಿಗೆ ಅರ್ಥಮಾಡಿಕೊಳ್ಳಬೇಕಾದುದು ಇವತ್ತಿನ ದಿನಗಳಲ್ಲಿ ಹೆಚ್ಚು ಮಹತ್ವದ್ದಾಗಿದೆ. ಅಲೆಮಾರಿ ಸಮುದಾಯದಲ್ಲಿ ಕಂಡು ಬರುವ ಒಳಾಡಳಿತ ವ್ಯವಸ್ಥೆ ತೀರಾ ವಿಶಿಷ್ಟವಾದುದು. ತಮ್ಮೊಳಗಿನ ನ್ಯಾಯ ವ್ಯವಸ್ಥೆ ಸರಳವಾಗಿದ್ದುಕೊಂಡು ತಮ್ಮ ತಮ್ಮ ಸಮುದಾಯಗಳ ಬೇಕು-ಬೇಡಗಳನ್ನು ಅರ್ಥಮಾಡಿಕೊಳ್ಳುವ ಸಾಮಾಜಿಕ ಕಾರ್ಯಗಳಿಗೆ ವಿಧಿ-ನಿಷೇಧ ಹೇರುವ, ಅಪರಾಧಿಗಳಿಗೆ ದಂಡ ವಿಧಿಸುವ ನ್ಯಾಯ ಪಂಚಾಯಿತಿಗಳು ಇಲ್ಲಿವೆ. ಇವರನ್ನು ದೈವದವರು, ಪಂಚರು, ಸರ ಪಂಚರು, ಕೋಲಕಾರರು ಎಂದೆಲ್ಲಾ ಕರೆಯುತ್ತಾರೆ. ಸಮುದಾಯದ ಶಾಂತಿಯುತ ಬದುಕಿನ ವ್ಯವಸ್ಥೆಗೆ ಇವರ ಒಳಾಡಳಿತ ಪೂರ್ವ ಹೊಣೆಯಾಗಿದೆ. ಧರ್ಮ, ವಿವಾಹ, ವ್ಯಭಿಚಾರ, ಅಪರಾಧಗಳಿಗೆ ಸಂಬಂಧಿಸಿದ ಅಹವಾಲುಗಳನ್ನು ಈ ಪಂಚಾಯಿತಿ ನಿಭಾಯಿಸುತ್ತದೆ. ಅವರದೇ ಆದ ಕಟ್ಟೆ ಮನೆಗಳಿರುತ್ತವೆ. ಈ ಕಟ್ಟೆ ಮನೆಗಳಲ್ಲಿ ಬರುವಂತ ಕೋಲುಕಾರ, ಗುರಿಕಾರ, ಪಟ್ಟೆಕಾರರಿರುತ್ತಾರೆ. ಅಲೆಮಾರಿ ಸಮುದಾಯಗಳ ನ್ಯಾಯಪದ್ಧತಿ ಮತ್ತು ಶಿಕ್ಷಣ ವಿಧಾನವೂ ಸಹ ರೋಚಕವಾದವುಗಳು, ಅಪರಾಧಿಯ ಮೀಸೆ, ತಲೆ ಬೋಳಿಸುವುದು, ಮುಖಕ್ಕೆ ಕಪ್ಪು ಮಸಿ ಬಳೀಯುವುದು, ಕತ್ತೆಯ ಮೇಲೆ ಮೆರವಣಿಗೆ, ಸಗಣಿ ರಾಡಿ ಎರಚುವುದು, ಕೊರಳಿಗೆ ಚಪ್ಪಲಿ ಹಾಕುವುದು ಗುಂಪಿನವರಿಂದ ಉಗಿಸುವುದು, ದನಕುರಿಗಳ ದಂಡ ಹಾಕುವುದು ಇತ್ಯಾದಿ ವಿಧಾನಗಳು ತಪ್ಪು ಮಾಡಿದವರು ತಿದ್ದಿಕೊಳ್ಳಲು ಸಹಕಾರಿಯಾಗುತ್ತವೆ. ಅಲೆಮಾರಿ ಸಮುದಾಯಗಳ ಜನವರ್ಗ ಶ್ರಮಿಕರು, ಕಷ್ಟ ಸಹಿಷ್ಣುಗಳು ಆರೋಗ್ಯವಂತರು, ಇತರರ ಬಗ್ಗೆ ಅನುಮಾನ ಪ್ರವೃತ್ತಿ ಉಳ್ಳವರಾದರೂ ಸಹ ನಂಬಿಕೆಗೆ ಅರ್ಹರು ಮತ್ತು ಕ್ರಿಯಾಶೀಲರು. ಇವರಂತೆಯೇ ಇವರ ಬುದ್ಧಿಬಲ ವೈವಿಧ್ಯಮಯವಾದುದು. ಇದುವರೆಗೂ ನಮಗೆ ಸಿಕ್ಕಿರುವಂತಹ ಮಾನವ ಕುಲಶಾಸ್ತ್ರೀಯ ಮಾಹಿತಿಗಳು ವಸಾಹತು ಕಾಲದ ಮಾಹಿತಿಗಳಿಗಿಂತಲೂ ಭಿನ್ನವಾದುವುಗಳಾಗಿವೆ. ಇವುಗಳಿಗೆ ತಮ್ಮದೇ ಆದ ಸಾಂಸ್ಕೃತಿಕ ಅನನ್ಯತೆ ಮತ್ತು ಸಂಕೀರ್ಣತೆ ಇದೆ. ಈ ಸ್ಥಿರ ಸಮುದಾಯ ಮತ್ತು ಅಲೆಮಾರಿ ಸಮುದಾಯಗಳ ನಡುವೆ ನಡೆಯುವ ಮುಖಾಮುಖಿಗಳು, ಜನಾಂಗ ಸಂಘರ್ಷವಾಗಿರಬಹುದು, ಶಿಷ್ಟ ಪರಿಶಿಷ್ಟ ಸಂಘರ್ಷವಾಗಿರಬಹುದು, ಇಲ್ಲವೇ ಜಾತಿಯ ಅಧಿಕಾರ ಸಂಘರ್ಷವಿರಬಹುದು, ಈ ಸಂಘರ್ಷಗಳ ನಡುವೆ ಯಾವಾಗಲೂ ಸ್ಥಿರ ಸಮುದಾಯಗಳು ಅಲೆಮಾರಿ ಸಮುದಾಯಗಳನ್ನು ತಮ್ಮ ಅಂತರಂಗಕ್ಕೆ, ವಿಶ್ವಾಸಕ್ಕೆ ತೆಗೆದುಕೊಂಡಿಲ್ಲ, ಸದಾ ಅಪನಂಬಿಕೆ, ಸಂಶಯದಿಂದಲೇ ನಡೆಸಿಕೊಂಡು ಬಂದಿವೆ. ಇದರ ಜೊತೆ ಒಡನಾಟದ ನಿಯಂತ್ರಣವನ್ನು ಹೇರಿಕೊಂಡಿವೆ. ನೈಸರ್ಗಿಕ ತೊಂದರೆಗಳು, ಸ್ಥಿರ ಸಮುದಾಯಗಳು ನಿರ್ಲಕ್ಷ್ಯ ತಿರಸ್ಕಾರ, ಪಟ್ಟ ಭದ್ರ ಹಿತಾಸಕ್ತಿಗಳ ಕಿರುಕುಳಗಳ ನಡುವೆಯೂ ತಮ್ಮ ಸಾಮಾಜಿಕ, ಸಾಂಸ್ಕೃತಿಕ ಬದುಕನ್ನು ಕಾಪಾಡಿಕೊಂಡು ಬಂದಿರುವ ಈ ಸಮುದಾಯಗಳಲ್ಲಿನ ಪ್ರತಿಯೊಂದು ಗುಂಪಿಗೂ ಪೌರಾಣಿಕ ಹಿನ್ನೆಲೆ ಎನ್ನುವುದು ಇದ್ದೇ ಇದೆ. ಆದಿಮ ಪುರಾಣ, ಶಿಷ್ಟ ಪುರಾಣಗಳಿವೆ. ಇವು ಆಯಾ ಸಮುದಾಯಗಳ ಹುಟ್ಟುಗಳಿಗೆ ಸಂಬಂಧಿಸಿದುವುಗಳೇ ಆಗಿದೆ. ಇವರ ಪ್ರಸರಣದ ನೆಲೆಗಳು ಭಾರತದಾದ್ಯಂತ ಗೋಚರಿಸುತ್ತವೆ. ಚರಿತ್ರೆಯ ಪೂರ್ವಕ್ಕೆ ಅಲೆಮಾರಿ ಸಮುದಾಯಗಳ ಪ್ರಾಚೀನತೆಗಳು ಚಲಿಸುತ್ತವೆ. ಇವರ ಕುಲಗೋತ್ರಗಳು ಹತ್ತು ಹಲವು ಪುರಾಣ ವ್ಯಕ್ತಿಗಳೊಂದಿಗೆ ತಳುಕು ಹಾಕಿಕೊಂಡಿವೆ. ಕುಲಚಿಹ್ನೆಗಳು, ದೇವತೆಗಳು, ಇವರದೇ ಆಚರಣೆಗೆ, ವಿಧಿನಿಷೇಧಗಳಿವೆ. ಇವರ ಸ್ಥಳಾವರಣ, ಭೌಗೋಳಿಕತೆ, ಬ್ರಹ್ಮಾಂಡ, ಎಲ್ಲವೂ ರೈಲು ನಿಲ್ದಾಣ, ಬಸ್ ನಿಲ್ದಾಣಗಳ ಆಜುಬಾಜು ಹಳೆಯ ಛತ್ರಗಳು ಊರಾಚೆಗಿನ ಪಾಳು ಮನೆಗಳು ಗುಡಿತೋಪುಗಳು, ಬಯಲುಗಳು, ಇವರ ವಸತಿ ವಿನ್ಯಾಸ, ಗುಡಿ, ಗೋಪುರ, ಟೆಂಟುಗಳು ಹೀಗೆ ಈ ನೆಲೆಯಲ್ಲಿ ಬದುಕುವ ಅಲೆಮಾರಿ ಸಮುದಾಯಗಳು ತಾವು ಇರುವ ಸ್ಥಳದಲ್ಲಿಯೇ ದೈವ, ಹುಟ್ಟು, ಬದುಕು, ಸಾವಿನ ಸೂತಕಕ್ಕೆ ಸಂಬಂಧಿಸಿದ ಕೆಲಸ ಕಾರ್ಯಗಳನ್ನು ನಿರ್ವಹಿಸಿಕೊಂಡು ಬರುತ್ತಿದ್ದಾರೆ. ಆಧುನಿಕ ಕಾಲದಲ್ಲೂ ತಮ್ಮ ಕುಲ ಪದ್ಧತಿಗಳನ್ನು ಉಳಿಸಿಕೊಂಡು ಬಂದಿವೆ. ಜೀವನಾವರ್ತನ ಮತ್ತು ವಾರ್ಷಿಕಾವರ್ತನ ಘಟನೆಗಳ ಕ್ರಿಯಾ ವಿಧಿಗಳನ್ನು ನೆರವೇರಿಸುತ್ತಲೇ ಇದೆ. ವಂಶಾವಳಿಯ ಬೆಡಗುಗಳು, ಬಳಿಗಳು, ಗೋತ್ರಗಳನ್ನು ಅನುಸರಿಸುತ್ತಲೇ ಬಂದಿವೆ. ಸ್ಥಿರ ಸಮುದಾಯಗಳಲ್ಲಿರುವಂತೆ, ಅಲೆಮಾರಿ ಸಮುದಾಯಗಳಲ್ಲಿ ಕೌಟುಂಬಿಕ ಬೆಡಗುಗಳನ್ನು ಗುರುತಿಸಬಹುದು, ಕೊಡುಕೊಳ್ಳುವಿಕೆಯ ವಿಚಾರದಲ್ಲಿ ಈ ಬೆಡಗುಗಳು ಇಲ್ಲವೆ ಬಳಿಗಳು ಗಮನಾರ್ಹ ಪಾತ್ರ ವಹಿಸುತ್ತವೆ. ಮತೀಯ ಆಚರಣೆಗಳನ್ನು ಕಟ್ಟುನಿಟ್ಟಾಗಿ ಅನುಸರಿಸುವ ಅಲೆಮಾರಿ ಸಮುದಾಯಗಳಲ್ಲಿ ಮಾತೃಪ್ರಧಾನ ಕುಟುಂಬ ವ್ಯವಸ್ಥೆ ಮತ್ತು ಅವಿಭಕ್ತ ಕುಟುಂಬ ಪದ್ಧತಿ ರೂಢಿಯಲ್ಲಿದೆ. ಹೆಣ್ಣಿನ ಬಗ್ಗೆ ಗೌರವವಿರಿಸಿಕೊಂಡಿರುವ ಸಮುದಾಯಗಳು, ಹೆಣ್ಣಿಗೆ ತೆರಕೊಟ್ಟು ಮದುವೆಯಾಗುವುದು, ಹೆಣ್ಣು ಹುಟ್ಟಿದ ಮನೆ ತಣ್ಣಗೆ ಇರುತ್ತದೆ ಎಂದು ಭಾವಿಸುವುದು. ಹೆಣ್ಣು ಹುಟ್ಟಿದಾಗ ಸಂಭ್ರಮಿಸುವುದು ವಿಶೇಷವಾಗಿದೆ. ಬಹುಪತಿತ್ವ ಮತ್ತು ಬಹುಪತ್ನಿತ್ವ, ವಿಧವಾ ವಿವಾಹಗಳೆಲ್ಲವೂ ನಮಗೆ ಅಲೆಮಾರಿ ಸಮುದಾಯಗಳಿಗೆ ಬಹಳ ವಿಶಿಷ್ಟವಾಗಿ ಕಂಡು ಬರುತವೆ. ಕೂಡಿಕೆ ಅಲೆಮಾರಿ ಸಮುದಾಯಗಳಲ್ಲಿ ಕಂಡು ಬರುವ ವಿಶಿಷ್ಟ ಅಂಶ. ಗಂಡ ಸತ್ತ ಮೇಲೆ ಹೆಣ್ಣಿಗೆ ಮುಕ್ತಿ ಇಲ್ಲ ಎಂಬ ಸ್ಥಿರ ಸಮುದಾಯಗಳ ಆಶಯಕ್ಕೆ ವ್ಯತಿರಿಕ್ತವಾದ ಮಾನವೀಯ ಅಂಶವಿದು, ಹೆಂಡತಿ ಸತ್ತವರು, ಬಿಟ್ಟವರು, ಗಂಡ ಸತ್ತವಳು, ಬಿಟ್ಟವಳು ಪರಸ್ಪರ ಕೂಡಿಕೆ ಮಾಡಿಕೊಳ್ಳುವುದನ್ನು ಅಲೆಮಾರಿ ಸಮುದಾಯಗಳು ಅಂಗೀಕರಿಸುತ್ತವೆ. ಆಯಾ ಕುಲದವರೇ ನಿಂತು ಕೂಡಿಕೆ ಮಾಡಿಸುವುದು ಇಲ್ಲಿ ಪ್ರಮುಖವಾಗಿ ಕಂಡು ಬರುತ್ತದೆ. ಇವರಲ್ಲಿ ಧಾಮಿಕ ಸಹಿಷ್ಣುತೆ ಇದೆ. ಈ ದೇವ ಆ ದೇವ ಎಂಬ ಭೇದವಿಲ್ಲ. ತಾವು ಎಲ್ಲಿ ಉಳಿದುಕೊಳ್ಳುತ್ತಾರೆ, ಅಲ್ಲಿಯೇ ತಮ್ಮ ಕುಲದೇವರಗಳ ಜೊತೆಗೆ ಸ್ಥಳೀಯ ದೇವರುಗಳನ್ನೂ ಸಹ ಪೂಜಿಸುವ ಪರಂಪರೆಯನ್ನು ಗುರುತಿಸುತ್ತೇವೆ. ಅಲೆಮಾರಿ ಸಮುದಾಯದ ಕುಟುಂಬ, ಮದುವೆ, ಬಂಧುತ್ವ, ಸಾಮಾಜಿಕ ಸಂಸ್ಥೆಗಳೆಲ್ಲವೂ ವೈಶಿಷ್ಟ್ಯಪೂರ್ಣವಾದುವು. ಇಲ್ಲಿ ಹೆಚ್ಚಿನ ಕನ್ಯಾತೆರ ತೆಗೆದುಕೊಂಡರೆ ಶ್ರೀಮಂತಿಕೆ ನಶಿಸಿ ಹೋಗುತ್ತದೆ ಎಂಬ ನಂಬಿಕೆಯೂ ರೂಢಿಯಲ್ಲಿರುವ ಅಂಶವನ್ನು ನಮ್ಮ ವರ್ತನಮಾನದಲ್ಲಿ ನಾವು ಪ್ರಮುಖವಾಗಿ ತಿಳಿಯಬಹುದಾಗಿದೆ. ಸಾಂಸ್ಕೃತಿಕ ನಾಯಕರುಗಳು ಆದರ್ಶಗಳು ಈ ಸಮುದಾಯಗಳ ಬೆನ್ನಿಗಿದೆ ಮತ್ತು ಇವರಲ್ಲಿಯೇ ಸಾಂಸ್ಕೃತಿಕ ನಾಯಕತ್ವವನ್ನು ರೂಪಿಸಿಕೊಳ್ಳುವ ವ್ಯವಸ್ಥೆಯಲ್ಲಿ ಶಿಥಿಲತೆ ನಮಗೆ ಗೋಚರಿಸಿದರೂ ಸಾಂಸ್ಕೃತಿಕ ನಾಯಕರುಗಳ ಆದರ್ಶಗಳನ್ನು ಕಟ್ಟುನಿಟ್ಟಾಗಿ ಪಾಲಿಸಿಕೊಂಡು ಬಂದಿದ್ದಾರೆ. ಹಕ್ಕಿಪಕ್ಕಿಯರ ಕಾಂಚ ಆಗಲಿ, ರಾಜಗೊಂಡರ ಕೇಳಕನ್ಯ ಆಗಲಿ ಇವರೆಲ್ಲರೂ ಇವರ ಸಾಂಸ್ಕೃತಿಕ ಆದರ್ಶಗಳಾಗಿ ನಮಗೆ ಕಂಡು ಬರುತ್ತಾರೆ. ಇತರ ಸಮುದಾಯ ಮೇಲುನೋಟಕ್ಕೆ ಶಿಥಿಲತೆ ಹೊಂದುತ್ತಿದೆ ಎಂದು ಗೋಚರಿಸಿದರೂ ಆಳದಲ್ಲಿ ಹೆಚ್ಚು ಸಂಕೀರ್ಣತೆಯನ್ನು ಹೊಂದಿರುತ್ತದೆ. ಇವರ ವೃತ್ತಿ ಕಸುಬುಗಳನ್ನು ಗಮನಿಸಬಹುದು. ಹಚ್ಚೆ ಹೊಯ್ಯುವುದರಲ್ಲಿ ಕೊರಮರು, ರಾಜಗೊಂಡರು ನಿಷ್ಣಾತರಾದರೆ, ಕುಕ್ಕೆ ಮರ ಹೆಣೆಯುವುದರಲ್ಲಿ ಮೇದರು ಸಿದ್ಧಹಸ್ತರು. ಬೇಹುಗಾರಿಕೆ ಮಾಡುವುದರಲ್ಲಿ, ಬೇಟೆ ಆಡುವುದರಲ್ಲಿ ಹಗಲುವೇಷದವರು ನಿಷ್ಣಾತರಾದರೆ, ಲಂಬಾಣಿಗರು ಉದ್ಯಮ ಅಲೆಮಾರಿಗಳಾಗಿ ನಮಗೆ ಕಂಡು ಬರುತ್ತಾರೆ. ಆರಂಭದಿಂದಲೂ ಲಂಬಾಣಿಗರು ಪ್ರಾಚೀನ ಪೂರ್ವದಿಂದಲೂ ಹಿಂದೂ ಮತ್ತು ಮುಸಲ್ಮಾನ ಸೈನ್ಯಗಳಿಗೆ ದವಸಧಾನ್ಯಗಳನ್ನು ಸರಬರಾಜು ಮಾಡುತ್ತಿದ್ದಂತಹ ಉದ್ಯಮಿಗಳಾಗಿ ಗೋಚರಿಸುವುದನ್ನು ಇಲ್ಲಿ ಗುರುತಿಸಬಹುದು. ಅಕ್ಷರ ಸಮುದಾಯದಲ್ಲಿ ಎಂದೂ ದಾಖಲಾಗದೆ ಉಳಿದು ಹೋಗಿದ್ದ ನಿಗೂಢ ಮತ್ತು ನಿರ್ಲಕ್ಷ ಸಮುದಾಯಗಳು ಇವೆ. ಸ್ಥಿರವಾದ ನೆಲೆಗಳಿಲ್ಲದ ಅವುಗಳನ್ನು ಕಂಡುಕೊಳ್ಳಬೇಕು. ಆಸೆ ಆಕಾಂಕ್ಷೆಗಳಾಗಲಿ, ಜವಾಬ್ದಾರಿಯಾಗಲಿ ಇಲ್ಲದೆ ಒಟ್ಟು ಸಾಮಾಜಿಕ ವ್ಯವಸ್ಥೆಯಲ್ಲಿ ಪ್ರಧಾನ ನೆಲೆಯ ತಿರಸ್ಕಾರಕ್ಕೆ ಕಾರಣವಾಗಿದ್ದ ಈ ಸಮುದಾಯಗಳ ಅಧ್ಯಯನ ಎಂಬುವುದು ಅಕ್ಷರ ಪರಂಪರೆಗೆ ದಾಖಲು ಮಾಡುವುದರ ಮುಖಾಂತರ ಸಾಮಾಜಿಕ ನ್ಯಾಯವನ್ನು ಒದಗಿಸಿಕೊಡುವಂತಹುದಾಗಿದೆ. ಸಾಂಸ್ಕೃತಿಕ ವಿನಾಶದ ಕಡೆಗೆ ಸಾಗುತ್ತಿರುವ ವರ್ತಮಾನ ಜಗತ್ತು ನಮ್ಮ ನಡುವೆಯಲ್ಲಿಯೇ ಸಾಂಸ್ಕೃತಿಕ ಪ್ರೋಟೋ ಟೈಪ್‌ಗಳನ್ನು ಉಳಿಸಿಕೊಂಡು ಬಂದಿರುವ ಅಲೆಮಾರಿ ಸಮುದಾಯಗಳ ವೈವಿಧ್ಯಮಯ ಹಾಗೂ ವೈಶಿಷ್ಟ್ಯಪೂರ್ಣ ಸಾಂಸ್ಕೃತಿಕ ವಿವರಗಳನ್ನು ದಾಖಲಿಸುವುದು ಮತ್ತು ಅಧ್ಯಯನ ಮಾಡುವುದರ ಮುಖಾಂತರ ಅಲೆಮಾರಿ ಸಮುದಾಯಗಳ ಕೊಂಡಿಗಳನ್ನು ಉಳಿಸಿಕೊಳ್ಳುವುದು, ಅವರ ಸಾಮಾಜಿಕ ಬದುಕು ಸಹ್ಯವಾಗುವಂತೆ ನೋಡಿಕೊಳ್ಳಬೇಕಾದುದು ಇವತ್ತಿನ ಅಧ್ಯಯನಕಾರರ ಮತ್ತು ಸಮಾಜದ ಜವಾಬ್ದಾರಿಯಾಗಬೇಕಾಗಿದೆ. ಸ್ವಾತಂತ್ರ್ಯಾ ನಂತರ ಅರಣ್ಯ ಸಂರಕ್ಷಣಾ ಕಾಯಿದೆ, ನೂತನ ಕಂದಾಯ ನೀತಿ, ಹರಿಜನ, ಗಿರಿಜನ ಅಭಿವೃದ್ಧಿ, ಪುನರ್‌ವಸತಿ ಯೋಜನೆ ಮುಂತಾದುವುಗಳು ಅಲೆಮಾರಿ ಸಮುದಾಯಗಳ ಪಾಲಿಗೆ ಅನುಕೂಲ ಮತ್ತು ಅನಾನುಕೂಲಗಳೆರಡನ್ನೂ ತಂದೊಡ್ಡಿವೆ. ಸ್ಥಿರ ಸಮುದಾಯಗಳು ಸ್ವಹಿತಾಸಕ್ತಿಗಾಗಿ ರೂಪಿಸಿಕೊಂಡಂತಹ ಕಾನೂನುಗಳು ಅಲೆಮಾರಿ ಸಮುದಾಯಗಳ ಬದುಕಿಗೆ ಭಂಗ ತಂದಿವೆ. ಈ ದಿಸೆಯಲ್ಲಿ ಸಮಾಜದ ಮೂಲಸ್ತರಗಳಾದ ಸಮಾಜದ ಮೇಲ್ಮಟ್ಟದವರೆಗೆ ಯೋಜನೆಗಳನ್ನು ರೂಪಿಸುವವರು ಅಲೆಮಾರಿ ಸಮುದಾಯಗಳ ಸಮಸ್ಯೆಗಳ ಪರಿವರ್ತನೆಯನ್ನು ತಿಳಿದುಕೊಳ್ಳಬೇಕಾದ ಅಗತ್ಯವಿದೆ. ಅವುಗಳಲ್ಲಿ ತೊಂದರೆಗಳನ್ನು ಹೊರಹಾಕುವ ಅವಕಾಶಕ್ಕಾಗಿ ವೇದಿಕೆಯೊಂದನ್ನು ರೂಪಿಸಲು ನಾವಿನ್ನೂ ಅಸಮರ್ಥರಾಗಿದ್ದೇವೆ. ಸಮುದಾಯದ ಮಿತಿಯಲ್ಲಿ ಬೆಳವಣಿಗೆ ಮತ್ತು ವಿರೋಧ ಕಾರ್ಯಕ್ರಮಗಳನ್ನು ಕೈಗೆತ್ತಿಕೊಳ್ಳುವ ಸಮೂಹಗಳು ವಿಸ್ತೃತಜಾಲದ ಅಭಿವೃದ್ಧಿಯ ಸಂಬಂಧದಲ್ಲಿ ಅರ್ಹತೆಗಳನ್ನು ಗುರುತಿಸಿಕೊಳ್ಳಬೇಕಾಗಿದೆ. ಅಸಂಘಟಿತ ದುಡಿಮೆ, ಕಡಿಮೆ ವೇತನ ಕೆಲಸದ ಭದ್ರತೆ ಇಲ್ಲದಿರುವುದು, ಸರ್ಕಾರ ಒದಗಿಸುವ ಸವಲತ್ತುಗಳು ಮಧ್ಯವರ್ತಿಗಳ ಪಾಲಾಗುತ್ತಿರುವುದು, ಮೌಢ್ಯ, ಜಡತ್ವ, ಭಯ ಮತ್ತು ಅವಿಶ್ವಾಸಗಳು, ನೈರ್ಮಲ್ಯದ ಅಭಾವ, ಹಸಿವು, ಅಪೌಷ್ಠಿಕತೆ, ಸೋಮಾರಿತನ, ಅಸಮರ್ಪಕ ವಸತಿ ವ್ಯವಸ್ಥೆ ಇದೆಲ್ಲಕ್ಕಿಂತ ಹೆಚ್ಚಾಗಿ ನಿರಾಶೆ, ಅಸಹಾಯಕತೆಗಳು ಸಮುದಾಯಗಳ ಅನಾರೋಗ್ಯಕರ ಪರಿಸರಕ್ಕೆ ಕಾರಣವಾಗಿವೆ. ವ್ಯಕ್ತಿತ್ವದ ಗೌರವವನ್ನು ಗುರುತಿಸುವ ಕಾರ್ಯ ನಡೆಯುತ್ತಿಲ್ಲವಾದ್ದರಿಂದ ಅಲೆಮಾರಿ ಸಮುದಾಯಗಳಲ್ಲಿ ಬೌದ್ಧಿಕ ಕಲ್ಯಾಣ ಮತ್ತು ಮಾನಸಿಕ ತೃಪ್ತಿಯಂತಹ ಸಮುತ್ಪಾದಕ ಕಾರ್ಯಗಳ ಕೊರತೆ ಇದೆ. ಅಲೆಮಾರಿ ಸಮುದಾಯಗಳಲ್ಲಿ ಸ್ಥಿರ ಸಮುದಾಯಗಳಲ್ಲಿರುವಂತೆ ಸೂಕ್ತ ನಾಯಕತ್ವ ಇಲ್ಲ. ನಾಯಕತ್ವಕ್ಕಾಗಿ ಹೊರಗಿನ ಶಕ್ತಿಗಳನ್ನು ಅವಲಂಬಿಸುತ್ತವೆ. ಈ ಹೊರಗಿನ ಬಹುತೇಕ ನಾಯಕರು ಸ್ವಹಿತಾಸಕ್ತಿ ಮತ್ತು ಸ್ವಾರ್ಥಗಳಿಂದ ಕೂಡಿರುತ್ತಾರೆ. ರಾಜಕಾರಣದ ಶಕ್ತಿಗಾಗಿ, ಅಧಿಕಾರದ ಆಸೆಗಾಗಿ ಅಲೆಮಾರಿ ಸಮುದಾಯಗಳನ್ನು ತಮ್ಮ ಓಟ್ ಬ್ಯಾಂಕುಗಳಾಗಿ ಪರಿವರ್ತಿಸಿಕೊಳ್ಳಲು ಸದಾ ಆಶಿಸುತ್ತಿರುತ್ತಾರೆ. ಈ ದಿಸೆಯಲ್ಲಿ ಅಲೆಮಾರಿ ಸಮುದಾಯದ ಉನ್ನತಿಗಾಗಿ ರಚನಾತ್ಮಕ ಕಾರ್ಯಕ್ರಮಗಳನ್ನು ರೂಪಿಸಬೇಕಾದುದು ಅಗತ್ಯವಿರುತ್ತದೆ. ಇಂಗ್ಲಿಷರು ಭಾರತಕ್ಕೆ ಬರದಿದ್ದರೆ ಶೂದ್ರಾತಿ ಶೂದ್ರ ಸಮುದಾಯಗಳಿಗೆ ಶಿಕ್ಷಣ ದೊರೆಯುತ್ತಿರಲಿಲ್ಲ. ಪ್ರಜ್ಞೆಯು ಬೆಳೆಯುತ್ತಿರಲಿಲ್ಲ. ಅಂಬೇಡ್ಕರ್ ಮತ್ತು ದೇವರಾಜ ಅರಸು ಈ ನಾಡಿನಲ್ಲಿ ಅವತರಿಸದಿದ್ದರೆ ಅಲೆಮಾರಿ ಸಮುದಾಯಗಳಿಗೆ ಈ ನಾಡಿನಲ್ಲಿ ಸಾಮಾಜಿಕ ಸವಲತ್ತು ಮತ್ತು ನ್ಯಾಯ ದೊರೆಯುತ್ತಿರಲಿಲ್ಲ. ಸರ್ಕಾರ ಅಲೆಮಾರಿ ಸಮುದಾಯಗಳ ಅಭಿವೃದ್ಧಿಗಾಗಿ ಹತ್ತು ಹಲವು ಯೋಜನೆಗಳನ್ನು ಹಮ್ಮಿಕೊಂಡಿದೆ ನಿಜ. ಆದರೆ ಸರ್ಕಾರ ಒದಗಿಸುವ ಸೂರು, ನೀರು, ನೆಲ ಅವರಿಗೆ ನೆಮ್ಮದ ಕೊಡಲಾರದು. ಅಭಿವೃದ್ಧಿ ಎಂದರೆ ಆರ್ಥಿಕ ಪರಿಕಲ್ಪನೆ ಎನ್ನುವ ಪಶ್ಚಿಮದ ಕಲ್ಪನೆಯನ್ನು ಕೈಬಿಟ್ಟು ಅವರ ಸಂಸ್ಕೃತಿಯ ಒಳಗಡೆಯೇ ಅವರ ಬದುಕಿನ ಶೈಲಿಯಲ್ಲಿಯೇ ಅಭಿವೃದ್ಧಿಯ ಕ್ರಿಯಾ ಯೋಜನೆಗಳನ್ನೇ ಬಹುಮುಖಿ ನೆಲೆಯಲ್ಲಿ ಹುಟ್ಟು ಹಾಕಬೇಕು. ಅಲೆಮಾರಿ ಸಮುದಾಯಗಳ ಸಾಂಸ್ಕೃತಿಕ ಅನನ್ಯತೆಯು ನಾಶವಾಗದಂತೆ ಅಭಿವೃದ್ಧಿಯತ್ತ ಕೊಂಡೊಯ್ಯುವಂತಾಗಬೇಕು. ನಿರಂತರ ಯೋಜನೆಗಳ ಮೂಲಕ ಅವರ ಬದುಕಿಗೆ ಹೊಸ ಜೀವಶಕ್ತಿ ತುಂಬಲು ಮತ್ತು ಆತ್ಮವಿಶ್ವಾಸವನ್ನು ರೂಪಿಸಲು ನೆರವಾಗಬೇಕು. ಇವೆಲ್ಲವುದರಲ್ಲಿ ಆಯ್ಕೆಯ ಹಕ್ಕು ಸಹ ಸಮುದಾಯಗಳವೇ ಆಗಿರಬೇಕು. ಅಲೆಮಾರಿ ಸಮುದಾಯಗಳು ಇತ್ತೀಚಿನ ವರ್ಷಗಳಲ್ಲಿ ಸಾಂಸ್ಕೃತಿಕ ಆಧುನಿಕತೆಯ ಪ್ರಯುಕ್ತ ಪರಿವರ್ತನೆಯ ಹಾದಿಯಲ್ಲಿವೆ. ಬೌದ್ಧಿಕ ಸಾಧನಗಳು ಸವಲತ್ತುಗಳ ವಿಷಯದಲ್ಲಿ ಬದಲಾವಣೆ ಗೋಚರಿಸುತ್ತಿದೆಯಾದರೂ ಅವರ ಸಾಂಪ್ರದಾಯಿಕ ಘಟಕಗಳಾದ ವಿವಾಹ, ಬಂಧುತ್ವ, ಕೌಟುಂಬಿಕ ವ್ಯವಸ್ಥೆ ಹಬ್ಬ ಹರಿದಿನ, ಆಚರಣೆ, ವಿಧಿ-ನಿಷೇಧಗಳಲ್ಲಿ ತಮ್ಮ ಬೆಲೆಗಳನ್ನು ಉಳಿಸಿಕೊಂಡು ಬಂದಿವೆ. ತಮ್ಮ ಸಾಂಸ್ಕೃತಿಕ ಅಂತಃಶಕ್ತಿ ಇವರಲ್ಲಿ ಇನ್ನೂ ಪ್ರಬಲವಾಗಿಯೇ ಉಳಿದುಕೊಂಡು ಬಂದಿವೆ. ಭಾರತೀಯ ಸಮುದಾಯ ಜಗತ್ತಿನಲ್ಲಿ ಅಲಿಖಿತ ಪರಂಪರೆಯನ್ನಷ್ಟೇ ಆಧರಿಸಿ ಚರಿತ್ರೆಯನ್ನು ರೂಪಿಸಿದೆ. ವೇದ, ಉಪನಿಷತ್ತು, ಧರ್ಮ, ಕಾವ್ಯ, ಪುರಾಣಗಳನ್ನು ಸಂಸ್ಕೃತಿಯ ಆಕರಗಳೆಂದು ಪರಿಭಾವಿಸಲಾಗಿದ್ದು, ಸ್ಥಿರ ಸಮುದಾಯಗಳ ಮೌಲ್ಯಗಳೇ ನಮ್ಮ ಇವತ್ತಿನ ಸಂಸ್ಕೃತಿಯ ಮಾನದಂಡಗಳಾಗಿ ರೂಪುಗೊಂಡಿವೆ. ಇಂತಹ ಸಿದ್ಧ ಗ್ರಹಿಕೆಗಳು ನಮ್ಮ ಚರಿತ್ರೆಕಾರರ ಹಾಗೂ ನಮ್ಮ ಸಂಸ್ಕೃತಿ ತಜ್ಞರ ಬುರ್ಜ್ವಾತನವನ್ನು ಸಾಬೀತುಪಡಿಸುತ್ತವೆ. ನಿರ್ದಿಷ್ಟ ಸಮುದಾಯವನ್ನು ಪ್ರದರ್ಶಿಸುವ ಸಲುವಾಗಿ ಬಹು ಜನ ಸಂಸ್ಕೃತಿಯ ಸಮುದಾಯಗಳನ್ನು ಅಲಕ್ಷಿಸಿದ್ದು ಭಾರತೀಯ ಚರಿತ್ರಾಕಾರರು ಭಾರತೀಯ ಚರಿತ್ರೆಗೆ ಎಸಗಿದ ದೊಡ್ಡ ದ್ರೋಹ. ಭಾರತೀಯ ಸಂಸ್ಕೃತಿಯು ಯಾವತ್ತಿಗೂ ಏಕಾಕಾರಿಯಾದುದಲ್ಲ. ಬಹುರೂಪಿ ಸಂಸ್ಕೃತಿಯ ನೆಲೆಗಳನ್ನು ಉಳ್ಳದ್ದು. ಅಗ್ರಹಾರದ ಬಾಳೆ ಎಲೆ ದೇವಸ್ಥಾನದ ಮಂಗಳಾರತಿ ತಟ್ಟೆಗಳಿಂದ ಉದುರಿದ ಪೊಳ್ಳುತನವನ್ನು ನಿವಾರಿಸಿ ಉತ್ಪಾದನಾ ವ್ಯವಸ್ಥೆಯೊಂದಿಗೆ ಶ್ರಮದೊಂದಿಗೆ ನಿಕಟ ಸಂಬಂಧವನ್ನು ಇರಿಸಿಕೊಂಡು ಎಂತಹ ತೀವ್ರ ದಾಳಿಯ ನಡುವೆಯೂ ತಮ್ಮ ಸಾಂಸ್ಕೃತಿಕ ಅನನ್ಯತೆಯನ್ನು ಕಾಯ್ದುಕೊಂಡು ಬಂದಿರುವ ಕ್ರಿಯಾಶೀಲ ಜನ ಸಮುದಾಯಗಳಾದ ಅಲೆಮಾರಿಗಳ ಸಮೃದ್ಧ ಬದುಕಿನ ಬಗ್ಗೆ ನಾವು ಈಗ ಮಾತನಾಡಬೇಕಾಗಿದೆ. ಯಾರ ಬದುಕನ್ನು ದಾಖಲು ಮಾಡಲು ನಿರಾಕರಿಸಿದ್ದರೂ ಆ ಬದುಕಿನ ಒಳಗಿನಿಂದಲೇ ಸಾಮಗ್ರಿ, ವಿಚಾರ ಎರಡನ್ನು ಎತ್ತಿಕೊಂಡು ಹೊಸದಾಗಿ ಚರಿತ್ರೆಯನ್ನು ಕಟ್ಟುವ ಅಗತ್ಯವಿದೆ. ಹಾಗೆಯೇ ಬಹುಮುಖಿ ಸಂಸ್ಕೃತಿಯನ್ನು ಕಟ್ಟುವ ಮೂಲಕ ಭಾರತೀಯ ಸಂಸ್ಕೃತಿಗೆ ಇಂತಹ ನಿರ್ಲಕ್ಷಿತರು ಇತಿಹಾಸದುದ್ದಕ್ಕೂ ನೀಡಿರುವ ಕೊಡುಗೆಯ ಗಟ್ಟಿತನ ಏನೆಂಬುದನ್ನು ಪರಿಚಯಿಸಬೇಕಾಗಿದೆ. ಈ ನಿಟ್ಟಿನಲ್ಲಿ ಬುಡಕಟ್ಟುಗಳು ಮತ್ತು ಅಲೆಮಾರಿ ಅಧ್ಯಯನವನ್ನು ಕನ್ನಡ ವಿಶ್ವವಿದ್ಯಾಲಯ ಆರಂಭ ಮಾಡಿದೆ. ಇದು ಅತ್ಯಂತ ಸ್ವಾಗತಾರ್ಹ ಅಧ್ಯಯನ. ಇದು ಕೇವಲ ಲಿಖಿತ ದಾಖಲೆಗಳಾಗಿ ಉಳಿಯದೆ ಅಲೆಮಾರಿ ಸಮುದಾಯಗಳ ದೇಶೀ ಜ್ಞಾನ ಪರಂಪರೆ ಎಲ್ಲವನ್ನೂ ನಾವು ನಮ್ಮದನ್ನಾಗಿಸಿ ಕೊಂಡು ನಮ್ಮ ಅಧ್ಯಯನದ ಕ್ರಮಗಳನ್ನು ಬದಲಾಯಿಸಿಕೊಂಡು ನಮ್ಮ ನಮ್ಮೆಲ್ಲರ ವಿಸ್ಮೃತಿಯನ್ನು ಮತ್ತು ಸಾಂಸ್ಕೃತಿಕವಾದ ಹಿಂಜರಿಕೆಗಳನ್ನು ನಾವು ಇವತ್ತು ಮೀರಬೇಕಾಗಿದೆ.
ಲಿಪ್ಯಂತರ : ನೇತ್ರಾವತಿ ಕೆ.ವಿ. ಮತ್ತು ಸುಮಂಗಲ ಬಿ. ಅತ್ತಿಗೇರಿ
* * *
ಅಲೆಮಾರಿಗಳ ಸ್ಥಿತಿಗತಿ: ಸಂವಾದ ಗೋಷ್ಠಿ: ೧. ಅಲೆಮಾರಿ ಸಮುದಾಯ: ಸ್ಥಿರ ಸಮುದಾಯ – ವಾಸ್ತವ ಮತ್ತು ವೈರುಧ್ಯ
ಕರ್ನಾಟಕದ ಸಾಂಸ್ಕೃತಿಕ ಪರಂಪರೆ ವೈಭವಪೂರ್ಣ. ಜಗತ್ತಿನ ಯಾವುದೇ ಪ್ರದೇಶದಲ್ಲಿರುವಂತೆ ಇಲ್ಲಿಯ ಜನಾಂಗ, ಸಂಸ್ಕೃತಿಗೂ ಜಾನಪದವೇ ತಾಯಿಬೇರು. ನಮ್ಮ ನಾಡಿನ ಜಾನಪದ ಸಾಕಷ್ಟು ವೈವಿಧ್ಯಪೂರ್ಣವಾದುದು ವೈಶಿಷ್ಟ್ಯವಾದುದು ಆಗಿದೆ.
ಭಾರತ ಆದಿವಾಸಿ ಜನಾಂಗಗಳನ್ನು ಹೆಚ್ಚು ಸಂಖ್ಯೆಯಲ್ಲಿ ಪಡೆದ ದೇಶವಾಗಿದೆ. ಭಾರತದ ಒಟ್ಟು ಜನಸಂಖ್ಯೆಯಲ್ಲಿ ಶೇಕಡ ಏಳರಷ್ಟು ಆದಿವಾಸಿಗಳಿದ್ದಾರೆ ಎಂದು ಅಂದಾಜು ಮಾಡಲಾಗಿದೆ. ಪ್ರೋಟೊ ಆಸ್ಟ್ರಾಯಿಡ್ ಮಂಗೋಲಿಡ್ ನೆಗ್ರಿಟೊ ಮತ್ತು ನೊರ್ಡಿಕ್ ವರ್ಗಗಳಿಗೆ ಸೇರಿದ ಆದಿವಾಸಿ ಗುಂಪುಗಳನ್ನು ಇಲ್ಲಿ ಗುರುತಿಸಲಾಗಿದೆ. ಈಶಾನ್ಯ ಭಾರತ ಮತ್ತು ದಕ್ಷಿಣ ಭಾರತದಲ್ಲಿ ಹೆಚ್ಚಾಗಿ ಕಂಡುಬರುವ ಆದಿವಾಸಿ ಜನಾಂಗಗಳು ತಮ್ಮ ವೈವಿಧ್ಯಮಯ ಸಂಸ್ಕೃತಿಯಿಂದ ವಿದ್ವಾಂಸರ ಆಸಕ್ತಿಯನ್ನು ಕೆರಳಿಸಿದ್ದರೂ ಸರಿಯಾದ ಅಧ್ಯಯನಗಳು ಇನ್ನೂ ನಡೆಯಬೇಕಿದೆ.
ಕರ್ನಾಟಕದಲ್ಲಿ ಸುಮಾರು ೭೪೨೯೩ ಚ.ಮೈಲಿಗಳಷ್ಟು ಅರಣ್ಯಪ್ರದೇಶ ಇದ್ದು ಇಲ್ಲೆಲ್ಲ ೨೬ ಬಗೆಯ ಆದಿವಾಸಿ ಜನಾಂಗಗಳು ಹಂಚಿಹೋಗಿವೆ. ಇವುಗಳಲ್ಲಿ ಆದಿವಾಸಿ ಸ್ಥಿತಿಯಿಂದ ಸುಧಾರಣೆಗೊಳ್ಳುತ್ತಿರುವ ಲಂಬಾಣಿಗಳು, ಕಾಡುಗೊಲ್ಲರು, ಹಾಲಕ್ಕಿ ಗೌಡರು ಮುಂತಾದ ಜನಾಂಗಗಳನ್ನು ಕಾಣಬಹುದು. ಇನ್ನು ಶುದ್ಧ ಆದಿವಾಸಿ ಸ್ಥಿತಿಯಲ್ಲೇ ಉಳಿದ ಜನಾಂಗಗಳನ್ನು ಪಟ್ಟಿ ಮಾಡಬಹುದು. ಬೆಟ್ಟ ಕುರುಬರು, ಜೇನುಕುರುಬರು, ಮುಳ್ಳು ಕುರುಬರು, ಸೋಲಿಗರು, ಎರವರು, ಹಸಲರು, ಇರುಳರು, ಕೊರಗರು, ಮಲೆಕುಡಿಯರು, ಸಿದ್ದಿಯರು, ಗೊಂಡರು, ಮುಂಡರು ಮುಖ್ಯ ಆದಿವಾಸಿಗಳು.
ಕರ್ನಾಟಕದಲ್ಲಿ ಆದಿವಾಸಿಗಳ ಜೊತೆಗೆ ಅನೇಕ ಬಗೆಯ ಅಲೆಮಾರಿ ಜನಾಂಗಗಳು ಕಂಡು ಬರುತ್ತವೆ. ಅವುಗಳಲ್ಲಿ ಹಕ್ಕಿಪಿಕಕಿಯರು, ಕಿಳ್ಳೇಕ್ಯಾತರು, ಬುಡುಬುಡಕಿಯರು, ದೊಂಬಿದಾಸರು, ಕಿನ್ನರಿ ಜೋಗಿಗಳು ಮುಂತಾದವರನ್ನು ಕಾಣಬಹುದು. ಗ್ರಾಮೀಣ ಪ್ರದೇಶದ ಅರೆ ನಾಗರೀಕ ಜನಾಂಗಗಳ ಸಂಪರ್ಕವನ್ನು ಹೊಂದಿದ ಈ ಬುಡಕಟ್ಟುಗಳು ಒಂದು ಸ್ಥಿರವಾದ ಪ್ರದೇಶದಲ್ಲಿ ಉಳಿಯದಿದ್ದರೂ ತಮ್ಮದೇ ಕಸುಬುಗಳಿಂದ ರೈತವರ್ಗವನ್ನು ಅವಲಂಬಿಸಿ ಜೀವಿಸುತ್ತಾರೆ. ಬಯಲ ನಾಡಿನಲ್ಲಿ ಹೆಚ್ಚಾಗಿ ಸಂಚರಿಸುವುದು ಕಂಡುಬರುತ್ತದೆ.
ನಮ್ಮ ನಾಡಿನಲ್ಲಿ ನೂರಾರು ಜನಾಂಗಗಳಿವೆ. ಅವುಗಳಲ್ಲಿ ಕೆಲವು ಊರಲ್ಲಿದ್ದರೆ ಮತ್ತೆ ಕೆಲವು ಕಾಡಿನಲ್ಲಿವೆ. ಇಲ್ಲಿ ಮುಖ್ಯವಾಗಿ ಅವರು ಊರಲ್ಲಿ ಇರಲಿ, ಕಾಡಲ್ಲಿರಲಿ ಅವರು ತಮ್ಮದೇ ಆದ ಪರಂಪರೆಯನ್ನು ಉಳಿಸಿಕೊಂಡು ಬಂದಿದ್ದಾರೆ. ಕಾಲದ ಮೇಲಾಟದಲ್ಲಿ ಈ ಎಲ್ಲಾ ಜನಾಂಗಗಳಲ್ಲಿಯೂ ಬದಲಾವಣೆಯ ಬಣ್ಣ ಕಾಣಿಸಿಕೊಂಡಿದ್ದರೂ ಮೂಲ ರೂಪ ರೇಖೆಗಳನ್ನು ಗುರುತಿಸಲು ಇನ್ನೂ ಸಾಧ್ಯವಿದೆ. ಈ ದೃಷ್ಟಿಯಿಂದ ಈ ಒಂದೊಂದು ಜನಾಂಗದ ಬಗೆಗೂ ವಿಶೇಷ ಅಧ್ಯಯನ ನಡೆಸಬೇಕಾಗಿದೆ ಎಂಬುದು ನನ್ನ ಅಭಿಪ್ರಾಯ. ಇಂತಹ ಅಧ್ಯಯನದಿಂದ ಆಗುವ ಪ್ರಯೋಜನವಾದರೂ ಏನು ಎಂದು ಕೆಲವರು ಕೇಳಬಹುದು. ಇಲ್ಲಿ ವಾಸ್ತವವಾಗಿ ನಮ್ಮ ನಾಗರೀಕತೆ ಬೆಳೆದ ಬಗೆಯನ್ನು ಗುರುತಿಸಲು, ಹೊಸದಕ್ಕೆ ಹಳೆಯದು ಎಲ್ಲೆಲ್ಲಿ ಯಾವ ಯಾವ ರೀತಿ ದಾರಿಮಾಡಿಕೊಟ್ಟಿದೆ ಎಂಬುದನ್ನು ಕಂಡುಕೊಳ್ಳಲು, ಒಂದು ವೃಷ್ಟಿ ಮತ್ತು ಸಮಷ್ಟಿಯ ವಭಾವಗಳನ್ನು ಅರಿತುಕೊಳ್ಳಲು ಮತ್ತು ಅವರಲ್ಲಿ ಉಳಿದುಕೊಂಡು ಬಂದಿರುವ ನಂಬಿಕೆ ಮತ್ತು ಆಚರಣೆಗಳು ಇವತ್ತಿನ ಆಧುನಿಕತೆಯೆನ್ನುವ ಬದುಕಿಗೆ ಎಷ್ಟರ ಮಟ್ಟಿಗೆ ಸಂಬಂಧಿಸುತ್ತದೆ ಎಂಬುದನ್ನು ವಿಚಾರ ಮಾಡಲು ಈ ಜನಾಂಗಿಕ ಅಧ್ಯಯನಗಳು ನೆರವಾಗುತ್ತವೆ. ತಲೆ ತಲೆಮಾರುಗಳ ನಂಬಿಕೆ ಮತ್ತು ಅನುಭವಗಳ ಬದಿಯಲ್ಲೇ ಹರಿಯುವ ಜಾನಪದ ವಾಹಿನಿಯನ್ನು ಕುರಿತು ಅಭ್ಯಾಸ ಮಾಡುವುದೇ ಒಂದು ಹೊಸ ಅನುಭವವನ್ನು ತಂದು ಕೊಡುತ್ತದೆ ಎನ್ನಬಹುದು.
ಭಾರತೀಯ ಸಮಾಜ ಹಲವು ಜಾತಿಗಳ ಶ್ರೇಣೀಕೃತ ವ್ಯವಸ್ಥೆಯನ್ನು ಹೊಂದಿದೆ. ವೇದಗಳ ಕಾಲದಲ್ಲಿ ಕೇವಲ ವರ್ಣವ್ಯವಸ್ಥೆ ಇದ್ದು ಜಾತಿಗಳು ಸ್ಮೃತಿಗಳ ನಂತರದಲ್ಲಿ ರೂಪುಗೊಂಡಿರಬೇಕೆಂದು ಇತಿಹಾಸ ಹೇಳುತ್ತದೆ. ಇಲ್ಲಿ ಬಹುಮುಖ್ಯವಾಗಿ ಜಾತಿ ಎಂಬ ಪದ ವೃತ್ತಿಸೂಚಕವಾಗಿಯೂ, ಧರ್ಮ ಸೂಚಕವಾಗಿಯೂ ಮತ್ತು ರಾಷ್ಟ್ರಸೂಚಕವಾಗಿಯೂ ಬಳಕೆಯಾಗಿದೆ. ಇಲ್ಲಿ ಪ್ರತಿಯೊಂದು ಜಾತಿಯೂ ತನ್ನನ್ನು ತಾನು ಇತರ ಗುಂಪಿನಿಂದ ಬೇರ್ಪಡಿಸಿಕೊಂಡು ತನ್ನದೇ ಆದ ಇತಿಹಾಸ, ಜೀವನ ವಿಧಾನ, ನಂಬಿಕೆ, ಆಚರಣೆಗಳನ್ನು ಹೊಂದಿದೆ.
ಇಲ್ಲಿ ಮುಖ್ಯವಾಗಿ ಬದುಕು ಚಲನೆಯನ್ನು ಪಡೆದಿರುವಂಥದ್ದು. ಆದಿಮಾನವನಿಂದ ಹಿಡಿದು ಇವತ್ತಿನ ಆಧುನಿಕ ಮಾನವನವರೆಗೆ ಬರಬೇಕಾದರೆ ಬದುಕು ಪರಿವರ್ತನೆಗೊಳ್ಳುತ್ತಾ ಹಾಗೆಯೇ ಪರಿಷ್ಕಾರಗೊಳ್ಳುತ್ತಾ ಬಂದಿದೆ. ಪರಿಸರದ ಪರಿಮಿತಿಗೆ ಅನುಗುಣವಾಗಿ ಭಾಷೆ ಸಂಸ್ಕೃತಿ ವಿಕಾಸ ಹೊಂದುತ್ತಾ ಬಂದಿದೆ. ಕಾಡಲ್ಲಿ ಗೆಡ್ಡೆ ಗೆಣಸು ತಿಂದು ಬೇಟೆಯಾಡಿ ಗುಹೆಗಳಲ್ಲಿ ಜೀವಿಸುತ್ತಿದ್ದ ಮಾನವ ಇಂದು ಆಕಾಶಕಾಯಗಳತ್ತ ಮುಖ ಮಾಡುವ ಚಾತುರ್ಯವನ್ನು ಪಡೆದುಕೊಂಡಿದ್ದಾನೆ ಎಂದಾಕ್ಷಣ ಇಲ್ಲಿ ಎಲ್ಲವೂ ಎಲ್ಲಾ ದೃಷ್ಟಿಯಿಂದಲೂ ಪ್ರತಿಯೊಬ್ಬರ ಬದುಕು ಬದಲಾಗಿದೆ ಎಂದಲ್ಲ. ಹಳೆಯ ಬದುಕಿನ ಪಳೆಯುಳಿಕೆಗಳಂತೆ ಅಲ್ಲಲ್ಲಿಯೇ ಕಾಣ ಸಿಗುವ ಆದಿವಾಸಿ ಬುಡಕಟ್ಟು ಜನರ ರೀತಿ, ನೀತಿ, ಸಂಸ್ಕೃತಿ ಸಂಪ್ರದಾಯಗಳನ್ನು ಕಂಡರೆ ಅರ್ಥಪೂರ್ಣವಾಗಲಾರದು. ಅಲೆಮಾರಿಗಳಾಗಿ ಹೋದಲ್ಲಿಯೇ ವಸತಿ ಮಾಡಿಕೊಳ್ಳುತ್ತಾ ಬದುಕುವುದೇ ಒಂದು ಸಾಹಸ ವೃತ್ತಿಯಾಗಿ ಭಾವಿಸಿದ ಕೆಲವು ಜನ ಇಂದು ಅಲ್ಲಲ್ಲಿಯೇ ನೆಲೆಯೂರಿ ಬದುಕು ಸಾಗಿಸುತ್ತಿರುವುದು ಸರ್ವವಿಧಿತವಾದರೂ ಕೂಡ ಯಾವುದೇ ರೀತಿಯ ಬದಲಾವಣೆ ಬಯಸದಿರುವುದು ಅಥವಾ ಅಂಥ ಪ್ರೇರಣೆ ಪ್ರಭಾವಕ್ಕೆ ಮೈಬಗ್ಗಿಸಿಕೊಳ್ಳದಿರುವುದು ಆಶ್ಚರ್ಯಕರ ಸಂಗತಿ. ಹಾಗಾಗಿ ಈ ಅಲೆಮಾರಿ ಜನರು ಅವರ ಹಿಂದಿನ ಪಾರಂಪರಿಕ ವೃತ್ತಿಗಳನ್ನೇ ಇಂದಿಗೂ ಅವಲಂಬಿಸಿದ್ದಾರೆ. ಹಾಗಾಗಿ ಈ ಅಲೆಮಾರಿಗಳಲ್ಲಿ ಆರ್ಥಿಕಾಭಿವೃದ್ಧಿ ಅತ್ಯಲ್ಪವಾಗಿದೆ.
ವಾಸಸ್ಥಾನ ಮತ್ತು ಸಾಮಾಜಿಕ ಅನನ್ಯತೆ
ಅಲೆಮಾರಿಗೆ ಜನರಿಗೆ ಇಂಥದ್ದೇ ಎಂಬ ವಾಸಸ್ಥಾನವಿಲ್ಲ. ಇವರಿಗೆ ಸಾಮಾಜಿಕ ಮತ್ತು ಸಾಂಸ್ಕೃತಿಕ ಚಹರೆ ಕಡಿಮೆ. ಹಾಗಾಗಿ ಈ ಶ್ರೇಣೀಕೃತ ಸಮಾಜದ ವ್ಯವಸ್ಥೆಯಲ್ಲಿ ಯಾವುದೇ ತರಹದ ಗುರುತಿಸಿಕೊಳ್ಳುವಿಕೆ ಇಲ್ಲ ಹಾಗೂ ಸಮಾಜದ ಮನ್ನಣೆ ಇಲ್ಲ. ಅವರಿಗೆ ನಿರ್ದಿಷ್ಟವಾದ ಸ್ಥಳದ ಪರಿಕಲ್ಪನೆ ಇರುವುದಿಲ್ಲ. ಅವರು ನಿಂತದ್ದೇ ನೆಲ. ಇಲ್ಲಿ ಬಹುಮುಖ್ಯವಾಗಿ ಎಲ್ಲಿ ನೀರಿನ ಆಶ್ರಯ ಸಿಗುವುದೋ ಎಲ್ಲಿ ತಮ್ಮ ಕೆಲಸಕ್ಕೆ ಪೊರಕೆ ಹುಲ್ಲು ಬಳ್ಳಿಗಳು ದೊರೆಯುತ್ತವೆಯೋ ಹಾಗೆಯೇ ಎಲ್ಲಿ ತಮ್ಮ ಸಾಕುಪ್ರಾಣಿಗಳಾದ ಕತ್ತೆ ಹಂದಿಗಳಿಗೆ ಪುಕ್ಕಟೆಯಾಗಿ ಆಹಾರ ನೀರು ಸಿಕ್ಕುತ್ತವೆಯೋ ಅಲ್ಲಿ ಹೋಗಿ ಈ ಜನರು ಡೇರೆ ಹಾಕಿಕೊಂಡು ಬಿಡಾರ ಹೂಡುತ್ತಾರೆ. ಆದರೆ ಸ್ಥಿರ ಸಮುದಾಯಗಳಲ್ಲಿ ಈ ಎಲ್ಲಾ ಅಂಶಗಳು ವಾಸ್ತವ ಬದುಕಿನಲ್ಲಿ ಇರುತ್ತವೆ.
ಹಾಗೆಯೇ ಕೆಲವು ಅಲೆಮಾರಿಗಳು (ಕಿಳ್ಳೇಕ್ಯಾತರು) ಊರ ಹೊರವಲಯದ ಬಯಲು ಜಾಗದಲ್ಲಿ ಈಚಲು ಗಿಡಗಳಿರುವ ಹಳ್ಳದ ಸಮೀಪದಲ್ಲಿ ಹೆಚ್ಚಾಗಿ ಈ ಅಲೆಮಾರಿಗಳು ಬೀಡು ಬಿಡುವುದುಂಟು. ಇವರ ವಸತಿ ತೀರ ಸರಳವಾದದು. ಬಿದಿರುಗಳನ್ನು ನಿಲ್ಲಿಸಿ ಮೇಲೆ ಈಚಲು ಚಾಪೆ ಹೊದಿಸಿ ಹಗ್ಗ ಬಿಗಿದರೆ ತೀರಿತು, ಮನೆ ಸಿದ್ಧ. ಚಿಕ್ಕವಾದ ಈ ಗುಡಿಸಲಿನಲ್ಲಿಯೇ ತಮ್ಮ ಪಾತ್ರೆ-ಪಗಡ, ಹಾಸಿಗೆ-ಹೊದಿಕೆ, ಬಟ್ಟೆ-ಬರೆ ಹಾಗೆಯೇ ವೃತ್ತಿ ಸಾಮಗ್ರಿಗಳಾದ ಬಲೆ, ಚೂರಿ, ಕುಡುಗೋಲು, ಹಗ್ಗ, ಮಕ್ಕಳು-ಮರಿ ಹಾಗೂ ಸಾಕು ಪ್ರಾಣಿಗಳಾದ ನಾಯಿ, ಕೋಳಿ, ಪಕ್ಷಿಗಳನ್ನು ಸೇರಿಸಿಕೊಂಡು ವಾಸಿಸುತ್ತಿದ್ದರು.
ಅಲೆಮಾರಿಗಳ ಬದುಕಿನ ಹೊಸ ಸಂಸ್ಕೃತಿಯನ್ನು ಮುಖಾಮುಖಿಯಾಗಿಸುವುದು ಆ ಮೂಲಕ ಒಂದು ಪ್ರತಿಸಂಸ್ಕೃತಿಯನ್ನು ಹುಟ್ಟು ಹಾಕುವುದನ್ನು ಕಾಣುತ್ತೇವೆ. ಕೆಲವು ಅಲೆಮಾರಿಗಳಲ್ಲಿ (ಕಿಳ್ಳೇಕ್ಯಾತರು) ಗಂಡಸರು ಅಡವಿಗೆ ಹೋಗಿ ಹುಲ್ಲು ಪೊರಕೆಯನ್ನು ಕೊಯ್ದು ತಂದು ಹಾಕಿ ಕಾಡಿನ ಪ್ರಾಣಿ ಪಕ್ಷಿಗಳನ್ನು ಬೇಟೆ ಆಡಲು ಹೋದರೆ, ಹೆಂಗಸರು ಊರಲ್ಲಿ ಕಸಬರಿಗೆ, ತಲೆಪಿನ್ನು, ಪ್ಲಾಸ್ಟಿಕ್ ಕೊಡಪಾನ ಸಾಮಾನು ಮಾರಾಟ ಮತ್ತು ರಿಪೇರಿ ಮಾಡಿ ಕೊಂಡು ಇದರ ಜೊತೆಗೆ ಕಾಡಿಬೇಡಿ ನೀಡಿಸಿಕೊಂಡು ಬಂದು ಉಂಡು ಕಾಲ ನೂಕುತ್ತಾರೆ. ಆ ಊರು ಸಾಕಾಯಿತೆಂದರೆ ಚಾಪೆ, ಪಾತ್ರೆ-ಪಡಗ ಕಟ್ಟಿ ಕತ್ತೆಗಳ ಮೇಲೆ ಹೇರಿಕೊಂಡು ಮುಂದಿನ ಊರಿಗೆ ಪ್ರಯಾಣ ಬೆಳೆಸುತ್ತಾರೆ.
ವ್ಯಾಪಾರಕ್ಕಾಗಿ ಹೀಗೆ ಅಲೆಮಾರಿಗಳಾಗಿ ಒಂದೆಡೆಯಿಂದ ಮತ್ತೊಂದೆಡೆಗೆ ತಿರುಗುವವರಾಗಿದ್ದರೂ ಕೂಡ ತಮ್ಮ ತಮ್ಮ ಹೆಂಡತಿ ಮಕ್ಕಳನ್ನು ಒಂದೆಡೆ ಗುಡಿಸಲುಗಳನ್ನು ಕಟ್ಟಿ ನೆಲೆಯಾಗಿರಿಸುತ್ತಿದ್ದರು. ವ್ಯಾಪಾರಕ್ಕಾಗಿ ಅವರಲ್ಲೇ ಇಂತಿಂಥ ಪ್ರದೇಶಗಳೆಂದು ಹಂಚಿಕೊಳ್ಳುತ್ತಿದ್ದರು. ತಿಂಗಳಿಗೊಮ್ಮೆ ಅಥವಾ ಆರು ತಿಂಗಳಿಗೊಮ್ಮೆ ಸಂಸಾರದೊಡನೆ ಬಂದು ಸೇರುತ್ತಿದ್ದರಾದರೂ ಮಳೆಗಾಲದಲ್ಲಿ ಮಾತ್ರ ವ್ಯಾಪಾರಕ್ಕೆ ಹೋಗುತ್ತಿರಲಿಲ್ಲ. ಆಗ ಸಣ್ಣ ಪುಟ್ಟ ಕೈಕಸುಬುಗಳಲ್ಲಿ ಹೆಂಗಸರು ಗಂಡಸರು ನಿರತರಾಗುತ್ತಿದ್ದರೂ ಔಷಧಿಗಳಿಗೆ ಬೇಕಾದ ಸಾಮಗ್ರಿಗಳನ್ನೆಲ್ಲಾ ತಂದು ಶೇಖರಿಸಿಕೊಳ್ಳುವುದು ಹಾಗೆಯೇ ಕಾಡಿಗೆ ಹೋಗಿ ಬೇಟೆಯಾಡುವುದನ್ನು ಆ ಸಮಯದಲ್ಲಿ ಮಾಡುತ್ತಾರೆ.
ಹಾಗೆಯೇ ಕೆಲವು (ಗೋಸಾಯಿ) ಅಲೆಮಾರಿ ಜನಾಂಗಗಳು ಅಲೆಮಾರಿತನವನ್ನು ತೊರೆದು ನೆಲೆಯನ್ನು ಕಲ್ಪಿಸಿಕೊಂಡು ಒಂದೆಡೆ ವಾಸಿಸಲು ಆರಂಭಿಸಿದ್ದಾರೆ. ಕೆಲವರು ವಿದ್ಯೆ ಕಲಿತು ಹಿರಿಕಿರಿಯ ಹುದ್ದೆಗಳನ್ನು ಸಂಪಾದಿಸಿಕೊಂಡಿದ್ದಾರೆ. ತಮ್ಮ ಕುಲ ಕಸುಬನ್ನು ಕೆಲವರು ಮುಂದುವರಿಸಿಕೊಂಡು ನಡೆದಿದ್ದರೆ ಇನ್ನೂ ಕೆಲವರು ಅದನ್ನು ತೊರೆದು ವ್ಯಾಪಾರ, ವ್ಯವಸಾಯ, ಸಣ್ಣ ಪುಟ್ಟ ಬೇರೆ ಬೇರೆ ಉದ್ಯೋಗಗಳಲ್ಲಿ ತಮ್ಮನ್ನು ತೊಡಗಿಸಿಕೊಂಡಿದ್ದಾರೆ. ನಾಗರೀಕತೆಯ ಪ್ರಭಾವ, ಆಧುನಿಕತೆ ಜಾಗತೀಕರಣದ ಪ್ರಭಾವದ ಇವತ್ತಿನ ದಿನಗಳಲ್ಲಿ ಇತರ ಜನಾಂಗಗಳ ಸಂಪರ್ಕದಿಂದ ತಮ್ಮ ಆಚಾರ-ವಿಚಾರ, ಉಡುಗೆ-ತೊಡುಗೆ, ಆಹಾರ- ವಿಹಾರಗಳಲ್ಲಿ ಬದಲಾವಣೆ ಮಾಡಿಕೊಳ್ಳುತ್ತಾ ನಡೆದಿದ್ದಾರೆ. ಕೆಲವು ಸಂಘ-ಸಂಸ್ಥೆಗಳನ್ನು ಕಟ್ಟಿಕೊಂಡು ತಮ್ಮ ಸಮಾಜದ ಸಂಘಟನೆಯನ್ನು ಮಾಡಿಕೊಳ್ಳತೊಡಗಿದ್ದಾರೆ. ಸರಕಾರ ಅವರಿಗಾಗಿ ವಸತಿ ಉದ್ಯೋಗಗಳನ್ನು ಒದಗಿಸುವುದರ ಮೂಲಕ ಅವರೂ ಎಲ್ಲರಂತೆ ಉತ್ತಮ ಬದುಕು ನಡೆಸಲು ಅನುವು ಮಾಡಿಕೊಟ್ಟಿದೆ.
ಹಾಗೆಯೇ ಇನ್ನೂ ಕೆಲವು ಅಲೆಮಾರಿಗಳು (ಪಾತ್ರೋಟಿಗಳು) ಅವರ ಪಾರಂಪರಿಕ ಉದ್ಯೋಗವನ್ನು ತೊರೆಯುತ್ತಿದ್ದಾರೆ. ಗಿರಣಿ ಮತ್ತು ಕಾರ್ಖಾನೆಗಳಲ್ಲಿ ಉದ್ಯೋಗ ದೊರಕಿಸಿಕೊಂಡು ತಮ್ಮ ಜೀವನದಲ್ಲಿ ತೀವ್ರತರ ಬದಲಾವಣೆಗಳನ್ನು ಮಾಡಿ ಕೊಳ್ಳುತ್ತಿದ್ದಾರೆ. ಹಾಗೆಯೇ ಕೆಲವು ಅಲೆಮಾರಿ ಜನರ (ಪಾತ್ರೋಟಿ) ಮೂಲದ ಜಾತಿ ಯಾವುದು ಎಂದು ನಾವು ನಿರ್ಧರಿಸಿ ಹೇಳಲಾಗದ ಸ್ಥಿತಿಯಲ್ಲಿ ಇದ್ದೇವೆ. ಇಂತಹ ಅನಿಶ್ಚಿತ ಸ್ಥಿತಿ ನಮ್ಮಲ್ಲಿರುವ ಕೆಲವಾದರೂ ಬುಡಕಟ್ಟುಗಳಲ್ಲಿ ಈಗಲೂ ಇದೆ ಎಂಬುದು ಜಾತಿ ವ್ಯವಸ್ಥೆಗೆ ಪ್ರಖ್ಯಾತವಾಗಿರುವ ಭಾರತದಲ್ಲಿ ತುಂಬಾ ಸೋಜಿಗದ ಸಂಗತಿ.
ಹಾಗಾಗಿ ಈ ಅಲೆಮಾರಿ ಜನಾಂಗಗಳು ಬಹುರೂಪಿಗಳು. ಇವರು ಪ್ರತಿ ಸಂಸ್ಕೃತಿಯನ್ನು ಹುಟ್ಟು ಹಾಕಿದವರು. ಬದುಕಿನ ಹೊಸ ಸಂಸ್ಕೃತಿಗೆ ಮುಖಾಮುಖಿಯಾಗ ಬಯಸಿದವರು.
ಪರಾಮರ್ಶನಗ್ರಂಥಗಳು
೧. ಕಾಡು ಕಾಂಕ್ರೀಟ್ ಮತ್ತು ಜಾನಪದ – ಹಿ.ಚಿ.ಬೋರಲಿಂಗಯ್ಯ
೨. ಜಾನಪದ ಸಾಹಿತ್ಯ ದರ್ಶನ – ಭಾಗ – ೧೭, ಜನಾಂಗಿಕ ಅಧ್ಯಯನ – ಸೋಮಶೇಖರ್ ಇಮ್ರಾಪುರ
೩. ಕಿಳ್ಳೇಕ್ಯಾತರು – ಬೆನಕನಹಳ್ಳಿ ಜಿ.ನಾಯಕ್
೪. ದೊಂಬಿದಾಸರು – ಜೀ.ಶಂ.ಪರಮಶಿವಯ್ಯ
೫. ಕರ್ನಾಟಕ ಜಾನಪದ – ಹಿ.ಚಿ. ಬೋರಲಿಂಗಯ್ಯ
* * *
ಅಲೆಮಾರಿಗಳ ಸ್ಥಿತಿಗತಿ: ಸಂವಾದ ಗೋಷ್ಠಿ: ೨. ಅಲೆಮಾರಿ ಸಮುದಾಯ: ಸ್ಥಿರ ಸಮುದಾಯ – ವಾಸ್ತವ ಮತ್ತು ವೈರುಧ್ಯ
ಮಾನವ ಮೂಲತಃ ಅಲೆಮಾರಿ. ಹಸಿಮಾಂಸ, ಗೆಡ್ಡೆ-ಗೆಣಸುಗಳನ್ನು ತಿಂದು ಪ್ರಕೃತಿಯೊಂದಿಗೆ ಸೆಣೆಸಾಡುತ್ತ, ಸಂವಾದಿಸುತ್ತ, ನಿಗೂಢತೆಯನ್ನು ಭೇದಿಸುತ್ತ, ಕರ್ಕಶ ದಾಳಿಗಳನ್ನು ಎದುರಿಸುತ್ತ, ಹರಿವ ನೀರಿನೊಂದಿಗೆ ವೇಗವಾಗಿ, ಸುಳಿವ ಗಾಳಿಯೊಂದಿಗೆ ಸರಳವಾಗಿ ಬೆರೆತು ಬದುಕಿ ಬಾಳಿದ್ದಾನೆ. ಎಷ್ಟೋ ಸಾರಿ ಪ್ರಕೃತಿಯ ಆಟಾಟೋಪಕ್ಕೆ ಬೆದರುತ, ಕ್ರಮೇಣ ಪ್ರಕೃತಿಯನ್ನೆ ಹೆಗಲಿಗೇರಿಸಿಕೊಂಡು ಪಯಣಿಸಿದ ಮಾನವ ಚರಿತ್ರೆ ಬೆರಗಿನಿಂದ ಕೂಡಿದೆ.
ಕ್ರಮೇಣ ನೆಲ, ಜಲ ಇವೆರಡೂ ಹಸಿವು ಮತ್ತು ಹೆಸರಿನ ಸಂಪನ್ಮೂಲಗಳು ಎಂಬುದು ಮಾನವನ ಮೆದುಳಿಗೆ ಗ್ರಹಿತವಾಯಿತು. ಅಲೆದಾಡುವ ಅಲೆಮಾರಿ ಮಾನವರ ಗುಂಪುಗಳು “ಜಲ”ದ ಅಕ್ಕಪಕ್ಕ “ನೆಲ”ವನ್ನು ಉತ್ತು-ಬಿತ್ತು ಒಂದೆಡೆ ನೆಲೆಯೂರತೊಡಗಿದವು. ಹೀಗೆ ಅಲೆಯುತ್ತ ಬಂದ ಗುಂಪುಗಳು ಈ ಮೊದಲೇ ನೆಲೆನಿಂತ ಸಮುದಾಯದ ಮೇಲೆ ದಾಳಿ ಮಾಡಿ ತಾವು ಆ ನೆಲ-ಜಲವನ್ನು ಆಕ್ರಮಿಸಿಕೊಂಡ ಚರಿತ್ರೆಯೇ ಒಟ್ಟು ಚರಿತ್ರೆಯ ಬಹುಭಾಗವನ್ನು ತುಂಬಿಕೊಂಡಿದೆ. ಆರ್ಯರು ಭಾರತ ಪ್ರವೇಶಿಸಿದ್ದು ಹೀಗೆಯೇ ಎಂಬುದು ಚರಿತ್ರೆಗಳಲ್ಲಿ ಓದ ಸಿಗುತ್ತದೆ.
ನೆಲ-ಜಲ-ನೆಲೆಯನ್ನು ಕಂಡುಕೊಂಡ ಮಾನವರ ಗುಂಪು ಸ್ಥಿರ ಸಮುದಾಯ ಎನಿಸಿಕೊಂಡಿತು. ಪ್ರಕೃತಿ ಸಂಪತ್ತಿನ ಮೇಲೆ ಹಿಡಿತ, ಒಡೆತನ, ಎಷ್ಟೋ ಸಲ ಬರ್ಬರ ಕಪಿಮುಷ್ಟಿ ಪ್ರಾರಂಭವಾಯಿತು. ಖಾಸಗಿ ಆಸ್ತಿಗಳು, ಕುಟುಂಬಗಳು ಬೆಳೆಯತೊಡಗಿದವು. ಈ ಸ್ಥಿರ ಸಮುದಾಯದ ನಡುವೆಯೂ ಕಡಿಮೆ ಆಸ್ತಿ ಹೊಂದಿದ ಅಥವಾ ಆಸ್ತಿಯೇ ಇಲ್ಲದ ಮನುಷ್ಯ ಇದ್ದವನ ಗುಲಾಮನಾಗಿ ಬದುಕು ನಡೆಸಬೇಕಾಯ್ತು, ಇದ್ದವರು- ಇಲ್ಲದವರು ಎಂದು ಎರಡು ವರ್ಗಗಳು ಹುಟ್ಟಿಕೊಂಡವು. ನಾಗರಿಕತೆಯತ್ತ ದಾಪುಗಾಲಿಡುತ್ತ ಈ ಸ್ಥಿರ ಸಮುದಾಯವು ತನ್ನ ಒಳಿತಿಗಾಗಿ ನೀತಿ-ನಿಯಮಗಳನ್ನು ರೂಪಿಸಿಕೊಂಡು ಅನೇಕ ಸವಲತ್ತುಗಳನ್ನು ಸೃಷ್ಟಿಸಿಕೊಂಡಿತು. ಆದರೆ ಇದೇ ಸಂದರ್ಭದಲ್ಲಿ ಕಾಡು-ಬೆಟ್ಟ-ಗಡ್ಡ, ಗಿರಿ ಗಂವ್ಹರಗಳ ನಡುವೆ ಈಗಲೂ ಅಲೆದಾಡುವ, ತುತ್ತಿನ ಚೀಲ ತುಂಬಿಸಿಕೊಳ್ಳಲು ಕಾಡು ತೊರೆದು ಊರಿಂದೂರಿಗೆ ತಿರುಗಾಡುವ ಅಲೆಮಾರಿ ಜನಾಂಗವು ನಮ್ಮ ಎದುರಿಗೆ ಇವೆ. ಊರಲ್ಲಿ ಒಂದು ಸೂರು ಇಲ್ಲದ, ತುಂಡು ಭೂಮಿ ಇಲ್ಲದ ಈ ಸಮುದಾಯವು ಕಟ್ಟೆಯ ಕಸುವು ಮಾತ್ರ ಬಂಡವಾಳ ಮಾಡಿಕೊಂಡು ಅಥವಾ ತಮ್ಮಲ್ಲಿರುವ ದೇಶಿಯ ಕಲಾ ನೈಪುಣ್ಯವನ್ನೆ ಪ್ರದರ್ಶನಕಿಟ್ಟು ಹೊಟ್ಟೆ ಹೊರೆಯಲೆಂದು ಭೂಮಿಯ ಉದ್ದಗಲಕ್ಕೂ ಹರಿದಾಡುತ್ತಿವೆ. ಕಲೆಯನ್ನು ಪ್ರದರ್ಶಿಸಿ ಹೊಟ್ಟೆ ತುಂಬಿಸಿಕೊಳ್ಳುವ, ಆಯಾ ಪ್ರಾದೇಶಿಕ ಸಮುದಾಯ ಲಕ್ಷಣಗಳನ್ನು ಹೊಂದಿರುವ ಜನಾಂಗಗಳಲ್ಲಿ ಬುಡಬುಡಕಿಯವರು, ಬಾಳ ಸಂತೋಷಿಗಳು, ವೇಷಗಾರರು, ಡೊಂಬರು, ಕೊರವಂಜಿಯವರು, ಭೂತೇರು, ಸಿದ್ಧಿಕಿಯವರು, ಕವಲೆತ್ತಿನವರು, ಕರಡಿ ಕುಣಿತದವರು, ಪೋತರಾಜರು, ದುರಗಿ ಮುರಗಿಯವರು, ಸುಡಗಾಡಸಿದ್ದರು, ಮುಂತಾದವರು ಬರುತ್ತಾರೆ. ಇನ್ನು ಈ ಪಟ್ಟಿ ಬೆಳೆಸಬಹುದು. ಇನ್ನೊಂದು ಸಮುದಾಯ ಅದು ವೃತ್ತಿಯನ್ನು ಅವಲಂಬಿಸಿ, ದೇಹದಂಡಿಸಿ ದುಡಿಯುವ ಮೂಲಕ ಜೀವನೋಪಾಯ ಕಂಡುಕೊಳ್ಳುತ್ತವೆ. ಉದಾಹರಣೆಗೆ ಕಲಾಯಿಗಾರರು, ಕಂಚುಗಾರರು, ಕುರುಬರು, ಕುಂಚಿಕೊರವರು, ಇಳೀಗರು, (ಈಡಿಗರು), ಇತ್ಯಾದಿಯವರನ್ನು ಹೆಸರಿಸಬಹುದು. ಇವರುಗಳಲ್ಲದೆ ಉಚಲ್ಯಾ, ಫಾಶಿಫರದೇರು, ಲಂಬಾಣಿ, ಬುರುಬುರು ಪೋಛೇರು, ಕರಕರ ಮುಂಡೇರು ಮುಂತಾದ ತೀರ ಭಿನ್ನ ಗುಣ-ಲಕ್ಷಣಗಳನ್ನು ಹೊಂದಿರುವ ಸ್ಥಿರ ಸಮುದಾಯದ ಅವಹೇಳನಕ್ಕೆ ಒಳಗಾದ ಸಮುದಾಯಗಳು ನಮ್ಮ ನಡುವೆ ಇವೆ. ಅವೆಲ್ಲ ಆರ್ಥಿಕ, ಧಾರ್ಮಿಕ, ಸಾಮಾಜಿಕ, ರಾಜಕೀಯ ಅವಕಾಶಗಳಿಂದ ವಂಚಿತವಾಗಿ ತಮ್ಮದೆ ಪಾರಂಪಾರಿಕ ಹಿಂಜರಿತವನ್ನು ಮೈಗೂಡಿಸಿಕೊಂಡು, ಎಗ್ಗಿಲ್ಲದ ತಲ್ಲಣಗಳ ನಡುವೆ ಬದುಕುತ್ತಿವೆ. ಭಾರತದ ಗುಡ್ಡಗಾಡು, ಒಳಡಾಳಿತ ಪ್ರದೇಶಗಳಲ್ಲಿ ಇಂದಿಗೂ ಅನಾಮಧೇಯರಾಗಿ ಬಾಳುತ್ತಿರುವ ಹತ್ತಾರು ಸಮುದಾಯಗಳು ಅಲೆಮಾರಿ ಬದುಕಿನ ಎಲ್ಲ ಕಷ್ಟ ಪರಂಪರೆಗಳನ್ನು ಸಹಿಸಿಕೊಂಡು ನಾಗರಿಕ ಸಮುದಾಯ ತಲೆತಗ್ಗಿಸುವಂತೆ ಬಾಳುತ್ತಿವೆ. ಇಂಥ ಅಪರಿಚಿತ ಸಮುದಾಯಗಳು ಭಿನ್ನ ಭಿನ್ನ ಪ್ರದೇಶಗಳಲ್ಲಿ ತರಹೇವಾರಿ ಹೆಸರಿನಿಂದ ಗುರುತಿಸಿಕೊಂಡಿವೆ. ಇವುಗಳ ಒಟ್ಟು ಸ್ವರೂಪ, ವ್ಯಾಪ್ತಿ, ಜೀವ ವೈವಿಧ್ಯ ಕುರಿತು ವ್ಯಾಪಕ ಮತ್ತು ವೈಜ್ಞಾನಿಕ ಅಧ್ಯಯನವಾಗಬೇಕಿದೆ. ಅಧ್ಯಯನ ಮಾತ್ರವಲ್ಲ ತನ್ಮೂಲಕ ಸಮಾಜದ ಮುಖ್ಯವಾಹಿನಿಗೆ ಅವರನ್ನು ಕರೆತಂದು ಉತ್ತಮ ಬದುಕು ಒದಗಿಸಿ ಕೊಡಬೇಕಿದೆ.
ನಾಗರೀಕ ಬದುಕಿನ ಅತಿ ಸಣ್ಣ ಸೌಲ್ಯಗಳು ಈ ಸಮುದಾಯಕ್ಕಿಲ್ಲ. ರೇಷನ್ ಕಾರ್ಡ್, ವಸತಿ, ಶಿಕ್ಷಣ, ಉದ್ಯೋಗ, ಮೀಸಲಾತಿಯ ಸವಲತ್ತುಗಳು, ಆರೋಗ್ಯ, ರಾಜಕೀಯ ಭಾಗಿದಾರತ್ವ, ಈ ಯಾವ ಸೌಲಭ್ಯಗಳಿಲ್ಲದ ಹಲವು ಅಲೆಮಾರಿ ಸಮುದಾಯದವರ ಹೆಸರುಗಳು ಮತದಾರರ ಪಟ್ಟಿಯಲ್ಲಿರುವುದು ಮಾತ್ರ ಅಚ್ಚರಿ ಹುಟ್ಟಿಸುತ್ತದೆ! ಪ್ರಭುತ್ವವು ಇವರನ್ನು ಓಟಾಗಿ ಪರಿವರ್ತಿಸಿರುವ ಮೂಲಕ ದುರ್ಬಳಕೆ ಮಾಡಿಕೊಳ್ಳುತ್ತಿರುವುದು ಗಂಭೀರದ ಸಂಗತಿ. ನಾಗರೀಕ ಸಮುದಾಯಗಳು ಹಲವು ಸಂದರ್ಭಗಳಲ್ಲಿ ತಮ್ಮ ಸ್ವಾರ್ಥ ಪ್ರೇರಿತ ಯೋಜನೆಗಳ ಮೂಲಕ. ಅಭಿವೃದ್ಧಿ ನೆಪದಲ್ಲಿ ಅನೇಕ ಬುಡಕಟ್ಟು ಮತ್ತು ಅಲೆಮಾರಿ ಸಮುದಾಯಗಳನ್ನು ಒಕ್ಕಲೆಬ್ಬಿಸಿದ ಉದಾಹರಣೆಗಳು ಹೇರಳವಾಗಿ ದೊರೆಯುತ್ತವೆ. ಉದಾಹರಣೆಗಾಗಿ ಹೇಳುವುದಾದರೆ ರಾಜಸ್ಥಾನ ಮೂಲದವರೆಂದು ಹೇಳಲಾಗುತ್ತಿರುವ ಲಂಬಾಣಿಗಳು ಈಗ್ಗೆ ನುರಾರು ವರ್ಷಗಳ ಹಿಂದೆ ಅಲೆಮಾರಿಗಳಾಗಿದ್ದವರೇ. ಗುಡ್ಡಗಾಡುವಾಸಿಗಳಾದ ಇವರು ಕರ್ನಾಟಕದ ಉದ್ದಕ್ಕೂ ಅರಣ್ಯ ಪ್ರದೇಶಗಳಲ್ಲಿ ತಾಣಗಳನ್ನು ಅರಸಿಕೊಂಡು ಬಾಳಲು ಉಪಕ್ರಮಿಸಿರಲು ಸಾಕು. ಗುಲಬರ್ಗಾ ಜಿಲ್ಲೆಯ ಚಿಂಚೋಳಿ ತಾಲ್ಲೂಕಿನ ಗೊಟ್ಟಂಗೊಟ್ಟಿ ಪರ್ವತಶ್ರೇಣಿಯ ಕುಂಚಾವರಂ ಭಾಗಗಳಲ್ಲಿ ನೂರಾರು ಲಂಬಾಣಿ-ಕುಟುಂಬಗಳು ಅದಾವುದೋ ಕಾಲದಿಂದ ವಾಸವಾಗಿದ್ದು ಶಾಶ್ವತದ ನೆಲೆ ಕಂಡುಕೊಳ್ಳಲು ಹವಣಿಸುತ್ತಿವೆ. ಅರಣ್ಯರಾಶಿ ನಿಬಿಡವಾಗಿದ್ದು ಶಾಶ್ವತ ನೆಲೆ ಕಂಡುಕೊಳ್ಳಲು ಹವಣಿಸುತ್ತಿವೆ. ಅರಣ್ಯರಾಶಿ ನಿಬಿಡವಾಗಿದ್ದ ಹಂತದಲ್ಲಿ ಅರಣ್ಯ ಉತ್ಪಾದನೆ ಮೇಲೆ ನಿರ್ಭರವಾಗಿದ್ದ ಈ ಸಮುದಾಯ ಅದ್ಹೇಗೊ ಬದುಕು ಬಚಾಯಿಸಿ ಕೊಂಡು ಬರುತ್ತಿತ್ತು. ಇತ್ತೀಚೆಗೆ ನಾಗರೀಕ ಬಾರ್ಬರಿಕ ಅರಣ್ಯನಾಶದ ಸಂಗತಿಗಳು ಹೆಚ್ಚಾದಂತೆ, ಅರಣ್ಯ ಉತ್ಪಾದನೆಗಳು ಕಡಿಮೆಯಾಗಿ ಈ ಸಮುದಾಯಗಳ ಬದುಕು ದುರ್ಭರವಾಗಿ ಸಹಜವೆಂಬಂತೆ ಇದ್ದಬಿದ್ದ ಅರಣ್ಯ ಸವರಿ ಒತ್ತುವರಿ ಮೂಲಕ ಸಾಗುವಳಿ ಮಾಡುವ ಕ್ರಿಯೆಗೆ ಇಳಿದರು. ಈ ಪ್ರದೇಶಗಳಲ್ಲಿ ಕಳೆದ ಇಪ್ಪತ್ತು-ಮೂವತ್ತು ವರ್ಷದಿಂದ ಇವರೆಲ್ಲ ಅರಣ್ಯ ಒತ್ತುವರಿ ಮಾಡಿಕೊಂಡು ಒಕ್ಕಲುತನ ನಡೆಸುತ್ತಿವೆಯಾದರೂ, ಅರಣ್ಯಾಧಿಕಾರಿಗಳ ದಬ್ಬಾಳಿಕೆ, ಕಾಟ, ಹೆದರಿಕೆಗಳು ಮಾತ್ರ ನಿರಂತರ ಮುಂದುವರೆದುಕೊಂಡು ಬರುತ್ತಿವೆ. ಹೀಗಾಗಿ ಇಲ್ಲಿನ ಗಂಡಾಳುಗಳು ಜೀವನ ನಿರ್ವಹಣೆಗಾಗಿ, ದೂರದ ಬಾಂಬೆ, ಕೊಲ್ಲಾಪೂರ, ಸಾಂಗ್ಲಿ, ಮಿರಜ ಗೋವಾದಂಥ ನಗರಗಳಿಗೆ ದುಡಿಯಲೆಂದು ಗುಳೆ ಹೋಗುತ್ತಿವೆ. ಗಂಡು ಸಂತಾನದ ಪರಿಸ್ಥಿತಿ ಹೀಗಿದ್ದರೆ, ಹೆಣ್ಣು ಸಂತಾನಕ್ಕೆ ಅತ್ತ ದೂರದೂರುಗಳಿಗೆ ಹೋಗಲು ಆಗದೇ, ಇತ್ತ ಇದ್ದ ಸ್ಥಳದಲ್ಲಿ ಜೀವನ ಸಾಗಿಸಲು ಸಾಧ್ಯವಾಗದೆ, ಮೇಲಾಗಿ ಇತ್ತೀಚೆಗೆ ಲಂಬಾಣಿಗಳಲ್ಲಿ ಅತಿಯಾಗಿ ಕಾಡುತ್ತಿರುವ ವರದಕ್ಷಿಣೆ ಹಾವಳಿಯೂ ಕಾರಣವಾಗಿ ಹೆಣ್ಣು ಶಿಶುಗಳ ಮಾರಾಟದಂಥ ಅಮಾನವೀಯ ಜಾಲಗಳು ಸೃಷ್ಟಿಯಾಗಿವೆ. ಈ ಘಟನೆ ಇಡೀ ದೇಶದ ಸ್ತ್ರೀ ಸಮುದಾಯವನ್ನು ಆಲೋಚಿಸುವಂತೆ ಮಾಡಿದ್ದಲ್ಲದೆ, ಪಾರಂಪರಿಕ ಲಿಂಗಭೇದನೀತಿ ಇನ್ನು ಜೀವಂತವಾಗಿರುವ ಕಾರಣವಾಗಿಯೂ ನಿದ್ದೆಗೆಡುವಂತಾಯ್ತು. ಅಖಿಲ ಭಾರತ ಜನವಾದಿ ಮಹಿಳಾ ಸಂಘಟನೆ ಆ ಪ್ರದೇಶದಲ್ಲಿ ವ್ಯಾಪಕ ಸಮೀಕ್ಷೆ ಕೈಕೊಂಡು ಕಾರಣಗಳನ್ನು ಪತ್ತೆ ಹಚ್ಚುವ ಪ್ರಯತ್ನ ಮಾಡಿದೆ.
ಮೇಲಿನ ಸಂಗತಿ ಅಲೆಮಾರಿ ಸಮುದಾಯಗಳು ನೆಲೆ ನಿಲ್ಲಲು ಪ್ರಯತ್ನಿಸುವಾಗ ಎದುರಾಗುವ ಸಮಸ್ಯೆ-ಸವಾಲುಗಳ ಸಂಕೀರ್ಣತೆಯ ಪರಿಚಯ ಮಾಡಿಸುತ್ತದೆ. ಇದು ಒಂದು ಚಿಕ್ಕ ಆನುಷಂಗಿಕ ಉದಾಹರಣೆ ಮಾತ್ರ. ದೇಶದಾದ್ಯಂತ ಇಂಥ ಅನೇಕ ಅವಘಡಗಳು ಸಂಭವಿಸುತ್ತಿದ್ದು ಅವೆಲ್ಲ ನಾಗರೀಕ ಪ್ರಪಂಚದ ಅರಿವಿಗೆ ಬರಲು ಕೂಡಾ ಸಾಧ್ಯವಾಗುವುದಿಲ್ಲ. ಒಟ್ಟಾರೆ ಹೇಳುವುದಾದರೆ ಬದಲಾಗುತ್ತಿರುವ ಸಂಕೀರ್ಣ ಸಂದರ್ಭಗಳಲ್ಲಿ ಜೀವನಾವಶ್ಯಕ ವಸ್ತುಗಳನ್ನು ದೊರಕಿಸಿಕೊಳ್ಳಲು ಗೇಣುದ್ದ ಹೊಟ್ಟೆ ಹೊರೆಯಲು ನೆಲದುದ್ದ ಸುತ್ತುವ ಪರಿಸ್ಥಿತಿ ಅಲೆಮಾರಿಗಳದ್ದು, ಸದಾ ತಿರುಗಾಟದಲ್ಲಿರುವುದರಿಂದ ಇವರ ಬದುಕಿನ ಬೇರುಗಳು ಆಳಕ್ಕಿಳಿಯುವುದು ಸಾಧ್ಯವಾಗುವುದೇ ಇಲ್ಲ. ಸ್ಥಿರವಲ್ಲದ ಬದುಕನ್ನು ನಂಬಿ ಅಂಗೈಯಲ್ಲಿ ಹೊಟ್ಟೆ ಹಿಡಿದು ಅಲೆದಾಡುವ ಈ ಸಮುದಾಯಗಳ ಸಾಂಸ್ಕೃತಿಕ ಚಟುವಟಿಕೆಗಳೂ ಸ್ಥಗಿತವಾಗುತ್ತಿವೆ. ಜಾಗತೀಕರಣದ ಆಧುನಿಕ ಜಗತ್ತಿನ ಕಮರ್ಷಿಯಲ್ ತಂತ್ರ ಕಾರಣವಾಗಿ ಟಿವಿ, ಸಿನಿಮಾ, ಕಂಪ್ಯೂಟರ್, ಇಂಟರ್‌ನೆಟ್ ಜಾಲಗಳಡಿಯಲ್ಲಿ ಇವರ ಕಲೆಗಳು, ವೃತ್ತಿಕೌಶಲ್ಯಗಳು ಸಂಪೂರ್ಣ ನೆಲಕಚ್ಚಿವೆ. ನಾಗರೀಕ ಶಿಕ್ಷಣ, ಹೊಸ ಲೋಕದ ಇನ್ನಿತರ ಕಲಾ-ಕಾರ್ಯ, ವ್ಯಾಪಾರಿ ಕೌಶಲ್ಯದ ಪರಿಣತಿಯಿಲ್ಲದ ಕಾರಣವಾಗಿ ಅಲೆಮಾರಿಗಳಿಗೆ ಹೊಟ್ಟೆ ಹೊರೆಯುವುದು ಸಮಸ್ಯೆಯಾಗುತ್ತಿದೆ. ತುತ್ತಿನ ಚೀಲದ ಒಡಲಾಗ್ನಿ ಅವರನ್ನು ನಾಗರೀಕ ರೀತಿ ನೀತಿಗಳನ್ನು ಉಲ್ಲಂಘಿಸುವ ಒತ್ತಾಯಕ್ಕೆ ನೂಕುತ್ತಿದೆ. ಈ ಕಾರಣವಾಗಿಯೇ ನಾಗರೀಕ ಸಮುದಾಯದ ನಡುವಿನ ವ್ಯವಸ್ಥೆಯಾದ ಪೊಲೀಸ್ ಇಲಾಖೆಯ ಕಳ್ಳತನ ಆರೋಪಗಳ ಖಾಯಂ ಪಟ್ಟಿಯಲ್ಲಿ ಅಲೆಮಾರಿಗಳ ಹೆಸರುಗಳು ರಾರಾಜಿಸುತ್ತಿವೆ. ಉಚಲ್ಯದಂಥ ಅನೇಕ ಸಮುದಾಯಗಳು ಕಳ್ಳತನದ ಆರೋಪಕ್ಕೆ ತಮ್ಮ ಬೆನ್ನುಗಳನ್ನು ಬಲಿಕೊಡುತ್ತಿದ್ದಾರೆ. ಆರ್ಥಿಕ ಅಸ್ಥಿರತೆಯಿಂದಾಗಿ ಹಸುಳೆ, ಬಸುರಿ, ಬಾಣಂತಿತನಗಳೆಲ್ಲಾ ಬಯಲು ಬೀದಿಯಲ್ಲಿ ಕಳೆಯುವ ಈ ಸಮುದಾಯವನ್ನು ಸ್ಥಿರವಾಸಿಗಳು ಎಷ್ಟೋ ಸಾರಿ ತುಂಬ ಅಗೌರವದಿಂದ ನಡೆಸಿಕೊಂಡಿದ್ದಾರೆ. ಅವರ ಮೇಲೆ ಯಾವತ್ತೂ ಅನುಮಾನದ ಕಣ್ಣಿಟ್ಟುಕೊಂಡೇ ಬಂದಿದೆ.
ಇಂದಿಗೂ ಬುಡಬುಡಿಕೆ, ಹಾವಾಡಿಗ, ಬಾಳಸಂತೋಷಿ, ವೇಷಗಾರ ಪೋತರಾಜ, ಸುಡಗಾಡಸಿದ್ದ, ದುರಗ-ಮುರಗಿ, ಬುರಬುರ ಪೋಚಮ್ಮರಂಥ ಅಲೆಮಾರಿ ಜನಾಂಗವನ್ನು ಅಕ್ಷರಶಃ ಭಿಕ್ಷುಕರನ್ನಾಗಿಯೇ ಕಾಣಬಯಸುತ್ತದೆ ಈ ಸಮಾಜ. ಈ ಎಲ್ಲ ಹಾಡುಗಾರಿಕೆ, ಕಲಾ ವೈವಿಧ್ಯಗಳಿಗೆ ಮಾನ-ಸಮ್ಮಾನಗಳು ಸಿಗಲೇ ಇಲ್ಲ. ಭಿಕ್ಷುಕ ಸಮುದಾಯದ ಎಲ್ಲ ದೇಶಿಯ ಕಲಾ ಪ್ರಕಾರಗಳನ್ನು ಎತ್ತಿ ಅಲ್ಪ ಸ್ವಲ್ಪ ಬದಲಾವಣೆಗಳೊಂದಿಗೆ ಸಂಸ್ಕರಿಸಿಕೊಂಡು ವ್ಯಪಾರ ಮಾಡಿಕೊಂಡ ಬುದ್ಧಿವಂತರು ಹಲವು ಪ್ರಶಸ್ತಿ-ಫರಮಾನುಗಳಿಗೆ ಪಾತ್ರರಾದದ್ದು ನಾಗರೀಕತೆಯ ಕ್ರೂರ ವ್ಯಂಗ್ಯ. ಈ ಮಾತು ಕ್ಲೀಷೆ ಎನಿಸಬಹುದಾದರೂ ಈ ವಿದ್ಯಮಾನ ಎಗ್ಗಿಲ್ಲದೆ ಮುಂದುವರಿದುಕೊಂಡು ಬರುತ್ತಿದೆಯಾದ್ದರಿಂದ ಮತ್ತೆ ಮತ್ತೆ ಹೇಳಬೇಕಾದ ಅನಿವಾರ್ಯತೆ ಎದುರಾಗುತ್ತದೆ.
ಇದೇ ಸಂದರ್ಭದಲ್ಲಿ ಉತ್ಪ್ರೇಕ್ಷಿತ ದೇಶಿವಾದಗಳ ಇನ್ನೊಂದು ಅತಿರೇಕದತ್ತಲೂ ಗಮನಹರಿಸುವುದೊಳಿತು. ಅಲೆಮಾರಿ ಸಮುದಾಯಗಳ ಕಲೆಗಳನ್ನು ಉಳಿಸುವ ನೆಪದಲ್ಲಿ ಆ ಸಮುದಾಯವನ್ನು ಅದೇ ದುಸ್ಥಿತಿಯಲ್ಲಿರುವಂತೆ ಮಾಡುವುದು ಎಷ್ಟು ಸರಿ? ಆ ಕಲಾ ಪ್ರಕಾರಗಳನ್ನು, ಅವುಗಳ ಪಾರಂಪರಿಕ ಮೌಲ್ಯವನ್ನು ಸರ್ವಜನತೆಯ ಉಪಯುಕ್ತತೆಯ ಜ್ಞಾನಶಾಖೆಗಳಾಗಿ, ಜೀವನೋಪಾಯದ ಜರೂರತ್ತಾಗಿ ಮಾರ್ಪಡಿಸಬೇಕಲ್ಲದೆ ಅವರನ್ನು ಅದೇ ದಯನೀಯ ಸ್ಥಿತಿಯಲ್ಲಿಡುವುದು ತರವಲ್ಲ. ಅಷ್ಟೇ ಏಕೆ ಅನೇಕ ಸಂದರ್ಭಗಳಲ್ಲಿ ಸ್ಥಿರ ಸಮುದಾಯಗಳು ತನ್ನ ಸ್ವಾರ್ಥಪ್ರೇರಿತ ರಾಜಕಾರಣಕ್ಕೆ, ಲಾಭದಾಯಕ ದಂಧೆಗಳಿಗೆ, ತನ್ನ ಅಧ್ಯಯನಗಳ ಬುದ್ಧಿವಂತಿಕೆಗೆ ಅಲೆಮಾರಿ ಜನರನ್ನು ಆಹುತಿ ತೆಗೆದುಕೊಂಡಿದೆ. ಗುಜರಾತಿನ ಕೋಮುದಂಗೆಗಳಲ್ಲಿ ಬುಡಕಟ್ಟಿನ ಸಮುದಾಯವನ್ನು ಕೋಮುವಾದಿಗಳು ಯಶಸ್ವಿಯಾಗಿ ಬಳಸಿಕೊಂಡು ಹಿಂಸಾಚಾರಕ್ಕೆ ಇಳಿಸಿದ್ದು ಚರಿತ್ರೆಯ ವ್ಯಂಗ್ಯವಾಗಿದೆ. ಒಂದು ಕಡೆ ಸ್ಥಿರ ಸಮುದಾಯಗಳ ವಿಜ್ಞಾನ-ತಂತ್ರಜ್ಞಾನಗಳು ಅಗಾಧವಾಗಿ ಬೆಳೆಯುತ್ತಿರುವಾಗಲೇ ಇನ್ನೊಂದು ಕಡೆ ಕನಿಷ್ಟ ಅಕ್ಷರಜ್ಞಾನವು ಇಲ್ಲದ ಅಲೆಮಾರಿಗಳು ಇವರುಗಳ ರಾಜಕೀಯ ಯಾಗಗಳಿಗೆ ಹವಿಸ್ಸಾಗುತ್ತಿದ್ದಾರೆ.
ಇಂದು ಜಗತ್ತಿನಾದ್ಯಂತ ಖಾಸಗೀಕರಣ, ಉದಾರೀಕರಣ, ಜಾಗತೀಕರಣ (ಖಾಉಜಾ ಸಂಸ್ಕೃತಿ) ಗಳು ಬರ್ಬರ ದಾಳಿಯಿಟ್ಟಿವೆ. ಅಸಂಖ್ಯಾ ಕಾರ್ಖಾನೆಗಳು ಮುಚ್ಚಿ, ಒಕ್ಕಲುತನ ದಿವಾಳಿಯೆದ್ದು, ನಿರುದ್ಯೋಗ ಬೆಳೆಯುತ್ತಿದೆ. ಕೂಲಿ ಕಾರ್ಮಿಕರು ಒತ್ತಾಯದ ಅಪರಾಧೀಕರಣಕ್ಕೆ ತಳ್ಳಲ್ಪಡುತ್ತಿದ್ದಾರೆ. ಅರೆ ಸ್ಥಿರ ಕುಟುಂಬಗಳು ಕೆಲಸ ಅರಸಿ ಗುಳೇ ಹೊರಡುತ್ತಿವೆ. ಅಪಾರ ಯಾಂತ್ರೀಕರಣದಿಂದಾಗಿ ನಗರಗಳಲ್ಲಿಯೂ ದುಡಿಯುವ ಕೈಗೆ ಕೆಲಸ ಸಿಗುತ್ತಿಲ್ಲ. ಇದರ ನೇರ ಪರಿಣಾಮ ಮಹಿಳೆ ಮತ್ತು ಮಕ್ಕಳ ಮೇಲಾಗುತ್ತಿದೆ. ಮಕ್ಕಳು ಬಾಲಕಾರ್ಮಿಕರಾಗಿ ಹರೆಯದ ಹೆಣ್ಣು ಮಕ್ಕಳು ಮಯ ಮಾರಿಕೊಳ್ಳುವ ಪರಿಸ್ಥಿತಿ ನಿರ್ಮಾಣವಾಗಿದೆ.
ನಮ್ಮ ಪಾರಂಪಾರಿಕ ಸಾಮಾಜಿಕ ವ್ಯವಸ್ಥೆ ಕಾರಣವಾಗಿ ಹುಟ್ಟಿಕೊಂಡಿರುವ ಹತ್ತಾರಿ ಅಲೆಮಾರಿ ಸಮುದಾಯಗಳೊಂದಿಗೆ ಇತ್ತೀಚೆಗೆ ಖಾಉಜಾ ಸಾಂಸ್ಕೃತಿಕ ಧಾಳಿಯಿಂದಾಗಿ ಹೊಸ ಅಲೆಮಾರಿ ಸಮುದಾಯ ನಿರ್ಮಾಣವಾಗುತ್ತಿರುವುದು ಇನ್ನೊಂದು ಚಿಂತೆಗೆ ಕಾರಣವಾಗುತ್ತಿದೆ. ಸ್ವತಂತ್ರ ಭಾರತದ ಸಾರ್ವಜನಿಕ ವಲಯಗಳು ಭರದಿಂದ ಖಾಸಗೀಕರಣ, ತನ್ಮೂಲಕ ಯಾಂತ್ರೀಕರಣಕ್ಕೆ ಬಲಿಯಾಗುತ್ತಿರುವುದರಿಂದ ಕೆಲಸದ ಅವಕಾಶಗಳಂತೂ ಕಡಿಮೆಯಾಗುತ್ತಿರುವುದು ಸರಿಯೇ ಸರಿ. ಮುಕ್ತ ಮಾರುಕಟ್ಟೆಯ ಅಂತರ್‌ರಾಷ್ಟ್ರೀಯ ಮಟ್ಟದ ಸ್ಪರ್ಧೆಯಲ್ಲಿ ನಿರ್ದಿಷ್ಟ ರೂಪದ ಚಾಕಚಕ್ಯತೆಗಳು ಮಾತ್ರ ವ್ಯಾಪಾರೀ ಮೌಲ್ಯಗಳಿಸುತ್ತಿವೆ. ಹೀಗಾಗಿ ಕಂಪ್ಯೂಟರ್ ಇಂಜಿನಿಯರ್, ಮಾಹಿತಿ ತಂತ್ರಜ್ಞಾನಿಗಳು, ಡಾಕ್ಟರ್, ಮ್ಯನೆಜಮೆಂಟ್ ಪರಿಣತರು, ಜಾಹಿರಾತುದಾರರು, ಗ್ಲಾಮರಸ್ ಗಿರಾಕಿಗಳು ಮುಂತಾದವರು ಹೆಚ್ಚಿನ ಲಾಭ ಮತ್ತು ಪ್ರಸಿದ್ಧಿಯ ಹಪಾಹಪಿತನದಿಂದಾಗಿ ಮುಂದುವರಿದ ರಾಷ್ಟ್ರಗಳತ್ತ ಹರಿದು ಹೋಗುತ್ತಿದ್ದಾರೆ. ಅಲ್ಲಿಯೂ ಖಾಯಂ ಸೂರು ಕೆಲಸದ ರಕ್ಷಣೆಯ ಭರವಸೆ ಇಲ್ಲದೆ ಕಂಪನಿಗಳಿಂದ, ಕಂಪನಿಗಳಿಗೆ, ಮೆಟ್ರೊಸಿಟಿಗಳಿಂದ, ಹೈಟೆಕ್ ಸಿಟಿಗಳತ್ತ ಗುಳೇ ಹೊರಡುತ್ತಿದ್ದಾರೆ. ಹೀಗೆ ಜೀವೋಪಾಯಕ್ಕಾಗಿ, ಐಷಾರಾಮಿ ಬದುಕಿಗಾಗಿ ಬಡಿದಾಡುವ ಈ ನವ ಅಲೆಮಾರಿಗಳು ಕೂಡಾ ಗಂಭೀರ ಪ್ರಮಾಣದ ಮಾನಸಿಕ ಕ್ಷೋಭೆ, ಸಿನಿಕತನ, ಆಕ್ರಮಣಶೀಲ ಪ್ರವೃತ್ತಿಗಳಿಗೆ ಬಲಿಯಾಗುತ್ತಿದ್ದಾರೆ. ಪಾರಂಪಾರಿಕ ದೇಶೀಯ ಅಲೆಮಾರಿಗಳ ಹೊಟ್ಟೆಯ ಹಸಿವು, ಒಂದಿಷ್ಟು ಗೌರವ, ಸಾಮಾನ್ಯ ಪ್ರಾಥಮಿಕ ಅವಶ್ಯಕತೆಗಳಾದ ಅನ್ನ, ಸೂರು, ಶಿಕ್ಷಣ, ಆರೋಗ್ಯ, ಸಾಂಸ್ಕೃತಿಕ ರಕ್ಷಣೆಯಂಥ ಸಮಸ್ಯೆಗಳು ಒಂದೆಡೆ ಇದ್ದರೆ, ನವ ಅಲೆಮಾರಿಗಳ ಐಷಾರಾಮಿ ಬಿಕ್ಕಟ್ಟು, ಅಸಹಾಯಕತೆ, ತಲ್ಲಣಗಳು ಇನ್ನೊಂದೆಡೆಗಿವೆ. ಒಟ್ಟಾರೆ ಈ ಎರಡು ವಿಧದ ಅಲೆಮಾರಿಗಳು ಉತ್ತಮ, ಸಂತೃಪ್ತ, ಸಮಾಧಾನದ ಬದುಕಿಗಾಗಿ ಒದ್ದಾಡುತ್ತಿದ್ದಾರೆ ಎಂಬುದು ಸ್ಪಷ್ಟವಾಗಿದೆ.
* * *
ಅಲೆಮಾರಿಗಳ ಸ್ಥಿತಿಗತಿ: ಸಂವಾದ ಗೋಷ್ಠಿ: ೩. ಅಲೆಮಾರಿ ಸಮುದಾಯ: ಸ್ಥಿರ ಸಮುದಾಯ – ವಾಸ್ತವ ಮತ್ತು ವೈರುಧ್ಯ
ಅಲೆಮಾರಿತನ ಮಾನವನ ಮೂಲ ಪ್ರವೃತ್ತಿ. ಮನುಷ್ಯನಲ್ಲಿ ನಾಗರಿಕತೆ ಬೆಳೆದಂತೆ ಅಲೆಮಾರತಿನ ಕಡಿಮೆಯಾಯಿತು. ಆದರೆ ಇದಕ್ಕೆ ನಿಲುಗಡೆ ಎಂಬುದಿಲ್ಲ. ಅದರ ಪ್ರಮಾಣ ಮತ್ತು ತೀವ್ರತೆಯಲ್ಲಿ ಏರುಪೇರುಗಳಾಗಬಹುದು. ಅಲೆಮಾರಿತನವನ್ನು ಕೇವಲ ಮನುಷ್ಯರಲ್ಲಲ್ಲದೆ ಇತರ ಸಹ ಜೀವಿಗಳಲ್ಲೂ ಕಾಣಬಹುದು. ಅಲೆಮಾರಿತನದ ಆಧುನಿಕ ಶಿಷ್ಟ- ರೂಪವೇ ವಲಸೆ. ವಲಸೆ ಹಲವು ವರ್ಷಗಳಿಗೊಮ್ಮೆ ವ್ಯವಸ್ಥಿತವಾಗಿ ಜರುಗುತ್ತದೆ. ಆದರೆ ಅಲೆಮಾರಿತನ ನಿತ್ಯನಿರಂತರವಾದ ಮಾನವನ ಚಲನೆಯೇ ಆಗಿದೆ.
ಆದಿಕಾಲದಲ್ಲಿ ಮನುಷ್ಯ ಅಲೆಮಾರಿ. ತನ್ನ ಆಹಾರ ಅನ್ವೇಷಣೆಗಾಗಿ ಸ್ಥಳದಿಂದ ಸ್ಥಳಕ್ಕೆ ಅಲೆಯುತ್ತಿದ್ದ. ಇಂತಹ ಅಲೆಯುವಿಕೆಯು ಒಂದು ನಿರ್ದಿಷ್ಟವಾದ ಪರಿಸರದಲ್ಲೆ ನಡೆಯುತ್ತಿತ್ತು. ಆರಂಭದಲ್ಲಿ ಅವನ ಅಲೆಮಾರಿತನ ಹೆಚ್ಚಾಗಿ ನದಿಬಯಲುಗಳ ಪರಿಸರದಲ್ಲಿ ಸಾಗುತ್ತಿತ್ತು. ನಂತರ ಬೆಟ್ಟಗುಡ್ಡಗಳ ಪರಿಸರವನ್ನು ಆಯ್ದುಕೊಂಡನು. ಕ್ರಿ.ಪೂ. ೩೦೦೦ ದಿಂದೀಚೆಗೆ ಭಾರತದಂತಹ ದೇಶದಲ್ಲಿ ಮಾನವನ ಅಲೆಮಾರಿತನದಲ್ಲಿ ನಿಧಾನಗತಿಯನ್ನು ಗುರುತಿಸಬಹುದು. ಈ ಕಾಲದ ಜೀವನ ವಿಧಾನವನ್ನು ನವಶಿಲಾಯುಗ ಸಂಸ್ಕೃತಿ ಎಂದು ಪ್ರಾಗಿತಿಹಾಸದಲ್ಲಿ ಗುರುತಿಸುತ್ತೇವೆ. ನವಶಿಲಾಯುಗ ಕಾಲದಲ್ಲಿ ಮೊದಲಬಾರಿಗೆ ಮನುಷ್ಯ ಒಂದೆಡೆ ನೆಲೆಸುವುದನ್ನು ರೂಢಿಸಿಕೊಳ್ಳುತ್ತಾನೆ. ಮುಂದೆ ಇದು ಗ್ರಾಮ ಜೀವನಕ್ಕೆ ನಾಂದಿಯಾಯಿತು. ವಿಶೇಷವಾಗಿ ಬೆಟ್ಟಗುಡ್ಡಗಳ ಕಲ್ಲಾಸರೆ ಮತ್ತು ಗುಹೆಗಳಲ್ಲಿ ವಸತಿ ವ್ಯವಸ್ಥೆಯನ್ನು ಕಂಡುಕೊಂಡನು. ಅಲ್ಲಿ ತನ್ನ ನಿತ್ಯದ ಬದುಕಿನ ಚಿತ್ರಗಳನ್ನು ವರ್ಣದಲ್ಲಿ ಮೂಡಿಸಿದ. ಬೆಟ್ಟದ ತಪ್ಪಲಿನ ಬಯಲಿನಲ್ಲಿ ಕೃಷಿಯನ್ನು ಆರಂಭಿಸಿದನು ಹಾಗೂ ಪಶುಪಾಲನೆಯನ್ನು ಮೈಗೂಡಿಸಿಕೊಂಡನು. ಚಕ್ರದ ಉಪಯೋಗವನ್ನು ಅರಿತು, ತನ್ನ ಬಳಕೆಗೆ ಬೇಕಾದ ಮಣ್ಪಾತ್ರೆ ತಯಾರಿಸಿದನು. ಹೀಗೆ ತನ್ನ ಬದುಕಿನ ಉನ್ನತೀಕರಣಕ್ಕೆ ಅಗತ್ಯವಾದ ತಂತ್ರಗಳನ್ನು ಕಂಡುಕೊಂಡಂತೆ ಒಂದೆಡೆ ಸ್ಥಿರವಾಗಿ ನೆಲೆಸುವಲ್ಲಿ ಮಗ್ನನಾದನೆಂದು ಗ್ರಹಿಸಬಹುದು. ಕಾಲಾನಂತರ ಲೋಹದ ಬಳಕೆಯಲ್ಲಿ ಕಂಡುಕೊಂಡು ಸ್ಥಿರ ಜೀವನವನ್ನು ವ್ಯವಸ್ಥೆಗೊಳಿಸಲು ಮುಂದಾದನು. ತಾನಿರುವಲ್ಲೆ ಎಲ್ಲವನ್ನು ಪಡೆದುಕೊಳ್ಳುವತ್ತ ಕ್ರಿಯಾಶೀಲನಾದನು. ಇಷ್ಟಾದರೂ ಮನುಷ್ಯ ಊರಿಂದ ಊರಿಗೆ, ದೇಶದಿಂದ ದೇಶಕ್ಕೆ ತನ್ನ ಅಲೆಯುವ ಬದುಕನ್ನು ಇಂದಿಗೂ ಚಾಲ್ತಿಯಲ್ಲಿರಿಸಿ ಕೊಂಡಿದ್ದಾನೆ. ಹಾಗಾಗಿ ಅಲೆಮಾರಿತನ ಎಂಬುದು ಮನುಷ್ಯನ ಮೂಲ ಪ್ರವೃತ್ತಿ ಎಂದೇ ಗುರುತಿಸಬೇಕಾಗಿದೆ.
ಹೀಗೆ ಶತಮಾನಗಳು ಕಳೆದರೂ, ನೂರಾರು ಆಡಳಿತ ವ್ಯವಸ್ಥೆಗಳು ಬಂದು ಹೋದರೂ ಅಲೆಮಾರಿತನ ಅನೇಕ ಸಮುದಾಯಗಳಲ್ಲಿ ಇಂದಿಗೂ ಜೀವಂತವಾಗಿದೆ. ಇದೊಂದು ಜೈವಿಕ ಭಾಗವಾಗಿರುವುದೆ? ಎಂಬುದನ್ನು ಚಿಂತಿಸಬೇಕಾಗಿದೆ. ಮೂಲತಃ ಅಲೆಮಾರಿತನ ಯಾವುದೇ ಸಮಾಜದ ಅನಿಷ್ಠ ಕೊಡುಗೆಯಲ್ಲ ಅಥವಾ ಶೋಷಣೆಯ ಫಲವಲ್ಲ. ಅಂದರೆ ನಮ್ಮ ರಾಜಕೀಯ, ಸಾಮಾಜಿಕ ಮತ್ತು ಆರ್ಥಿಕ ವ್ಯವಸ್ಥೆಗಳು ಅಲೆಮಾರಿ ಸಮುದಾಯಗಳನ್ನು ಸೃಷ್ಟಿಸಿಲ್ಲ ಎಂದರ್ಥವಲ್ಲ, ಸೃಷ್ಟಿಸಿವೆ. ಈ ಸಮುದಾಯಗಳ ಅಲೆಮಾರಿತನದ ಸ್ವರೂಪ, ಮೂಲ ಅಲೆಮಾರಿ ಸಮುದಾಯಗಳ ಸ್ವರೂಪಕ್ಕೆ ಭಿನ್ನವಾಗಿದೆ ಎಂಬುದನ್ನು ಗಮನಿಸಬೇಕು. ಇಂದು ನಾವು ಚಿಂತಿಸಬೇಕಾಗಿರುವುದು ಮೂಲ ಅಲೆಮಾರಿ ಸಮುದಾಯಗಳ ಬಗ್ಗೆ ಎಂಬುದು ನನ್ನ ನಂಬಿಕೆ. ಅಲೆಮಾರಿತನದ ಮೂಲ ಉದ್ದೇಶ ಆಹಾರ ಅನ್ವೇಷಣೆ. ಇದು ಬದುಕಿನ ಪ್ರಜ್ಞೆಯ ಅಂಗವಾಗಿಯೇ ನಡೆಯುವ ಒಂದು ಚಟುವಟಿಕೆ ಆದರೂ ದೈನಂದಿನ ಬದುಕಿನ ಅಗತ್ಯಗಳ ಪೂರೈಕೆಗಾಗಿ ಸ್ಥಳದಿಂದ ಸ್ಥಳಕ್ಕೆ ಅಲೆಯುವುದಷ್ಟೆ ಅಲೆಮಾರಿ ಸಮುದಾಯಗಳ ಉದ್ದೇಶವಲ್ಲ. ಅದು ಪರಂಪರಾಗತವಾಗಿ ನಡೆದು ಬಂದಿರುವುದು ಸಹ ಅಲೆಮಾರಿ ಬದುಕು ಜೀವಂತವಾಗಿರಲು ಕಾರಣವಿರಬಹುದು.
ಸ್ಥಿರ ಸಮುದಾಯಗಳು ಅಲೆಮಾರಿ ಸಮುದಾಯಗಳ ಬಗ್ಗೆ ಉಪೇಕ್ಷೆಯನ್ನು ಮತ್ತು ವಿಸ್ಮೃತಿಯನ್ನು ಹೊಂದಿವೆ. ಸ್ಥಿರ ಸಮುದಾಯ, ಒಂದೆಡೆ ನೆಲೆನಿಂತು ಸ್ಥಿರಾಸ್ತಿಗಳ ಗಳಿಕೆಯಲ್ಲಿ ಮಗ್ನವಾಗಿದೆ. ಆದರೆ ಅಲೆಮಾರಿ ಸಮುದಾಯಗಳು ಇದ್ಯಾವುದರ ಪರಿವೇ ಇಲ್ಲದೆ ದೇಶದ ಉದ್ದಗಲಕ್ಕೂ ಸಂಚರಿಸುತ್ತ ತನ್ನ ಪಾರಂಪರಿಕ ಜ್ಞಾನದ ಸೇವೆಯನ್ನು ಸ್ಥಿರ ಸಮುದಾಯಗಳಿಗೆ ಒದಗಿಸುತ್ತ ಬಂದಿರುವುದು ಶ್ಲಾಘನೀಯ. ನಾಗರಿಕ ಸರ್ಕಾರದ ಯಾವ ಸವಲತ್ತುಗಳನ್ನು ಅಲೆಮಾರಿ ಸಮುದಾಯಗಳು ಪಡೆದಿವೆ ಎಂಬುದು ಒಂದು ದೊಡ್ಡ ಪ್ರಶ್ನೆ ಹಾಗೂ ಸ್ಥಿರ ಸಮುದಾಯಗಳ ಕೊಡುಗೆ ಏನು ಎಂಬುದು ಮತ್ತೊಂದು ಪ್ರಶ್ನೆ. ಇಂದಿಗೂ ಅಲೆಮಾರಿ ಸಮುದಾಯಗಳು ಬೇಟೆ, ಅಲಂಕಾರಿಕ ಪ್ಲಾಸ್ಟಿಕ್ ವಸ್ತುಗಳ ತಯಾರಿಕೆ ಮತ್ತು ಮಾರಾಟ, ಗಿಡಮೂಲಿಕೆಗಳ ಔಷಧಿ ಮಾರಾಟ, ಪಶುಪಾಲನೆ ಮತ್ತು ಮಾರಾಟ, ಮನರಂಜನಾ ಕ್ರೀಡೆ ಮೊದಲಾದವುಗಳನ್ನು ಮೈಗೂಡಿಸಿಕೊಂಡು ಊರೂರು ಅಲೆಯುತ್ತ ಗ್ರಾಮದ ಹೊರವಲಯದಲ್ಲಿ ತಂಗುತ್ತವೆ. ಇಂತಹ ಸಂದರ್ಭದಲ್ಲಿ ಊರಿನಲ್ಲಿ ಯಾವುದೇ ಕಳ್ಳತನಗಳಾದರೆ ಅಲೆಮಾರಿ ಸಮುದಾಯಗಳನ್ನೆ ಹೊಣೆಮಾಡುತ್ತಾರೆ. ಹೀಗಾಗಿ ಪೊಲೀಸ್ ಮತ್ತು ಸ್ಥಳೀಯ ಸ್ಥಿರ ಸಮುದಾಯಗಳ ಕ್ರೂರದೃಷ್ಟಿಗೆ ಒಳಗಾಗುತ್ತವೆ. ಅಲೆಮಾರಿಗಳು ತಮ್ಮನ್ನು ನಿರಪರಾಧಿಗಳೆಂದು ಸಮರ್ಥಿಸಿಕೊಳ್ಳಲಾಗದ ಅಸಹಾಯಕ ಸ್ಥಿತಿಯನ್ನು ತಲುಪಿದ್ದಾರೆ. ಗ್ರಾಮೀಣ ಪ್ರದೇಶಗಳಲ್ಲಿ ಅಲೆಮಾರಿ ಸಮುದಾಯದ ಸ್ತ್ರೀಯರ ಮೇಲೆ ಲೈಂಗಿಕ ದೌರ್ಜನ್ಯಗಳು ನಡೆದಿವೆ. ಆದರೆ ಇವರ ಕೂಗಿಗೆ ಯಾರೂ ಕಿವಿ ಕೊಡುವುದಿಲ್ಲ. ಅಲೆಮಾರಿ ಸಮುದಾಯಗಳು ಎಲ್ಲೆ ಇರಲಿ ಅವರಿಗೆ ಸೂಕ್ತ ರಕ್ಷಣೆ ದೊರೆಯುವಂತಾಗಬೇಕು.
ಇಂದಿನ ವೈಜ್ಞಾನಿಕ ಯುಗದಲ್ಲಿ ಸ್ಥಿರ ಸಮುದಾಯಗಳಿಗೆ ಅಲೆಮಾರಿ ಸಮುದಾಯಗಳ ಜ್ಞಾನದ ಅಗತ್ಯತೆ ಇಲ್ಲದಿರುವುದು ಸಹ ಅವರ ದುಸ್ಥಿತಿಗೆ ಕಾರಣ. ವಿದೇಶಿ ತಂತ್ರಜ್ಞಾನ ಮತ್ತು ವಿಜ್ಞಾನಗಳ ಪ್ರವೇಶದಿಂದ ಕೇವಲ ಸ್ಥಿರ ಸಮುದಾಯಗಳಲ್ಲದೆ ಅಲೆಮಾರಿ ಸಮುದಾಯಗಳ ಬದುಕು ಸಹ ಸಂಕಷ್ಟಕ್ಕೆ ಒಳಗಾಗಿದೆ. ಪಾರಂಪರಿಕ ವೃತ್ತಿಗಳನ್ನು ಉಳಿಸಿಕೊಳ್ಳಬೇಕೆಂಬುದು ನಮ್ಮ ಆಶಯ. ಆದರೆ ಯಾವ ವೃತ್ತಿಗಳನ್ನು ಉಳಿಸಿಕೊಳ್ಳಬೇಕು ಮತ್ತು ಯಾವ ವೃತ್ತಿಗಳನ್ನು ಕೈಬಿಡಬೇಕು ಎಂಬುದರ ಬಗ್ಗೆಯು ಚರ್ಚಿಸಬೇಕಾಗಿದೆ. ಆಧುನಿಕ ಪ್ರಪಂಚದಲ್ಲಿ ವೃತ್ತಿಗಳು ಸಾಮಾಜಿಕ ಮತ್ತು ಆರ್ಥಿಕ ಲಾಭನಷ್ಟಗಳನ್ನು ಆಧರಿಸಿವೆ. ಅಲೆಮಾರಿ ಸಮುದಾಯಗಳಿಗೆ ಮೊದಲು ಶಿಕ್ಷಣ, ಉದ್ಯೋಗ, ಆರ್ಥಿಕ ಸವಲತ್ತುಗಳು ಮೊದಲಾದವು ದೊರೆಯುವಂತಾಗಬೇಕು. ಅವರಲ್ಲಿರುವ ಮೌಢ್ಯವನ್ನು ಹೋಗಲಾಡಿಸಬೇಕು. ಅವರ ಪಾರಂಪರಿಕ ವೃತ್ತಿಗಳನ್ನು ಉಳಿಸಿಕೊಳ್ಳುವುದರೊಂದಿಗೆ, ಅವರ ಜೀವನ ಮಟ್ಟ ಸುಧಾರಿಸಲು ಸರಕಾರ ಮುಂದಾಗಬೇಕು. ಆಧುನಿಕ ಸೌಲಭ್ಯಗಳಿಂದ ವಂಚಿತರಾದರೂ ಅವರ ಸ್ವಚ್ಛಂದ ಬದುಕು ಮತ್ತು ಪಡೆಯುವ ಅನುಭವ ಅನನ್ಯವಾದುದು. ವ್ಯವಸ್ಥೆ ಮತ್ತು ಸ್ಥಿರ ಸಮುದಾಯಗಳು ಹೊಂದಿರುವ ಕಾಳಜಿಗಳು ಎಷ್ಟರಮಟ್ಟಿಗೆ ಪ್ರಾಮಾಣಿಕವಾಗಿವೆ ಎಂಬುದರ ಮೇಲೆ ಅಲೆಮಾರಿ ಸಮುದಾಯಗಳ ಅಭಿವೃದ್ಧಿ ಅವಲಂಬಿಸಿದೆ.
* * *
ಅಲೆಮಾರಿಗಳ ಸ್ಥಿತಿಗತಿ: ಸಂವಾದ ಗೋಷ್ಠಿ: ೪. ಅಲೆಮಾರಿ ಸಮುದಾಯ: ಸ್ಥಿರ ಸಮುದಾಯ – ವಾಸ್ತವ ಮತ್ತು ವೈರುಧ್ಯ
ಮಾನವ ಜನಾಂಗದ ಸಂಸ್ಕೃತಿ ವಿಕಾಸದ ಕುರಿತು ಮಾತನಾಡುವಾಗ ನಾವು ಅಲೆಮಾರಿ ಸಂಸ್ಕೃತಿಯೇ ಆದಿಮ ಸ್ಥಿತಿಯೆನ್ನುತ್ತೇವೆ. ಅದು ಮಾನವನ ಆಹಾರಾನ್ವೇಷಣೆಯ ಸ್ಥಿತಿ; ಅಥವಾ ಹಂತ. ಊರಿನ ಕಲ್ಪನೆಗಿಂತಲೂ ಕಾಡಿನ ಕಲ್ಪನೆ ಆ ಸ್ಥಿತಿಗೆ ಹೆಚ್ಚು ಅನ್ವಯವಾಗುತ್ತದೆ. ಕಾಡಿನಿಂದ ಕಾಡಿಗೆ ಅಲೆಯುತ್ತಾ ಪ್ರಾಣಿಗಳನ್ನು ಬೇಟೆಮಾಡಿ, ಗಡ್ಡೆ-ಗೆಣಸುಗಳನ್ನು ಆಯ್ದು, ಹೊಟ್ಟೆ ಹೊರೆಯುತ್ತಿದ್ದ ಅಲೆಮಾರಿ ಬದುಕು ಅದು. ಇಂತಹ ಅಲೆಮಾರಿ ಬದುಕಿನಿಂದ ಉದರಾಭರಣ ಕಷ್ಟವೆನಿಸಿದಾಗ, ಅಂದರೆ ಸಾಕಷ್ಟು ಬೇಟೆ ಆಹಾರ ಸಾಮಗ್ರಿಗಳು ಲಭಿಸದೆ ಹೋದಾಗ ಮನುಷ್ಯ ಅನಿವಾರ್ಯವಾಗಿ ಕೃಷಿ ಜೀವನವನ್ನು, ಪಶುಪಾಲನೆಯನ್ನು ಪ್ರಾರಂಭಿಸಿದನೆನ್ನಬಹುದು. ಆಹಾರದ ಅನ್ವೇಷಣೆಯ ಹಂತದಿಂದ ಆಹಾರದ ಉತ್ಪಾದನೆಯ ಹಂತಕ್ಕೆ ಮನುಷ್ಯ ತಲುಪಿದ ಸಂದರ್ಭದಲ್ಲಿ ಆತನ ಜೀವನದಲ್ಲಿ ಮಹಾ ಸಾಮಾಜಿಕ ಕ್ರಾಂತಿಯೊಂದು ಸಂಭವಿಸಿತೆನ್ನಬಹುದು. ಮನುಷ್ಯನ ಸ್ಥಿರ ಬದುಕಿಗೂ ಇದುವೇ ನಾಂದಿಯಾಯಿತೆನ್ನಬಹುದು. ಅಂದರೆ ಕೃಷಿ ಮತ್ತು ಪಶುಪಾಲನೆಗೆ ಮಾನವ ಎಂದು ತೊಡಗಿದನೋ ಅಂದಿನಿಂದಲೇ ಸ್ಥಿರ ಜೀವನದ ಪ್ರಾರಂಭವನ್ನು ನಾವು ಗುರುತಿಸಬೇಕಾಗುತ್ತದೆ. ಪ್ರಾರಂಭದಲ್ಲಿ ಪಶುಪಾಲನೆಯೂ ಒಂದು ರೀತಿಯ ಅಲೆಮಾರಿ ಸಂಸ್ಕೃತಿಯಾಗಿದ್ದು. ನಂತರದಲ್ಲಿ ಅದು ಕೃಷಿ ಸಂಸ್ಕೃತಿಯೊಂದಿಗೇ ಅಸ್ತಿತ್ವವನ್ನು ಪಡೆದುಕೊಂಡುವೆನ್ನಬಹುದು. ಆಹಾರ ಉತ್ಪಾದನೆಯ ಮುಂದುವರಿಕೆಯಾಗಿ ಆಹಾರ ಸಾಮಗ್ರಿಗಳನ್ನು ನಾಳೆಗಾಗಿ ಕೂಡಿಡುವ ಪ್ರವೃತ್ತಿ ಕೂಡಾ ಬೆಳೆಯಿತೆನ್ನಬಹುದು. ಇದರ ಜತೆ ಜತೆಗೇ ಬಂಧುತ್ವದ ಪರಿಕಲ್ಪನೆ ಕೂಡಾ ಹುಟ್ಟಿಕೊಂಡಿರಬೇಕು. ಹಾಗಾಗಿ ಕೃಷಿ ಸಂಸ್ಕೃತಿ-ಆಹಾರ ಉತ್ಪಾದನೆ – ಆಹಾರ ಸಾಮಗ್ರಿಗಳ ಶೇಖರಣೆ ಇತ್ಯಾದಿಗಳೊಂದಿಗೆ ಬಂಧುತ್ವದ ಪರಿಕಲ್ಪನೆಗೂ ಅವಿನಾಭಾವ ಸಂಬಂಧವಿದ್ದಂತಿದೆ.
ಹೀಗೆ ಸಂಸ್ಕೃತಿ ವಿಕಾಸದಲ್ಲಿ ನಾವು ವಿವಿಧ ಹಂತಗಳನ್ನು ಗುರುತಿಸಿದರೂ ಹೊಸ ಜೀವನ ಕ್ರಮಕ್ಕೆ ಕಾಲಿರಿಸಿದಾಕ್ಷಣ ಹಳೆಯ ಜೀವನ ಕ್ರಮವು ಸಂಪೂರ್ಣ ಮುಗಿದು ಹೋಗುತ್ತದೆ ಎಂದು ಹೇಳುವ ಹಾಗಿಲ್ಲ. ಅದರಂತೆ ಮನುಷ್ಯ ಸ್ಥಿರ ಬದುಕಿಗೆ ಕಾಲಿರಿಸಿದ ತಕ್ಷಣ ಹಿಂದಿನ ಅಲೆಮಾರಿ ಸ್ಥಿತಿ ಪೂರ್ತಿಯಾಗಿ ಮುಗಿದು ಹೋಯಿತು ಎಂದರ್ಥವಲ್ಲ. ಅದು ಹೊಸ ರೂಪದಲ್ಲಿ ಇವತ್ತಿಗೂ ಮುಂದುವರಿದುಕೊಂಡು ಬಂದಿದೆ. ಇದು ವಾಸ್ತವವೋ? ವೈರುಧ್ಯವೋ? ಎಂಬ ಗೊಂದಲವುಂಟಾಗುವುದು ಸಹಜ. ಆದರೆ ಪ್ರಾಚೀನ ತಮಿಳು ಸಂಸ್ಕೃತಿಯಲ್ಲಿನ ಜನ ವಸತಿಯ ಐದು ನೆಲೆಗಳ ಬಗೆಗೆ ಗಮನಿಸಿದರೆ ಪ್ರಸ್ತುತ ಸ್ಥಿತಿ ವಾಸ್ತವವೆಂದೇ ಹೇಳಬೇಕಾಗುತ್ತದೆ. ತಮಿಳು ನಾಡಿನ ವಿವಿಧ ಭೂ ಪ್ರದೇಶಗಳಲ್ಲಿ ಮಾನವ ಸಂಸ್ಕೃತಿ ವಿಕಾಸದ ಪ್ರಾರಂಭಿಕ ಹಂತದಲ್ಲಿ ಬಗೆಯ ಸಂಸ್ಕೃತಿಗಳು ಏಕಕಾಲಕ್ಕೆ ಅಸ್ತಿತ್ವದಲ್ಲಿದ್ದುವೆಂಬುದನ್ನು ನಾವು ಗಮನಿಸಬಹುದಾಗಿದೆ. ಅಂದರೆ ಸಂಸ್ಕೃತಿ ವಿಕಾಸದಲ್ಲಿ ಕಾಲ ಮಾತ್ರವಲ್ಲದೆ ಭೌಗೋಳಿಕ ಪರಿಸರವೂ ಪ್ರಮುಖ ಪಾತ್ರವಹಿಸುತ್ತದೆಂಬುದನ್ನು ತಿಳಿದಿರಬೇಕಾಗುತ್ತದೆ. ಈ ಹಿನ್ನೆಲೆಯಲ್ಲಿ ನೋಡಿದಾಗ ಇಂದಿನ ಅಲೆಮಾರಿ ಸ್ಥಿತಿಯನ್ನು ವೈರುಧ್ಯವೆಂದು ಪರಿಗಣಿಸಬೇಕಾಗಿಲ್ಲ. ಆದರೆ ಮಾನವ ಸ್ಥಿರ ಬದುಕನ್ನು ಪ್ರಾರಂಭಿಸಿ ಅನೇಕ ಶತಮಾನಗಳು ಕಳೆದರೂ ಇಂದಿಗೂ ಅಲೆಮಾರಿ ಬದುಕನ್ನು ಬದುಕುವ ಜನ ಸಮುದಾಯವಿದೆಯೆಂಬ ವಾಸ್ತವವಕ್ಕೆ ಒಂದರ್ಥದಲ್ಲಿ ವೈರುಧ್ಯವಾಗಿಯೂ ಕಾಣಬಹುದು. ಹಿಂದೆ ಕಾಡಿನಿಂದ ಕಾಡಿಗೆ ಅಲೆಯುವ ಸ್ಥಿತಿಯಿದ್ದರೆ, ಇಂದು ಊರಿಂದೂರಿಗೆ, ನಗರದಿಂದ ನಗರಕ್ಕೆ ಅಲೆಯುವ ಜನವರ್ಗವನ್ನು ನಾವು ಕಾಣುತ್ತಿದ್ದೇವೆ. ಇದು ಆಧುನಿಕ ನಗರೀಕರಣ ಸೃಷ್ಟಿಸಿದ ಕೃತಕ ಅಲೆಮಾರಿ ಸ್ಥಿತಿಯಾಗಿರಬಹುದೇ? ಎಂಬುದರ ಬಗೆಗೂ ನಾವು ಗಂಭೀರವಾಗಿ ಆಲೋಚನೆ ಮಾಡಬೇಕಾಗಿದೆ.
ಭೂ ಪ್ರದೇಶವೊಂದರ ಭೌಗೋಳಿಕ ಗುಣ-ಲಕ್ಷಣಗಳು ಅಲೆಮಾರಿ ಬದುಕು ಮತ್ತು ಸ್ಥಿರ ಬದುಕನ್ನು ನಿರ್ದೇಶಿಸಬಹುದೆಂಬುದನ್ನು ಈಗಾಗಲೇ ಗಮನಿಸಲಾಗಿದೆ. ಅಂದರೆ ಅಲೆದಾಡಿ ಬದುಕಲು ಯೋಗ್ಯವಾದ ಭೂ ಪ್ರದೇಶ, ನೆಲೆ ನಿಂತು ಬದುಕಲು ಯೋಗ್ಯವಾದ ಭೂ ಪ್ರದೇಶ ಎಂಬ ಭಿನ್ನ ನೆಲೆಗಳನ್ನು ಗುರುತಿಸಲು ಸಾಧ್ಯವೇ? ಯಾಕೆಂದರೆ ದಕ್ಷಿಣ ಭಾರತವನ್ನೇ ಉದಾಹರಣೆಯಾಗಿ ತೆಗೆದುಕೊಂಡರೆ, ಇಲ್ಲಿನ ದಕ್ಷಿಣ ಕನ್ನಡ ಮತ್ತು ಕೇರಳಗಳಲ್ಲಿ ಅಲೆಮಾರಿ ಸಮುದಾಯ ಇಂದು ಅಷ್ಟಾಗಿ ಕಂಡು ಬರುತ್ತಿಲ್ಲ. ಇದಕ್ಕೆ ಅಲ್ಲಿನ ಭೌಗೋಳಿಕ ಸ್ಥಿತಿಗತಿಗಳೇ ಕಾರಣವಾಗಿರಬಹುದೇ? ಕರಾವಳೀ ಹಾಗೂ ಮಲೆನಾಡು ಪ್ರದೇಶಗಳು ಅಲೆಮಾರಿ ಬದುಕಿಗೆ ಬಯಲು ಸೀಮೆಯಷ್ಟು ಪ್ರಶಸ್ತವೆನಿಸದೆಂದು ತೋರುತ್ತದೆ.
ಆಧುನಿಕ ಸಂದರ್ಭವನ್ನು ಅಲೆಮಾರಿ ಸಮುದಾಯ ಮತ್ತು ಸ್ಥಿರ ಸಮುದಾಯ ಎರಡೂ ಏಕಕಾಲಕ್ಕೆ ಅಸ್ತಿತ್ವದಲ್ಲಿರುವುದರಿಂದ ವೈರುಧ್ಯಗಳು ಸಹಜವೇನೋ ಎಂದೆನಿಸುತ್ತದೆ. ಹಿಂದೆ ಅಲೆಮಾರಿ ಬದುಕಿಗೆ ಆಹಾರಾನ್ವೇಷಣೆಯೊಂದಿಗೆ ಅವಿನಾಭಾವ ಸಂಬಂಧವಿತ್ತು. ಆದರೆ ಇಂದು ಸ್ಥಿರ ಜೀವನದ ಜತೆಗೆ ಸಾಗುತ್ತಿರುವ ಆಧುನಿಕ ಅಲೆಮಾರಿ ಬದುಕು ಆ ಸಮುದಾಯವನ್ನು ಭಿಕ್ಷಾಟನೆಗೂ ಪ್ರೇರೇಪಿಸುತ್ತಿದೆಯೇನೋ! ಎಂಬ ಆತಂಕವೂ ಸಹಜವಾಗಿಯೇ ಮೂಡುತ್ತದೆ.
ಅಲೆಮಾರಿ ಸಂಸ್ಕೃತಿ ಮತ್ತು ವಲಸೆ ಸಂಸ್ಕೃತಿಗಳ ಪರಸ್ಪರ ಸಂಬಂಧದ ಬಗೆಗೂ ನಾವು ವಿಚಾರ ಮಾಡಬೇಕಾಗುತ್ತದೆ. ಸಂಚಾರ ಅಥವಾ ಪ್ರಯಾಣ ಎರಡೂ ಸಂಸ್ಕೃತಿಗಳಲ್ಲೂ ಸರ್ವೆ ಸಾಮಾನ್ಯ. ಆದರೆ ಸಂಚಾರಗಳ ಉದ್ದೇಶ ಮಾತ್ರ ಬೇರೆ ಬೇರೆ. ಅಲೆಮಾರಿ ಜೀವನ ಆಹಾರಾನ್ವೇಷಣೆಗೆ ಸಂಬಂಧಪಟ್ಟದ್ದು. ಅದು ಒಂದೆಡೆ ನೆಲೆ ನಿಲ್ಲದ ಸಲುವಾಗಿ ಹೊರಡುವ ಸಂಚಾರವಲ್ಲ. ಆದರೆ ವಲಸೆ ಸಂಸ್ಕೃತಿಯ ಸ್ವರೂಪ ಬೇರೆ. ವಲಸೆ ಸಂಸ್ಕೃತಿಯು ಸ್ಥಿರ ಸಂಸ್ಕೃತಿಯ ಒಂದು ಭಾಗ. ತಾವು ಈಗಾಗಲೇ ನೆಲೆ ನಿಂತಲ್ಲಿ ಆಹಾರೋತ್ಪಾದನೆ ಕಷ್ಟವಾದಾಗ, ಆಹಾರ ಸಾಮಗ್ರಿ ಸಾಕಷ್ಟು ಪ್ರಮಾಣದಲ್ಲಿ ಲಭ್ಯವಾಗದೇ ಹೋದಾಗ ಅಥವಾ ಬೇರೇನಾದರೂ ಬಾಹ್ಯ ತೊಂದರೆಗಳೇನಾದರಾದಾಗ ಮನುಷ್ಯ ಒಂದೂರಿಂದ ಇನ್ನೊಂದೂರಿಗೆ ವಲಸೆ ಹೋಗುತ್ತಾನೆ. ಪ್ರಾಶಸ್ತವೆನಿಸಿದ ಇನ್ನೊಂದೂರಲ್ಲಿ ನೆಲೆ ನಿಲ್ಲುತ್ತಾನೆ.
ಆಧುನಿಕ ಅಲೆಮಾರಿ ಸಮುದಾಯಗಳ ಭಾಷಿಕ ಅಧ್ಯಯನ ಕೂಡಾ ತುಂಬಾ ಕುತೂಹಲಕರವಾದದ್ದು. ಊರಿಂದೂರಿಗೆ ಹೊಟ್ಟೆಪಾಡಿಗಾಗಿ ಅಲೆಯುವ ಜನ ವಿವಿಧ ಭಾಷಿಕ ಪ್ರದೇಶಗಳನ್ನು ಹಾದು ಹೋಗುತ್ತಾರೆ. ಆಯಾ ಪ್ರದೇಶಗಳ ಜನರ ಜತೆ ವ್ಯವಹರಿಸಲು ಅಲ್ಲಲ್ಲಿನ ಭಾಷೆಗಳನ್ನು ಅಷ್ಟಿಷ್ಟು ಕಲಿಯುತ್ತಾರೆ. ಕೊನೆಗೆ ಅವರಾಡುವ ಭಾಷೆಯೇ ಒಂದು ವಿಶಿಷ್ಟ ಬಗೆಯ ಮಿಶ್ರ ಭಾಷೆಯಾಗಿ ಮಾರ್ಪಡುತ್ತದೆ. ಅದನ್ನು ಇಂತಹುದೇ ಪರಿವಾರಕ್ಕೆ ಸೇರಿದ ಭಾಷೆಯೆಂದು ನಿಖರವಾಗಿ ಹೇಳುವುದು ಕೆಲವೊಮ್ಮೆ ಕಷ್ಟವಾಗಬಹುದು. ಆದರೆ ಅಲೆಮಾರಿ ಸಮುದಾಯಗಳ ಇದುವರೆಗಿನ ಕೆಲವು ಅಧ್ಯಯನಗಳು ಹೇಳುವ ಪ್ರಕಾರ ಅಲೆಮಾರಿಗಳು ಆಯಾ ಪ್ರದೇಶಗಳ ಜನರೊಂದಿಗೆ ಅಲ್ಲಲ್ಲಿನ ಭಾಷೆಗಳಲ್ಲೇ ವ್ಯವಹರಿಸುತ್ತಾರೆ. ತಮ್ಮವರೊಂದಿಗೆ ಮಾತ್ರ ತಮ್ಮದೇ ಆದ ಭಾಷೆಯಲ್ಲಿ ಮಾತನಾಡುತ್ತಾರೆ. ಇವೆಲ್ಲವುಗಳ ಬಗೆಗೆ ವ್ಯಾಪಕ ಅಧ್ಯಯನ ನಡೆಯ ಬೇಕಾಗಿದೆ.
ಹೀಗೆ ಇಂದಿನ ವಾಸ್ತವವೇ ಅಲೆಮಾರಿಗಳ ಬದುಕಿನಲ್ಲಿ ಹತ್ತು ಹಲವು ವೈರುಧ್ಯಗಳನ್ನು ಸೃಷ್ಟಿಸಿವೆ. ಇಂದು ವಿವಿಧ ನೆಲೆಗಳಲ್ಲಾದ ಆಧುನೀಕರಣ ಪ್ರಕ್ರಿಯೆಯು ಅಲೆಮಾರಿಗಳ ಪಾರಂಪರಿಕ ಜೀವನ ಕ್ರಮಕ್ಕೆ ಒಂದರ್ಥದಲ್ಲಿ ಮಾರಕವೆನಿಸಿದ ಆಧುನೀಕರಣವನ್ನು ತಮ್ಮ ಬದುಕಿಗೆ ಪೂರಕವಾಗಿಸಿಕೊಳ್ಳುವಲ್ಲಿ ಇಂದು ಅಲೆಮಾರಿಗಳು ಸಾಕಷ್ಟು ಹೆಣಗಾಡಬೇಕಾಗಿದೆ. ಇಲ್ಲವೇ ಸ್ಥಿತಿ ಬದುಕಿಗೆ ಮೊರೆಹೋಗಬೇಕಾಗಿದೆ.
* * *
ಲೆಮಾರಿಗಳ ಸ್ಥಿತಿಗತಿ: ಸಂವಾದ ಗೋಷ್ಠಿ: ೫. ಅಲೆಮಾರಿ ಸಮುದಾಯ: ಸ್ಥಿರ ಸಮುದಾಯ – ವಾಸ್ತವ ಮತ್ತು ವೈರುಧ್ಯ
ಸಂಸ್ಕೃತಿ ಎಂದರೆ ಅಗ್ರಹಾರಗಳಲ್ಲಿ ವಾಸಿಸುವ ಜನರ ಉತ್ಪತ್ತಿ ಮಾತ್ರ ಎಂಬ ಕಾಲವೊಂದಿತ್ತು. ಬಹಳ ಕಾಲದವರೆಗೆ ಹಳ್ಳಿಗಳಲ್ಲಿ ಸ್ಥಿರವಾಗಿ ನೆಲೆನಿಂತ ಸಾಮಾಜಿಕವಾಗಿ, ಆರ್ಥಿಕವಾಗಿ, ರಾಜಕೀಯವಾಗಿ ಕೆಳವರ್ಗ, ಉಪವರ್ಗಗಳೆನಿಸಿಕೊಂಡವರ ಸಾಂಸ್ಕೃತಿಕ ಉತ್ಪತ್ತಿಯನ್ನು ಕಡೆಗಣಿಸಲಾಗಿತ್ತು. ಜಾತಿಯಲ್ಲಿ ಶ್ರೇಷ್ಠರೆನಿಸಿಕೊಂಡವರು ಮಾತ್ರ ಸುಸಂಸ್ಕೃತರೆನಿಸಿಕೊಳ್ಳುತ್ತಿರುವುದನ್ನು ಇಂದಿಗೂ ಕಾಣಬಹುದಾಗಿದೆ. ಇತ್ತೀಚಿನ ದಿನಗಳ ವರೆಗೂ ದುಡಿಯುವ ವರ್ಗದ ಬಾಳು-ಬದುಕು-ಬವಣೆಗಳೂ ಸಂಸ್ಕೃತಿ ಅನ್ನಿಸಿಕೊಳ್ಳಲೇ ಇಲ್ಲ. ಬಹಳ ನಿಧಾನವಾಗಿಯಾದರೂ ನಗರಗಳಲ್ಲಷ್ಟೇ ಅಲ್ಲ, ಹಳ್ಳಿಗಳಲ್ಲಿ ಸಹ ವಾಸ ಮಾಡುತ್ತಿರುವ ಜನವರ್ಗಗಳ ಸಂಸ್ಕೃತಿಯ ಮುಕ್ಕಾಲು ಪಾಲು ತಮ್ಮ ಮೂಲ ಸಂಸ್ಕೃತಿಯ ಬಳುವಳಿಯಲ್ಲ; ಅದೆಲ್ಲ ಅನ್ಯಸಂಸ್ಕೃತಿಗಳಿಂದ ಸ್ವೀಕರಿಸಿದ್ದು / ಪ್ರಭಾವಕ್ಕೊಳಗಾದದ್ದು / ಹೇರಿದ್ದು ಎಂದು ಕೆಲವರಿಗಾದರೂ ಅರ್ಥವಾದಾಗ ತಮ್ಮ ತಮ್ಮ ಪ್ರದೇಶದ ಮೂಲ ಸಂಸ್ಕೃತಿಯ ಹುಡುಕಾಟ ಆರಂಭವಾಯಿತು. ಪ್ರಪಂಚದ ಬಹಳಷ್ಟು ಕಡೆ ಇತ್ತ ಗಮನಹರಿಸಲಾಯಿತು. ಈ ಬಗೆಯ ಹುಡುಕಾಟದ ಫಲವೇ ಬುಡಕಟ್ಟು ವರ್ಗಗಳ ಅಧ್ಯಯನ. ಶೋಧಗಳು ನಡೆದಂತೆ ಬುಡಕಟ್ಟು ಸಂಸ್ಕೃತಿ ಸಹಜ-ಸ್ವಾಭಾವಿಕದ್ದಾದರೆ, ಗ್ರಾಮ ಸಂಸ್ಕೃತಿ ಅನ್ಯ ಸಂಸ್ಕೃತಿಯ ಪ್ರಭಾವಕ್ಕೊಳಗಾದದ್ದು; ನಗರ ಸಂಸ್ಕೃತಿ ಬಹುಮಟ್ಟಿಗೆ ಎರವಲು ಪಡೆದದ್ದು, ಅಸಹಜವಾದದ್ದು, ಕೃತಿಮತೆಯದ್ದು ಎಂದು ಅರ್ಥಮಾಡಿಕೊಳ್ಳಲಾಯಿತು. ಒಂದೇ ಮಾತಿನಲ್ಲಿ ಹೇಳುವುದಾದರೆ ಬುಡಕಟ್ಟು ಸಂಸ್ಕೃತಿ ಕಾಡಿನಲ್ಲಿ ಬೆಳೆದ ಸ್ವಾಭಾವಿಕ ಮರ, ಗ್ರಾಮೀಣ ಸಂಸ್ಕೃತಿ ಸ್ವಾಭಾವಿಕ ಗಿಡ-ಮರಗಳ ಜೊತೆಗೆ ಕೊಂಬೆ ನೆಟ್ಟು ನೀರುಣಿಸಿ ಗೊಬ್ಬರ ಹಾಕಿ ಬೆಳೆಸಿದ ಮರಗಿಡಗಳೆರಡೂ ಇರುವಂಥದ್ದು; ನಗರ ಸಂಸ್ಕೃತಿ ಪಾರ್ಕಿನ ಗಿಡಗಳಿದ್ದಂತೆ ಎಂಬ ಅಭಿಪ್ರಾಯ ಮೂಡಲಾರಂಭಿಸಿತು.
ಪ್ರಾಚೀನ ಕಾಲದಲ್ಲಿ ಭಾರತಕ್ಕೆ ಗಂಗಾ ನದಿ ಮೂಲಕ ಹೊಸದಾಗಿ ಬಂದ ಜನರು ದಕ್ಷಿಣದ ಕಡೆಗೆ ಸಾಗುತ್ತ ಅಲ್ಲಿದ್ದ ಮೂಲ ನಿವಾಸಿಗಳನ್ನು ಸದೆಬಡೆದು, ಅನೇಕ ತಂಡಗಳನ್ನು ಹೇಳ ಹೆಸರಿಲ್ಲದಂತೆ ನಾಶಪಡಿಸುತ್ತಾ ಬಂದರು. ಇಂಥ ಪರಿಸ್ಥಿತಿಯಲ್ಲಿ ಅಳಿದುಳಿದ ಆದಿವಾಸಿಗಳು ದಟ್ಟಡವಿಗಳಲ್ಲಿ ತಲೆಮರೆಸಿಕೊಂಡು ಉಳಿದು-ಬೆಳೆದು ಬಂದವು. ಇಂತಹ ಮೂಲ ನಿವಾಸಿಗಳನ್ನು, ಆದಿವಾಸಿಗಳನ್ನು ಆದಿವಾಸಿಗಳು, ಬುಡಕಟ್ಟು ಜನರು, ಗಿರಿಜನರು, ಅರಣ್ಯವಾಸಿಗಳು, ಗುಡ್ಡಗಾಡು ಜನರು, ಕಾಡು ಜನರು ಎಂದೆಲ್ಲ ಕರೆಯಲಾಗಿದೆ. ಆದಿವಾಸಿಗಳು ತಮಗೆ ಮತ್ತು ತಮ್ಮ ಮಂದೆಗಳಿಗೆ ಬೇಕಾಗುವ ಆಹಾರ ಪದಾರ್ಥಗಳಿಗಾಗಿ ಸ್ಥಳದಿಂದ ಸ್ಥಳಕ್ಕೆ ಅಲೆದಾಡುತ್ತಿರುತ್ತಾರೆ. ಮನುಕುಲದ ಲಿಖಿತ ಇತಿಹಾಸ ಕಾಲದ ಅರುಣೋದಯಕ್ಕೂ ಹಿಂದಿನ ಕಾಲದಿಂದ ಬದುಕು ಸಾಗಿಸುತ್ತಾ ಬಂದಿರುವ ಇವರು ಸಾಮಾನ್ಯವಾಗಿ ಅಲೆಮಾರಿಗಳು. ನಗರ ಹಾಗೂ ಗ್ರಾಮೀಣ ಸಂಸ್ಕೃತಿಯ ಪ್ರಭಾವಕ್ಕೆ ಸಿಗದೆ, ತಮ್ಮದೇ ಸಂಸ್ಕೃತಿಯನ್ನು ಪ್ರತ್ಯೇಕವಾಗಿಯೇ ಉಳಿಸಿಕೊಂಡು ಬಂದಿರುವ ಈ ಸಾಮಾಜಿಕ ವರ್ಗಗಳು ರಕ್ತ ಸಂಬಂಧಕ್ಕೆ ಹೆಚ್ಚಿನ ಮಹತ್ವಕೊಟ್ಟಿವೆ.
ಆದಿವಾಸಿ ಜನಾಂಗಗಳನ್ನು ಶುದ್ಧ ಬುಡಕಟ್ಟುಗಳು, ಸುಧಾರಿತ ಬುಡಕಟ್ಟುಗಳು, ಅಲೆಮಾರಿ ಬುಡಕಟ್ಟುಗಳು ಎಂದು ವಿಭಾಗಿಸಿಕೊಂಡರೂ ಅಲೆದಾಡುವುದು ಆದಿವಾಸಿಗಳ ಒಂದು ಪ್ರಮುಖ ಲಕ್ಷಣವೇ ಆಗಿರುವುದನ್ನು ಗಮನಿಸಬಹುದು. ಈ ಆದಿವಾಸಿ ವರ್ಗಗಳಿಗಿಂತ ಭಿನ್ನವಾದ ಒಂದು ವರ್ಗವಿದೆ. ಈ ಜನ ವಿಶೇಷವಾಗಿ ಗ್ರಾಮಗಳಲ್ಲಿ ಮತ್ತು ನಗರಗಳಲ್ಲಿ ಸಂಚರಿಸುತ್ತ ಜೀವನೋಪಾಯಕ್ಕಾಗಿ ಹಾಡು-ಹಚ್ಚೆ ಮೊದಲಾದ ಕಲೆಗಳನ್ನು, ಕಣಿ ಶಾಸ್ತ್ರಗಳನ್ನು ಹೇಳುವುದನ್ನು, ಕಾಡಿನ ಉತ್ಪನ್ನಗಳನ್ನು ತಂದು ಮಾರುವುದು ಮತ್ತಿತರ ಕಸಬುಗಳನ್ನು ಅವಲಂಬಿಸಿರುತ್ತಾರೆ. ಹಳ್ಳಿಗಳಿಂದ ಸ್ವಲ್ಪ ದೂರದಲ್ಲಿ, ನೀರಿನ ಆಶ್ರಯವಿರುವಲ್ಲಿ, ಸಾಧ್ಯವಾದಲ್ಲೆಲ್ಲ ಎತ್ತರದ ಪ್ರದೇಶಗಳಲ್ಲಿ ಗುಡಾರಿಗಳನ್ನು ಹಾಕಿಕೊಂಡು ಜೀವನ ಸಾಗಿಸುತ್ತಾರೆ. ಅಂಥವರಲ್ಲಿ ಡವರಿಗಳು / ಹಕ್ಕಿ-ಪಿಕ್ಕಿಗಳು, ಮೇಲು ಶಿಕಾರಿಯವರು, ಕೊರಮರು, ಕಿನ್ನರಿ ಜೋಗಿಗಳು, ಗೊಲ್ಲರು, ಮೇದರು ಮುಂತಾದವರನ್ನು ಉದಾಹರಿಸಬಹುದು. ಮತ್ತೆ ಕೆಲವು ಜನ ವರ್ಗಗಳು ಹಳ್ಳಿಗಳಲ್ಲಿಯ ಪಾಳುಮನೆ, ಜಗಲಿ ಮುಂತಾದೆಡೆ ತಾತ್ಕಾಲಿಕವಾಗಿ ಬೀಡು ಬಿಡುತ್ತಾರೆ. ಅಂಥವರಲ್ಲಿ ಗೊಂಬೆರಾಮರು, ಕೋತಿ-ಕರಡಿ ಕುಣಿಸುವವರು, ದೊಂಬರು, ದೊಂಬಿದಾಸರು, ಬುಡಬುಡಿಕೆಯವರು, ಸುಡುಗಾಡು ಸಿದ್ಧರು, ಹಗಲು ವೇಷದವರು ಮೊದಲಾದವರನ್ನು ಹೆಸರಿಸಬಹುದು. ಒಟ್ಟಾರೆ ನಿರ್ದಿಷ್ಟ ಕಾಡು ಪ್ರದೇಶದಲ್ಲಿ ಅಲೆದಾಡುತ್ತ, ಸಮೀಪದ ಹಳ್ಳಿ-ಪಟ್ಟಣಗಳಿಗೆ ಬಂದು ಹೋದರೂ ಕಾಡುಗಳಲ್ಲೇ ವಾಸಿಸುವ ಬುಡಕಟ್ಟುಗಳಿರುವಂತೆ, ಕಾಡಿನಿಂದ ಹೊರಗೆ ಮತ್ತು ನಾಡಿನಿಂದ ದೂರದಲ್ಲಿ ನೆಲೆನಿಂತ ಸುಧಾರಿತ ಬುಡಕಟ್ಟುಗಳಿವೆ. ಈ ಎರಡೂ ಜನವರ್ಗಗಳಿಗಿಂತ ಭಿನ್ನವಾಗಿ ಅಂದರೆ, ಕಾಡು ಮತ್ತು ನಾಡು ಪ್ರದೇಶಗಳೆರಡರಲ್ಲೂ ಸಂಚರಿಸುತ್ತ ನಾಡಿಗೆ ಸ್ವಲ್ಪವೇ ದೂರದಲ್ಲಿ ಕೆಲವು ದಿನಗಳು ಇದ್ದು ಮುಂದೆ ಸಾಗುವ ಹಾಗೆಯೇ ಕಾಡಿನ ಸಂಪರ್ಕವೇ ಇಲ್ಲದೆ ಹಳ್ಳಿಯಿಂದ ಹಳ್ಳಿಗೆ ಅಥವಾ ಪಟ್ಟಣಗಳ ಬಡಾವಣೆಯಿಂದ ಬಡಾವಣೆಗೆ ಸಂಚರಿಸುವ ಜನಸಮುದಾಯಗಳಿವೆ. ಈ ಹಿನ್ನೆಲೆಯಲ್ಲಿ ತಮ್ಮದೇ ಆದ ನಿರ್ದಿಷ್ಟ ಹಾಡಿ-ಹಟ್ಟಿ-ಕೇರಿ-ಹಳ್ಳಿಗಳಲ್ಲಿ ವಾಸಿಸದ, ವಾಸಿಸಿದರೂ ಅಲ್ಲಿಯೇ ಶಾಶ್ವತವಾಗಿ ನೆಲೆನಿಲ್ಲದೆ ಬಹುಕಾಲ ಹಳ್ಳಿ-ಪಟ್ಟಣಗಳಲ್ಲಿ ಜೀವನೋಪಾಯಕ್ಕಾಗಿ ಸಂಚರಿಸುವ, ತಮ್ಮದೇ ಭಾಷೆ, ಕಲೆ, ಸಾಹಿತ್ಯ, ಜೀವನ ಕ್ರಮಗಳಿಂದಾಗಿ ನಾಡಿನ ಸಂಸ್ಕೃತಿಗಿಂತ ಭಿನ್ನ ಸಂಸ್ಕೃತಿಯನ್ನು ಹೊಂದಿರುವ ಜನಸಮುದಾಯಗಳನ್ನು ‘ಅಲೆಮಾರಿ ಸಮುದಾಯ’ ಎಂಬರ್ಥದಲ್ಲಿ ಪರಿಭಾವಿಸಬೇಕಾಗುತ್ತದೆ.
ಜೀವನೋಪಾಯಕ್ಕಾಗಿ ಹಳ್ಳಿ-ನಗರಗಳಲ್ಲಿ ಸಂಚರಿಸುವ ಇಂಥ ಜನಸಮುದಾಯಗಳ ವಿಶಿಷ್ಟ ಲಕ್ಷಣ ಒಂದು ನಿರ್ದಿಷ್ಟ ಕಲೆ, ಕಸೂತಿಗಳು ಕಸುಬಾಗಿರುವುದು. ಕರ್ನಾಟಕದಲ್ಲಿಯ ಇಂಥ ಜನ ವರ್ಗಗಳ ಭಾಷೆ ಸಾಮಾನ್ಯವಾಗಿ ಮರಾಠಿ ಕನ್ನಡ, ತೆಲುಗು ಕನ್ನಡ, ತಮಿಳು ಕನ್ನಡವಾಗಿರುವುದನ್ನು ಗಮನಿಸಬಹುದು. ಈ ಜನವರ್ಗಗಳು ಸಾಮಾನ್ಯವಾಗಿ ಅನ್ಯಭಾಷಾ ಪ್ರದೇಶಗಳಿಂದ ಕರ್ನಾಟಕಕ್ಕೆ ವಲಸೆ ಬಂದಿರುವುದು ತಿಳಿದುಬರುತ್ತದೆ. ಹೀಗಾಗಿ ಈ ಅಲೆಮಾರಿಗಳಲ್ಲಿ ಕನ್ನಡ ಪ್ರದೇಶದ ಜನಾಂಗಗಳು ಯಾವುದಾದರೂ ಇದ್ದಾವೆಯೇ ಎಂದು ಗುರುತಿಸಿಕೊಳ್ಳಬೇಕಾಗಿದೆ.
ಮೂಲತಃ ಅಲೆಮಾರಿಯಾಗಿದ್ದ ಮಾನವ ಪಶುಪಾಲನೆ ಹಾಗೂ ಬೇಸಾಯದ ಹಂತದಲ್ಲಿ ನೆಲೆನಿಂತ ತಾಣವೇ ಗ್ರಾಮಗಳಾಗಿ ಬೆಳೆದವು. ಇಂಥ ಸ್ಥಿರ ಸಮುದಾಯಗಳಲ್ಲಿ ವೃತ್ತಿ ಆಧಾರಿತ ಜಾತಿ ವರ್ಗಗಳು ಹುಟ್ಟಿಕೊಂಡವು. ಮುಂದೆ ಅವೇ ವರ್ಣಗಳಾಗಿ ರೂಪುಗೊಂಡವು. ಇವೆಲ್ಲವುಗಳಿಂದ ದೂರವೇ ಉಳಿದ ವರ್ಗಗಳೆಂದರೆ, ಬುಡಕಟ್ಟುಗಳು ಮತ್ತು ಗ್ರಾಮ-ನಗರಗಳ ಸಮೀಪ ಅಥವಾ ಅವುಗಳೊಳಗೇ ಸಂಚರಿಸುತ್ತ ಜೀವನ ಸಾಗಿಸುತ್ತಾ ಬಂದ ಅಲೆಮಾರಿ ಜನಸಮುದಾಯಗಳು. ಬಹುಪಾಲು ಇದುವರೆಗೂ ಅಕ್ಷರ ವಿದ್ಯೆಯಿಂದ ವಂಚಿತವಾಗಿರುವ, ಎಲ್ಲ ನಾಗರಿಕ ಸೌಲಭ್ಯಗಳಿಂದ ದೂರವೇ ಉಳಿದ ಈ ವರ್ಗ ತಾನು ಬೆಳೆಸಿಕೊಂಡು ಬಂದಿರುವ ಉದಾತ್ತ ನೀತಿ-ನಿಯಮಗಳ ಜೊತೆಗೇ ತಮ್ಮ ಮೂಢ ನಂಬಿಕೆಗಳಿಂದಾಗಿ, ನಾಗರಿಕ ಪ್ರಪಂಚದ ಅಜ್ಞಾನದಿಂದಾಗಿ ಹಲವು ಕ್ರೂರ ಆಚರಣೆಗಳನ್ನು ಉಳಿಸಿಕೊಂಡು, ಬೆಳೆಸಿಕೊಂಡು ಬಂದಿರುವುದನ್ನು ಕಾಣಬಹುದಾಗಿದೆ. ಉದಾಹರಣೆಗೆ, ಡವರಿ ಅಥವಾ ಹಕ್ಕಿ-ಪಿಕ್ಕಿ ಜನರು ಬೆಂಗಳೂರಿನ ಹೊರವಲಯಗಳ ಬಡಾವಣೆಗಳಲ್ಲಿ ವಾಸಿಸುತ್ತಿದ್ದರೂ ಹತ್ತಾರು ನರಿಗಳನ್ನು ಜೀವಂತವಾಗಿ ಹಿಡಿದು ತಂದು ಅವುಗಳ ಕುತ್ತಿಗೆಗೆ ಬಾಯಿ ಹಾಕಿ ರಕ್ತ ಕುಡಿಯುವಂಥ ಕ್ರೂರ ಆಚರಣೆಯನ್ನು ಇಂದಿಗೂ ನಡೆಸಿಕೊಂಡು ಬಂದಿರುವುದನ್ನು ಹೆಸರಿಸಬಹುದು.
ಕಾಡಿನ ಉತ್ಪತ್ತಿಗಳನ್ನು, ಕಲೆ-ಸಾಹಿತ್ಯ-ಸಂಗೀತವನ್ನು, ಕಸೂತಿ-ಕುಶಲತೆಯನ್ನು ಹೊತ್ತು ಜೀವನೋಪಾಯಕ್ಕಾಗಿ ನಾಡಿನಲ್ಲಿ ಅಲೆದಾಡುತ್ತಿದ್ದ ಜನಸಮುದಾಯ ಒಂದೆಡೆ ನೆಲೆನಿಲ್ಲಲು ಆರಂಭಿಸುತ್ತಿರುವಂತೆ, ಸ್ಥಿರವಾಗಿ ನೆಲೆ ನಿಂತಿದ್ದ ಜನವರ್ಗ ಉದ್ಯೋಗದ ಬೆನ್ನುಹತ್ತಿ ಅಲೆದಾಡಲು ಆರಂಭಿಸಿದೆ. ಸ್ಥಿರ ಜನಸಮುದಾಯಕ್ಕಾದರೆ ನಿರ್ದಿಷ್ಟ ಪ್ರದೇಶ, ಇಂತಿಷ್ಟೇ ಎಂದು ಹಳ್ಳಿಗಳಿದ್ದವು. ಆದರೆ ಅಲೆಮಾರಿ ಸಮುದಾಯದ ಜನ ಪ್ರದೇಶ, ಭಾಷೆಗಳ ಎಲ್ಲೆಯನ್ನು ಮೀರಿ ಅಲೆಯುವಂತಾಗಿದೆ. ಹಕ್ಕಿ-ಪಿಕ್ಕಿಗಳು, ಕಿಳ್ಳೇಕ್ಯಾತರು ತಮ್ಮ ಸಾಮಾನು-ಸರಂಜಾಮುಗಳನ್ನು ಕತ್ತೆ-ಕುದುರೆಗಳ ಮೇಲೆ ಹೇರಿಕೊಂಡು ಸಂಚರಿಸಿದರೆ, ಸ್ಥಿರ ಸಮುದಾಯದವರು ಲಾರಿಗಳಲ್ಲಿ ತುಂಬಿಕೊಂಡು ಹೋಗುತ್ತಿದ್ದಾರೆ. ಸ್ಥಿರ ಸಮುದಾಯಗಳಾಗಿ ನೆಲೆನಿಂತ ಜನವರ್ಗ (ಜಾಗತೀಕರಣದ ಕಾರಣದಿಂದಾಗಿ) ಮುಂದೊಂದು ದಿನ ಮನೆ-ಮಠ, ಆಸ್ತಿ-ಪಾಸ್ತಿಗಳನ್ನೆಲ್ಲ ಕಳೆದುಕೊಂಡು ಜೀವನೋಪಾಯಕ್ಕಾಗಿ ಪ್ರಪಂಚವನ್ನೆಲ್ಲ ಅಲೆಯಬೇಕಾದ ಪರಿಸ್ಥಿತಿ ಬಂದರೂ ಬರಬಹುದು. ಹೀಗಾಗಿ ಮುಂದೊಂದು ಕಾಲಕ್ಕೆ ಸ್ಥಿರ ಸಮುದಾಯಗಳೇ ಇಲ್ಲವಾಗಲೂಬಹುದು; ಉಳಿದರೂ ಹೆಚ್ಚಾಗಲೂಬಹುದು – ಇಂದಿನ ಅಲೆಮಾರಿ ಸಮುದಾಯಗಳಂತೆ. ಹಾಗಾದಾಗ ಮುಖ್ಯವಾಹಿನಿಯತ್ತ ಇದೀಗಷ್ಟೇ ಕುತೂಹಲದ ಕಣ್ಣರಳಿಸಿ ನೋಡುತ್ತಿರುವ ಅಲೆಮಾರಿ ಸಮುದಾಯಗಳ ಗತಿ ಏನಾದೀತು?
* * *
ಅಲೆಮಾರಿಗಳ ಸ್ಥಿತಿಗತಿ: ಸಂವಾದ ಗೋಷ್ಠಿ: ೬. ಅಲೆಮಾರಿ ಸಮುದಾಯ: ಸ್ಥಿರ ಸಮುದಾಯ – ವಾಸ್ತವ ಮತ್ತು ವೈರುಧ್ಯ
ಪ್ರಸ್ತುತ ಸಂದರ್ಭದಲ್ಲಿ ಭಾಷೆ ಸಂವಹನ ಸಾಧನವಾಗಿ ಮಾತ್ರ ಉಳಿದಿಲ್ಲ. ಭಾಷೆಗೆ ಅದರ ಕಾರ್ಯವ್ಯಾಪ್ತಿಯನ್ನು ಅನುಸರಿಸಿ ಹೊಸ ವ್ಯಾಖ್ಯಾನವನ್ನು ರೂಪಿಸಿಕೊಳ್ಳುವ ಅಗತ್ಯವಿದೆ. ಭಾಷೆಯ ಈ ಕಾರ್ಯವ್ಯಾಪ್ತಿ ಈ ಕಾಲದಲ್ಲಿಯೇ ರೂಪುಗೊಂಡಿದ್ದಲ್ಲ. ಸಾಮಾಜಿಕ ಜೀವನದ ವಿವಿಧ ಕಾರ್ಯಕ್ಷೇತ್ರಗಳಲ್ಲಿ ಅದರ ಬದಲಾವಣೆ, ಬೆಳವಣಿಗೆ ಪ್ರಾಬಲ್ಯಗಳ ಹಿನ್ನೆಲೆಯಲ್ಲಿ ಪೂರಕವಾಗಿ, ಅಂತರ್ಗತವಾಗಿ ಭಾಷಿಕ ಸಮುದಾಯಗಳ ಸಾಮಾಜಿಕ ಮೇಲಾಟಕ್ಕೆ ಅಸ್ತ್ರವಾಗಿ ಹಿಂದಿನಿಂದಲೂ ಕೆಲಸ ನಿರ್ವಹಿಸಿದೆ. ಈ ಹೊತ್ತಿನ ಜಾಗತಿಕ ವಿದ್ಯಮಾನಗಳ ಹಿನ್ನೆಲೆಯಲ್ಲಿ ಸಮುದಾಯಗಳ ಸಾಮಾಜಿಕ, ರಾಜಕೀಯ, ಆರ್ಥಿಕ ಕ್ಷೇತ್ರಗಳ ಬೆಳವಣಿಗೆಗೂ, ಅಸ್ತಿತ್ವಗಳಿಗೂ, ಭಾಷೆಗೂ ನಿಕಟ ಸಂಬಂಧವಿದೆ. ಹಾಗಾಗಿ ಈ ಎಲ್ಲಾ ವಿಷಯಗಳಿಂದ ಹೊರತುಪಡಿಸಿ ಭಾಷೆಯನ್ನು ಪ್ರತ್ಯೇಕ ಘಟಕವನ್ನಾಗಿ ಭಾವಿಸಲು ಸಾಧ್ಯವಾಗದು. ಅಂದರೆ ಈ ಸಂದರ್ಭದಲ್ಲಿ ಭಾಷೆಯನ್ನು ಸಾಮಾಜಿಕ ಚಹರೆಗಳನ್ನು ಕಾಣಿಸುವ ಕನ್ನಡಿಯಾಗಿ ಮಾತ್ರ ಭಾವಿಸುವ ಬದಲು ಭಾಷೆ ಸಾಮಾಜಿಕ ವಲಯದ ವಿವಿಧ ಕ್ಷೇತ್ರಗಳಿಂದ ಸಮುದಾಯಗಳ ಸ್ಥಾನಮಾನ ನಿರ್ದಿಷ್ಟಪಡಿಸುವ ಅಸ್ತ್ರವಾಗಿ ಬಳಕೆಯಾಗುತ್ತಿರುವುದರ ಕಡೆಗೆ ಗಮನ ಕೊಡುವ ಅಗತ್ಯವಿದೆ. ಈ ವಿಷಯದಲ್ಲಿ ಬಹುಸಂಖ್ಯಾತರಿಂದ ಆಡುವ ಭಾಷೆಗಳು ಭಾಷಿಕ ಸಮುದಾಯಗಳು ಎಚ್ಚರಗೊಂಡಿವೆ. ಅಂತೆಯೇ ತಮ್ಮ ತಮ್ಮ ಅಸ್ತಿತ್ವ ಮತ್ತು ಸ್ಥಾನಮಾನಗಳನ್ನು ಉಳಿಸಿಕೊಳ್ಳುವುದಕ್ಕೆ ಪೂರಕವಾಗಿ ಶೈಕ್ಷಣಿಕ, ರಾಜಕೀಯ ಮತ್ತು ವ್ಯವಹಾರಿಕ ವಲಯಗಳಲ್ಲಿ ಬೇಕಾದ ಮತ್ತು ಅಗತ್ಯವಿರುವ ತಂತ್ರ ಹುನ್ನಾರಗಳನ್ನು ರೂಪಿಸುವ ಮೂಲಕ ಕಾರ್ಯೋನ್ಮುಖವಾಗುತ್ತವೆ. ಇದು ಒಂದು ಭಾಷೆಗೆ ಬಹುಸಂಖ್ಯಾತ ಆಡುಗರಿದ್ದು ಮತ್ತು ಮೇಲೆ ಹೇಳಿದ ವಲಯಗಳ ಸಾಮಾಜಿಕ ಪ್ರಾಬಲ್ಯವಿರುವ ಭಾಷೆಗಳಿಗೆ ಸಾಧ್ಯ. ಈ ಹಿನ್ನೆಲೆಯಲ್ಲಿ ಅಲೆಮಾರಿ ಸಮುದಾಯವನ್ನು ಪರಿಗಣಿಸುವಾಗ ಇಂತಹ ಶಕ್ತಿವಂತ ಭಾಷೆ ಸಾಮಾಜಿಕ ಹಿನ್ನೆಲೆಯ ಸಮುದಾಯಗಳ ಭಾಗವಾದ ‘ಅಲೆಮಾರಿ’ ಸಮುದಾಯಗಳನ್ನು ಗಣಿಸುವ ಅಗತ್ಯವಿಲ್ಲ. ಯಾಕೆಂದರೆ ಇಂತಹ ಅಲೆಮಾರಿ ಸಮುದಾಯಗಳು – ವಿವಿಧ ಕಾರಣಗಳಿಂದ ತಮ್ಮ ಮೂಲಭಾಷೆಯ ನೆಲೆಯಾದ ಭೌಗೋಳಿಕ ಪ್ರದೇಶವನ್ನು ಬಿಟ್ಟು ಹೋದರೂ ಆ ಭಾಷೆಗೆ ಸೇರಿದ ಅಲೆಮಾರಿ ಸಮುದಾಯಕ್ಕಾಗಲೀ, ಆ ಅಲೆಮಾರಿ ಸಮುದಾಯದ ಭಾಷೆಗಾಗಲೀ ಒಟ್ಟಾಗಿ ಯಾವುದೇ ಗಂಭೀರ ಪರಿಣಾಮವಾಗುವುದಿಲ್ಲ. ಉದಾ:- ಮಲೆಯಾಳಂ ಭಾಷಿಕರು, ತಮಿಳು ಭಾಷಿಕರು ತಮ್ಮ ಭಾಷೆಗಳ ಭೌಗೋಳಿಕ ವಲಯದಿಂದ ಎಷ್ಟೋ ದೂರದ ಪ್ರದೇಶಗಳಲ್ಲಿ ಬದುಕನ್ನು ಕಟ್ಟಿಕೊಂಡಿರುತ್ತಾರೆ. ಇಂತಹ ಜನರ ಸಂಖ್ಯೆ ಕಡಿಮೆಯಿದ್ದಾಗ ದ್ವಿಭಾಷಿಕರಾಗಿಯೋ ಬಹುಭಾಷಿಕರಾಗಿಯೋ ಆಯಾ ಪರಿಸರದ ಭಾಷಿಕರೊಂದಿಗೆ ವ್ಯವಹರಿಸುತ್ತಾ ನೆಲೆಯಾಗುತ್ತಾರೆ. ಇವರು ಎಲ್ಲೇ ನೆಲೆಯಾದರೂ ತಮ್ಮ ಸಾಮಾಜಿಕ, ರಾಜಕೀಯ ಅಸ್ತಿತ್ವವನ್ನೂ ಹಾಗೆಯೇ ಭಾಷಿಕ ಅಸ್ತಿತ್ವವನ್ನೂ ಹಿತಾಸಕ್ತಿಗಳನ್ನೂ ತಮ್ಮ ಮೂಲಭಾಷೆಯ ಪ್ರದೇಶದ ಜತೆಗಿನ ಸಂಬಂಧಗಳಿಂದ ರಾಜಕೀಯ ಒತ್ತಾಸೆಗಳಿಂದ ರಕ್ಷಿಸಿಕೊಳ್ಳಬಲ್ಲರು. ಉದಾ: ವಿದೇಶಿ ಕನ್ನಡಿಗರು, ಕರ್ನಾಟಕದಲ್ಲಿ ವಾಸಿಸುವ ಮಲೆಯಾಳಿಗಳು, ಇಂತಹ ಪ್ರಬಲ ಸಮುದಾಯಗಳು ಭಾಷೆಯಿಂದಾಗಲೀ, ಸಾಮಾಜಿಕ ಸ್ಥಾನಮಾನಗಳಿಂದಾಗಲೀ ವಂಚಿತರಾಗುವುದಿಲ್ಲ. ಹಾಗೇನಾದರೂ ಆಗಿದ್ದರೆ ಅದು ವ್ಯಕ್ತಿಗತ ಆಯ್ಕೆಯ ಕಾರಣಗಳಿಂದ ಮಾತ್ರ.
ಆದರೆ, ನಿಜವಾದ ಅಲೆಮಾರಿ ಸಮುದಾಯಗಳ ಇಂದಿನ ಸ್ಥಿತಿ ಪಾರಂಪರಿಕ ಸಾಮಾಜಿಕ ಸಂರಚನೆಯ ವಿನ್ಯಾಸದಲ್ಲಿ ಇದ್ದುದಕ್ಕಿಂತ ಬೇರೆ ತೆರನಾಗಿದೆ. ಅಂದರೆ ಅಲೆಮಾರಿ ಸಮುದಾಯಗಳಿಗೆ ಆಧುನಿಕ ಪೂರ್ವ ಸಮಾಜದಲ್ಲಿ ನಿರ್ದಿಷ್ಟ ಕರ್ತವ್ಯ ಮತ್ತು ಹಕ್ಕುಗಳು ಸಮುದಾಯಗಳಿಗಿದ್ದವು. ಅಂದರೆ ಈ ಕರ್ತವ್ಯಗಳು ಒಟ್ಟು ಸಮಾಜ ರಚನೆಯಲ್ಲಿ ಸಮುದಾಯಗಳ ಪರಸ್ಪರ ಕೊಡು ಕೇಳುವಿಕೆಯ ವಿಧಾನದಲ್ಲಿಯೇ ಅಸ್ತಿತ್ವವನ್ನು ಕಂಡುಕೊಂಡಿದ್ದವರು. ಆ ಸಮಯದಲ್ಲಿ ಭಾಷೆಯಾಗಲೀ ಸಮುದಾಯವಾಗಲೀ ತಮ್ಮ ಅಸ್ತಿತ್ವವನ್ನು ಪ್ರತ್ಯೇಕವಾಗಿ ಉಳಿಸಿ ಬೆಳೆಸುವ ಪ್ರತ್ಯೇಕ ಪ್ರಯತ್ನಗಳ ಅಗತ್ಯವಿರದೆ ಸಮಾಜದ ರಚನೆ ಯೊಳಗಡೆಯೇ ಅಂತಹ ಉಳಿಯುವಿಕೆ ಬೆಳೆಯುವಿಕೆಗೆ ಸ್ಥಿರವಾದ ಸ್ಥಿತಿಯಿತ್ತು. ಅಲೆಮಾರಿ ಸಮುದಾಯಗಳು ಯಾವುದೇ ಭಾಷಿಕ ಸಮುದಾಯಗಳಿಗೆ ಸೇರಿದ್ದರೂ ಯಾವುದೇ ಭಾಷಿಕ ಸಮುದಾಯಗಳೊಡನೆ ವ್ಯವಹರಿಸುತ್ತಿದ್ದರೂ ಪ್ರತಿಯೊಂದು ಸಮಾಜಕ್ಕೂ ಕೆಲವು ನಿರ್ದಿಷ್ಟ ಅಗತ್ಯಗಳ ಪೂರೈಕೆಗೆ ಅಗತ್ಯವಿರುತ್ತಿತ್ತು. ಉದಾ: ವ್ಯಾಪಾರ, ಔಷಧಿ ಪೂರೈಕೆ, ಪ್ರದರ್ಶನ ಕಲೆಯಂತಹ ಅಗತ್ಯಗಳನ್ನು ಪೂರೈಸುತ್ತಿದ್ದರು. ಆಧುನಿಕ ಸಮಾಜದ ಅಗತ್ಯದ ಉತ್ಪಾದನೆ, ವಿತರಣೆ ಕೇಂದ್ರೀಕೃತ ವ್ಯವಸ್ಥೆಯಿಂದ ನಿರ್ವಹಿಸಲ್ಪಡುತ್ತಿದ್ದು ಸಮುದಾಯ ಘಟಕಗಳ ಪರಸ್ಪರ ಅವಲಂಬನೆಯ ಅಗತ್ಯ ಕಳೆದುಕೊಂಡಿದೆ. ಇಂತಹ ಸಂದರ್ಭದಲ್ಲಿ ಅಲೆಮಾರಿ ಸಮುದಾಯಗಳು ಯಾವುದೇ ಸಮಾಜದ ಅಗತ್ಯದ ಭಾಗವಾಗಿ ಉಳಿದಿಲ್ಲ. ಹೀಗಾಗಿ ಅಲೆಮಾರಿ ಸಮುದಾಯಗಳು ತಮ್ಮ ಸಾಮಾಜಿಕ ಅಸ್ತಿತ್ವವನ್ನು ಕಳೆದುಕೊಂಡಿವೆ. ಪ್ರಧಾನ ಸಮಜ ವ್ಯವಸ್ಥೆಯಿಂದ ಪರೋಕ್ಷವಾಗಿ ಹೊರಹಾಕಲ್ಪಟ್ಟ ಈ ಸಮುದಾಯಗಳು ಬಹುತೇಕವಾಗಿ ಆರ್ಥಿಕ, ರಾಜಕೀಯ ಮತ್ತು ಸಾಮಾಜಿಕ ಅಸ್ತಿತ್ವವಿಲ್ಲದ ದುರ್ಬಲ ಸಮುದಾಯಗಳು. ಹಾಗೆಯೇ ಭಾಷಿಕವಾಗಿಯೂ ನಿರ್ದಿಷ್ಟ ಮಾತೃಭಾಷೆಯಿದ್ದರೂ ಈಗ ವ್ಯಾಖ್ಯಾನಿಸುತ್ತಿರುವ ಸಮೃದ್ಧ, ಶ್ರೀಮಂತ, ಶಾಸ್ತ್ರೀಯ ಮುಂತಾದ ರಾಷ್ಟ್ರಮಾನ್ಯತೆ, ರಾಜಕೀಯ ಮಾನ್ಯತೆಯ ಚೌಕಟ್ಟಿನ ಒಳಗೆ ಸೇರದಂತಹವು. ಇಲ್ಲಿ ಭಾಷೆಯನ್ನು ಅಸ್ತ್ರವಾಗಿ ಬಳಸಿ ತಮ್ಮ ಪ್ರಾಬಲ್ಯ ಮೆರೆಯುವ ಸಮುದಾಯಗಳ ನಡುವೆ ಎಲ್ಲಾ ರೀತಿಯಿಂದಲೂ ದುರ್ಬಲವಾಗಿರುವ ಅಲೆಮಾರಿ ಸಮುದಾಯಗಳು ಈ ಜಗತ್ತಿನಲ್ಲಿ ನಡೆಯುತ್ತಿರುವ ಪರಿಧಿಯಿಂದಾಚೆಗೆ ಉಳಿಯುತ್ತಿವೆ. ಪುನರ್ವಸತಿಯ ಸರ್ಕಾರಿ ಘೋಷಿತ ಯೋಜನೆಗಳಲ್ಲಿ ತಮ್ಮ ಭಾಷೆಗಳ ರಕ್ಷಣೆ ಯೋಜನೆಗೆ ಅವಕಾಶಗಳಿವೆಯೇ? ಇವರ ಶಿಕ್ಷಣದ ಸ್ಥಿತಿ ಏನು? ಇದರ ರಾಜಕೀಯ, ಆರ್ಥಿಕ, ಸಾಮಾಜಿಕ ಅಭಿವೃದ್ಧಿಯಲ್ಲಿ ಭಾಷೆಯ ಪಾತ್ರವೇನು? ಎಂಬುದರ ಕಡೆ ಗಂಭೀರವಾಗಿ ಮತ್ತು ಸೂಕ್ಷ್ಮವಾಗಿ ಆಲೋಚಿಸುವ ಅಗತ್ಯ ತುರ್ತಾಗಿದೆ.
ಅಲೆಮಾರಿ ಸಮುದಾಯದ ಭಾಷೆಯ ಲಕ್ಷಣಗಳು, ಪರಿವರ್ತನೆಗಳನ್ನು ಈ ಟಿಪ್ಪಣಿಯಲ್ಲಿ ಗಮನಿಸಿಲ್ಲ. ಕಾರಣ ಅದು ಭಾಷಾಧ್ಯಯನಕ್ಕೆ ಆಕರವಾಗಬಲ್ಲದು ಅಷ್ಟೇ. ಪ್ರಬಲ ಭಾಷೆ ಸಂಸ್ಕೃತಿಗಳ ನೆರಳಲ್ಲಿ ಬದುಕುವ ಒತ್ತಾಯದ ಸ್ಥಿತಿಯಲ್ಲಿರುವ ಇಂತಹ ಸಮುದಾಯಗಳು ತಮ್ಮ ಭಾಷಿಕ ಚಹರೆಗಳನ್ನು ದಿನೇ ದಿನೇ ಕಳೆದುಕೊಳ್ಳುತ್ತಾ ಬೇರೆ ಬೇರೆ ಪ್ರಧಾನ ಭಾಷೆಗಳ ನೆರಳಿನಲ್ಲಿ ನಲಗುವ ಪರಿಸ್ಥಿತಿ ನಿರ್ಮಾಣವಾಗಿದೆ. ಇದರಿಂದ ಸಮುದಾಯಗಳ ಅಂತಸ್ಸತ್ವದ ಮೇಲೆ ಉಂಟಾಗುವ ಪರಿಣಾಮಗಳ ಬಗೆಗೂ ಎಚ್ಚರ ವಹಿಸುವ ಅಗತ್ಯವಿದೆ.
* * *
ಅಲೆಮಾರಿಗಳ ಸ್ಥಿತಿಗತಿ: ಸಂವಾದ ಗೋಷ್ಠಿ: ೭. ಅಲೆಮಾರಿ ಸಮುದಾಯ: ಸ್ಥಿರ ಸಮುದಾಯ – ವಾಸ್ತವ ಮತ್ತು ವೈರುಧ್ಯ
ನಿರಂತರ ಪರಿವರ್ತನಶೀಲವಾದ ಮಾನವ ಸಂಸ್ಕೃತಿಯ ಒಳತಿರುಳನ್ನು ಅರಿಯ ಬೇಕಾದರೆ ಅಲೆಮಾರಿಗಳ ಸಂಸ್ಕೃತಿಯೆಡೆಗೆ ಆದ್ಯ ಗಮನಹರಿಸಬೇಕಾಗುತ್ತದೆ. ಸಾವಿರಾರು ವರ್ಷಗಳಿಂದ ನಗರ ಸಂಸ್ಕೃತಿಯ ಪ್ರಭಾವಕ್ಕೆ ಒಳಗಾಗದೆ ತಮ್ಮದೇ ಆದ ಭಾಷೆ, ದೈವ, ನಂಬಿಕೆ, ಸಂಪ್ರದಾಯಗಳನ್ನು ಹೊಂದಿರುತ್ತಾರೆ. ತಮ್ಮದೆಯಾದ ವಿಧಿ-ನಿಷೇಧಗಳನ್ನು, ಕಾಯಿದೆ ಕಾನೂನುಗಳನ್ನು ಹೊಂದಿದ್ದು,ಅನಕ್ಷರಸ್ಥ ಸಂಸ್ಕೃತಿ ಸಂಪನ್ನರಾದ ಸಮುದಾಯಗಳೇ ಅಲೆಮಾರಿ ಸಮುದಾಯವೆಂದು ಕರೆಯಬಹುದು.
ಅಲೆಮಾರಿಗಳನ್ನು ೨ ವಿಧಗಳಲ್ಲಿ ವಿಂಗಡಿಸಲಾಗುವುದು.
೧. ಅಲೆಮಾರಿ ಸಮುದಾಯ
೨. ಅರೆ ಅಲೆಮಾರಿ ಸಮುದಾಯ
ಅಲೆಮಾರಿ ಸಮುದಾಯಕ್ಕೆ ತನ್ನದೆ ಎನ್ನುವಂತಹ ಹೊಲ, ಮನೆ ಇರುವುದಿಲ್ಲ. ಆದರೆ ಅರೆ ಅಲೆಮಾರಿ ಸಮುದಾಯಕ್ಕೆ ಸ್ವಲ್ಪ ಹೊಲ ಮನೆ ಕಂಡುಬರುತ್ತದೆ. ಅಲೆಮಾರಿ ಸಮುದಾಯದವರು ಬಿಡಾರ ಹಾಕಿದಲ್ಲಿಯೇ ಬಟ್ಟೆ ಅಥವಾ ಪ್ಲಾಸ್ಟಿಕ್‌ನಿಂದ ಮಾಡಿದ ಮನೆಯೇ ಅವರಿಗೆ ಆಶ್ರಯವಾಗಿರುತ್ತದೆ. ಅವರ ಕೆಲಸವೇ ಹೊಟ್ಟೆಗೆ ಆಹಾರ ಒದಗಿಸಲು ಹೊಲದಂತೆ ಸಹಾಯಕವಾಗುತ್ತದೆ. ನಾಳೆಯದರ ಬಗ್ಗೆ ಚಿಂತಿಸಲಾರದೆ ಇಂದಿನ ದಿವಸ ಹೊಟ್ಟೆಗೆ ದೊರೆತರೆ ಸಾಕು ಎನ್ನುವ ಸ್ವಭಾವ ಅವರದು. ಕೂಡಿಡುವ ಸ್ವಭಾವ ಅರೆ ಅಲೆಮಾರಿ, ಅಲೆಮಾರಿ ಸಮುದಾಯದಲ್ಲಿ ಎಳ್ಳಷ್ಟು ಕಂಡುಬರುವುದಿಲ್ಲ. ಒಂದು ಊರಿಗೆ ಅಲೆಮಾರಿಯಾಗಿ ಹೋಗಿ ಅಲ್ಲಿ ತಮ್ಮ ಕೆಲಸ ಮುಗಿಯುವವರೆಗೆ ಮಾತ್ರ ಆ ಊರಿನಲ್ಲಿದ್ದು ನಂತರ ಮತ್ತೊಂದು ಊರಿಗೆ ಪಯಣ ಬೆಳೆಸುತ್ತಾರೆ. ಉದಾಹರಣೆಯಾಗಿ ಗಿಸಡ್ಯಾರರನ್ನು ಗಮನಿಸಬಹುದು.
ಅವರು ರೈತನ ಕೃಷಿ ಕೆಲಸಕ್ಕೆ ಸಹಾಯಕವಾಗುವ ಕೊಡಲಿ, ಕುಡಗೋಲು, ಸಲಿಕೆ, ಗುದ್ದಲಿ ಮೊದಲಾದ ಸಾಮಾನುಗಳನ್ನು ತಯಾರಿಸುತ್ತಾರೆ. ಈ ಸಾಮಾನುಗಳನ್ನು ತಯಾರಿಸಿ ಕೊಟ್ಟಂತಹ ಸಂದರ್ಭದಲ್ಲಿ ಹಣವೇ ಬೇಕೆನ್ನುವುದಿಲ್ಲ. ಅವರಿಗೆ ರೈತನಲ್ಲಿ ಬೆಳೆದ ದವಸ ಧಾನ್ಯಗಳನ್ನು ಕೊಟ್ಟರೆ ಸಾಕೆಂದು ತೃಪ್ತರಾಗುತ್ತಾರೆ. ಅವರ ಹೆಣ್ಣು ಮಕ್ಕಳು ಗಂಡಸರಿಗೆ ಸಮಾನರಾಗಿ ದುಡಿಯುತ್ತಾರೆ. ಗಂಡಸರು ಕಬ್ಬಿಣದ ಸಾಮಾನುಗಳನ್ನು ತಯಾರಿಸಲು ಕಬ್ಬಿಣವನ್ನು ಕಾಯಿಸಿದಾಗ ಅದರ ಮೇಲೆ ಹತೋಡಿಯಿಂದ ಎಡೆಬಿಡದೆ ವಸ್ತುವಿನ ಆಕಾರ ಹೊಂದುವವರೆಗೆ ಬಡೆಯುತ್ತಾರೆ. ಹೀಗೆ ಮನೆ, ಮಕ್ಕಳ ಕೆಲಸದ ಜೊತೆಗೆ ಗಂಡಸರಿಗೆ ಸಹಾಯಕರಾಗಿ ಕೆಲಸವನ್ನು ನಿರ್ವಹಿಸುತ್ತಾರೆ.
ಅರೆ ಅಲೆಮಾರಿಗಳಿಗೆ ಉದಾಹರಣೆಯಾಗಿ ಜಾತಗಾರ ಅಥವಾ ಹಗಲು ವೇಷಗಾರರನ್ನು ಗಮನಿಸಬಹುದು.
ಅವರು ತಮಗೆ ಮಾನವಿದ್ದ ಊರುಗಳಿಗೆ ಮಾತ್ರ ಹೋಗುತ್ತಾರೆ. ಆ ಊರುಗಳಿಗೆ ಹೋಗಿ ಊರ ಹೊರಗೆ ಬಿಡಾರ ಹಾಕಿರುತ್ತಾರೆ. ಅವರು ಹತ್ತರಿಂದ ಹದಿನೈದು ದಿವಸಗಳವರೆಗೆ ಮಾತ್ರ ಒಂದೊಂದು ಊರಿನಲ್ಲಿ ಇರುತ್ತಾರೆ. ಅವರು ಹೆಸರಿಗೆ ತಕ್ಕಂತೆ ಹಗಲಿನ ಸಂದರ್ಭದಲ್ಲಿ ಬೆಳಗಿನ ಜಾವ ದಿವಸಕ್ಕೆ ಒಂದರಂತೆ ವೇಷವನ್ನು ಧರಿಸಿಕೊಂಡು ಊರಲ್ಲಿ ಪ್ರತಿಯೊಂದು ಮನೆ ಮನೆಗೆ ಹೋಗಿ ಪಾತ್ರಕ್ಕೆ ಅನ್ವಯವಾಗುವಂತೆ ಮಾತುಗಳನ್ನಾಡಿ, ನೃತ್ಯಮಾಡಿ ಜನರಿಗೆ ಮನರಂಜನೆಯನ್ನು ನೀಡುತ್ತಾರೆ. ಅವರು ಹೆಣ್ಣು ಮಕ್ಕಳ ಪಾತ್ರವನ್ನು ಗಂಡಸರೆ ನಿರ್ವಹಿಸುತ್ತಾರೆ. ರಾಮಾಯಣದಲ್ಲಿನ ಸೀತೆ, ರಾಮ, ಲಕ್ಷ್ಮಣ, ಹನುಮಂತನ ಪಾತ್ರಗಳಾಗಲಿ, ಮಹಾಭಾರತದಲ್ಲಿನ ಭೀಮಾರ್ಜುನರು, ಕೃಷ್ಣನಂತ ಪಾತ್ರಗಳನ್ನು ಹಾಕಿಕೊಂಡು ಪ್ರದರ್ಶನ ನೀಡುತ್ತಾರೆ. ಅಲ್ಲದೆ ಹಾಸ್ಯ ಪಾತ್ರಗಳನ್ನು ಧರಿಸಿ ಜನರಿಗೆ ಮನರಂಜನೆ ನೀಡುವರು.
ಕೊನೆಯ ದಿವಸ ಜನರಿಗೆ ಮನರಂಜನೆಯನ್ನು ನೀಡಿದಕ್ಕೆ ಸಂಭಾವನೆಯನ್ನು ಕೇಳುತ್ತಾರೆ. ಶ್ರೀಮಂತರಿಗೆ ಎಮ್ಮೆ, ಆಕಳ ಕರು, ರೇಷ್ಮೆ ಬಟ್ಟೆಗಳನ್ನು ಕೇಳುತ್ತಾರೆ. ಬಡವರ ಮನೆಯಲ್ಲಿ ದವಸ ಧಾನ್ಯಗಳನ್ನು ಕೇಳಿ ಪಡೆದುಕೊಳ್ಳುತ್ತಾರೆ. ಹೀಗೆ ತಮ್ಮ ಜೀವನವನ್ನು ಸಾಗಿಸಿಕೊಂಡು ಹೋಗುತ್ತಾರೆ. ಅವರನ್ನು ಅರೆ ಅಲೆಮಾರಿಗಳೆಂದು ಕರೆಯಬಹುದು. ಯಾಕೆಂದರೆ ಅವರು ತಮ್ಮದೇ ಆದ ಸ್ವಲ್ಪ ಸ್ವಂತ ಆಸ್ತಿ ಹೊಂದಿರುತ್ತಾರೆ. ಹೊಲದಲ್ಲಿನ ಕೆಲಸವನ್ನು ಮುಗಿಸಿ ಅರೆ ಅಲೆಮಾರಿಗಳಾಗಿ ಊರೂರು ತಿರುಗುತ್ತಾ ಹೋಗುತ್ತಾರೆ. ಮತ್ತೆ ತಮ್ಮ ಸ್ವಂತ ಊರಿಗೆ ಬರುತ್ತಾರೆ.
ಅಲೆಮಾರಿ ಸಮುದಾಯಕ್ಕೂ ಸ್ಥಿರ ಸಮುದಾಯಕ್ಕೂ ಅಜಗಜಾಂತರ ವ್ಯತ್ಯಾಸಗಳು ಕಂಡು ಬರುತ್ತವೆ. ದೇವರ ಬಗ್ಗೆ ಗಾಢವಾದ ನಂಬಿಕೆ ಅವರಲ್ಲಿದೆ ಹಾಗೂ ಬೇಟೆಯಾಡಿತಂದಂಥ ಪ್ರಾಣಿಗಳನ್ನು ಹಂಚಿ ತಿನ್ನುವ ಗುಣ ಅಲೆಮಾರಿಗಳಲ್ಲಿ ಕಂಡು ಬರುತ್ತವೆ. ಅವರು ವಿವಾಹ ಸಂಬಂಧವನ್ನು ಹೆಚ್ಚಾಗಿ ರಕ್ತಸಂಬಂಧದಲ್ಲಿಯೇ ಬೆಳೆಸುತ್ತಾರೆ.
ಅಲೆಮಾರಿ ಸಮುದಾಯಗಳಿಗೆ ಅಭಿವೃದ್ಧಿಪರ ಕೆಲವು ಸಲಹೆಗಳು
೧. ಅಲೆಮಾರಿ ಸಮುದಾಯದಲ್ಲಿರುವ ಋಣಾತ್ಮಕ ರೂಢಿ ಸಂಪ್ರದಾಯಗಳ ತ್ಯಾಗ ಹಾಗೂ ಧನಾತ್ಮಕ ಸಂಸ್ಕೃತಿಯ ತಕ್ಷಣೆ ಆಗಬೇಕು.
೨. ಅಲೆಮಾರಿ ಸಮುದಾಯದ ಅಂಗವಿಕಲರಿಗೆ, ಅನಾಥರಿಗೆ ಮತ್ತು ಅಸಹಾಯಕವಾದ ಆಯಾ ಕುಟುಂಬದವರಿಗೆ ಸಹಾಯ ದೊರೆಯುವಂತಾಗಬೇಕು.
೩. ವಿದ್ಯಾರ್ಹತೆಯನ್ನು ಪಡೆದ ಅರೆ ಅಲೆಮಾರಿ ಸಮುದಾಯದ ವಿದ್ಯಾರ್ಥಿಗಳಿಗೆ ಸ್ವಯಂ ಉದ್ಯೋಗದ ತರಬೇತಿ ದೊರೆಯುವಂತಾಗಬೇಕು.
೪. ತಮ್ಮ ಸಂಸ್ಕೃತಿ, ಹಬ್ಬ-ಹರಿದಿನಗಳು ಬೇರೆಯವರಿಗೆ ಕೀಳಾಗಿ ಕಂಡರೂ ತಾವು ಅದಕ್ಕೆ ಕೀಳೆಂದು ತಿಳಿದುಕೊಳ್ಳದೇ ಅಭಿಮಾನಪಡಬೇಕು.
೫. ಧೂಮಪಾನ, ಕುಡಿತ, ಜೂಜು ಮೊದಲಾದ ದುರ್ವ್ಯಸನಗಳಿಂದ ದೂರ ಉಳಿಯುವಂತಾಗಬೇಕು.
೬. ಅವರಿಗೆ ಆರ್ಥಿಕ ನೆರವು ನೀಡಿ ಸಂಸ್ಕೃತಿಗೆ ಧಕ್ಕೆ ಬರದ ರೀತಿಯ ಸಹಾಯ ನೀಡಬೇಕಾಗಿದೆ.
* * *
ಅಲೆಮಾರಿಗಳ ಸ್ಥಿತಿಗತಿ: ಗೋಷ್ಠಿ ಒಂದು: ಸಮಕಾಲೀನ ಸಮಾಜ ಮತ್ತು ಅಲೆಮಾರಿಗಳು: ಪ್ರತಿಕ್ರಿಯೆ: ಅಧ್ಯಕ್ಷ ಭಾಷಣ:
ಜಾನಪದ ಅಧ್ಯಯನ ಒಂದು ಜಾಗತಿಕ ಶಿಸ್ತಾಗಿ ರೂಪುಗೊಂಡ ಮೇಲೆ ಅದರ ವ್ಯಾಪ್ತಿ, ಉದ್ದೇಶ, ಗಾಂಭೀರ್ಯ ಮತ್ತು ಆಶಯಗಳು ವಿಸ್ತಾರಗೊಂಡಿವೆ. ೧೮೪೬ರಿಂದಲೇ ಈ ಕಾರ್ಯ ಆರಂಭವಾದರೂ ೨೦ನೆಯ ಶತಮಾನದ ಉತ್ತರಾರ್ಧದಿಂದ ಜಾನಪದ ಅಧ್ಯಯನಕ್ಕೆ ಹೆಚ್ಚಿನ ಶಾಸ್ತ್ರೀಯತೆ ಲಭ್ಯವಾಗಿದೆ. ರಿಚರ್ಡ್ ಎಂ. ಡಾರ್ಸನ್, ಸ್ಟಿತ್ ಥಾಮನ್ಸನ್, ಅಲನ್ ಡಂಡೆಸ್‌ರಂಥ ವಿದ್ವಾಂಸರ ಸತತ ಪ್ರಯತ್ನಗಳಿಂದಾಗಿ ಈ ಅಧ್ಯಯನ ವಿಭಾಗಕ್ಕೆ ಹೊಸ ಚೇತನ ಉಂಟಾಗಿದೆ.
ಆಧುನಿಕ ಜಾನಪದ ಅಧ್ಯಯನದ ಅತ್ಯಂತ ಮುಖ್ಯ ಲಕ್ಷಣವೆಂದರೆ ಅಂತರ್‌ಶಿಸ್ತೀಯ ದೃಷ್ಟಿಕೋನ. ಇದು ಕೇವಲ ಜಾನಪದಕ್ಕೆ ಮಾತ್ರ ಸೀಮಿತ ಎಂದು ಹೇಳಬೇಕಾಗಿಲ್ಲ. ಸಂಬಂಧಿ ಶಿಸ್ತುಗಳೆಂದು ಪರಿಗಣಿಸಬಹುದಾದ ಮಾನವಶಾಸ್ತ್ರ, ಸಮಾಜಶಾಸ್ತ್ರ, ಇತಿಹಾಸ, ಸಾಹಿತ್ಯ ಮುಂತಾದವುಗಳ ನೆರವನ್ನಲ್ಲದೆ ಗಣಿತಶಾಸ್ತ್ರ, ಸಂಖ್ಯಾಶಾಸ್ತ್ರ, ಕಂಪ್ಯೂಟರ್ ವಿಜ್ಞಾನ, ಸೌಂದರ್ಯಶಾಸ್ತ್ರ, ಗೃಹವಿಜ್ಞಾನ ಮುಂತಾದವುಗಳ ನೆರವನ್ನೂ ಜಾನಪದ ವಿಜ್ಞಾನ ಪಡೆದುಕೊಂಡಿದೆ. ಇದರಿಂದ ದೇಶೀ ಚಿಂತನೆಯಂಥ ಇತ್ತೀಚಿನ ಸೈದ್ಧಾಂತಿಕ ಚರ್ಚೆಗಳಲ್ಲೂ ಜಾನಪದ ಅನಿವಾರ್ಯವಾದ ಪಾತ್ರವನ್ನು ನಿರ್ವಹಿಸುವಂತಾಗಿದೆ.
ಈ ಹಿನ್ನೆಲೆಯಿಂದ ಜನಾಂಗಿಕ ಅಧ್ಯಯನ, ಬುಡಕಟ್ಟುಗಳ ಅಧ್ಯಯನ, ಅಲೆಮಾರಿಗಳ ಅಧ್ಯಯನ ಮುಂತಾದವು ಜಾನಪದ ಅಧ್ಯಯನದಲ್ಲೂ ಪ್ರಸ್ತುತವಾಗಿವೆ. ಸಮಕಾಲೀನ ಸಮಾಜದಲ್ಲಿ ಅಲೆಮಾರಿಗಳನ್ನು ಕುರಿತಂತೆ ಮಾಡುವ ಅಧ್ಯಯನ ಸಮಾಜಶಾಸ್ತ್ರ ಹಾಗೂ ಮಾನವಶಾಶ್ತ್ರಗಳಿಗೆ ಎಷ್ಟು ಪ್ರಸ್ತುತವೋ ಜಾನಪದ ಅಧ್ಯಯನದ ವಿಷಯದಲ್ಲೂ ಅಷ್ಟೇ ಪ್ರಸ್ತುತವೆಂದು ಹೇಳಬಹುದು.
ಸಾಂಸ್ಕೃತಿಕ ಸಮುದಾಯಗಳ ಅಧ್ಯಯನವನ್ನು ಹಲವು ದೃಷ್ಟಿಕೋನಗಳಿಂದ ಕೈಗೊಳ್ಳಬೇಕಾದ ಅವಶ್ಯಕತೆ ಇದೆ. ಈ ಸಮುದಾಯಗಳಲ್ಲಿ ಕಾಲಕಾಲಕ್ಕೆ ಆಧುನಿಕ ಪರಿಣಾಮಗಳಿಂದಾಗಿ ಉಂಟಾಗುವ ಸ್ಥಿತ್ಯಂತರಗಳನ್ನು ಗಮನಿಸಿ ಅಧ್ಯಯನ ಮಾಡಬೇಕಾಗುತ್ತದೆ. ಪ್ರಪಂಚದ ಭೌಗೋಳಿಕ ಪರಿಸರಗಳ ಹಿನ್ನೆಲೆಯಲ್ಲಿ ಮಾನವನ ಅಸ್ತಿತ್ವದ ವಿಕಾಸವನ್ನು ಗಮನದಲ್ಲಿಟ್ಟುಕೊಂಡು ಸ್ಥೂಲವಾಗಿ ವಿಂಗಡನೆ ಮಾಡಿದಾಗ ನಾಲ್ಕು ರೀತಿಯ ಸಾಂಸ್ಕೃತಿಕ ಸಮುದಾಯಗಳನ್ನು ಗುರುತಿಸಬಹುದು. ೧. ಕಾಡುಗಳಲ್ಲಿ ವಾಸ ಮಾಡುವ ಜನ (ಕಾಡು ಕುರುಬರು, ಕಾಡುಗೊಲ್ಲರು, ಅಡವಿ ಚೆಂಚರು, ಬುಷ್‌ಮನ್ ಮುಂತಾದವರು) ೨. ಬೆಟ್ಟಗಳಲ್ಲಿ ವಾಸ ಮಾಡುವ ಜನ (ಬೆಟ್ಟ ಕುರುಬರು, ಕೊಂಡ ಮಾತು, ತೊದವರು, ಕೋಯರು ಮುಂತಾದವರು) ೩. ಅಲೆಮಾರಿಗಳು (ಲಂಬಾಣಿಗಳು, ಕೋಲೆ ಬಸವರು, ಕಾಡುಸಿದ್ಧರು, ದಾಸರು, ಬುಡುಬುಡಿಕೆಯವರು ಮುಂತಾದವರು) ೪. ಹಳ್ಳಿಯಲ್ಲಿ ಮತ್ತು ಹಳ್ಳಿಯ ಸುತ್ತಮುತ್ತ ನೆಲೆಸಿರುವ ಗ್ರಾಮೀಣ ಸಮಾಜದವರು (ಇವರಲ್ಲಿ ರೈತರು, ಅಂಬಿಗರು, ಬೇರೆ ಬೇರೆ ವೃತ್ತಿಗಳಿಗೆ ಸೇರಿದವರು ಮತ್ತು ಕೂಲಿಗಾರರು ಸೇರಿರುತ್ತಾರೆ.) ಈ ನಾಲ್ಕು ತರಹದ ಸಮುದಾಯಗಳಲ್ಲದೆ ನಾಗರಿಕ ಸಮಾಜದವರೂ ಇದ್ದಾರೆ. ಅವರನ್ನು ಜನಪದ ಸಮಾಜದಿಂದ ಹೊರಗೆ ನೋಡುವುದು ವಾಡಿಕೆಯಾಗಿದೆ.
ಈ ಸ್ಥೂಲ ವಿಭಾಗ ಖಚಿತವಾದುದೆಂದಾಗಲಿ, ಸ್ಥಿತ್ಯಂತರಗಳಿಗೆ ಅವಕಾಶವಿಲ್ಲದ ಸ್ಥಿರ ಸಮುದಾಯಗಳ ವರ್ಗೀಕರಣವೆಂದಾಗಲಿ ಭಾವಿಸುವ ಅಗತ್ಯವಿಲ್ಲ. ಬೆಟ್ಟ, ಕಾಡು, ಕಣಿವೆಗಳನ್ನು ಬೇರೆ ಬೇರೆಯಾಗಿ ನೋಡುವುದು ಕಷ್ಟ. ಬೆಟ್ಟವಿಲ್ಲದ ಕಾಡು ಇರುವಂತೆ ಕಾಡು ದಟ್ಟವಾಗಿಲ್ಲದ ಬೆಟ್ಟವೂ ಇರಬಹುದು. ಆದರೆ ವಾಸಸ್ಥಳದ ಭೌಗೋಳಿಕ ಪರಿಸರ ಅಗತ್ಯವಾಗಿ ಅಲ್ಲಿವಾಸ ಮಾಡುವ ಜನ ಸಮುದಾಯದ ಮೇಲೆ ಪ್ರಭಾವ ಬೀರುತ್ತದೆ. ಬೆಟ್ಟದ ಬುಡಕಟ್ಟುಗಳು ಇಳಿದು ಬಂದ ಕಾಡಿನಲ್ಲಿರುವುದು, ಕಾಡಿನ ಜನ ಸಮುದಾಯಗಳು ಊರಿಗೆ ಬಂದು ನೆಲೆಸುವುದು ಸರ್ವೇಸಾಮಾನ್ಯ. ಈ ಎಲ್ಲ ಜನಸಮುದಾಯಗಳೂ ಇಂದಿನ ಪರಿಸ್ಥಿತಿಗೆ ಅನುಗುಣವಾಗಿ ನಾಗರೀಕತೆ ಕಡೆ ತಮ್ಮ ಬೆಳವಣಿಗೆಯನ್ನು ಮುಂದುವರಿಸಿವೆ ಎಂಬುದು ನಿಜ.
ಈ ಸಾಮಾಜಿಕ ಸ್ಥಿತ್ಯಂತರಗಳಲ್ಲಿ ಅಲೆಮಾರಿಗಳನ್ನು ಗುರುತಿಸುವ ಮತ್ತು ಅಧ್ಯಯನ ಮಾಡುವ ಕಾರ್ಯ ನಡೆಯುತ್ತಿದೆ. ಅಲೆಮಾರಿಗಳೆಂಬ ಹೆಸರಿನಲ್ಲಿ ಪ್ರಪಂಚದಾದ್ಯಂತ ಕಾಣುವ ಜನರಲ್ಲಿ ಅನೇಕರು ಈಗ ಸಾಧ್ಯವಾದಷ್ಟು ಸ್ಥಿರವಾಸದ ಸ್ಥಿತಿಯನ್ನು ಪಡೆಯಲು ಹವಣಿಸುತ್ತಿದ್ದಾರೆ. ಆದರೂ ಜಿಪ್ಸಿಗಳು, ಲಂಬಾಣಿಗರು, ಭಿಕ್ಷುಕ ಗಾಯಕ ಕಲಾವಿದರು ಇನ್ನೂ ಅಲೆಮಾರಿಗಳಾಗಿಯೇ ಉಳಿದಿರುವುದು ಖೇದದ ಸಂಗತಿ. ಇವರಲ್ಲಿ ಕೆಲವರು ಪೂರ್ಣ ಅಲೆಮಾರಿಗಳಾದರೆ, ಕೆಲವರು ಅರೆ ಅಲೆಮಾರಿಗಳಾಗಿದ್ದಾರೆ. ಕೋಲೆ ಬಸವ ಕಲೆಯಂಥ ಪ್ರದರ್ಶನ ಕಲೆಗಳಿಂದಲೇ ಜೀವನ ನಡೆಸುವ ಕೆಲವರು ಯಾವುದಾದರೊಂದು ಊರನ್ನು ತಮ್ಮ ಸ್ಥಿರ ವಾಸ ಮಾಡಿಕೊಂಡಿದ್ದರೂ ವರ್ಷದ ಹೆಚ್ಚಿನ ಭಾಗವನ್ನು ಅಲೆಮಾರಿಗಳಾಗಿಯೇ ಕಳೆಯುತ್ತಾರೆ. ಹೀಗೆ ವೃತ್ತಿಯಿಂದಲೇ ಅಲೆಮಾರಿಗಳಾಗಿರುವವರು ಕೆಲವರಾದರೆ ನೆಲೆಯೂರಲು ಅವಕಾಶವೇ ಇಲ್ಲದೆ ಅಲೆಯುವುದೇ ಜೀವನವಾಗಿರುವವರು ಕೆಲವರು.
ಒಟ್ಟು ಸಮಾಜದ ಸ್ಥಿತಿಗತಿಗಳ ದೃಷ್ಟಿಯಿಂದ ನೋಡಿದಾಗ ಅಲೆಮಾರಿಗಳದು ಬಹಳ ದಯನೀಯ ಸ್ಥಿತಿ ಎಂಬುದು ನಿಜ. ಜೀವನವೇ ಒಂದು ಪ್ರವಾಸವೆಂದು ತಿಳಿದು ಸದಾ ಕಾಲ ಅನ್ವೇಷಣೆಯಲ್ಲೇ ಇರಬೇಕಾದ ಸ್ಥಿತಿ ಇವರದು. ನೆಲೆ ನಿಂತವರಿಗೆ ಜೀವನದಲ್ಲಿ ಒಂದು ಯೋಚನೆ, ಒಂದು ಯೋಜನೆ ಇರಲು ಸಾಧ್ಯ. ಬದುಕೇ ಒಂದು ಪ್ರಶ್ನೆಯಾಗಿದ್ದರೆ ಪರಿಹಾರದ ಹುಡಕಾಟಕ್ಕೇ ಶಕ್ತಿ ಯುಕ್ತಿಗಳು ಮೀಸಲಾಗಿಡಬೇಕಾದ ಪರಿಸ್ಥಿತಿ ಉಂಟಾಗುತ್ತದೆ. ಈನಿಟ್ಟಿನಿಂದ ಎಲ್ಲ ಜನ ಸಮುದಾಯಗಳಿಗಿಂತ ಒತ್ತಡದ ಮಡಿಲಲ್ಲೇ ಕಾಲ ಕಳೆಯಬೇಕಾದವರು ಅಲೆಮಾರಿಗಳು.
ಸಮಕಾಲೀನ ಸಮಾಜ ಹತ್ತು ಹಲವು ಸಮಸ್ಯೆಗಳನ್ನು ಎದುರಿಸುತ್ತಿದೆ. ಯಾವುದೇ ಜನರ ಗುಂಪಿಗೆ ಅಥವಾ ಜೀವನದ ಸ್ತರಗಳಿಗೆ ಸಂಬಂಧಿಸಿದಂತೆ ಸಮಸ್ಯೆ ಇಲ್ಲದಿರುವ ಪರಿಸ್ಥಿತಿ ಇಲ್ಲ. ಒಂದೊಂದು ತರಹದ ಜನಸಮುದಾಯ ಒಂದೊಂದು ರೀತಿಯ ಸಮಸ್ಯೆಯನ್ನು ಎದುರಿಸಬೇಕಾಗಿದೆ. ಗುಡ್ಡಿಗಾಡಿನ ಬುಡಕಟ್ಟುಗಳ ವಿಷಯದಲ್ಲಿ ನೈಸರ್ಗಿಕ ಸಮಸ್ಯೆಗಳ ಜತೆಗೆ, ನಾಗರಿಕತೆಯ ಮತ್ತು ವ್ಯಾಪಾರೀಕರಣ ಫಲವಾಗಿ ಉಂಟಾಗಿರುವ ಪರಿಸರ ಮಾಲಿನ್ಯ, ಅರಣ್ಯ ನಾಶ, ಕಾಡುಗಳ್ಳರ ಹಾವಳಿ ಮುಂತಾದವು ಪ್ರಭಾವ ಬೀರುತ್ತವೆ.
ಅಲೆಮಾರಿಗಳದು ನಿರಂತರ ಪಯಣವಾದುದರಿಂದ ಪಯಣದ ವಿರಾಮದ ಸಮಸ್ಯೆ ಮತ್ತು ಪಯಣದ ಸಮಸ್ಯೆ ಎಂಬ ಎರಡನ್ನೂ ಎದುರಿಸಬೇಕಾಗಿದೆ. ಪ್ರಸ್ತುತ ಸಾಮಾಜಿಕ ಪರಿಸ್ಥಿತಿಗಳ ಪ್ರಭಾವದಿಂದ ಅಲೆಮಾರಿಗಳು ತಾತ್ಕಾಲಿಕವಾಗಿ ನೆಲೆಯೂರಲು ಕೂಡ ಸಾಧ್ಯತೆಗಳು ಕಡಿಮೆಯಾಗುತ್ತಿವೆ. ಹಿಂದಿನ ಕಾಲದಲ್ಲಿ ಊರಿನ ಬಳಿ ಇರುವಷ್ಟು ಖಾಲಿ ಜಾಗಗಳು ಈಗ ಸಿಗುವುದಿಲ್ಲ. ಸಿಕ್ಕದರೂ ಹೆಚ್ಚು ಕಾಲ ಉಳಿಯಲು ಸಾಧ್ಯವಿಲ್ಲ. ಇದರಿಂದ ಅಲೆಮಾರಿಗಳುತಾತ್ಕಾಲಿಕವಾಗಿ ತಂಗಲು ಕೂಡ ಜಾಗ ಇಲ್ಲದಂತಾಗಿದೆ. ಭಿಕ್ಷುಕಗಾಯಕರು ಹಿಂದೆ ಯಾವುದೋ ದೇವಸ್ಥಾನದಲ್ಲೋ ಮನೆಯ ಜಗುಲಿಯ ಮೇಲೋ ಮಲಗಿ ಬೆಳಗ್ಗೆ ಎದ್ದು ಮತ್ತೆ ತಮ್ಮ ಚಟುವಟಿಕೆಯಲ್ಲಿ ತೊಡಗಬಹುದಾಗಿತ್ತು. ಆದರೆ ಈಗ ಇಂಥ ಸಾಧ್ಯತೆಗಳು ಕಡಿಮೆಯಾಗುತ್ತಿವೆ. ಬಡವರ ಹಿತರಕ್ಷಣೆ ಸರ್ಕಾರದ ಹೊಣೆಗಾರಿಕೆಯಾಗಿರುತ್ತದೆ. ಆದರೆ ಅದು ಗಗನ ಕುಸುಮವೆಂಬುದು ಗೊತ್ತೇ ಇದೆ. ಹಿಂದಿನಕಾಲದಲ್ಲಿ ಬಡವರ ಬಗ್ಗೆ ಅನುಕಂಪವಾದರೂ ಇರುತ್ತಿತ್ತು. ಈಗ ನಾಗರಿಕತೆಯ ಫಲದಿಂದ ಅನುಕಂಪದ ಅರ್ಥವೇ ಬದಲಾಗಿದೆ. ಈ ಕಾರಣದಿಂದ ಅಲೆಮಾರಿ ಬಡವರ ಬದುಕು ದುರ್ಭರವಾಗಿದೆ.
ಪಯಣ ಮೂಲದ ಜೀವನದ ವಿಷಯದಲ್ಲೂ ಉಂಟಾಗಿರುವ ಬದಲಾವಣೆಗಳಿಂದ ಸಮಕಾಲೀನ ಸಮಾಜದಲ್ಲಿ ಅಲೆಮಾರಿಗಳಿಗೆ ಸಮಸ್ಯೆಗಳು ಇನ್ನೂ ಜಾಸ್ತಿಯಾಗಿವೆ. ಪ್ರಯಾಣ ಮತ್ತು ಕಲೆಗಾರಿಕೆ ಇವರ ವಿಷಯದಲ್ಲಿ ಜೊತೆ ಜೊತೆಯಲ್ಲೇ ಇರುತ್ತವೆ. ಸಾಮಾಜಿಕ ಬದಲಾವಣೆಗಳಿಂದಾಗಿ ಜನಪದ ಕಲೆಗಳ ವಿಷಯದಲ್ಲಿ ನಾಗರಿಕರಲ್ಲಿ ಬೆಳೆಯುತ್ತಿರುವ ಅನಾಸಕ್ತಿಕಲಾವಿದರ ಸಮಸ್ಯೆಗಳನ್ನು ಹೆಚ್ಚಿಸಿದೆ. ಹಿಂದಿನ ಕಾಲದಲ್ಲಿ ಭಿಕ್ಷುಕ ಅಲೆಮಾರಿಗಳಾಗಿ ಜೀವನ ನಡೆಸುತ್ತಿದ್ದ ಕಲಾವಿದರಿಗೆ ಈಗ ಸಮಸ್ಯೆಗಳೇ ಹೆಚ್ಚಾಗಿವೆ. ಕಲೆಯನ್ನು ಬಿಟ್ಟುಬೇರೆ ಜೀವನ ವಿಧಾನವನ್ನು ಅನುಸರಿಸುವ ಅವಕಾಶಗಳಿಲ್ಲ. ಕಲೆಯ ಹೆಸರಿನಲ್ಲಿ ಜೀವನ ನಡೆಸುವ ಅವಕಾಶಗಳೂ ಕಡಿಮೆಯಾಗುತ್ತಿವೆ. ಇಂಥ ಸಂದಿಗ್ಧ ಸ್ಥಿತಿಯಲ್ಲಿ ಈಗಿನ ಅಲೆಮಾರಿಗಳ ಜೀವನ ನೇತಾಡುತ್ತಿದೆ.
ಸಮಕಾಲೀನ ಸಮಾಜ ಉಂಟು ಮಾಡಿರುವ ಹೊಸ ಸಮಸ್ಯೆಗಳ ನಡುವೆಯೂ ಅಲೆಮಾರಿಗಳು ತಮ್ಮ ಕಾಲ ಮೇಲೆ ತಾವೇ ನಿಂತು,ಕಲೆಗಳನ್ನೂ ಕಾಪಾಡುವ ಹೊಣೆಗಾರಿಕೆಯನ್ನು ಹೊತ್ತಿರುವುದು ಸೋಜಿಗದ ಸಂಗತಿ. ಕರಕುಶಲ ಕಲೆಗಳು, ಹಾಡುಗಾರಿಕೆ, ಕಥನ ಕಲೆ, ಪ್ರದರ್ಶನ ಕಲೆಗಳು ಮುಂತಾದ ಕ್ಷೇತ್ರಗಳಲ್ಲಿ ಅಲೆಮಾರಿಗಳು ತಮ್ಮ ಅನುಭವವನ್ನು ತಲೆ ತಲೆಮಾರುಗಳ ಸಾಂಸ್ಕೃತಿಕ ಸಂಪತ್ತನ್ನು ಕಾಪಾಡಿಕೊಂಡು ಬರುತ್ತಿದ್ದಾರೆ. ಇದನ್ನು ಮುಂದುವರಿಸುವ ಜವಾಬ್ದಾರಿ ಸಮಾಜದ್ದು ಮತ್ತು ಸರ್ಕಾರದ್ದು, ಇದರ ಜೊತೆಗೆ ಅಲೆಮಾರಿಗಳ ಜೀವನಮಟ್ಟವನ್ನು ಹೆಚ್ಚಿಸುವ ಮತ್ತು ಭದ್ರತೆಯನ್ನು ಕಲ್ಪಿಸುವ ಹೊಣೆಗಾರಿಕೆಯು ವಹಿಸಬೇಕಾಗಿದೆ. ಸ್ಥಿರ ವಾಸವಿರುವ ಜನ ಸಮುದಾಯಗಳ ವಿಷಯದಲ್ಲಿ ನೆರವು ನೀಡುವುದು, ವಿದ್ಯಾ ಬೋಧನ ಒದಗಿಸುವುದು, ಆರ್ಥಿಕ ಸಹಾಯ ಇತ್ಯಾದಿ ಸುಲಭ. ಆದರೆ ಅಲೆಮಾರಿಗಳ ವಿಷಯದಲ್ಲಿ ಇದನ್ನೂ ಇನ್ನೂ ಸಮಗ್ರವಾಗಿಯೋಚಿಸಿ ಸುಧಾರಣಾ ಯೋಜನೆಗಳನ್ನೂ ರೂಪಿಸಬೇಕಾಗಿದೆ. ತಾವು ನಿರಂತರ ಪ್ರಯಾಣದ ಒತ್ತಡದಲ್ಲಿದ್ದರೂ ಜನಪದ ಜೀವನದ ಕಲಾತ್ಮಕತೆಯ ಪ್ರಸಾರದಲ್ಲಿ ತೊಡಗಿರುವ ಈ ಜನರ ಜೀವನಮಟ್ಟವನ್ನೂ ಸುಧಾರಿಸಲು ಸಮಾಜ ಮುಂದಾಗಬೇಕಾಗಿದೆ. ಸರ್ಕಾರ ಈ ಕಡೆ ಪ್ರಾಮಾಣಿಕವಾಗಿ ಗಮನಹರಿಸಬೇಕಾಗಿದೆ.
* * *
ಅಲೆಮಾರಿಗಳ ಸ್ಥಿತಿಗತಿ: ಗೋಷ್ಠಿ ಒಂದು: ಸಮಕಾಲೀನ ಸಮಾಜ ಮತ್ತು ಅಲೆಮಾರಿಗಳು: ಪ್ರತಿಕ್ರಿಯೆ: ಸಮಕಾಲೀನ ಸಮಾಜ ಮತ್ತು ಅಲೆಮಾರಿಗಳು
ಈ ಕರಣಳೆಂಬ ಕಠೋರತೆಯಿಂದ ಸಮಾಜದಲ್ಲಿ ನೆಲೆನಿಂತಿರುವ ಅಲೆಮಾರಿಗಳು ಮೂರಾ ಬಟ್ಟೆಯಿಂದ ತತ್ತರಿಸುತ್ತಿದ್ದಾರೆ. ಆದುದರಿಂದ ಹಮ್ಮಿಕೊಂಡಿರುವ ಈ ದೇಸಿ ಸಮ್ಮೇಳನ ಮಹತ್ವಪೂರ್ಣದ್ದಾಗಿದೆ. ವಿದ್ವಾಂಸರಿಂದ ಮಂಡಿತವಾದ ಈನಾಲ್ಕು ಪ್ರಬಂಧಗಳು ಭಿನ್ನ ಮತ್ತು ಗಟ್ಟಿತನದಿಂದ ಪರಿಪಕ್ವವಾಗಿವೆ.
ಮೊದಲನೇ ಪ್ರಬಂಧವನ್ನು ಪ್ರೊ. ಡಿ.ಬಿ.ನಾಯಕರು ಮಂಡಿಸಿದ್ದಾರೆ. ಅವರು ಅಲೆಮಾರಿಗಳ ಸೂಕ್ಷ್ಮವಾದ ಒಟ್ಟು ಸಮೀಕ್ಷೆಯನ್ನು ಕಟ್ಟಿಕೊಟ್ಟಿದ್ದಾರೆ. ಜೊತೆಗೆ ಅಲೆಮಾರಿಗಳನ್ನು ಹತ್ತಿರದಿಂದ ಬಲ್ಲವರಾದ್ದರಿಂದ ಅವರ ಬದುಕಿನ ವಿರಾಟ್ ರೂಪವನ್ನು ತೆರಿದಿಟ್ಟು ಆಧುನಿಕ ಸಂದರ್ಭದಲ್ಲಿ ಅವರ ರೂಪಾಂತರಗಳ ಅವಾಂತರವನ್ನು ಬಿಚ್ಚಿಟ್ಟಿರುವುದು ಪ್ರಸ್ತುತವಾಗಿರುತ್ತದೆ.
ಎರಡನೇ ಪ್ರಬಂಧವನ್ನು ಅಧ್ಯಾಪಕರಾದ ಟಿ.ಎಂ.ಭಾಸ್ಕರ ಅವರು ಮಂಡಿಸಿದ್ದಾರೆ. ಅಲೆಮಾರಿಗಳ ಹುಟ್ಟಿನಿಂದ ಅಂತ್ಯದವರೆಗಿನ ಅಂಶಗಳನ್ನು ಹೊರಚೆಲ್ಲಿದ್ದಾರೆ. ಅಲ್ಲದೆ ಅವರ ‘ಮೊಬೈಲ್’ ಬದುಕಿನ ನಿಜ ಸ್ವರೂಪವನ್ನು ಕಣ್ಣು ಕುಕ್ಕುವಂತೆ ನಮ್ಮ ಮುಂದೆ ಹೊರಗೆಡವಿದ್ದಾರೆ.
ಮೂರನೆಯದಾಗಿ ನಮ್ಮವರೇ ಆದ ಜೊತೆಗೆ ನನ್ನ ಗೆಳೆಯರಾದ ಡಾ. ಹರಿಶ್ಚಂದ್ರ ದಿಗ್ಸಂಗೀಕರ ಅವರು ಸಮಕಾಲೀನ ಸಂದರ್ಭದಲ್ಲಿ ಅಲೆಮಾರಿಗಳ ಸ್ಥಿತಿಗತಿಯ ವೃತ್ತಾಂತವನ್ನು ಕ್ಷೇತ್ರಕಾರ್ಯ ಮಾಡಿ ವಾಸ್ತವ ಬದುಕನ್ನು ಅವರ ಒಡನಾಟವನ್ನು ಜೊತೆಗೆ ಆರ್ಥಿಕ, ಸಾಮಾಜಿಕ, ಸಾಂಸ್ಕೃತಿಕ ಸ್ಥಿತ್ಯಂತವನ್ನು ತಮ್ಮೊಂದಿಗೆ ಹಂಚಿಕೊಂಡಿದ್ದಾರೆ. ಒಟ್ಟಿನಲ್ಲಿ ತಲಸ್ಪರ್ಶಿ ಪ್ರಬಂಧಗಳೆನ್ನಬಹುದು. ಈ ಮೇಲೆ ಹೇಳಲಾದ ಎಲ್ಲಾ ಅಂಶಗಳನ್ನು ಗಮನಿಸಿ ನನ್ನದೇ ಆದ ಕೆಲವು ಅಂಶಗಳನ್ನು ಇಟ್ಟುಕೊಂಡು ತಾತ್ವಿಕ ನೆಲೆಗಟ್ಟಿನಲ್ಲಿ ಪ್ರತಿಕ್ರಿಯೆಗಳನ್ನು ಬಿಚ್ಚಿಡುವ ಇರಾದೆ ನನ್ನದಾಗಿದೆ.
೧. ಸ್ಥಳೀಯ ನೆಲದಲ್ಲೇ ಪರಕೀಯರು
೨. ಕರಣಗಳೆಂಬ ಕಠೋರತೆ
೧. ಸ್ಥಳೀಯ ನೆಲದಲ್ಲೇ ಪರಕೀಯರು
ಬ್ರಿಟೀಷ್ ಸರಕಾರ ತನ್ನ ಸ್ವಾಧೀನದಲ್ಲಿ ಭಾರತದ ಆಡಳಿತದ ಚಿಕ್ಕಾಣಿ ಹಿಡಿದು ಕೊಂಡಿತು. ಈ ಸಂದರ್ಭದಲ್ಲಿ ನಮ್ಮದೇ ರಾಜ್ಯಗಳಲ್ಲಿ ಕೆಲವು ಪಾಳೆಗಾರರು ಹಾಗೂ ಆಳರಸರು, ಯುದ್ಧನಿರತರಾಗಿದ್ದವರು, ಅವನತಿ ಹೊಂದಿದವರು, ಜಮೀನ್ದಾರರಾದವರು, ಇಲ್ಲಿ ರಾಜರಾಗಿ ಬಡ್ತಿ ಪಡೆದುಕೊಂಡರು. ಇದೇ ಕಾಲಘಟ್ಟದ್ಲಿ ಭೂ ಹಿಡುವಳಿಕ್ರಮ ಜಾರಿಗೆ ಬಂತು. ಸಾಮಾನ್ಯವಾಗಿ ಅದು ಮೇಲ್ಜಾತಿಯವರಿಂದ ಕೂಡಿದ್ದಾಗಿತ್ತು. ಅಲ್ಲಿ ಯಜಮಾನ, ರೈತ, ಕಾರ್ಮಿಕ ವರ್ಗಗಳು ಸೃಷ್ಠಿಗೊಂಡವು. ಬ್ರಿಟಿಷರು ಹಾಗೂ ದೇಸಿ ಬಂಡವಾಳಗಾರರು, ಭೂ ಒಡೆಯರು, ಮಾರವಾಡಿಗಳು, ಧರ್ಮಾಧಿಕಾರಿಗಳು, ಪುರೋಹಿತರು ಅಧಿಕಾರದ ಚುಕ್ಕಾಣಿ ಹಿಡಿದುಕೊಂಡರು. ಅದರಲ್ಲೂ ಭೂ ಒಡೆಯರು ಭೂಮಿಯ ಒಡೆತನದಿಂದಾಗಿ ಕೆಳಜಾತಿ, ವರ್ಗ, ವರ್ಣದವರಿಗೆ ಭೂಮಿಯು ಕನಸಾಯಿತು. ಒಟ್ಟಾರೆಯಾಗಿ ಸಂಪ್ರದಾಯಕವಾಗಿ ಬದುಕುವುದೇ ದುಸ್ಥರವಾಗಿ ಹೋಯಿತು.
ಅಲ್ಲದೆ ಬ್ರಿಟಿಷರ ವಾಣಿಜ್ಯ ಮತ್ತು ರಾಜಕೀಯ ಹಿತಾಶಕ್ತಿಗಳು ಬಳಕೆಗೊಂಡಂತೆ ಸಾಮಾಜಿಕ ವ್ಯವಸ್ಥೆಯಲ್ಲಿ ಕಗ್ಗಂಟುಗಳು ಇರಿಯುತ್ತಿದ್ದವು. ಇವರ ನೇರಪೆಟ್ಟಿಗೆ ಸಿಕ್ಕಿಕೊಂಡವರೆಂದರೆ ಅಲೆಮಾರಿಗಳು. ವಸಾಹತು ಆಳ್ವಿಕೆ ಹುಟ್ಟುಹಾಕಿದ ವಾಣಿಜ್ಯ, ಕೃಷಿ, ಕೈಗಾರಿಕೆ, ಉದ್ಯಮ, ಮಧ್ಯವರ್ತಿಗಳು, ಬಡ್ಡಿ ಸಾಲ ಕೊಡುವವರು, ವ್ಯಾಪಾರಿಗಳು, ಅರಣ್ಯ ಗುತ್ತಿಗೆದಾರರು, ಸರಕಾರಿ ಅಧಿಕಾರಿಗಳು, ಅಲೆಮಾರಿಗಳನ್ನು ಅಲೆಮಾರಿಗಳಾಗಿ ಉಳಿಸಿಕೊಂಡು ತಮ್ಮ ಹಿತಾಸಕ್ತಿಗಳ ಪೂರೈಕೆಯ ವಸ್ತುಗಳಾಗಿ ಬಳಸಿಕೊಂಡರು.
ಒಟ್ಟಿನಲ್ಲಿ ವಂಚನೆ ಮತ್ತು ಭ್ರಷ್ಟತೆಯಿಂದ ಆ ಕಾಲ ಕೂಡಿತೆನ್ನಬಹುದಾಗಿದೆ. ೧೯ನೇ ಶತಮಾನದ ಮಧ್ಯಭಾಗದ ಹೊತ್ತಿಗೆ ಬ್ರಿಟಿಷ್ ಆಡಳಿತದ ವ್ಯವಸ್ಥೆ ಹತ್ತಿರದ ದೇಸಿಯ ತಂಡವನ್ನು ಸೃಷ್ಟಿ ಮಾಡಿ ಇಲ್ಲಿನ ಸಂಪತ್ತನ್ನು ಹಂಚಿಕೊಂಡು ಜನಸಾಮಾನ್ಯರನ್ನು, ಹಿಂದುಳಿದ ವರ್ಗದವರನ್ನೂ, ಅಲೆಮಾರಿಗಳಲ್ಲಿ ಅಲೆಮಾರಿಯರನ್ನು ಕೀಳು ದೃಷ್ಟಿಯಿಂದ ನೋಡುವ ಮಟ್ಟುಗಳು ಆರಂಭವಾದವು.
೨. ಕರಣಗಳೆಂಬ ಕಠೋರತೆ
ಇಂದು ಬಿಳಿ ದೇಶವೆಂದರೆ ಅಮೇರಿಕ. ಇದನ್ನು ಹಿಂಡಿನಲ್ಲಿ ಕರೆಯುವುದಾದರೆ ಅಮೇರಿಕೀಕರಣ. ಇದರ ಬೆನ್ನೆಲುಬಾಗಿ ಜಾಗತೀಕರಣ, ಆಧುನೀಕರಣ, ಉದಾರೀಕರಣದಿಂದಾಗಿ ಎಲ್ಲೆಂದರಲ್ಲಿ ಬಂಗಲೆಗಳು. ಟೆಲಿವಿಷನ್, ಹೈಟಕ್ ರಸ್ತೆಗಳು, ಇಂಟರ್‌ನೆಟ್, ರೌಂಡ್‌ಕ್ಲಾಕ್ ವಾಟರ್ ಸಪ್ಲೈ, ಫಿಲ್ಟರ್‌ಇಂಗ್ಲೆಂಡ್ ವಸ್ತುಗಳು, ಇಂಗ್ಲಿಷ್ ಮಿಡಿಯಂ ಸ್ಕೂಲ್‌ಗಳು ತಲೆಎತ್ತಿ ನಿಂತಿವೆ. ಈ ಎಲ್ಲಾ ಅಂಶಗಳಿಂದ ತಳದಲ್ಲಿ ಬೇರೂರಿರುವ ಕೆಳ ವರ್ಗದವರೂ, ಕೆಳ ಸಮುದಾಯಗಳು, ಅಲ್ಪಸಂಖ್ಯಾತರು, ಅದರಲ್ಲೂ ಅಲೆಮಾರಿಗಳೂ ಎಲ್ಲೆಂದರಲ್ಲಿ ಹೀನಾಯವಾದ ಬದುಕನ್ನು ಸವೆಸುವಂತಾಗಿದೆ. ಅಲೆಮಾರಿಗಳು ಪರಂಪರಗತವಾಗಿ ರೂಢಿಸಿಕೊಂಡು ಬಂದ ಅನೇಕ ಸಂಪ್ರದಾಯಗಳನ್ನು, ವೃತ್ತಿಗಳನ್ನು ನಾಶಗೊಳಿಸಿರುತ್ತವೆ.
ಅವರು ಮೂಲವಾಗಿ ಉಳಿಸಿಕೊಂಡು ನೈಸರ್ಗಿಕವಾಗಿ ವಾಸ ಮಾಡಿಕೊಂಡುಬಂದಂತಹ ಮನೆಗಳು ಕಣ್ಮರೆಯಾಗಿ ಸರಕಾರ ಆಶ್ರಯ ಮನೆಗಳನ್ನು ನಿರ್ಮಿಸಿಕೊಟ್ಟಿದೆ. ಜೊತೆಗೆ ಅವರನ್ನು ಅನಾಗರಿಕರು, ಅಚ್ಚುಕಟ್ಟಿಲ್ಲದವರು, ಅವಿದ್ಯಾವಂತರು, ಕೀಳು ಕುಲದವರು. ಹೀಗೆ ಅನೇಕ ತಾತ್ಸರವಾದ ಈಟಿಯಿಂದ ಇರಿಯುತ್ತಿದ್ದಾರೆ. ಪ್ರಸ್ತುತ ಸಂದರ್ಭದಲ್ಲಿ ಅಲೆಮಾರಿಗಳಿಂದ ಬೆಲೆಕಟ್ಟಲಾಗದ ಸಕಲ ಸಂಪತ್ತುಗಳಾದ ನೆಲ, ಜಲ, ಸಂಸ್ಕೃತಿಯನ್ನು ಕಸಿದುಕೊಳ್ಳಲಾಗುತ್ತಿದೆ. ಅವರ ಕಡೆಗೆ ಬಿಡಿಗಾಸು ಎಸೆದು ಇನ್ನೂ ದಾಸರನ್ನಾಗಿ ಪರಿವರ್ತಿಸಲಾಗುತ್ತಿದೆ. ಎಲ್ಲವನ್ನು ಕಳೆದುಕೊಂಡು ಅಲೆಮಾರಿಗಳು ಇಂದಿನ ಸ್ಥಿತಿ ಏನಾಗಿದೆ ಎಂದರೆ ಅವರು ಕೃಷಿ ಕಾರ್ಮಿಕರಾಗಿ, ಅರಣ್ಯ ಇಲಾಖೆಯಲ್ಲಿ ಕೂಲಿಯಾಳುಗಳಾಗಿ, ತೋಟದಲ್ಲಿ ಕೆಲಸಗಾರರಾಗಿ, ಕಟ್ಟಡ ಕಾರ್ಮಿಕರಾಗಿ, ಮನೆ ಕೆಲಸದಾಳುಗಳಾಗಿ ದುಡಿಯುತ್ತಿದ್ದಾರೆ. ಒಟ್ಟಿನಲ್ಲಿ ಕಡಿಮೆ ಕೂಲಿಗೆ ಉತ್ತಮ ಸೇವೆಯನ್ನು ಸಮಾಜದಲ್ಲಿರುವ ಬಲಿಷ್ಠ ವರ್ಗದವರು ಪಡೆಯುತ್ತಿದ್ದಾರೆ. ಅಲೆಮಾರಿಗಳು ಒಂದು ಹೊತ್ತಿನ ಆಹಾರಕ್ಕೂ ಹಪಹಪಿಸುವಿಕೆ ತಾಂಡವಾಡುತ್ತಿದೆ. ಈ ಎಲ್ಲಾ ಅಂಶಗಳನ್ನು ಸೂಕ್ಷ್ಮವಾಗಿ ಗಮನಿಸಿ ತಕ್ಕ ಪರಿಹಾರವನ್ನು ಸಮಾಜ ತೆಗೆದುಕೊಳ್ಳಬೇಕಾಗಿದೆ.
ಇತ್ತೀಚಿನ ದಿನಗಳಲ್ಲಿ ಕೆಲವು ಸೂಕ್ಷ್ಮತಜ್ಞರು ಈ ತೆರನಾದ ಸಮುದಾಯವನ್ನು ಇಟ್ಟುಕೊಂಡು ಅದರ ಪೂರಕವಾಗಿ ವಾದವನ್ನು ಮಂಡಿಸುತ್ತಿದ್ದಾರೆ. ಅಂತಹುದನ್ನು ಆಧುನಿಕವಾದ(Modernism) ಅಂತಲೂ ಸಂಭೋದಿಸಲಾಗಿದೆ. ಈ ವಾದದ ತಾತ್ಪರ್ಯ ಎಂದರೆ ಆಧುನಿಕತೆಯ ಎಲ್ಲ ಸೌಲಭ್ಯಗಳು, ಸವಲತ್ತುಗಳು ಎಲ್ಲಾ ಸಮುದಾಯದವರಿಗೂ, ಸಮವಾಗಿ ಹಂಚಿಕೆಯಾಗಬೇಕೆಂದು ಹೇಳುವರು. ಅವರುಗಳಲ್ಲಿ ರೇಮಂಡ್ ವಿಲಿಯಮ್ಸ್, ರೋಲಾಂಡ್ ಬಾರ್ತ್, ರಿಚರ್ಡ್ಸ್ ಹೊಗ್ಗಾರ್ಟ್ ಮೊದಲಾದವರು ಒಂದೆಡೆಗೆ ಇನ್ನೊಂದು ಬದಿಯಲ್ಲಿ ಈ ಸಾಂಪ್ರದಾಯಿಕ ವಾದಿಗಳು (Traditionalists) ಸಾಂಪ್ರದಾಯಿಕವಾಗಿ ರೂಢಿಸಿಕೊಂಡು ಬಂದಂತಹ ವೃತ್ತಿಗಳನ್ನು ಉಳಿಸಿಕೊಂಡು ಹೋಗದಿದ್ದರೆ ಅವರ ಸಂಸ್ಕೃತಿಯೇ ಹೇಳ ಹೆಸರಿಲ್ಲದೆ ಹೊರಟು ಹೋಗುತ್ತದೆ ಎಂಬ ಮಾತನ್ನು ವ್ಯಕ್ತಪಡಿಸಿರುತ್ತಾರೆ. ಅವರಗಳೆಂದರೆ ಈ.ಬಿ. ಟೈಲರ್, ಎಡ್ವರ್ಡ್, ಥರ್ಸ್ಟನ್ ಇನ್ನೂ ಹಲವರು. ಅವರುಗಳಲ್ಲಿ ಈ.ಬಿ. ಟೈಲರ್‌ರವರ ಕೋಟ್‌ನ್ನು ಉಲ್ಲೇಖಿಸಬಹುದು. “These People are Suffering from Hunger, Disease,Exploitation, Ignorance, Isolation are evils whose cure cannot be delegate, they must be treatid rapidly and efficiently” ನಮ್ಮಲ್ಲಿ ಅನೇಕ ಅಂಶಗಳು ಎಲೆಮರೆಕಾಯಿಯಂತೆ ಇದ್ದು ಬಿಡಿಸಲಾರದರ ಕಗ್ಗಂಟಾಗಿದೆ ಅನ್ನಿಸುತ್ತದೆ. ಈ ಮಾತನ್ನು ಅಲೆಮಾರಿಗಳ ತಾತ್ವಿಕ ನೆಲೆಯಲ್ಲಿ ಬಗೆಯುವಾಗ ಅವರ ಹೀನಾಯವಾದ ಬದುಕು ಇವತ್ತಿನದೂ, ಇಂದಿನದೂ, ನೆನ್ನೆಯದಲ್ಲವಾಗಿದೆ. ಅನೇಕ ಶತಮಾನಗಳಿಂದಲೂ ಕೀಳು ದೃಷ್ಟಿಯಿಂದಲೆ ಬದುಕನ್ನು ಸವೆಸುತ್ತಾ ಬಂದಿದ್ದಾರೆ. ಈ ಹೊತ್ತಿನಲ್ಲಿಯೂ ಅವರ ಬದುಕು ಅನಿಶ್ಚಿತವಾಗಿದೆ. ಸಮಾಜದ ಸವರ್ಣೀಯರು ನಿರ್ಲಕ್ಷತೆ ಭಾವನೆಯಿಂದ ತೆರೆಹಿಂದೆ ಇಟ್ಟಿದ್ದಾರೆ. ಒಂದೊತ್ತಿನ ಅನ್ನಕ್ಕೂ ಅಭಾವವನ್ನು ಕಾಣಬಹುದಾಗಿದೆ. ಆರಡಿ ಮೂರಡಿ ಜಮೀನು ಕೂಡ ಇಲ್ಲದಂತಹ ಸ್ಥಿತಿ ಸ್ಥಿರವಾಗಿದೆ. ರಾಜಕೀಯದ ರಾಕ್ಷಸತನದಿಂದ ಅಸ್ಥಿರತೆ ತಾಂಡವಾಡುತ್ತಿದೆ. ಇವೆಲ್ಲವೂ ಜೊತೆಗೆ ಹಿಂದುಗಳೇ ಅವರನ್ನು ಅಲೆಮಾರಿಗಳಾಗಿ ನೋಡುವ ರೀತಿ ಭೀಭತ್ಸತೆ ಜೀವನವಾಗಿದೆ.
ನನ್ನ ಮಾತುಗಳನ್ನು ತರ್ಕದೊಂದಿಗೆ ಪ್ರತಿಕ್ರಿಯಿಸಿ ಮುಗಿಸುತ್ತೇನೆ. ಇಂದಿನ ಸಮಕಾಲೀನತೆಯ ಸಂದರ್ಭದಲ್ಲಿಯೂ ಸವಲತ್ತುಗಳಿದ್ದರೂ ಅಲೆಮಾರಿಗಳು ಅಲೆಮಾರಿಗಳಾಗಿಯೇ ಏಕೆ ಉಳಿದಿದ್ದಾರೆ? ಅವರು ಬದಲಾಗುತ್ತಿರುವ ಇಂಡಿಯಾದ ಪರಿಕಲ್ಪನೆಯ ಹಿಂದುತ್ವದಲ್ಲಿ ಅವರ ಬದಲಾಣೆ ಹೊಂದಲು ಸಾಧ್ಯವೆ? ಅಥವಾ ಹಿಂದುತ್ವ ಯಾವ ರೀತಿಯಲ್ಲಿ ಅವರನ್ನು ಸ್ವೀಕರಿಸಿದರೆ ಅವರ ಸಮಸ್ಯೆಗಳು ಬಗೆಹರಿಯುತ್ತವೆ? ಅಥವಾ ಯಾವ ತೆರನಾದ ಮಗ್ಗಲುಗಳಲ್ಲಿ ಸಹಾಯ ಮಾಡಬೇಕು? ಈ ದೃಷ್ಟಿಯಲ್ಲಿ ಆಲೋಚನೆಗಳನ್ನು ಸರಕಾರ, ಸಮಾಜ, ಹಾಗೂ ವಿದ್ವಾಂಸರು ಮಾಡಿದಾಗ ಮಾತ್ರ ಅಲೆಮಾರಿಗಳು ಸಕಲ ಸಮೃದ್ಧಿಯತ್ತ ದಾಪುಗಾಲನ್ನು ಹಾಕಬಹುದು.
* * *
ಅಲೆಮಾರಿಗಳ ಸ್ಥಿತಿಗತಿ: ಗೋಷ್ಠಿ ಒಂದು: ಸಮಕಾಲೀನ ಸಮಾಜ ಮತ್ತು ಅಲೆಮಾರಿಗಳು: ೧. ಅಲೆಮಾರಿಗಳ ಅಧ್ಯಯನ ಸಮೀಕ್ಷೆ
ಈ ಗೋಷ್ಠಿಗಳು ಒಂದೇ ಬಗೆಯಲ್ಲಿ ನಡೆಯುತ್ತವೆ, ಇಲ್ಲಿ ಪ್ರದರ್ಶನಗಳಿದ್ದರೆ ಅದು ಸರಿ ಎನ್ನುವಂತಹ ಮಾತಿದೆ. ಹೀಗಾಗಿ ಮಾತು ಸಾಕು ಕಲೆ ಬೇಕು ಎನ್ನುವಂತಹದ್ದು ಅದು ಸಹಜವೇ. ಅಲೆಮಾರಿಗಳ ಸಮಸ್ಯೆಗಳಿಗೆ ಕಾರಣಗಳಿವೆ. ಇದು ಬಹಳ ಗಂಭೀರವಾದಂತಹ ಚರ್ಚೆಯ ವಿಷಯ. ಇವತ್ತು ಜಾಗತೀಕರಣದ ಸಂದರ್ಭದಲ್ಲಿ ಅನೇಕ ಸವಾಲುಗಳು ನಮ್ಮೆದುರಿಗೆ ಇವೆ. ಹೀಗಾಗಿ ಇವತ್ತು ಈ ಬುಡಕಟ್ಟಿನ ಅಲೆಮಾರಿಗಳ ಸಮಸ್ಯೆಗಳು ಹೆಚ್ಚು ಗಂಭೀರವಾಗಿರತಕ್ಕಂತವುಳು. ಆ ಒಂದು ನೆಲೆಯಿಂದ ಇದು ಬಹಳ ಗಂಭೀರವಾಗಿರುವಂತಹ ಒಂದು ಆಲೋಚನೆ, ಬಹಳ ಸಮಕಾಲೀನ ಮತ್ತು ಸಕಾಲಿಕ. ಇವತ್ತು ಬುಡಕಟ್ಟಿಗೆ ಅನೇಕ ಬಗೆಯ ಸಮಸ್ಯೆಗಳಿವೆ. ಗುಲ್ಬರ್ಗಾದಲ್ಲಿ ನನ್ನ ಸಂಬಂಧಿಗರೊಬ್ಬರು ಡಿ.ಡಿ.ಪಿ.ಐ. ಆಫೀಸಿನಲ್ಲಿ ಒಂದು ‘ವೆರಿಫಿಕೇಶನ್’ ಮಾಡಿಸಬೇಕಾಗಿತ್ತು. ಆದರೆ ಊರಿಗೆ ಪತ್ರ ಯಾವಾಗ ಹೋಗಿವೆ ಅಂದರೆ ಎಲ್ಲೆಲ್ಲೊ ಹೋಗಿ ಆ ಪತ್ರ ೨೪ನೇ ತಾರೀಖಿಗೆ ಸಾಯಂಕಾಲ ಬಂದಿದೆ, ೨೫ನೇ ತಾರೀಖಿಗೆ ಅವರು ಆಫೀಸಿಗೆ ಹೋಗಿ ‘ವೆರಿಫಿಕೇಶನ್’ ಮಾಡಿಸಬೇಕು. ಅಂದರೆ ಬುಡಕಟ್ಟಿಗೆ ಇವತ್ತಿಗೂ ಕೂಡಾ ನೆಲೆ ಇಲ್ಲ ಅನ್ನುವಂತಹದ್ದು. ಅಂದರೆ ಯಾವುದೇ ಬಗೆಯ ಸವಲತ್ತುಗಳಿಲ್ಲ. ನಂತರ ಅವರ ಜೊತೆ ನಾನು ಹೋಗಬೇಕಾಯಿತು. ಅಲ್ಲಿ ನನಗೆ ಹನ್ನೆರಡು ಗಂಟೆವರೆಗೆ ಆ ಸಮಸ್ಯೆಯನ್ನು ಎದುರಿಸಬೇಕಾಯಿತು. ಈ ನಾಗರಿಕ ಸಂಸ್ಕೃತಿಯಿಂದ ದೂರವಿರತಕ್ಕಂತಹ, ನಮ್ಮ ನಾಗರೀಕ ಸಂಸ್ಕೃತಿಯ ಅನೇಕ ಸೌಲಭ್ಯಗಳಿಂದ ವಂಚಿತರಾಗುವಂತಹ ಬುಡಕಟ್ಟುಗಳು ಇವತ್ತು ಅನೇಕ ಸಮಸ್ಯೆಗಳನ್ನು ಎದುರಿಸುತ್ತಿವೆ. ಒಬ್ಬ ಸ್ನೇಹಿತರು ಹೇಳಿದರು ಇವತ್ತು ನಮಗೆ ಶಿಕ್ಷಣ ಇಲ್ಲವೆಂದು. ಶಿಕ್ಷಣ ಇಲ್ಲ ಅಂದ್ರೆ ಸಂಘಟನೆ ಇಲ್ಲ. ಸಂಘಟನೆ ಇಲ್ಲ ಅಂದ್ರೆ ಹೋರಾಟ ಇಲ್ಲ ಅಂದ್ರೆ ಸೌಲಭ್ಯಗಳಿಲ್ಲ ಅನ್ನೋದನ್ನು ನಾವು ಕಾಣುತ್ತೇವೆ. ಶಿಕ್ಷಣ ಇಲ್ಲ ಅದಕ್ಕಾಗಿನೇ ಈ ಬುಡಕಟ್ಟುಗಳು ಮತ್ತಷ್ಟು ಆಥಿರ್ಕವಾಗಿ ಮತ್ತು ಸಾಮಾಜಿಕವಾಗಿ ಹಿಂದುಳಿಯುತ್ತಿವೆ. ಅದಕ್ಕೆ ಒಬ್ಬರು ಹೇಳ್ತಾ ಇದ್ದರು. ಬಾಂಬೆಯಲ್ಲಿ ಅವರು ಕೆಲಸ ಮಾಡ್ತಾ ಇದ್ದಾರೆ. ಅವರು ಊರಿಗೆ ಬರಬೇಕಾಗಿದೆ. ಉತ್ಸವ ಸಭೆ ಸಮಾರಂಭ ಇದ್ದಾಗ ಮಾತ್ರ ಆ ಬುಡಕಟ್ಟಿನ ಜನ ಸೇರ್ತಾ ಇದ್ದಾರೆ. ಹೀಗಾಗಿ ಮಂಗಳವಾರ ದಿವಸ ಆಳಂದ ತಾಲೂಕಿ೯ನಲ್ಲಿರುವ ತಾಂಡಾದಲ್ಲಿ ಒಂದು ಹಬ್ಬವಿದೆ. ಆ ಹಬ್ಬಕ್ಕೆ ಬರಬೇಕಾಗಿದೆ. ಬಾಂಬೆನಲ್ಲಿ ಒಂದು ಎಕ್ಸಿಡೆಂಟಾಗಿದೆ. ಪೋನ ಮುಖಾಂತರ ನನಗೆ ಸಾಯಂಕಾಲ ಬರಾಕಾಗೋದಿಲ್ಲ, ಮುಂಜಾನ್ ಬರ್ತಾ ಇದ್ದೇನೆ, ನಾನು ಬರಲಿಲ್ಲ ಅಂತ, ನೀವು ಹಾದಿ ನೋಡಬಾರದು ಎಂದು, ಆತ ಪೋನ್ ಮಾಡಿದನಂತೆ – “ಹೀಗೆ ನಾವು ರಸ್ತೆಯಲ್ಲಿ ಹೋಗುವಂತಹ ಸಂದರ್ಭದಲ್ಲಿ ಆಟೋ ಬಂದು ನಮ್ಮನ್ನ ಹಾಯ್ತು, ಅದಕ್ಕೆ ನಾವು ದವಾಖಾನೆಗೆ ಹೋದ್ವಿ, ಅಲ್ಲಿ ಪೋಸ್ಟಮಾರ್ಟಂ ಮಾಡ್ತಾ ಇದ್ದಾರೆ, ಆ ಮೇಲೆ ನಾನು ಮುಂಜಾನೆ ಬರ್ತಾ ಇದ್ದೇವೆ.” ಅದಕ್ಕೆ ಇವರು ಏನ್ ತಿಳಿಕೊಂಡರು ಅಂದರೆ ಪೋಸ್ಟಮಾರ್ಟಂ ಮಾಡ್ತಾ ಇದ್ದಾರೆ ಅಂದ್ರ ಸತ್ತು ಹೋಗಿರಬಹುದು, ಅದಕ್ಕೆ ಮುಂಜಾನೆ ಬರ್ತಾ ಇದ್ದಾರೆ ಅಂದರೆ ಹೆಣಾತಗೊಂಡು ಬರ್ತಾ ಇದ್ದಾರೆ! ಬುಡಕಟ್ಟಿನಲ್ಲಿ ಕೆಲವು ಕಟ್ಟುನಿಟ್ಟಿನ ನಿಯಮ ಇದಾವೆ. ಸತ್ತರೆ ಮೂರನೇ ದಿವಸ ದಿನಾ ಮಾಡತಕ್ಕಂತಹದ್ದಿವೆ. ಆ ಬುಡಕಟ್ಟಿನ ಜನರಲ್ಲಿ ಅದು ರವಿವಾರ ಸತ್ತರೆ ರವಿವಾರವೇ ಆಗಲೇಬೇಕಾದಂತಹದ್ದು. ಅದಕ್ಕೆ ಅವರಿಗೆ ಏನಾಯ್ತು ಅಂದ್ರೆ ನಾಳೆ ಹೆಣ ಬರ್ತಾ ಇದೆ ಅಂದ್ರೆ ನಾಳಿಗೆನೇ ದಿನಾ ಮಾಡಬೇಕಾಗುತ್ತದೆ, ಅದಕ್ಕೆ ವ್ಯವಸ್ಥೆ ಮಾಡಬೇಕು ಅಂತ ತಿಳಕೊಂಡು ಎಲ್ಲ ತಾಂಡಾಗಳಿಗೆ ಅಲ್ಲಿರತಕ್ಕಂತಹ ತಮ್ಮ ಬೀಗರಿಗೆಲ್ಲಾ ನಾಳೆ ಮುಂಜಾನೆ ಬರಬೇಕು. ಹೆಣ ಬರ್ತಾ ಇದೆ ಅಂದ್ರು. ಅವರ ಜೊತೇಲಿ ದಿನಾ ಅವತ್ತೆ ಮಾಡಬೇಕು ಅಂತ್ಹೇಳಿ ತಿಳಿಕೊಂಡು ಅದರ ವ್ಯವಸ್ಥೆ ಕುಡಾ ಮಾಡಿದರು. ಅದಕ್ಕೆ ಮುಂಜಾನೆ ಅವರೆಲ್ಲಾ ಸೇರಿದರು. ಅವರು ಯಾರ ಸತ್ತಿದ್ರು ಅಂತಾ ಹೇಳಲಿಲ್ಲಾ ಬಂದ ಬಿಟ್ಟರು! ಅಂದ್ರ ಇಲ್ಲಿ ಏನಾಯ್ತು ಅಂತಿಂದ್ರೀ Post-Martem ಅಂತಾ ಯಾವುದಕ್ಕೆ ಅಂತಾರೆ ಅನ್ನೋದು ಗೊತ್ತಿಲ್ಲ. ಅಂದ್ರ ಅವರು ಆಸ್ಪತ್ರೆಯಲ್ಲಿ ಆ ಬ್ಯಾಂಡೇಜ್ ಹಾಕೋದಿರ್ತಾ ಇವೆ. ಆ ಬ್ಯಾಂಡೇಜ್ ಹಾಕೋದನ್ನ ಇಂಗ್ಲಿಷ್‌ನಲ್ಲಿ ಇವರು ಏನ್ ಹೇಳಿದ್ರು ಅಂದ್ರ ಪೋಸ್ಟ್‌ಮಾರ್ಟಮ್ ಮಾಡ್ತಾ ಇದ್ದಾರೆ. ಅಂದ್ರೆ ಶಿಕ್ಷಣ ಇಲ್ದೆ ಇರೋದ್ರಿಂದ ಈ ಜನರಿಗೆ ಆಗುವಂತಹ ತೊಂದರೆಗಳು ಇವರು ಸಾಮಾಜಿಕವಾಗಿ, ಆರ್ಥಿಕವಾಗಿ ಹಿಂದುಳಿಯುವುದಕ್ಕೆ ಬಹಳ ಪ್ರಬಲವಾದ ಕಾರನ ಆಗಿದೆ ಎನ್ನುವಂತಹದ್ದನ್ನು ನಾವು ಕಾಣ್ತಾ ಇದ್ದೇವಿ. ಹೀಗಾಗಿ ಬುಡಕಟ್ಟಿನ ಜನ ಇವತ್ತು ಅನೇಕ ಸಮಸ್ಯೆಗಳನ್ನು ಎದುರಿಸುತ್ತಿದ್ದಾರೆ. ಆ ಸಮಸ್ಯೆಗಳು ಬಹಳ ಗಂಭೀರವಾಗಿರತಕ್ಕಂತವು. ಅಷ್ಟೇ ಗಂಭೀರವಾಗಿ ಆಲೊಚನೆ ಮಾಡಬೇಕಿದೆ.
ಇವತ್ತು ಅಧ್ಯಯನದ ಸಮೀಕ್ಷೆ ಅನ್ನುವಂತಹ ವಿಷಯವಿದೆ. ಅದನ್ನ ಕುರಿತು ಕೆಲವು ಮಾತುಗಳನ್ನು ಮಾತ್ರ ಹೇಳಲಿಕ್ಕೆ ಇಷ್ಟಪಡುತ್ತೇನೆ. ಆದರೆ ನಾವು ಇಲ್ಲಿ ಅಧ್ಯಯನ ಯಾವ ರೀತಿ ಮಾಡ್ತಾ ಇದ್ದೇವಿ. ಹೇಗೆ ಅಧ್ಯಯನ ಆಗುತ್ತಿವೆ. ಅದರ ಸಮಸ್ಯೆಗಳೇನು ಸವಾಲುಗಳೇನು? ಇದು ಬಹಳ ಮುಖ್ಯವಾದಂತಹ ಚರ್ಚೆಯ ವಿಷಯಗಳು. ಅಧ್ಯಯನ ಮಾಡುವಾಗ ಅವರು ನಮ್ಮನ್ನಾ ಫೀಲ್ಡ್ ವರ್ಕ್‌‌ನ ಸಂದರ್ಭದಲ್ಲಿ ಹೋದಂತಹ ಮೊದಲನೆಯದಾಗಿ ಕೇತಕ್ಕಂತಹದ್ದೇನು ಅಂದ್ರೆ, ನಮಗೆ ಯಾವ ಸೌಲಭ್ಯಗಳನ್ನು ನೀವು ಕೊಡ್ತಾ ಇದ್ದೀರಿ? ನಾವು ಯಾವುದೇ ವಿಷಯ ಕೇಳಿದ್ರೂ ಕೂಡಾ ಆ ಕಡೆ ಅವರು ಹೆಚ್ಚು ಲಕ್ಷ್ಯ ವಹಿಸುವುದಿಲ್ಲ. ಅಂದರೆ ಸರಕಾರದಿಂದ ನಮಗೆ ಏನ್ ಸೌಲಭ್ಯ ಕೊಡಿಸುತ್ತಿದ್ದೀರಿ ಎನ್ನುತ್ತಾರೆ. ಅಂದ್ರೆ ಸೌಲಭ್ಯಗಳಿಂದ ವಂಚಿತವಾದ ಜನ ಸೌಲಭ್ಯಗಳನ್ನು ಮೊದಲು ಕೇಳ್ತಾ ಇದ್ದಾರೆ. ಆದರೆ ಆ ಸೌಲಭ್ಯಗಳನ್ನು ನಾವೇ ಕೊಡ್ತಾ ಇದ್ದೇವೊ, ಸರ್ಕಾರ ಕೊಡ್ತಾ ಇದೆಯೋ ಸಮಾಜ ಕೊಡತ್ತದೊ, ಸಮಾಜ ಅವರನ್ನೆ ಉಪಯೋಗಿಸಿಕೊಳ್ಳುತ್ತಾ ಇದೆ ಹೊರತು ಸಮಾಜ ಅವರನ್ನು ಗೌರವದಿಂದ ಕಾಣುತ್ತಾ ಇಲ್ಲ. ಮಾನವೀಯತೆಯಿಂದ ಕಾಣ್ತಾ ಇಲ್ಲ. ಸರಕಾರವೂ ಕೂಡಾ ಅವರನ್ನು ಗೌರವಿಸುತ್ತಿಲ್ಲ. ಅವರಿಗೆ ಕೊಡಬೇಕಾದಂತಹ ಸೌಲಭ್ಯಗಳನ್ನು ಕೊಡ್ತಾ ಇಲ್ಲ ಅನ್ನುವಂತಹದ್ದನ್ನು ಇವತ್ತು ನಾವೆಲ್ಲ ಆಲೋಚನೆ ಮಾಡಬೇಕಾದಂತಹ ಸಂಗತಿಯಾಗಿದೆ. ಅಧ್ಯಯನ ಸಮೀಕ್ಷೆ ಮಾಡ್ತಾ ಇದ್ದೀವಿ. ಅಧ್ಯಯನ ಮಾಡ್ತಾ ಇದ್ದೀವಿ. ಆದರೆ ಅದರಿಂದ ಏನು ಪ್ರಯೋಜನ ಆಗುತ್ತಿದೆ. ನಮ್ಮ ಅಧ್ಯಯನಗಳು ಎಷ್ಟರಮಟ್ಟಿಗೆ ಸರ್ಕಾರ ಅವರಿಗೆ ಸೌಲಭ್ಯಗಳನ್ನು ಒದಗಿಸಿ ಕೊಡ್ತಾ ಇವೆ. ನಮ್ಮ ಅಧ್ಯಯನಗಳು ಅವರಿಗೆ ಪೂರಕವಾಗಿ ಬರಬೇಕೆ ಹೊರತು, ಸರಕಾರದ ಸೌಲಭ್ಯಗಳನ್ನು ಒದಗಿಸಿಕೊಡಲಿಕ್ಕೆ ಅವು ಸಹಾಯಕವಾಗಬೇಕೆ ಹೊರತು ಬರೇ ಅಧ್ಯಯನಕ್ಕಾಗಿ ಅಧ್ಯಯನ ಆಗಬಾರದು. ಕೇವಲ ನಮ್ಮ ಸ್ವಾರ್ಥಕ್ಕಾಗಿ, ಅನುಕೂಲತೆಗಾಗಿ ಮಾತ್ರ ಅಧ್ಯಯನ ಆಗುವಂತಹ ವಿಧಾನಗಳು ಇವತ್ತು ನಡೀತಾ ಇವೆ ಅನ್ನುವಂತಹದ್ದನ್ನು ನಾವು ನೋಡ್ತಾ ಇದ್ದೇವೆ. ಪ್ರಾಪಂಚಿಕ ಹಿನ್ನೆಲೆಯಲ್ಲಿ ಕೂಡಾ ಇದೇ ಬಗೆಯಾದಂತಹ ಅಧ್ಯಯನಗಳು ನಡೆದುಕೊಂಡು ಬಂದಿವೆ ಅನ್ನುವಂತಹದ್ದು ಕೂಡಾ ನಾವೆಲ್ಲ ನೋಡಬೇಕಾದಂತಹ ಸಂಗತಿ. ಇಡೀ ಭಾರತ ದೇಶವನ್ನೇ ನಾವು ಗಮನಿಸಿದಾಗ ನಮ್ಮ ದೇಶದಲ್ಲಿ ಇರತಕ್ಕಂತಹ ಬುಡಕಟ್ಟುಗಳ ಸಮೀಕ್ಷೆ ಮಾಡಿದಾಗ ಸುಮಾರು ೧೯೫೧ರ ಜನಗಣತಿಯನ್ನೇ ಇಟ್ಟುಕೊಂಡು ನೋಡಿದಾಗ ನಮ್ಮ ದೇಶದಲ್ಲಿ ೫೭೧ ಬುಡಕಟ್ಟುಗಳಿವೆ. ಆದರೆ ಈ ಬುಡಕಟ್ಟುಗಳು ಜಾತಿಗಳಾಗತಕ್ಕಂತಹದ್ದು, ಬುಡಕಟ್ಟುಗಳು ಅಲೆಮಾರಿಗಳಾಗತಕ್ಕಂತಹದ್ದು, ಅರೆ ಅಲೆಮಾರಿಗಳಾಗತಕ್ಕಂತಹದ್ದು. ಹೀಗಾಗಿ ಇವತ್ತು ಕರ್ನಾಟಕದಲ್ಲಿ ಅಲೆಮಾರಿ ಗಳೆಷ್ಟಿದ್ದಾರೆ. ಅರೆ ಅಲೆಮಾರಿಗಳೆಷ್ಟಿದ್ದಾರೆ. ಇದನ್ನ ಕೂಡಾ ನಿರ್ದಿಷ್ಟವಾಗಿ ಹೇಳದಂತಹ ಸ್ಥಿತಿ ನಮ್ಮ ಕಣ್ಣೆದುರಿಗಿದೆ. ಅಂದರೆ ಸರಕಾರ ಇವರ ಬಗ್ಗೆ ಎಷ್ಟು ಕಾಳಜಿ ವಹಿಸಿದೆ ಎನ್ನುವಂತಹದ್ದನ್ನು ನಾವು ಕಾಣ್ತಾ ಇದ್ದೇವಿ. ೫೭೧ ಬುಡಕಟ್ಟುಗಳಿದ್ದು ೮.೯% ಬುಡಕಟ್ಟಿನ ಜನಾ ಈ ದೇಶದಲ್ಲಿ ಇದ್ದಾರೆ ಎನ್ನುವುದನ್ನು ಕಾಣ್ತಾ ಇದ್ದೇವೆ. ಅಂದರೆ ಇವತ್ತು ನಾವು ನೋಡಿದ್ರೆ ಸುಮಾರು ೫೦೦ ಕ್ಕೂ ಹೆಚ್ಚು ಬುಡಕಟ್ಟುಗಳಿದ್ದಾರೆ, ಈ ದೇಶದ ಜನಸಂಖ್ಯೆಯ ಪ್ರತಿಶತ ೧೦ ಜನಸಂಖ್ಯೆಯ ಬುಡಕಟ್ಟು ಜನರಿದ್ದಾರೆ. ಅಂದರೆ ಅಷ್ಟು ಜನರನ್ನು- ೧೦ ಕೋಟಿಗೂ ಮಿಕ್ಕು ಇರತಕ್ಕಂತಹ ಜನಸಂಖ್ಯೆಯನ್ನು ದೇಶ ಇವತ್ತು ಯಾವ ರೀತಿ ಕಾಣ್ತಾ ಇವೆ, ಯಾವ ಸೌಲಭ್ಯಗಳನ್ನು ಕೊಡ್ತಾ ಇವೆ ಅನ್ನೋದರ ಕಡೆಗೆ ನಾವು ಇವತ್ತು ಹೆಚ್ಚು ಆಲೋಚನೆ ಮಾಡಬೇಕಿದೆ. ಅದಕ್ಕೆ ಮೊನ್ನೆ ಮೊನ್ನೆ ಒಂದು ಘಟನೆಯಾಗಿರುವುದು ನಿಮಗೆಲ್ಲ ಗೊತ್ತಿರಬಹುದು. ಇದೇ ಗುಲ್ಬರ್ಗಾದ ಕೊಂಚಾವರಂ ಪ್ರದೇಶದಲ್ಲಿ ಬಂಜಾರಾ ಮಹಿಳೆಯರೆಲ್ಲಾ ತಮ್ಮ ಹೆಣ್ಣು ಕೂಸುಗಳನ್ನು ಮಾರಿದರು ಎನ್ನುವಂತಹದ್ದು. ಅದಕ್ಕಾಗಿ ನಮ್ಮ ಸರಕಾರವಾಗಲಿ ಸಮಾಜವಾಗಲಿ ಅಥವಾ ಅಂಥ ಪದ್ಧತಿ ಇರಲಿಕ್ಕೆ ಸಾಧ್ಯವೇ ಅನ್ನುವಂತಹದ್ದನ್ನು ಆಲೋಚನೆ ಮಾಡಲಿಕ್ಕೆ ಹೋಗಲಿಲ್ಲ. ಸರಕಾರವೂ ಕೂಡಾ ಅದನ್ನು ಗಂಭೀರವಾಗಿ ಪರಿಗಣಿಸಲಿಲ್ಲ ಅನ್ನುವಂತಹದ್ದನ್ನು ನಾವು ಕಾಣ್ತಾ ಇದ್ದೇವಿ. ಇದು ನಮ್ಮ ಎದುರಿಗಿರತಕ್ಕಂತಹ ಬುಡಕಟ್ಟಿನ ಸಮಸ್ಯೆಗಳಲ್ಲೊಂದು ಇದ್ದೇವಿ. ಹೀಗಾಗಿ ಇವತ್ತು ಅಧ್ಯಯನಗಳು ಯಾವ ನೆಲೆಯಲ್ಲಿ ಇಡೀತಾ ಇದ್ದಾವೆ. ಅವರ ಸ್ಥೂಲವಾದ ಸಮೀಕ್ಷೆಯನ್ನು ಎದುರಿಗೆ ಇಟ್ಟುಕೊಂಡರೆ ನಾವು ನಮ್ಮ ದೇಶದಲ್ಲಿ ಈ ಬುಡಕಟ್ಟುಗಳನ್ನು ಕುರಿತ ಪ್ರಾರಂಭವಾಗಿರತಕ್ಕಂತಹ ಅಧ್ಯಯನ ಕೂಡಾ ಸುಮಾರು ಒಂದು ನೂರು ವರ್ಷಗಳ ನಂತರ ಅನ್ನುವುದನ್ನು ನಾವು ಕಾಣ್ತಾ ಇದ್ದೇವೆ. ಇಡೀ ಪ್ರಪಂಚದ ಬುಡಕಟ್ಟುಗಳ ಅಧ್ಯಯನವನ್ನು ನೋಡಿದಾಗ ಸುಮಾರು ೧೬ನೇ ಶತಮಾನದಲ್ಲಿ ನಮ್ಮ ಪ್ರಪಂಚದ ದೇಶದಲ್ಲಿರುವ ಬುಡಕಟ್ಟುಗಳನ್ನು ಕುರಿತಾದ ಅಧ್ಯಯನ ಪ್ರಾರಂಭವಾಯಿತು. ನಮ್ಮ ದೇಶದಲ್ಲಿ ಪ್ರಾರಂಭವಾಗಿರತಕ್ಕಂತಹದ್ದು ಅದು ೧೮ನೇ ಶತಮಾನದ ಕೊನೆಗೆ ಅದು ಕೂಡಾ ವಸಾಹತುಶಾಹಿ ಹಿನ್ನೆಲೆಯಲ್ಲಿ ನಮ್ಮ ನಮ್ಮ ದೇಶದಲ್ಲಿ ಬುಡಕಟ್ಟುಗಳನ್ನು ಕುರಿತಾದ ಅಧ್ಯಯನ ಪ್ರಾರಂಭವಾಯಿತು ನಮ್ಮ ಜಾನಪದ ಅಧ್ಯಯನವು ಕೂಡಾ ೧೮ನೇ ಶತಮಾನದ ಕೊನೆಯಲ್ಲಿ ಪ್ರಾರಂಭವಾಯಿತು. ಆ ಹಿನ್ನೆಲೆಯಲ್ಲಿ ಜಾನಪದದ ಜೊತೆ ಜೊತೆಯಲ್ಲಿಯೇ ಬುಡಕಟ್ಟುಗಳು ಕೂಡಾ ಬರ್ತಾ ಇರೋದ್ರಿಂದ ಬುಡಕಟ್ಟುಗಳ ಅಧ್ಯಯನ ಕೂಡಾ ೧೮ನೇ ಶತಮಾನದ ಕೊನೆಯಲ್ಲಿ ಬಂತು. ಈ ಹಿನ್ನೆಲೆಯಲ್ಲಿ ೧೮ನೇ ಶತಮಾನದಲ್ಲಿ ಪ್ರಾರಂಭವಾದ ಅಧ್ಯಯನ ಇವತ್ತು ಯಾವ್ಯಾವ ನೆಲೆಗಳ ಮೂಲಕ ಆಗ್ತಾಯಿದೆ, ಆಗಿದೆ ಎನ್ನುವಂತಹದ್ದರ ಒಂದು ಸ್ಥೂಲ ನೋಟವನ್ನು ತಮ್ಮೆದುರಿಗೆ ಇಡಲಿಕ್ಕೆ ಪ್ರಯತ್ನ ಮಾಡ್ತಾ ಇದ್ದೇನೆ. ಇಲ್ಲಿ ಬುಡಕಟ್ಟು ಅಂದ್ರೆ ಏನು? ಎನ್ನುವಂತಹದ್ದರ ಚರ್ಚೆ, ಅಲೆಮಾರಿ, ಅರೆ ಅಲೆಮಾರಿ ಎಷ್ಟಿವೆ ಎನ್ನುವಂತಹದ್ದರ ಚರ್ಚೆ ಕೂಡಾ ನಮ್ಮೆದುರು ಸಾಕಷ್ಟಿದೆ. ಕರ್ನಾಟಕದ ಬುಡಕಟ್ಟುಗಳನ್ನು ಬುಡಕಟ್ಟಿನ ಪಟ್ಟಿಯಲ್ಲಿ ಸೇರಿಸಲಾಗಿಲ್ಲ. ಹೀಗಾಗಿ ಪರಿಶಿಷ್ಟ ಬುಡಕಟ್ಟುಗಳು ಆಮೇಲೆ ಬರಿ ಬುಡಕಟ್ಟುಗಳಾಗಿರತಕ್ಕಂತವು ಅಲೆಮಾರಿ ಬುಡಕಟ್ಟುಗಳಾಗಿರುವ, ಅರೆ ಅಲೆಮಾರಿ ಬುಡಕಟ್ಟುಗಳಾಗಿರತಕ್ಕಂತಹ ಜನ ನಮ್ಮ ರಾಜ್ಯದಲ್ಲಿ ಇದ್ದು ಸುಮಾರು ಅರವತ್ತೊಂಬತ್ತು ಬುಡಕಟ್ಟಿನ ನೆಲೆಗಳು ಈ ದೇಶದಲ್ಲಿ ರಾಜ್ಯದಲ್ಲಿ ಇವೆ. ಇದರ ಚರ್ಚೆ ಕೂಡಾ ಸಾಕಷ್ಟು ರೀತಿಯಲ್ಲಿ ಆಗಬೇಕಾಗಿವೆ. ಅದರ ಜೊತೆಯಲ್ಲಿ ಸೇರಿರುವಂತಹ ಬುಡಕಟ್ಟುಗಳಿಗೆ ಸೌಲಭ್ಯಗಳು ಕೂಡಾ ಇಲ್ಲ ಅನ್ನುವಂತಹದ್ದು ಕೂಡಾ ನಮ್ಮೆದುರಿಗಿರುವ ಪ್ರಶ್ನೆ. ಈ ಬುಡಕಟ್ಟಿನ ಅಧ್ಯಯನ ಯಾವಾಗ ಪ್ರಾರಂಭವಾಯಿತು ಎನ್ನೋದನ್ನು ನಾವು ನೋಡಿದೆವು ಇದ್ವಿ. ಹೀಗಾಗಿ ಇಲ್ಲಿ ನಮ್ಮಲ್ಲಿ ಬರತಕ್ಕಂತಹ ವಿದೇಶಿ ವಿದ್ವಾಂಸರು, ಆನಂತರ ಧರ್ಮ ಪ್ರಚಾರಕ್ಕಾಗಿ ಬಂದಂತಹ ಪಾದ್ರಿಗಳು, ಈ ದೇಶದಲ್ಲಿ ಜಾನಪದ ಅಧ್ಯಯನ, ಈ ದೇಶದ ಸಂಸ್ಕೃತಿಯ ಬುಡಕಟ್ಟುಗಳ ಸಂಸ್ಕೃತಿಯ ಅಧ್ಯಯನ ಮಾಡಲಿಕ್ಕೆ ಅವರು ಮುಂದಾದರು. ಅದಕ್ಕೆ ವಸಾಹತುಶಾಹಿಯ ರಾಜಕೀಯ ಹಿನ್ನೆಲೆಯಿದೆ. ಅದಕ್ಕೆ ಒಂದು ಕಡೆ ಮಾತು ಬರ್ತಾ ಇದೆ. ಇಡೀ ಜಗತ್ತಿನಲ್ಲಿ ಅತ್ಯಂತ ಹೆಚ್ಚಿನ ವೈವಿಧ್ಯಮಯವಾದಂತಹ ಸಂಸ್ಕೃತಿ ಇರತಕ್ಕಂತಹ ದೇಶ ಅಂತಂದರೆ ಭಾರತ ದೇಶ. ಅದಕ್ಕಾಗಿ ಇದು ಸಂಸ್ಕೃತಿಯ ತೊಟ್ಟಿಲು ಅಂತಾ ಹೇಳ್ತಾ ಇದ್ದಾರೆ. ಕ್ರೆಡಲ್ ಆಫ್ ಕಲ್ಚರ್ ಅಷ್ಟೆ ಅಲ್ಲ. ಇಟ್ ಈಸ್ ಕ್ರೆಡಲ್ ಆಫ್ ಟ್ರೈಬಲ್ ಕಲ್ಚರ್ ಅನ್ನುವಂತಹದ್ದು ಬಹಳ ಮಹತ್ವದ ವಿಷಯ. ಅದಕ್ಕಾಗಿ ಇಲ್ಲಿ ಬಂದಿರುವಂತಹ ವಿದೇಶಿ ಈಸ್ಟ್ ಇಂಡಿಯಾ ಕಂಪನಿಯ ಅಧಿಕಾರಿಗಳು. ಕ್ರೈಸ್ತ ಧರ್ಮವನ್ನು ಪ್ರಸಾರ ಮಾಡಲಿಕ್ಕೆ ಬಂದಿರತಕ್ಕಂತಹ ಕ್ರೈಸ್ತ ಧರ್ಮದ ಪಾದ್ರಿಗಳು ಈ ದೇಶದ ಸಂಸ್ಕೃತಿಯನ್ನು, ಈ ದೇಶದ ವೈವಿಧ್ಯಮಯವಾಗಿರುವಂತಹ ಸಂಸ್ಕೃತಿಯನ್ನು ಈ ದೇಶದಲ್ಲಿರತಕ್ಕಂತಹ ಬಹಳ ವಿಚಿತ್ರವಾದಂತಹ ನಡಾವಳಿಗಳನ್ನು ನೋಡಿಕೊಂಡು ಇವುಗಳನ್ನು ಅಧ್ಯಯನ ಮಾಡಲಿಕ್ಕೆ ಮುಂದಾದರು. ಹೀಗಾಗಿ ಅಧ್ಯಯನದ ನೆಲೆಗಳಲ್ಲಿ ಎರಡು ಪ್ರಮುಖವಾಗಿರತಕ್ಕಂತಹ ಅಂಶಗಳನ್ನು ನಾವು ಕಾಣುತ್ತೇವೆ. ಒಂದು ವಸಾಹತುಶಾಹಿಯ ಹಿನ್ನೆಲೆ ಇರುವಂತಹದ್ದು ಅಂದರೆ ಆಳತಕ್ಕಂತಹ ತೊಡಕು ತೊಂದರೆಗಳೇನು? ಆನಂತರ ಅವರಲ್ಲಿರತಕ್ಕಂತಹ ಸಮಸ್ಯೆಗಳೇನು? ಸವಾಲುಗಳೇನು? ಅವರು ನಮಗೆ ಯಾವ ರೀತಿ ನೋಡ್ತಾ ಇದ್ದಾರೆ? ಆಮೇಲೆ ಅವರಲ್ಲಿರತಕ್ಕಂತಹ ಕೊರತೆಗಳೇನು? ಅದನ್ನು ಹೇಗೆ ಸರಿಪಡಿಸಲಿಕ್ಕೆ ಸಾಧ್ಯವಿದೆ. ಈ ಬಗೆಯಲ್ಲಿ ಆಲೋಚನೆ ಮಾಡಿದ್ದರ ಫಲವಾಗಿ ಆ ಈಸ್ಟ್ ಇಂಡಿಯಾ ಕಂಪನಿಯಾ ಕಂಪನಿಯ ಅಧಿಕಾರಿಗಳು ವೆಲ್ಲೆಸ್ಲಿ ಆಗಿರಬಹುದು, ಮತ್ತೊಬ್ಬರು ಆಗಿರಬಹುದು. ಈ ದೇಶದಲ್ಲಿರತಕ್ಕಂತಹ ಈ ಜನ ಸಮುದಾಯವನ್ನು ಅಧ್ಯಯನ ಮಾಡಲಿಕ್ಕೆ ಕೆಲವರನ್ನು ನೇಮಿಸಿದರು. ಚಾರ್ಲ್ಸ್ ಚೋರ್ ಎನ್ನುವಂತಹರಾಗಿರಬಹುದು. ಚಾಲ್ಸ್‌ಜೇಮ್ಸ್ ಎನ್ನುವಂತಹವಾಗಿರಬಹುದು, ಈ.ಪಿ. ರೈಸ್ ಅನ್ನುವಂತಹ ಆಗಿರಬಹುದು. ಎಲ್.ಮೆಕೆಂಜಿಯವರಾಗಿರಬಹುದು. ಹೀಗೆ ಬೇರೆ ಬೇರೆ ಜನ ಈಸ್ಟ್ ಇಂಡಿಯಾ ಕಂಪನಿಯಲ್ಲಿ ಅಧಿಕಾರಿಯಾಗಿ, ಸೇನಾಧಿಕಾರಿಯಾಗಿ, ವೈದ್ಯ ಆಗಿರಬಹುದು. ಹೀಗೆ ಬೇರೆ ಬೇರೆ ಕೆಲಸದ್ಲಿ ಉದ್ಯೋಗಿ ಆಗಿರತಕ್ಕಂತಹ ಜನ ಅವರನ್ನು ಬ್ರಿಟಿಷ್ ಅಧಿಕಾರಿಗಳು ಈ ದೇಶದ ಬುಡಕಟ್ಟು ಸಂಸ್ಕೃತಿಯನ್ನು, ಗ್ರಾಮೀಣ ಸಂಸ್ಕೃತಿಯನ್ನು ದಾಖಲೆ ಮಾಡುವಂತಹ ಕೆಲಸಕ್ಕೆ ನೇಮಿಸಿತು. ಆ ಸಂದರ್ಭದಲ್ಲಿ ಈ ನಮ್ಮ ದೇಶದಲ್ಲಿರತಕ್ಕಂತಹ ಅದರಲ್ಲಿ ಪ್ರವಾಸಿ ಕಂಡ ಇಂಡಿಯಾ ಅನ್ನುವಂತಹದ್ದು. ಆ ಒಂದು ಹಿನ್ನೆಲೆಯಲ್ಲಿ ಈ ದೇಶದಲ್ಲಿರತಕ್ಕಂತಹ ಸಮುದಾಯಗಳ ಸಂಸ್ಕೃತಿಯನ್ನು ಕುರಿತು ಅಧ್ಯಯನ ಮಾಡಲಿಕ್ಕೆ ‘ಬ್ರಿಟಿಷ್ ಈಸ್ಟ್ ಇಂಡಿಯಾ ಕಂಪನಿ’ ಪ್ರಾರಂಭಿಸಿತು. ಹೀಗಾಗಿ ಈ ನೆಲೆಯಲ್ಲಿ ನಮ್ಮ ಅಧ್ಯಯನ ಪ್ರಾರಂಭ ಆಗ್ತಾ ಇದೆ. ಜಾರ್ಜ್‌ಗೋವರ ಅವರು ಒಂದು ಕಡೆ ಒಂದು ಮಾತು ಹೇಳ್ತಾ ಇದ್ದಾರೆ. ಅವರು ತಮ್ಮ ಈ ಮದ್ರಾಸ್ ಪ್ರಾಂತದ ಮೂಲಕ ಕರ್ನಾಟಕದ ಬೇರೆ ಬೇರೆ ಭಾಗಗಳಲ್ಲಿ ಅಧ್ಯಯನ ಮಾಡುವ ಸಂದರ್ಭದಲ್ಲಿ ಟಿಪ್ಪುಸುಲ್ತಾನನ ಘಟನಾ ನಂತರ ಅಲ್ಲಿ ಬರಲಿರತಕ್ಕಂತಹ ವೆಲ್ಲೆಸ್ಲಿ ಇಲ್ಲ. ಈ ಪ್ರದೇಶದಲ್ಲಿರತಕ್ಕಂತಹ ಜನ ಸಮುದಾಯಗಳನ್ನು ಅಧ್ಯಯನ ಮಾಡು ಅಥವಾ ಅದರ ದಾಖಲೆ ಮಾಡು ಅಂತಾ ಹೇಳಿದಾಗೆ ಒಂದು ಮಾತು ಹೇಳ್ತಾ ಇದ್ದಾರೆ. ಇಲ್ಲಿ ದಾಸರನ್ನು ಕುರಿತು ಒಂದು ಉಲ್ಲೇಖ ಮಾಡ್ತಾ ಇದ್ದಾರೆ. ಆ ದಾಸರೆಂದರೆ ಯಾವ ದಾಸರು ಏನು ಎನ್ನುವುದನ್ನು ಕುರಿತು ಚರ್ಚೆ ಕೂಡಾ ಆಯ್ತು. ದಾಸರು ಎನ್ನುವಂತಹವರು ಯಾವುದೇ ಆಧಾರ ಇಲ್ಲದೆ ಹಾಡ್ತಾ ಇದ್ದಾರೆ. ಅವರ ವೃತ್ತಿ ಭಿಕ್ಷಾಟನೆ ಆಗಿದೆ. ಅವರನ್ನು ಬಹಳ ಗೌರವದಿಂದ ಸಮಾಜ ಕಾಣ್ತಾ ಇದೆ. ಅವರ ಹಾಡುಗಳನ್ನು, ಅವರ ಸಾಹಿತ್ಯವನ್ನು ಕೇಳ್ತಾ ಇವೆ ಎನ್ನುವಂತಹದ್ದನ್ನು ಅಲ್ಲಿ ದಾಖಲೆ ಮಾಡಿದ್ದನ್ನು ನಾವು ಕಾಣ್ತಾ ಇದ್ದೇವೆ. ಹಾಗಾದರೆ ಅಲ್ಲಿ ಬರತಕ್ಕಂತಹ ದಾಸರು ಯಾರು? ಅವರು ಬುಡಕಟ್ಟಿನ ದಾಸರೇ? ಅಥವಾ ದೊಂಬಿ ದಾಸರೆ ಅಥವಾ ಗ್ರಾಮೀಣ ದಾಸರೇ ಎನ್ನುವಂತಹ ಚರ್ಚೆ ಕೂಡಾ ನಮ್ಮೆದುರು ಇದೆ. ಅದೇನೇ ಇರಲಿ ಒಟ್ಟಾರೆ ಆ ಸಂದರ್ಭದಲ್ಲಿ ಆಗಿರತಕ್ಕಂತಹ ಅಧ್ಯಯನ ಏನಿದೆ ಅದು ಗ್ರಾಮೀಣ ಜಾನಪದ, ಬುಡಕಟ್ಟುಗಳ ಅಧ್ಯಯನವಾಗಿರೋದರಿಂದ ಬುಡಕಟ್ಟುಗಳ ಅಧ್ಯಯನ ಕೂಡಾ ಅಲ್ಲಿ ಬಂದಿದೆ. ಈ ಹಿನ್ನೆಲೆಯಲ್ಲಿ ಈಸ್ಟ್ ಇಂಡಿಯಾ ಕಂಪನಿಯ ಅಧಿಕಾರಿಗಳಾಗಲಿ ಅದರ ಜೊತೆಗೆ ಕ್ರೈಸ್ತ ಧರ್ಮ ಪ್ರಚಾರಕ್ಕೆ ಬಂದಿರುವಂತಹ ಪಾದ್ರಿಗಳಾಗಲಿ, ಈ ದೇಶದ ಬುಡಕಟ್ಟುಗಳ ಅಧ್ಯಯನವನ್ನು ಪ್ರಾರಂಭ ಮಾಡಿದರು ಎನ್ನುವುದನ್ನು ನಾವು ನೋಡ್ತಾ ಇದ್ದೇವೆ. ಆದರೂ ಅಲ್ಲಿ ಮಾಡಿರತಕ್ಕಂತಹ ಅಧ್ಯಯನ ಹೇಗಿದೆ ಎಂದರೆ ಅವೆಲ್ಲ ಕೇವಲ ಮೆಟೀರಿಯಲಿಸ್ಟಿಕ್ ಆಗಿರತಕ್ಕಂತಹ, ಅದನ್ನೆ ಕೆಲವು ವಸ್ತುವನ್ನಾಗಿ ನೋಡತಕ್ಕಂತಹ ಹಿನ್ನೆಲೆಯ ಅಧ್ಯಯನ ಮಾತ್ರ ಇದೆ ಅನ್ನುವುದನ್ನ ನಾವು ನೋಡ್ತಾ ಇದ್ದೇವಿ. ಆದರೆ ಫೀಲ್ಡ್ ಅನ್ನುವಂತಹದ್ದು ಅಲ್ಲಿರತಕ್ಕಂತಹ ಮೆಟೀರಿಯಲ್ ತೆಗೆದುಕೊಳ್ಳುವಂತಹದ್ದಿವೆ ಹೊರತು ಅದನ್ನು ಮಾನವಿ ನೆಲೆಯಿಂದ ಸೈದ್ಧಾಂತಿಕ ನೆಲೆಯಿಂದ ಅಧ್ಯಯನ ಮಾಡತಕ್ಕಂತಹದ್ದು ಆಗಲಿಲ್ಲ. ಅಂದರೆ ಅಲ್ಲಿರತಕ್ಕಂತಹ ವಸ್ತುವನ್ನು ಹಿಡಿದುಕೊಳ್ಳುವುದು. ಆಮೇಲೆ ಆಗಲೇ ಒಬ್ಬ ಸ್ನೇಹಿತರು ಹೇಳಿದರು ಅವರಿಗೆ ಭಾಷೆ ಬರೋದಿಲ್ಲ ಅಂತಾ. ಬುಡಕಟ್ಟುಗಳನ್ನು ಅಧ್ಯಯನ ಮಾಡೋದು ಅಷ್ಟು ಸುಲಭ ಅಲ್ಲ. ಯಾಕಂದ್ರ ಅವರು ತಮ್ಮನ್ನು ಸಂಪೂರ್ಣವಾಗಿ ಬಿಚ್ಚಿಕೊಳ್ಳೋದಿಲ್ಲ. ಹೀಗಾಗಿ ಅವರ ಅಧ್ಯಯನ ಮಾಡತಕ್ಕಂತಹದ್ದು. ಅವರ ಸಂಸ್ಕೃತಿಯನ್ನು ಅರಿತುಕೊಳ್ಳಲು, ಅವರ ದಾಖಲೆ ಮಾಡಲು ಕೂಡಾ ಕಷ್ಟ ಆಗಿದೆ. ಅದಕ್ಕಾಗಿ ಈ ನಮ್ಮ ಎಚ್.ಬಿ.ನಂಜುಂಡಯ್ಯನವರು ಮಾಡಿರತಕ್ಕಂತಹ ಮೈಸೂರು ಪ್ರಾಂತ್ಯದ ಬುಡಕಟ್ಟಿನ ಅಧ್ಯಯನಗಳಾಗಲಿ ಬೇರೆ ಬೇರೆ ಅಧ್ಯಯನಗಳನ್ನು ನೋಡಿದಾಗ ಬಹಳ ಕತೂಹಲಕರವಾಗಿರುವ ಸಂಗತಿಗಳು ಅಲ್ಲಿ ಬಂದಿದ್ದ್ನು ನಾವು ನೋಡ್ತೀವಿ. ಅಂದರೆ ಎಷ್ಟರಮಟ್ಟಿಗೆ ಅವರು ಸರಿಯಾದ ರೀತಿಯಲ್ಲಿ ಅವರು ಸಂಗ್ರಹ ಮಾಡಿದ್ದಾರೆ ಅನ್ನುವಂತಹದ್ದು. ನಾನು Mysore Tribs and Caste ಓದುವಾಗ ಒಂದು ಮಾತು ಬಂತು. ಲಂಬಾಣಿಗಳ ಆರಾಧ್ಯದೇವ ಸೇವಾ ಭಾಯಿ ಅಂದರೆ ಸೇವಾಬಾಯಿ ಅಲ್ಲ. ಸೇವಾ ಭಾಯಾ ಅನ್ನುವಂತವನಿದ್ದಾನೆ. ಪುಲ್ಲಿಂಗ ಹೋಗಿ ಸ್ತ್ರೀ ಲಿಂಗ ಮಾಡ್ತಾ ಇದ್ದಾರೆ. ಅಂದರೆ ಯಾವ ನೆಲೆಯಲ್ಲಿ ಈ ಅಧ್ಯಯನಗಳಾದವು. ಅಂದರೆ ಯಾರದೋ ಮುಖಾಂತರ ವಿಷಯವನ್ನು ಸಂಗ್ರಹ ಮಾಡತಕ್ಕಂತಹದ್ದಾಗಿಯೇ ಹೊರತು ಸರಿಯಾದಂತಹ ರೀತಿಯಲ್ಲಿ ವಸ್ತುವನ್ನು ಸಂಗ್ರಹ ಮಾಡಲಿಕ್ಕೆ ಅವರಿಂದ ಆಗಿಲ್ಲ ಅನ್ನೋದನ್ನು ನೋಡ್ತಾ ಇದ್ದೇವೆ. ಈ ನೆಲೆಯಿಂದ, ವಸಾಹತು ನೆಲೆಯಿಂದ ರಾಜಕೀಯ ಅನುಕೂಲಕ್ಕಾಗಿ ಮಾತ್ರ ಆಗಿರತಕ್ಕಂತಹ ಅಧ್ಯಯನ ಪ್ರಾರಂಭದ ಸಂದರ್ಭದಲ್ಲಿ ಆದ ಅಧ್ಯಯನ ಎನ್ನುವುದನ್ನು ನಾವು ಕಾಣ್ತಾ ಇದ್ದೇವೆ. ಆದರೆ ಕೆಲವು ಜನ ಮಾತ್ರ ಒಳ್ಳೆಯ ರೀತಿಯಲ್ಲಿ ಬ್ರಿಟೀಷ್ ಅಧಿಕಾರಿಗಳಾಗಲಿ, ಪಾದ್ರಿಗಳಾಗಲಿ ಉತ್ತಮ ರೀತಿಯಲ್ಲಿ ಅಧ್ಯಯನ ಮಾಡಿರುವುದನ್ನು ಮರೆಯುವಂತಿಲ್ಲ. ವರಲ್ಲಿ ನಿಮಗೆಲ್ಲಾ ಗೊತ್ತಿರುವ ಹಾಗೆ ವೆರಿಯರ್ ಎಲ್ವಿನ್ ಎನ್ನುವಂತಹವರ ಮಾತು ನೀವೆಲ್ಲ ಕೇಳಿರಬಹುದು. ವೆರಿಯರ್ ಎಲ್ವಿನ್ ಕೂಡಾ ಇಂಗ್ಲೆಂಡ್‌ನಿಂದ ಕ್ರೈಸ್ತ ಧರ್ಮದ ಪ್ರಚಾರಕ್ಕಾಗಿ ಪಾದ್ರಿಯಾಗಿ ಭಾರತ ದೇಶಕ್ಕೆ ಬರ್ತಾ ಇದ್ದಾರೆ. ಹಾಗೆ ಬಂದ ವೆರಿಯರ್ ಎಲ್ವಿನ್ ನಮ್ಮ ಭಾರತ ದೇಶದ ಈಶಾನ್ಯ ವಲಯದಲ್ಲಿರತಕ್ಕಂತಹ ಬುಡಕಟ್ಟುಗಳ ಜನರನ್ನು ನೋಡ್ತಾ ಇದ್ದಾರೆ. ಅದರ ಜೊತೆಯಲ್ಲಿ ಮಧ್ಯ ಪ್ರವೇಶದಲ್ಲಿರತಕ್ಕಂತಹ ಬುಡಕಟ್ಟು ಜನರಲ್ಲಿ ಹೋಗ್ತಾ ಇದ್ದಾರೆ. ಅವರ ಸಂಸ್ಕೃತಿ ನೋಡಿ ಆತ ಸಂಪೂರ್ಣ ಬೆರಗಾಗುತ್ತಿದ್ದಾನೆ. ಆತ ಭಾರತೀಯ ಪ್ರಜೆ ಆಗ್ತಾ ಇದ್ದಾನೆ. ಅದರ ಜೊತೆಯಲ್ಲಿ ಗಾಂಧೀ ಅನುಯಾಯಿ ಆಗ್ತಾ ಇದಾನೆ. ಹಾಗೆ ಇದ್ದುಕೊಂಡು ಸಂಪೂರ್ಣವಾಗಿ ತನ್ನನ್ನು ತಾನು ಅರ್ಪಿಸಿಕೊಳ್ಳುತ್ತಾ ಇದ್ದಾನೆ. ಅಂದರೆ ಮಾನವೀಯ ನೆಲೆಯಿಂದ ಅಧ್ಯಯನ ಮಾಡುವಂತಹದ್ದನ್ನು ಇಲ್ಲಿ ವೆರಿಯರ್ ಎಲ್ವಿನ್‌ರ ಮುಖಾಂತರ ನಾವು ಮಾತ್ರ ಕಾಣಲು ಸಾಧ್ಯವಿದೆ. ಉಳಿದ ಅಧಿಕಾರಿಗಳಾಗಲಿ, ಪಾದ್ರಿಗಳಾಗಲಿ ಅವರೆಲ್ಲ ಬರಿ ದಾಖಲೆ ಮಾಡತ್ತಕ್ಕಂತಹ ಆ ಬುಡಕಟ್ಟುಗಳನ್ನು ಮೆಟೀರಿಯಲ್ ಆಗಿ ನೋಡತಕ್ಕಂತಹ ಇವುಗಳನ್ನು ಮಾತ್ರ ಅಧ್ಯಯನ ಮಾಡಿದ್ದನ್ನ ನಾವು ಕಾಣ್ತಾ ಇದ್ದೇವೆ. ಅದಕ್ಕೆ ಇಡೀ ಸಂಪೂರ್ಣವಾಗಿ ತನ್ನನ್ನು ಅರ್ಪಿಸಿಕೊಂಡಂತಹ ವೆರಿಯರ್ ಎಲ್ವಿನ್ ಆತನ ಚರಿತ್ರೆಯಲ್ಲಿ ಒಂದು ಮಾತು ಬರ್ತಾ ಇದೆ. ಇಡೀ ಮಾನವನನ್ನು ಕುರಿತು ವೈಜ್ಞಾನಿಕ ಮಾನವಶಾಸ್ತ್ರ ಕುರಿತು ಬಹಳ ದೊಡ್ಡ ಶಾಸ್ತ್ರ. ಆದರೆ ಅಭ್ಯಾಸಕ್ಕೆ ನಾನಾ ತರದ ಜನಗಳು ಬೇಕು. ಇದರ ಜೊತೆಗೆ ಮನುಷ್ಯ ಸ್ವಭಾವವನ್ನು ಅರಿತವರು ಬೇಕು. ಆಧರೆ ಇಂಥವರ ಬಗ್ಗೆ ಮಾನವಶಾಸ್ತ್ರಜ್ಞರು ತಾತ್ಸಾರ ಭಾವನೆಯನ್ನು ತೋರುತ್ತಿರುವುದು ದುರದೃಷ್ಟಕರವೇ ಸರಿ. ಮಾನವರನ್ನು ಅಭ್ಯಾಸ ಮಾಡುವಾಗ ಅವರನ್ನು ಕೇವಲ ಪ್ರಯೋಗ ಶಾಲೆಯ ವಸ್ತುಗಳನ್ನಾಗಿ ಪರಿಗಣಿಸುವ ಬದಲು ಮನುಷ್ಯರೆಂದು ಭಾವಿಸಿ ಅವರ ಕಷ್ಟಸುಖಗಳಲ್ಲಿ ಭಾಗಿ ಆಗುವುದು ತಪ್ಪಲ್ಲ. ಮಾನವಶಾಸ್ತ್ರದ ತಿರುಳು ಹಾಗೂ ಕಲಿಯುವ ಪ್ರೇಮ ಅದಲ್ಲದೆ ಯಾವುದೂ ರುಚಿಯಿಲ್ಲ. ಯಾವುದೂ ಸತ್ಯವಲ್ಲ. ನನಗೆ ಮಾನವಶಾಸ್ತ್ರವೆಂದರೆ ಹೊರಗಡೆಯ ಕೆಲಸ ಮಾತ್ರವಲ್ಲ. ನನ್ನ ಬಾಳುವೆ ಅದೇ ಆಗಿತ್ತು ಅನ್ನುವಂತಹ ಮಾತನ್ನು ಹೇಳುವ ಮೂಲಕ ಸಂಪೂರ್ಣವಾಗಿ ತಾನು ಆ ಬುಡಕಟ್ಟಿಗೆ ಅರ್ಪಿಸಿಕೊಳ್ಳುತ್ತಿದ್ದಾರೆ. ಬುಡಕಟ್ಟಿನ ಮಹಿಳೆಯನ್ನು ಮದುವೆಯಾಗ್ತಾಯಿದ್ದಾರೆ. ಇದು ನಿಜವಾದಂತಹ ಅಧ್ಯಯನ ಅನ್ನುವಂತಹದ್ದನ್ನು ಕಾಣುತ್ತಾ ಇದ್ದೇವೆ. ಸಂಪೂರ್ಣವಾಗಿ ಬುಡಕಟ್ಟಿನ ಜೊತೆ ಇದ್ದು ಬುಡಕಟ್ಟಿನವನೇ ಆದಾಗ ಮಾತ್ರ ಆ ಬುಡಕಟ್ಟುಗಳನ್ನು ಮಾನವೀಯ ನೆಲೆಯಿಂದ ನೋಡಲಿಕ್ಕೆ ಸಾಧ್ಯವಾಗುತ್ತಾ ಇವೆ. ಆ ಬುಡಕಟ್ಟುಗಳನ್ನು ಸರಿಯಾದಂತಹ ರೀತಿಯಲ್ಲಿ ಅಧ್ಯಯನ ಮಾಡ್ಲಿಕ್ಕೆ ಸಾಧ್ಯವಾಗುತ್ತಾ ಇದೆ. ಅಂತಾ ಒಂದು ಅಧ್ಯಯನ ಮಾತ್ರ ಉಪಯೋಗವಾಗುವಂತಹ ಅಧ್ಯಯನ ಆಗಲಿಕ್ಕೆ ಸಾಧ್ಯ. ಈ ಒಂದು ನೆಲೆಯಿಂದ ವೆರಿಯರ್ ಎಲ್ವಿನ್ ಅವರು ಈ ದೇಶದಲ್ಲಿ ಬುಡಕಟ್ಟುಗಳನ್ನು ಕುರಿತು ಅಧ್ಯಯನ ಮಾಡಿರುವುದನ್ನು ಕಾಣ್ತಾ ಇದ್ದೇವೆ. ಕೊನೆಗೆ ಒಂದು ಮಾತು ಹೇಳ್ತಾ ಇದ್ದಾರೆ. ಈ ಬಾಳಿನಲ್ಲಿ ಮಾಡಬೇಕಾದನ್ನು ಮಾಡಲೇ ಬೇಕು. ಸ್ವರ್ಗವನ್ನು ಮುಟ್ಟದಿರಬಹುದು. ಆದರೆ ಭೂಮಿಯ ಮೇಲೆ ಮಾಡಬೇಕಾದ್ದು ಬಹಳಷ್ಟಿದೆ ಎಂದು. ಅಂದರೆ ಜನರಿಗಾಗಿ ನಮ್ಮ ಅಧ್ಯಯನ ಪ್ರಯೋಜನ ಆದಾಗ ಮಾತ್ರ ಅಂಥಾ ಅಧ್ಯಯನ ಉಪಯೋಗವಿದೆ ಅನ್ನೋದನ್ನು ವೆರಿಯರ್ ಎಲ್ವಿನ್ ಹೇಳಿದರು. ಈ ನೆಲೆಯಿಂದಲೂ ಕೂಡಾ ಆ ಬ್ರಿಟಿಷ್ ಪಾದ್ರಿಗಳು ಅಧ್ಯಯನ ಮಾಡಿದರು. ಆ ಮಧ್ಯಪ್ರದೇಶದಲ್ಲಿರತಕ್ಕಂತಹ ಅವರ ಜೊತೆಯಲ್ಲಿ ಈಶಾನ್ಯ ಭಾಗದಲ್ಲಿರತಕ್ಕಂತಹ ಅನೇಕ ಬುಡಕಟ್ಟುಗಳನ್ನು ಕುರಿತು ಸಂಪೂರ್ಣವಾಗಿ ತನ್ನನ್ನು ಅರ್ಪಿಸಿಕೊಂಡು ಅವನ್ನು ವೆರಿಯರ್ ಎಲ್ವಿನ್ ಅವರು ಅಧ್ಯಯನ ಮಾಡಿದ್ದನ್ನು ಕೂಡಾ ನಾವು ಗಮನಿಸಬೇಕಾದಂತಹ ಸಂಗತಿ. ಹೀಗಾಗಿ ಒಂದು ದೇಶದ ಸಂಸ್ಕೃತಿಯನ್ನು ಅಧ್ಯಯನ ಮಾಡ್ತಾಕ್ಕಂತಹದ್ದು ಅದು ರಾಜಕೀಯ ಅನುಕೂಲಕ್ಕಾಗಿ ಅನ್ನುವಂತಹ ಒಂದು ನೆಲೆಯಿಂದ ಬ್ರಿಟಿಷರು ಈ ದೇಶದಲ್ಲಿ ಬುಡಕಟ್ಟುಗಳನ್ನು ಕುರಿತು ಅಧ್ಯಯನಕ್ಕೆ ತೊಡಗಿಸುತ್ತಿದ್ದಾರೆ. ಅದರ ಜೊತೆಯಲ್ಲಿ ಕ್ರೈಸ್ತ, ಮಿಷನರಿಗಳು ಕೂಡಾ ಧರ್ಮ ಪ್ರಚಾರ ಮಾಡುವಂತಹ ನೆಲೆಯಿಂದಾಗಿ ಈ ದೇಶದ ಬುಡಕಟ್ಟುಗಳನ್ನು ಕುರಿತು ಅಧ್ಯಯನ ಮಾಡ್ತಾ ಇದ್ದಾರೆ. ಯಾಕಂದ್ರೆ, ಆ ಜನರ ಸಂಸ್ಕೃತಿ ಗೊತ್ತಾಗಲಿಲ್ಲ. ಆ ಜನರ ಭಾಷೆ ಗೊತ್ತಾಗ್ಲಿಲ್ಲಾ. ಆ ಜನರ ಜೊತೆ ನಾವು ಸ್ಪಂದಿಸಲಿಲ್ಲ ಅಂದರೆ, ಅವರು ಧರ್ಮಾಂತರ ಆಗಲಿಕ್ಕೆ ಸಾಧ್ಯವಿಲ್ಲ. ಅದಕ್ಕಾಗಿನೇ ಬ್ರಿಟಿಷ್ ಪಾದ್ರಿಗಳು, ಕ್ರೈಸ್ತ ಮಿಷನರಿಗಳು ಕೂಡಾ ಆ ಒಂದು ಉದ್ದೇಶದಿಂದಾಗಿ ನಮ್ಮ ದೇಶದ ಬುಡಕಟ್ಟುಗಳನ್ನು ಕುರಿತು ಅಧ್ಯಯನಕ್ಕೆ ತೊಡಗಿರುವುದನ್ನು ನಾವು ಕಾಣ್ತಾ ಇದ್ದೇವೆ. ಅದೇನೇ ಇರಲಿ, ಯಾವುದೋ ಒಂದು ನೆಲೆಯಿಂದ ಪ್ರಾರಂಭವಾಗಲಿ. ಆದರೆ ಆ ಬುಡಕಟ್ಟಿನ ಅಧ್ಯಯನ ಬ್ರಿಟಿಷ್ ಅಧಿಕಾರಿಗಳ ಮೂಲಕ, ಪಾದ್ರಗಳ ಅಧ್ಯಯನಕ್ಕೆ ಒಂದು ಪ್ರೇರಣೆಯನ್ನು ಪ್ರೋತ್ಸಾಹವನ್ನು ಕೂಡಾ ಕೊಡ್ತಾ ಇದೆ ಅನ್ನುವಂತಹದ್ದನ್ನು ಕಾಣ್ತಾ ಇದ್ದೇವೆ. ಹೀಗಾಗಿ ಕರ್ನಾಟಕದ ಬುಡಕಟ್ಟುಗಳ ಅಧ್ಯಯನ ಯಾವ ನೆಲೆಯಿಂದ ಪ್ರಾರಂಭವಾಯಿತು ಅನ್ನೋದನ್ನು ಕೆಲವೇ ಮಾತುಗಳಲ್ಲಿ ಹೇಳಲಿಕ್ಕೆ ಇಷ್ಟಪಡುತ್ತಿದ್ದೇವೆ.
ಇಲ್ಲಿ ಕರ್ನಾಟಕದಲ್ಲಿ ಮೊದಲಿಗೆ ೧೯೦೩ರಲ್ಲಿ ಕರ್ನಾಟಕದ ಬುಡಕಟ್ಟುಗಳನ್ನು ಕುರಿತಾದಂತಹ ಅಧ್ಯಯನ ಪ್ರಾರಂಭವಾಗ್ತ ಇದೆ. ಎಚ್.ವಿ. ನಂಜುಂಡಯ್ಯ ಅವರು ಈ ಮೈಸೂರಿನಲ್ಲಿರತಕ್ಕಂತಹ ಬುಡಕಟ್ಟುಗಳನ್ನು ಕುರಿತು ಅಧ್ಯಯನ ಮಾಡಿದರು. ಅನಂತರದಲ್ಲಿ ಅನಂತ ಕೃಷ್ಣಯ್ಯ ಅವರು ಅದನ್ನು ಮುಂದುವರೆಸಿಕೊಂಡು ಹೋದಂತಹದ್ದನ್ನು ಅವರ ಜೊತೆಯಲ್ಲಿ ಎಡ್ಗರ್ ಥರ್‌ಸ್ಟನ್ ಎನ್ನುವವರು ಕೂಡಾ ಇಲ್ಲಿಯ ಬುಡಕಟ್ಟುಗಳನ್ನು ಕುರಿತು ಅಧ್ಯಯನ ಮಾಡಿರುವುದನ್ನು ನಾವು ಕಾಣ್ತಾ ಇದ್ದೇವೆ. ಹೀಗಾಗಿ ಇಲ್ಲಿ ಬುಡಕಟ್ಟುಗಳನ್ನು ಕುರಿತಾದ ಅಧ್ಯಯನ ಬ್ರಿಟೀಷ್ ಅಧಿಕಾರಿಗಳ ಮೂಲಕ ಪಾದ್ರಿಗಳ ಮೂಲಕ ಆದ ನಂತರ ಮೈಸೂರು ಅರಸರು ಈ ಎಚ್.ವಿ. ನಂಜುಂಡಯ್ಯನವರಿಗೆ ಮೈಸೂರಿನಲ್ಲಿರುವಂತಹ ಬುಡಕಟ್ಟುಗಳನ್ನು ಕುರಿತು ಅಧ್ಯಯನ ಮಾಡ್ಲಿಕ್ಕೆ ತೊಡಗಿಸುವುದರ ಮೂಲಕ ಅಲ್ಲಿರತಕ್ಕಂತಹ ಬುಡಕಟ್ಟುಗಳ ಒಂದು ಸಮಸ್ಯೆಗಳನ್ನು ಅರಿತುಕೊಳ್ಳಲಿಕ್ಕೆ ಅವರು ಪ್ರಯತ್ನ ಮಾಡುವುದರ ಮೂಲಕ ಆ ಬುಡಕಟ್ಟುಗಳಿಗೆ ಇರತಕ್ಕಂತಹ ಸಮಸ್ಯೆಗಳಿಗೆ ಸ್ಪಂದಿಸುವಂತಹ, ಸಹಾಯ ನೀಡತಕ್ಕಂತಹ ಹಿನ್ನೆಲೆಯಲ್ಲಿ ಆ ಅಧ್ಯಯನ ಕರ್ನಾಟಕದಲ್ಲಿ ಪ್ರಾರಂಭವಾಯಿತು. ಹಾಗಾಗಿ ಕರ್ನಾಟಕದಲ್ಲಿ ಆ ನಂತರದಲ್ಲಿ ಆಗಿರತಕ್ಕಂತಹ ಅಧ್ಯಯನ ಇಲ್ಲ. ಆದರೆ ನಮ್ಮ ಭಾರತ ದೇಶದ ಯಾವ ರಾಜ್ಯಕ್ಕಿಂತಲೂ ಹೆಚ್ಚಿನ ಅಧ್ಯಯನ ಕರ್ನಾಟಕದಲ್ಲಿ ನಡಿದಿದೆ ಎನ್ನುವುದನ್ನು ನಾವೆಲ್ಲ ಒಪ್ಪಿಕೊಳ್ಳಬೇಕಾದ ವಿಷಯವೇ. ಆದರೆ ಬುಡಕಟ್ಟುಗಳನ್ನು ಕುರಿತಾದ ಅಧ್ಯಯನ ಹೆಚ್ಚಿಗೆ ಆಗಲಿಲ್ಲ. ಇವತ್ತು ಈಶಾನ್ಯ ವಲಯದಲ್ಲಿರತಕ್ಕಂತಹ ಮಧ್ಯಪ್ರದೇಶದ ಬೇರೆ ಬೇರೆ ಭಾಗದಲ್ಲಿರತಕ್ಕಂತಹ ಬುಡಕಟ್ಟುಗಳನ್ನು ಕುರಿತಾದಂತಹ ಅಧ್ಯಯನದ ನಂತರ ನಮ್ಮ ಕರ್ನಾಟಕದಲ್ಲಿ ಬುಡಕಟ್ಟುಗಳನ್ನು ಕುರಿತಾದಂತಹ ವಿಶಿಷ್ಟವಾದ ಅಧ್ಯಯನ ಪ್ರಾರಂಭವಾಯಿತು ಅನ್ನೋದನ್ನು ನಾವು ನೋಡ್ತಾ ಇದ್ದೇವೆ. ಇವತ್ತು ಅಲೆಮಾರಿ ಬುಡಕಟ್ಟುಗಳ ಅಧ್ಯಯನ ಸಮೀಕ್ಷೆ ಅಥವಾ ಇಡೀ ಬುಡಕಟ್ಟುಗಳ ಸಮೀಕ್ಷೆ ಮಾಡಬೇಕೆನ್ನುವುದು ನನಗಿರತಕ್ಕಂತಹ ಸಮಸ್ಯೆ. ಅಲೆಮಾರಿ ಬುಡಕಟ್ಟುಗಳು ಬಹಳ ಕಡಿಮೆ ಇವೆ. ಪರಿಶಿಷ್ಟ ಬುಡಕಟ್ಟುಗಳೇ ಹೆಚ್ಚಿವೆ. ಅಲೆಮಾರಿ ಬುಡಕಟ್ಟುಗಳು ಎಂದಾಗ ಯಾವನ್ನ ಅಲೆಮಾರಿ, ಸಂಪೂರ್ಣ ಅಲೆಮಾರಿ, ಯಾವುನ್ನ ಅರೆ ಅಲೆಮಾರಿ ಎನ್ನಬೇಕು ಅನ್ನುವ ಚರ್ಚೆ ಕೂಡಾ ಇರತಕ್ಕಂತಹದ್ದು. ಹೀಗಾಗಿ ಭಾಸ್ಕರ್ ಅವರು ಒಂದು ಮಾತನ್ನು ಹೇಳ್ತಾ ಇಲ್ಲಿ ಉತ್ತರ ಕರ್ನಾಟಕದಲ್ಲಿರತಕ್ಕಂತಹ ಅಲೆಮಾರಿಗಳಾವುವು ಅನ್ನುವಂತಹದ್ದನ್ನು ಕೂಡಾ ಒಂದು ಕಡೆ ಹೇಳಿದರು. ಅಲೆಮಾರಿಗಳು ಆಹಾರಕ್ಕಾಗಿ ಒಂದು ಪ್ರದೇಶದಿಂದ ಮತ್ತೊಂದು ಪ್ರದೇಶಕ್ಕೆ ಹೋಗ್ತಾ ಇರೋದನ್ನು ಅಲೆಮಾರಿಗಳು ಅಂತಾ ಕರೀತಾ ಇದ್ದೇವೆ. ಇನ್ನೂ ಕೆಲವರು ಆಹಾರಕ್ಕಾಗಿ ಹೋಗಿ ಮತ್ತೆ ತಮ್ಮ ವಾಸಸ್ಥಾನಕ್ಕೆ ಒಂದೇ ಪ್ರದೇಶಕ್ಕೆ ಬರತಕ್ಕಂತವರನ್ನು ಅರೆ ಅಲೆಮಾರಿಗಳು ಅಂತ್ಹೇಳಿ ಕರಿತಾ ಇದ್ದೇವೆ. ಈ ಅಲೆಮಾರಿಗಳು ಅರೆ ಅಲೆಮಾರಿಗಳಾಗ್ತಾ ಇದ್ದಾರೆ. ಅ ಮೇಲೆ ಅಲೆಮಾರಿಗಳು ಹೋಗಿ ಒಂದು ಕಡೆ ನೆಲೆಯಾಗಿ ಕೂಡಾ ನಿಲ್ಲುತ್ತಾ ಇದ್ದಾರೆ. ಹೀಗಾಗಿ ಇದನ್ನು ದಾಖಲೆ ಮಾಡುವಂತಹದ್ದು ಕೂಡಾ ಕಷ್ಟಕರ ಆಗಿರತಕ್ಕಂತಹದ್ದು. ಕರ್ನಾಟಕದ ಅಲೆಮಾರಿಗಳನ್ನು ನಾವು ನೋಡುವಾಗ ಕೀಳ್ಯೆಕ್ಯಾತರು, ಹಕ್ಕಿಪಿಕ್ಕಿಯರು, ಪಾದ್ರಿಯರು, ಬುಡುಬುಡುಕಿಯರು, ದೊಂಬಿದಾಸರು, ಕಿನ್ನರಿ ಜೋಗಿಗಳು, ಕೊರವಂಜಿಯರು, ಚೊಂಚಿ ಚೊಂಚವಾರರು, ಅಡವಿ ಚೊಂಚರು, ರಾಜಗೊಂಡರು ಈ ರೀತಿಯ ಉಲ್ಲೇಖಗಳಿವೆ. ಆದರೆ ಒಂದೇ ಸಮುದಾಯಕ್ಕೆ ಬೇರೆ ಬೇರೆ ಹೆಸರಿನಿಂದ ಕರೆದದ್ದನ್ನು ಕೂಡಾ ನಾವು ಕಾಣ್ತಾ ಇದ್ದೇವೆ. ಇದು ಬಹಳ ಕಷ್ಟಕರವಾಗಿರುವಂತಹದ್ದು. ಪಾರ್ದಿ, ಪಾನ್ಸ ಪಾರ್ದಿ ಅಂದರೆ ವಿದ್ವಾಂಸರು ಕೂಡಾ ನಾನು ಆಗಲೇ ಹೇಳಿದ ಹಾಗೆ ಇದನ್ನು ಅಧ್ಯಯನ ಮಾಡೋದು ಬಹಳ ಕಷ್ಟಕರ. ನಾನು ಕೆಲವು ಉಲ್ಲೇಖಗಳನ್ನು ನೋಡಿದೆ. ಆ ಲೀಸ್ಟ್‌ನಲ್ಲಿ ಕೊಡ್ತಾ ಇದ್ದಾರೆ. ಒಂದು ಕಡೆ ಇಪ್ಪತ್ತೊಂದು ಬುಡಕಟ್ಟುಗಳಿವೆ. ಇನ್ನೊಂದು ಕಡೆ ಇಪ್ಪತ್ತೇಳು ಬುಡಕಟ್ಟುಗಳಿವೆ ಎನ್ನುವುದನ್ನು ಬರ್ತಾ ಇದೆ ಹೊರತು ಹೆಚ್ಚಿನ ಬುಡಕಟ್ಟುಗಳ ಉಲ್ಲೆಖ ಬರೋದಿಲ್ಲ. ಪಾರ್ದಿ ಮತ್ತು ಪಾನ್ಸ್ ಪಾರ್ದಿ ಅನ್ನುವಂತವರು ಕೂಡಾ ಒಬ್ಬರೇ. ಹಕ್ಕಿಪಿಕ್ಕಿಯ ಹೆಸರಿನಿಂದಲೂ ಕೂಡಾ ಅವರನ್ನು ಕರೆಯುವುದನ್ನು ನಾವು ಕಾಣ್ತಾ ಇದ್ದೇವೆ. ಅಂದರೆ ಇಲ್ಲಿ ಉಲ್ಲೇಖದಲ್ಲಿ ಮೂರು ಬಂದು ಬಿಟ್ಟಿವೆ. ಅಂದ್ರೆ ಈ ಮೂರು ಸಮುದಾಯಗಳು ಬೇರೇನು? ಹಾಗಾಗಿ ಈ ಬುಡಕಟ್ಟುಗಳ ಅಧ್ಯಯನ ಬಹಳ ಸವಾಲನ್ನು ಒಡ್ಡುತಕ್ಕಂತಹದ್ದು. ಅದಕ್ಕಾಗಿ ಅದು ಬಹಳ ಅಚ್ಚುಕಟ್ಟಾದ ಹಿನ್ನೆಲೆಯಲ್ಲಿ, ಯೋಜನೆಯ ಹಿನ್ನೆಲೆಯಲ್ಲಿ ಆಗಬೇಕಾದಂತಹ ಅಧ್ಯಯನ. ಹೀಗೆ ನಮ್ಮಲ್ಲಿ ಪ್ರಮುಖವಾಗಿ ಕಂಡು ಬರುವಂತಹ ಹತ್ತಾರು ಅಲೆಮಾರಿಗಳನ್ನು ಮಾತ್ರ ನಾವು ಇವತ್ತು ಕರ್ನಾಟಕದಲ್ಲಿ ಕಾಣ್ತಾ ಇದ್ದೇವೆ. ದಕ್ಷಿಣ ಕರ್ನಾಟಕದ ಕಡೆ ಹೋದಾಗಿನಿಂದ ಬೇರೆ ಬೇರೆ ಇವತ್ತು ಸಿದ್ಧಿಯಾಗಿರಲಿ ಬೇರೆ ಬೇರೆ ಅವರಲ್ಲಿ ಅಲೆಮಾರಿಗಳು ಅರೆ ಅಲೆಮಾರಿಗಳು ಎನ್ನುವಂತಹ ಚರ್ಚೆ ಹಾಲಕ್ಕಿಗಳು ಕೂಡಾ ಅವರು ಕೂಡಾ ಅಲೆಮಾರಿಗಳೇ, ಅವರು ಕೂಡಾ ಬುಡಕಟ್ಟು ಎನ್ನುವಂತಹದ್ದನ್ನು ನಾವು ನೋಡ್ತಾ ಇದ್ದೇವೆ. ಈ ಹಿನ್ನೆಲೆಯಲ್ಲಿ ಇವತ್ತು ಅನೇಕ ಸಮಸ್ಯೆಗಳು ನಮ್ಮ ಮುಂದೆ ಇರತಕ್ಕಂತಹವು. ಈ ಬುಡಕಟ್ಟುಗಳನ್ನು ಅಲೆಮಾರಿಗಳನ್ನು ಕುರಿತಾದಂತಹ ಅಧ್ಯಯನ ಬಹಳ ವಿಶಿಷ್ಟವಾದಂತಹ ರೀತಿಯಲ್ಲಿ ಆಯ್ತು ಅನ್ನುವುದನ್ನು ನಾವು ಕಾಣ್ತಾ ಇದ್ದೇವೆ. ಅದು ಕೂಡಾ ೬ನೇ ದಶಕದ ನಂತರದಲ್ಲಿ ಯಾವಾಗ ಅಧ್ಯಯನ ಆಗ್ತಾ ಇವೆ. ಯಾಕೆ ಪ್ರಾರಂಭದಲ್ಲಿ ಆಗಲಿಲ್ಲ ಅಂದ್ರೆ ಆಗಲೇ ಭಾಸ್ಕರ ಅವರು ಹೇಳಿದ್ರು ಇವರೆಲ್ಲ ಊರು ಬಿಟ್ಟು ದೂರ ಇರ್ತಾರೆ. ನಮ್ಮ ಸಮಾಜ ಊರಿನಲ್ಲಿದ್ದವರಿಗೆ ಮನುಷ್ಯರೆಂದು ತಿಳಿದುಕೊಳ್ಳೋದಿಲ್ಲ. ಅವರನ್ನೇ ಪ್ರಾಣಿಗಳ ಹಾಗೆ ಕಾಣ್ತಾರೆ. ಇನ್ನೂ ಊರು ಬಿಟ್ಟು ದೂರ ಇರತಕ್ಕಂತಹವರ ಅಧ್ಯಯನ ಏನು ಮಾಡ್ತಾರೆ? ಅವರನ್ನು ಯಾವ ರೀತಿಯಲ್ಲಿ ಕಾಣ್ತಾ? ಈ ಊರಿನಲ್ಲಿ ಇರುತಕ್ಕಂತಹ ಜನರನ್ನೇ ಕೀಳು ಅಂತಾ ಕಾಣತಕ್ಕಂತಹ ನಮ್ಮ ಅಸ್ಪೃಶ್ಯರು ಅಂತಾ ಕಾಣತಕ್ಕಂತಹವರು ಇವತ್ತು ಬುಡಕಟ್ಟಿನ ಜನರು ಯಾವುದೋ ಗವಿಯಲ್ಲಿ ವಾಸವಾಗ ತಕ್ಕಂತಹ, ಯಾವುದೋ ಒಂದು ನೀರಿನ ಪ್ರದೇಶದಲ್ಲಿರತಕ್ಕಂತಹ, ಒಂದು ಕಾಡಿನಲ್ಲಿರತಕ್ಕಂತಹ ಜನರನ್ನು ಇವರು ಮನುಷ್ಯರು ಅಂತ್ಹೇಳಿ ತಿಳಿದುಕೊಳ್ಳಲೇ ಇಲ್ಲ. ಇನ್ನು ಅಧ್ಯಯನದಲ್ಲಿ ಎಲ್ಲೋ ದೂರದ ವಿಷಯ. ಹಾಗಾಗಿ ಯಾವಾಗ ಪ್ರಾರಂಭವಾಯಿತು ಅಂತಂದ್ರ, ಯಾವಾಗ ಶೈಕ್ಷಣಿಕವಾದಂತಹ ಮಹತ್ವ ಜಾನಪದಕ್ಕೆ ಸಿಕ್ಕಿತೋ ಆವಾಗನಿಂದ ನಮ್ಮ ಜಾನಪದದ ಬುಡಕಟ್ಟುಗಳ ಅಧ್ಯಯನ ಬಹಳ ತೀವ್ರತರವಾಗಿ ಮತ್ತು ವಿಶಿಷ್ಟವಾಗಿ ಆಯ್ತು. ಕರ್ನಾಟಕ ವಿಶ್ವವಿದ್ಯಾಲಯದಲ್ಲಿ ಜಾನಪದ ಒಂದು ಪತ್ರಿಕೆಯಾಗಿ ಬಿ.ಎ. ದಲ್ಲಿ ಬಂದಾಗ ಅವರ ಜೊತೆಯಲ್ಲಿ ಒಂದು ಪ್ರತ್ಯೇಕವಾದ ವಿಭಾಗ ಆದಾಗ, ಅವರ ಜೊತೆಯಲ್ಲಿ ಮೈಸೂರು ವಿಶ್ವವಿದ್ಯಾಲಯದಲ್ಲಿ ಜಾನಪದ ವಿಭಾಗ ಆದಾಗ ಮತ್ತು ವಸ್ತು ಸಂಗ್ರಹವಾದಾಗ ಮಾತ್ರ ಜಾನಪದದ ಜೊತೆಗೆ ಬುಡಕಟ್ಟು ಅಧ್ಯಯನವಾಗಲಿ, ಸಂಗ್ರಹವಾಗಲಿ ಅವೆಲ್ಲಾ ಪ್ರಾರಂಭವಾಯಿತು ಅನ್ನುವುದು ಬಹಳ ಮಹತ್ವವಾಗಿರತಕ್ಕಂತ ಸಂಗತಿ. ಆನಂತರದಲ್ಲಿ ಯಾವಾಗ ಈ ಅಲೆಮಾರಿನ ಜನರಿಗೆ ಬುಡಕಟ್ಟಿನ ಅಲೆಮಾರಿನ ಜನರಿಗೆ ಅಕ್ಷರ ಜ್ಞಾನ ಬಂತೋ ಆ ಸಂದರ್ಭದಿಂದ ೭೦ರ ದಶಕದಿಂದ ಮಾತ್ರ ಈ ಬುಡಕಟ್ಟಿನ ಅಧ್ಯಯನ. ಈ ಬುಡಕಟ್ಟಿನ ಜನರೇ ವಿಶಿಷ್ಟವಾದ ರೀತಿಯಲ್ಲಿ ಮಾಡಲಿಕ್ಕೆ ತೊಡಗಿದರು ಎನ್ನುವಂತಹದ್ದನ್ನು ನಾವು ಕಾಣ್ತಾ ಇದ್ದೇವೆ. ತೀ.ನಂ. ಶಂಕರನಾರಾಯಣ ಕಾಡುಗೊಲ್ಲರ ಸಂಪ್ರದಾಯ ಮತ್ತು ನಂಬಿಕೆಗಳು ಎಂದು ಸಂಶೋಧನಾ ಪ್ರಬಂಧ ಬರೆದರು. ಆನಂತರದಲ್ಲಿ ಬುಡಕಟ್ಟುಗಳ ಅಧ್ಯಯನ ತೀವ್ರತರವಾಗಿ ನಮ್ಮ ಕರ್ನಾಟಕದಲ್ಲಿ ಪ್ರಾರಂಭವಾಯಿತು. ನಂತರದಲ್ಲಿ ಡಾ. ಪಿ.ಕೆ. ಖಂಡೋಬ ಅವರು ಲಂಬಾಣಿಗಳನ್ನು ಕುರಿತು ಅಧ್ಯಯನ ಮಾಡಿದರು. ಆನಂತರದಲ್ಲಿ ಬೇರೆ ಬೇರೆ ನೆಲೆಯಿಂದ ಬೇರೆ ಬೇರೆ ಬುಡಕಟ್ಟುಗಳ ಅಧ್ಯಯನ ನಮ್ಮ ಕರ್ನಾಟಕದಲ್ಲಿ ಬಹಳ ವಿಶಿಷ್ಟವಾಗಿ ಆಯ್ತು ಅನ್ನೋದನ್ನು ನಾವು ಕಾಣ್ತಾ ಇದ್ದೇವೆ – ಸಿದ್ಧಿಗಳನ್ನು ಕುರಿತಾಗಲಿ ಹೆಳವರನ್ನ ಕುರಿತಾಗಲಿ, ಹೀಗೆ ಬೇರೆ ಬೇರೆ ಬುಡಕಟ್ಟಿನ ಅಲೆಮಾರಿಗಳನ್ನು ಕುರಿತಾದಂತಹ ಅಧ್ಯಯನ ಡಾ. ಪವ್ವಾರ ಅನ್ನುವಂತರಾಗಲಿ, ಜನುರುಲ್ಲಾ ಶರೀಪ್ ಅನ್ನುವಂತವರಾಗಲಿ ಹೀಗೆ ಬೇರೆ ಬೇರೆ ಜನ ಬುಡಕಟ್ಟಿನ ಸಂಸ್ಕೃತಿಯನ್ನು ಕುರಿತು ಅಧ್ಯಯನ ಮಾಡಲಿಕ್ಕೆ ಪ್ರಾರಂಭ ಮಾಡಿದರು. ಆನಂತರ ೯೦ರ ನಂತರದಲ್ಲಿ ಆ ಬುಡಕಟ್ಟಿನ ಬೇರೆ ಬೇರೆ ಕ್ಷೇತ್ರಗಳನ್ನು ಕುರಿತು ಅಧ್ಯಯನ ಮಾಡಲಿಕ್ಕೆ ಜನ ಮುಂದಾಗಿರತಕ್ಕಂತಹದ್ದು. ಅಂದರೆ ಬರೇ ಸಂಸ್ಕೃತಿಯನ್ನು ದಾಖಲೆ ಮಾಡತಕ್ಕಂತಹ ಅಧ್ಯಯನ ಮಾಡತಕ್ಕಂತಹ ಅಧ್ಯಯನ ನಡೀತಾ ಇತ್ತಲ್ಲಾ ಆ ಬುಡಕಟ್ಟಿನ ಜನರಿಗೂ ಬೇರೆ ಬೇರೆ ಆಯಾಮಗಳಿವೆ. ಬೇರೆ ಬೇರೆ ಅವರ ಬದುಕಿನ ನೆಲೆಗಳಿವೆ. ಅವರ ಸಂಸ್ಕೃತಿಯ ಬೇರೆ ಬೇರೆ ಮುಖಗಳಿವೆ ಎನ್ನುವಂತಹದ್ದನ್ನು ೯೦ರ ನಂತರ ಅರಿತುಕೊಂಡಂತಹ ಜನ ಅವರ ಸಾಹಿತ್ಯವನ್ನು ಸಾಹಿತ್ಯದ ಬೇರೆ ಬೇರೆ ವಲಯಗಳನ್ನು ಬೇರೆ ಬೇರೆ ದೃಷ್ಟಿಕೋನದಿಂದ ಅಧ್ಯಯನ ಮಾಡತಕ್ಕಂತಹ ವಿಧಾನವನ್ನು ರೂಢಿಸಿಕೊಂಡರು ಎನ್ನುವಂತಹದ್ದನ್ನು ಕಾಣ್ತಾ ಇದ್ದೇವೆ. ಯಾಕೆ ಅಧ್ಯಯನ ಹೆಚ್ಚಾಗಲಿಲ್ಲಾ ಅಂದ್ರೆ ಬೇರೆ ಜನ ಅವರನ್ನು ದೂರದಿಂದ ನೋಡತಕ್ಕಂತಹದ್ದು.
ನಾನು ಡಾ. ಪಿ.ಕೆ. ಖಂಡೋಬಾ ಅವರ ಮಾರ್ಗದರ್ಶನದಲ್ಲಿ ಲಂಬಾಣಿಗಳ ಜನಪದ ಸಾಹಿತ್ಯವನ್ನು ಕುರಿತು ಅಧ್ಯಯನ ಮಾಡ್ತಾ ಇದ್ದೆ. ಆವಾಗ ಒಬ್ಬ ಹಿರಿಯ ಸಂಶೋಧಕರು ಕೇಳಿದರು. ಅಂದರೆ ಲಂಬಾಣಿಗಳಲ್ಲಿ ಅಷ್ಟು ಸಾಹಿತ್ಯ ಇದೇನೇ? ಅಂತಾ. ಅದಕ್ಕೆ ನಾನು ಹೇಳಿದೆ ಲಂಬಾಣಿಗಳಲ್ಲಿ ಸಾಕಷ್ಟು ಸಾಹಿತ್ಯ ಇವೆ. ನಾನು ಇಡಿಯಾಗಿ ಅವರ ಜಾನಪದ ಸಾಹಿತ್ಯವನ್ನು ಕುರಿತು ಅಧ್ಯಯನ ಮಾಡ್ತಾ ಇದ್ದೇನೆ. ಆದರೆ ಅವರ ಜನಪದ ಸಾಹಿತ್ಯದ ಒಂದೊಂದು ಭಾಗವನ್ನು ಕುರಿತು, ಒಂದೊಂದು ಮುಖಗಳನ್ನೇ ಕುರಿತು ಅಧ್ಯಯನ ಮಾಡುವಷ್ಟು ಸಾಹಿತ್ಯ ಇವೆ. ಅವರ ಹಾಡುಗಳನ್ನು ಕುರಿತು, ಕಥನಗೀತೆಗಳನ್ನು ಕುರಿತು, ಗಾದೆಗಳನ್ನು ಕುರಿತು, ಒಗಟುಗಳನ್ನು ಕುರಿತು ಸಾಕಷ್ಟು ಸಾಹಿತ್ಯ ಇದೆ. ಒಂದೊಂದೆ ಭಾಗಗಳನ್ನು ಕುರಿತು ಅಧ್ಯಯನ ಮಾಡುವಷ್ಟು ಸಾಹಿತ್ಯ ಇವೆ.ಆದರೆ ನಾನು ಇಡಿಯಾಗಿ ಅಧ್ಯಯನ ಮಾಡ್ತಾ ಇದ್ದೇನೆ. ನನಗೇನು ತೊಂದರೆ ಆಗೋದಿಲ್ಲ ಅಂತಾ ನಾನ ಹೇಳಿದೆ. ಅಂದರೆ ಹಿರಿಯ ಸಂಶೋದಕರು ಅಂದ್ರ ಬುಡಕಟ್ಟುಗಳನ್ನು ಸಂಶೋಧಕ ರೀತಿಯಲ್ಲಿ ದೂರದಿಂದ ನೋಡತಕ್ಕಂತಹದ್ದು. ಅಂದರೆ ಅವರನ್ನು ಸಂಪೂರ್ಣವಾಗಿ ತಿಳಿಕೊಂಡಿಲ್ಲ, ಅರಿತುಕೊಂಡಿಲ್ಲ, ಅರಿತುಕೊಳ್ಳಲಿಕ್ಕೆ ಕೂಡಾ ಹೋಗಿಲ್ಲ ಅನ್ನುವಂತಹದ್ದನ್ನು ಇದು ತೋರಿಸಿ ಕೊಡುತ್ತಾ ಇವೆ. ಆ ನೆಲೆಯಿಂದ ಯಾವಾಗ ಬುಡಕಟ್ಟು ಜನರಿಗೆ ಅಕ್ಷರ ಜ್ಞಾನ ಬಂತೋ ಆವಾಗ ಮಾತ್ರ ಬುಡಕಟ್ಟುಗಳ ಅಧ್ಯಯನ ತೀವ್ರವಾಗಿ ಈ ನಾಡಿನಲ್ಲಿ ಪ್ರಾರಂಭವಾಯಿತು ಅನ್ನೋದನ್ನು ಕಾಣ್ತಾ ಇದ್ದೇವೆ. ಅದರ ಜೊತೆಯಲ್ಲಿ ಅವರ ಸಾಹಿತ್ಯ. ಹೀಗೆ ಬೇರೆ ಬೇರೆ ನೆಲೆಯಲ್ಲಿ ಅಧ್ಯಯನ ನಡೀತಿರುವುದನ್ನು ನಾವು ನೋಡ್ತಾ ಇದ್ದೇವೆ. ಕನ್ನಡ ವಿಶ್ವವಿದ್ಯಾಲಯ ನಮ್ಮ ಕರ್ನಾಟಕದಲ್ಲಿ ಬಂದ ಮೇಲೆ ಅದರಲ್ಲೂ ಕೂಡಾ ಇತ್ತೀಚಿನ ೪-೫ ವರ್ಷಗಳಲ್ಲಿ ಮಾತ್ರ ಬುಡಕಟ್ಟುಗಳಿಗೆ ಒಂದು ವಿಶೇಷವಾದ ಆದ್ಯತೆಯನ್ನು ಕೊಡ್ತಾ ಇದೆ. ಈ ಬುಡಕಟ್ಟುಗಳ ಅಧ್ಯಯನಕ್ಕೆ ಸ್ಪಂದಿಸುತ್ತಿವೆ. ಅದನ್ನು ತೀವ್ರಗೊಳಿಸ್ತಾ ಇವೆ ಅನ್ನುವಂತಹದ್ದನ್ನು ಕಾಣ್ತಾ ಇದ್ದೇವೆ. ಹೋದ ವರುಷವೇ ಕನ್ನಡ ವಿಶ್ವವಿದ್ಯಾಲಯದಲ್ಲಿ ಬುಡಕಟ್ಟುಗಳ ಕಾರ್ಯಾಗಾರ ನಡೀತು ಅನ್ನುವುದು ಬಹಳ ಸಂತೋಷಕರವಾದ ಸಂಗತಿ. ಅಂತಹ ಕಾರ್ಯಾಗಾರಗಳಾದಾಗ ಇನ್ನೂ ಹೆಚ್ಚೆಚ್ಚು ಬುಡಕಟ್ಟುಗಳು ಬಿಚ್ಚಿಕೊಳ್ಳುತ್ತವೆ. ಅವುಗಳ ಅಧ್ಯಯನ ತೀವ್ರ ಆಗುತ್ತಾ ಇದೆ ಅನ್ನುವಂತಹದ್ದನ್ನು ನೋಡಲಿಕ್ಕೆ ಸಾಧ್ಯವಾಗ್ತಾ ಇದೆ. ಅದರ ಜೊತೆಯಲ್ಲಿ ಮೊಟ್ಟಮೊದಲಿಗೆ ಕನ್ನಡ ವಿಶ್ವವಿದ್ಯಾಲಯ ಬುಡಕಟ್ಟು ಮಹಾಕಾವ್ಯಗಳನ್ನು ಸಂಪಾದನೆ ಮಾಡುವಂತಹ ಮಹತ್ವದ ಕೆಲಸವನ್ನು ಮಾಡ್ತಾ ಅನ್ನುವಂತಹದ್ದನ್ನು ನಾವೆಲ್ಲ ಮೆಚ್ಚಿಕೊಳ್ಳಬೇಕಾದಂತಹ ಸಂಗತಿ. ಹೀಗಾಗಿ ಜುಂಜಪ್ಪನನ್ನು ಕುರಿತು, ಮಲೆಯ ಮಹದೇಶ್ವರನನ್ನು ಕುರಿತು, ಇಂತಹ ಮಹತ್ವದ ಬುಡಕಟ್ಟುಗಳ ಮಹಾಕಾವ್ಯಗಳನ್ನು ಕುರಿತು ಅವರು ಸಂಪಾದನೆ ಮಾಡಿರುವಂತಹದ್ದು ಬಹಳ ಮಹತ್ವದ್ದಾಗಿರತಕ್ಕಂತಹ ಸಂಗತಿ. ಇದೇ ನೆಲೆಯಿಂದ ಅವರ ಮೌಖಿಕವಾದ ಸಾಹಿತ್ಯ ಇವತ್ತು ದೂರವಾಗ್ತಾ ಇರೋದರಿಂದ ಅದನ್ನು ತೀವ್ರತರವಾಗಿ ಕನ್ನಡ ವಿಶ್ವವಿದ್ಯಾಲಯವಾಗಲಿ, ಅಕಾಡೆಮಿಯಾಗಲಿ, ಹೀಗೆ ನಮ್ಮಲ್ಲಿರತಕ್ಕಂತಹ ಬೇರೆ ಬೇರೆ ಸಂಸ್ಥೆಗಳಾಗಲಿ ಆ ಒಂದು ಮೌಖಿಕ ರೂಪದಲ್ಲಿರತಕ್ಕಂತಹ ಸಾಹಿತ್ಯವನ್ನು ಸಂಗ್ರಹ ಮಾಡಿದಲ್ಲಿ ನಿಜಕ್ಕೂ ಕೂಡಾ ಅದನ್ನು ಆನಂತರದಲ್ಲಿ ಅಧ್ಯಯನ ಮಾಡಲಿಕ್ಕೆ ಸಾಧ್ಯ ಆಗ್ತಾ ಇದೆ. ಆ ನೆಲೆಯಿಂದ ಇವತ್ತು ಕನ್ನಡದ ವಿಶ್ವವಿದ್ಯಾಲಯ ಬಹಳ ಮಹತ್ವವಾಗಿರತಕ್ಕಂತಹ ಯೋಜನೆಗಳನ್ನು ಹಾಕಿಕೊಂಡು ಬುಡಕಟ್ಟುಗಳ ಅಧ್ಯಯನ ಇವತ್ತು ಮಾಡ್ತಾಕ್ಕಂತಹದ್ದು ಬೇರೆ ರಾಷ್ಟ್ರಗಳ ವಿಶ್ವವಿದ್ಯಾಲಯಗಳಿಗೆ ಅದು ಮಾದರಿಯಾಗಿರತಕ್ಕಂತಹದ್ದು. ಈ ನೆಲೆಯಿಂದ ಇವತ್ತು ನಮ್ಮ ಕರ್ನಾಟಕ ಸಾಹಿತ್ಯ ಅಕಾಡೆಮಿ ಜಾನಪದ ಅಕಾಡೆಮಿ ಮಾಡದೇ ಇರತಕ್ಕಂತಹ ಮಹತ್ವದ ಕೆಲಸ ಮಾಡಿತು. ನಮ್ಮ ನಾಡಿನಲ್ಲಿರತಕ್ಕಂತಹ ಉಪ ಸಂಸ್ಕೃತಿ ಅಂತ್ಹೇಳಿ ಅದನ್ನು ಕರೆದರು. ಆನಂತರ ಚೀಟಿ ಕೂಡಾ ಆಯಿತು. ಅದರಲ್ಲಿ ಕೂಡಾ ಅನೇಕ ಬುಡಕಟ್ಟುಗಳು ಸೇರಿವೆ. ಅದರಲ್ಲಿ ಸುಮಾರು ೨೦-೨೫ ಬುಡಕಟ್ಟುಗಳನ್ನು ಕುರಿತಾದಂತಹ ಒಂದು ಮಾಹಿತಿ ಸಂಗ್ರಹ ಮಾಡತಕ್ಕಂತಹ ಅವರ ಸಂಸ್ಕೃತಿಯನ್ನು ದಾಖಲೆ ಮಾಡತಕ್ಕಂತಹ ಕೆಲಸವನ್ನು ನಮ್ಮ ಕರ್ನಾಟಕ ಸಾಹಿತ್ಯ ಅಕಾಡೆಮಿ ಕೂಡಾ ಡಾ. ಬರಗೂರು ರಾಮಚಂದ್ರಪ್ಪನವರು ಅಧ್ಯಕ್ಷರಾಗಿರುವಂತಹ ಸಂದರ್ಭದಲ್ಲಿ ಮಾಡಿರುವುದು ಕೂಡಾ ಬಹಳ ಮಹತ್ವದ್ದಾಗಿರತಕ್ಕಂತಹ ಕೆಲಸ. ಹೀಗಾಗಿ ನಮ್ಮ ನಾಡಿನಲ್ಲಿರುವ ಬುಡಕಟ್ಟುಗಳನ್ನು ಕುರಿತಾದ ಅಧ್ಯಯನ ಇವತ್ತು ಅಕಾಡೆಮಿಯೇ ಆಗಲಿ, ವಿಶ್ವವಿದ್ಯಾಲಯವಾಗಲಿ, ಬಹಳ ತೀವ್ರವಾಗಿ ಗಂಭೀರವಾಗಿ ಅದನ್ನು ಪರಿಗಣಿಸಿಕೊಂಡು ಅರ್ಥಪೂರ್ಣವಾಗಿ ಮಾಡ್ತಾ ಇರತಕ್ಕಂತಹದ್ದನ್ನು ನಾವು ನೋಡ್ತಾ ಇದ್ದೇವಿ. ಕೇವಲ ಬುಡಕಟ್ಟಿನ ಅಧ್ಯಯನ ಬುಡಕಟ್ಟನವರೇ ಮಾಡಬೇಕಾದಂತಹದ್ದು ಇಲ್ಲ. ಅದಕ್ಕಾಗಿ ಇಲ್ಲಿ ವೆರಿಯರ್ ಎಲ್ವಿನ್ ಹೇಳಿದ ಹಾಗೆ ಅದು ನಮ್ಮೆಲ್ಲರಿಗೂ ನಮ್ಮದಾಗಿರಿಸತಕ್ಕದ್ದು. ಕೇವಲ ಅಧ್ಯಯನ ಆಗತಕ್ಕಂತಹದ್ದಲ್ಲ. ಅವನ್ನು ಸರಕಾರ ನಮ್ಮ ಅಧ್ಯಯನ ನೆಲೆಯಿಂದ ನಾವೇನನ್ನ ಕಂಡುಕೊಳ್ತಾ ಇರ್ತೀವಿ, ಅದನ್ನು ಸರಕಾರದ ಕಿವಿಗೆ ಮುಟ್ಟಿಸತಕ್ಕಂತಹದ್ದು ಸರಕಾರ ಅವನ್ನ ಗಂಭೀರವಾಗಿ ಪರಿಗಣಿಸಿ ಬುಡಕಟ್ಟುಗಳಿಗೆ ನ್ಯಾಯವಾಗಿ ಯಾವುದು ಸಿಗಬೇಕು ಅಂತಹ ಸವಲತ್ತುಗಳನ್ನು ಕೊಡಲಿಕ್ಕೆ ಮುಂದಾದಾಗ ನಿಜಕ್ಕೂ ಕೂಡಾ ನಮ್ಮ ಅಧ್ಯಯನಗಳನ್ನು ಫಲಪ್ರದವಾಗಲಿಕ್ಕೆ ಸಾಧ್ಯವಿದೆ. ಈ ಒಂದು ನೆಲಯಿಂದ ಬುಡಕಟ್ಟಿನ ಜನ, ಅಲೆಮಾರಿ ಜನ ಅವರು ಕೂಡಾ ಮನುಷ್ಯರೇ, ಅವರಿಗೂ ಕೂಡಾ ಬದುಕಿದೆ. ಅವರಿಗೂ ಕೂಡಾ ತಮ್ಮದೇ ಆದ ಬದುಕಿನ ವಿಧಾನವಿದೆ. ಸಂಸ್ಕೃತಿಯನ್ನುವಂತಹದ್ದನ್ನು ಬೇರೆ ಗ್ರಾಮೀಣ ಜನ, ನಗರ ಜನ ನಾವೆಲ್ಲ ಅರಿತುಕೊಳ್ಳ ಬೇಕಾಗಿರತಕ್ಕಂಹದ್ದು ಬಹಳ ಮಹತ್ವದ್ದಾಗಿರುವ ಸಂಗತಿ. ಆ ನೆಲೆಯಿಂದ ಮಾತ್ರ ನಾವೆಲ್ಲರೂ ಸೇರಿಕೊಂಡು ಆ ಬುಡಕಟ್ಟಿನ ಅಲೆಮಾರಿಗಳನ್ನು ಕುರಿತು, ಬುಡಕಟ್ಟಿನವರನ್ನು ಕುರಿತು ಅಧ್ಯಯನ ಮಾಡಿದಾಗ ಅದು ಸರಕಾರದ ಗಮನಕ್ಕೆ ಬಂದಾಗ ಸರಕಾರ ಅದಕ್ಕೆ ಪ್ರತಿಕ್ರಿಯೆ ಸೂಚಿಸಿದಾಗ, ಆ ನಮ್ಮ ಅಧ್ಯಯನಗಳು ಫಲಪ್ರದವಾಗ್ತಾವೆ ಅಂತಾ ಒಂದು ನೆಲೆಯಿಂದ ನಾವೆಲ್ಲ ಇವತ್ತು ಬುಡಕಟ್ಟುಗಳ ಅಧ್ಯಯನಕ್ಕೆ ತೊಡಗಬೇಕಾದ ಅವಶ್ಯಕತೆ ಇದೆ ಅಂತಾ ನಾನು ಭಾವಿಸಿಕೊಳ್ಳುತ್ತಾ ಇವತ್ತು ಅಲೆಮಾರಿ ಬುಡಕಟ್ಟುಗಳನ್ನು ಕುರಿತು ಇಲ್ಲಿ ಕೆಲವು ಮೂಲಗಳನ್ನು ಹೇಳಲಿಕ್ಕೆ ಅವನ್ನೆಲ್ಲಾ ಇಲ್ಲಿ ಬರೆದುಕೊಂಡು ಬಂದಿದ್ದೇನೆ. ಸಮಯದ ಅಭಾವವಿರುವುದರಿಂದ ನಾನು ಅದನ್ನ ಇಡಿಯಾಗಿ ಹೇಳಲಿಕ್ಕೆ ಹೋಗದೆ ಕರ್ನಾಟಕದ ಬುಡಕಟ್ಟುಗಳ ಅಧ್ಯಯನ ಒಂದು ಸ್ಥೂಲವಾಗಿರತಕ್ಕಂತಹ ಚಿತ್ರವನ್ನು ನಿಮ್ಮೆದುರಿಗೆ ಇಡುತ್ತಿದ್ದೇನೆ.
ಲಿಪ್ಯಂತರ : ಸುಮಂಗಲ ಬಿ.ಅತ್ತಿಗೇರಿ
* * *
ಅಲೆಮಾರಿಗಳ ಸ್ಥಿತಿಗತಿ: ಗೋಷ್ಠಿ ಒಂದು: ಸಮಕಾಲೀನ ಸಮಾಜ ಮತ್ತು ಅಲೆಮಾರಿಗಳು: ೨. ಅಲೆಮಾರಿಗಳ ಪಯಣದ ಹಿಂದಿನ ಭೌಗೋಳಿಕ ಪರಿಸರ
ನಾಗರಿಕ ಸಮಾಜದಿಂದ ಬಹುದೂರ ಉಳಿದುಕೊಂಡು ಕಾಡು, ಗುಡ್ಡ, ಬೆಟ್ಟ-ಅರಣ್ಯ, ದುರ್ಗಮ ಕಣಿವೆಗಳ ಪ್ರದೇಶಗಳಲ್ಲಿ ಜೀವನ ಸಾಗಿಸುವವರಿಗೆ ಆದಿವಾಸಿಗಳು ಇಲ್ಲವೆ ಅಲೆಮಾರಿಗಳೆಂದು ಕರೆಯುತ್ತಾರೆ. ಪ್ರಪಂಚದ ಎಲ್ಲ ಪ್ರದೇಶಗಳಲ್ಲಿಯೂ ಇಂತಹ ಸಾವಿರಾರು ಅಲೆಮಾರಿಗಳು ತಮ್ಮ ಅಲೆದಾಡುವಿಕೆಯ ಜೀವನವನ್ನು ಕಳೆಯುತ್ತ ಜೀವಿಸುತ್ತಿದ್ದಾರೆ.
ಊರು, ಗ್ರಾಮ, ಪಟ್ಟಣ, ನಗರ, ನಾಡು ಕಟ್ಟಿಕೊಂಡು ಜೀವಿಸುತ್ತ ಕಾಲ ಕಳೆಯುತ್ತಿರುವ ಇತ್ತೀಚಿನ ಮಾನವನ ಮೂಲ ಕುರಿತು ತಿಳಿದುಕೊಳ್ಳಬೇಕಾದರೆ ಬುಡಕಟ್ಟು ಇಲ್ಲವೆ ಅಲೆಮಾರಿ ಜನಾಂಗಗಳ ಅಧ್ಯಯನ ಮಾಡುವುದು ಅವಶ್ಯವಾಗಿದೆ. ಇದರಿಂದ ನಮಗೆ ಮೂಲದ ಜನಾಂಗಗಳು ಹೇಗೆ ಜೀವಿಸುತ್ತಿದ್ದವು. ಅವರ ಭೌಗೋಳಿಕ ಪರಿಸರ ಹೇಗಿತ್ತೆಂಬುದು ತಿಳಿಯುತ್ತದೆ. ಅವರು ಪರಿಪಾಲಿಸಿಕೊಂಡು ಬರುತ್ತಿರುವ ತಂದೆ, ಮಗನ ಪ್ರೀತಿವಾತ್ಸಲ್ಯ, ತಾಯಿ ಮಕ್ಕಳ ಆತ್ಮೀಯ ಸಂಬಂಧ ಇಂದಿನ ನಮಗೆ ನಾಚಿಸುವಂತಿವೆ. “ಭಾರತದಲ್ಲಿ ಸುಮಾರು ೨೨ ಮಿಲಿಯನ್ ಜನ ಆದಿವಾಸಿಗಳಿದ್ದಾರೆಂಬುದು ಜನಗಣತಿಯ ವರದಿಯು ಸೂಚಿಸಿದೆ” (ಸ.ಮಾ.ಶಾಸ್ತ್ರ, ೧೬೮).
ಒಂದು ಕಡೆ ತಮ್ಮದೇ ಆಗಿರುವ ಜನ ಸಮುದಾಯವನ್ನು ಹೊಂದಿರುವ ಮತ್ತು ಪ್ರತ್ಯೇಕವಾದ ಭಾಷೆಯನ್ನು ಮಾತನಾಡುವ ಜನಗಳಿಗೆ ನಾವು ಅಲೆಮಾರಿಗಳೆಂದು ಕರೆಯುತ್ತೇವೆ. ಅಲೆಮಾರಿಗಳಿಗೆ ತಮ್ಮದೇ ಆಗಿರುವ ಒಂದೊಂದು ನಿರ್ದಿಷ್ಟ ಪ್ರದೇಶ ಇರುತ್ತದೆ. ಮೂಲತಃ ನಿಸರ್ಗದ ಮಡಿಲಿನಲ್ಲಿ ಜೀವನ ಸಾಗಿಸುವ ಇವರು ಸದಾ ನಿಸರ್ಗವನ್ನೂ ಪೂಜಿಸುತ್ತ ಬಂದವರಾಗಿದ್ದಾರೆ. ಪ್ರತಿಯೊಂದು ಅಲೆಮಾರಿಗಳಿಗೂ ಅವರವರದೇ ಆದ ಒಂದೊಂದು ಹೆಸರುಗಳಿರುವುದು ಕಂಡು ಬರುತ್ತದೆ. ಸದಾ ನಿಸರ್ಗದ ಮಡಿಲಿನಲ್ಲಿರುವುದರಿಂದ ಅದರಲ್ಲಿ ಬೆಳೆಯುವ ಗೆಡ್ಡೆ-ಗೆಣಸುಗಳನ್ನು ಹೆಕ್ಕಿ ತೆಗೆದು ತಿಂದು ಜೀವಿಸುತ್ತಾರೆ. ಅವುಗಳ ಕೊರತೆ ಕಂಡು ಬಂದಾಗ ಹುಡುಕಾಟ ಪ್ರಾರಂಭಿಸುತ್ತಾರೆ. ಅದಕ್ಕಾಗಿ ಸಂಚಾರ ಜೀವನಕ್ಕೆ ಒಳಗಾಗುತ್ತಾರೆ. ಹೀಗಾಗಿ ಆಹಾರದ ಹುಡುಕಾಟ ಅಲೆಮಾರಿಗಳ ಅಲೆದಾಟಕ್ಕೆ ಪ್ರಮುಖ ಕಾರಣವಾಗುತ್ತದೆಂಬುದು ಗಮನಿಸುವ ಅಂಶವಾಗಿದೆ.
ಅಲೆಮಾರಿ ಜನಾಂಗ ಮತ್ತು ಅದರ ವಿಶಿಷ್ಟ ಲಕ್ಷಣಗಳು (The Trible and its Characteristics)
ನಿರ್ದಿಷ್ಟ ಭೂ ಪ್ರದೇಶ ಒಂದರಲ್ಲಿ ಗುಡಿಸಲು (tent) ಹಾಕಿಕೊಂಡು ಜೀವನ ಸಾಗಿಸುವ ಅಲೆಮಾರಿಗಳ ವಿಶಿಷ್ಟ ಗುಣಲಕ್ಷಣಗಳನ್ನು ಈ ಕೆಳಗಿನಂತೆ ವಿವರಿಸಲಾಗಿದೆ.
ಒಂದು ನಿರ್ದಿಷ್ಟ ಸಾಮಾನ್ಯ ಭೌಗೋಳಿಕ ನೆಲೆ (Definite Common Topography)
ಸಾಮಾನ್ಯವಾಗಿ ಅಲೆಮಾರಿಗಳು ಒಂದು ನಿರ್ದಿಷ್ಟ ಭೂ ಪ್ರದೇಶದಲ್ಲಿ ಜೀವಿಸಲು ಇಷ್ಟ ಪಡುತ್ತಾರೆ. ಅವರ ಜೊತೆಗೆ ಬೇರೆ ಬೇರೆ ಜಾತಿ, ಜನಾಂಗದವರು ಇರುವುದಕ್ಕೆ ಅವರ ಮನಸ್ಸು ಒಪ್ಪುವುದಿಲ್ಲ. ಜೊತೆಗೆ ಕಾಡು, ಗುಡ್ಡ ಬೆಟ್ಟಗಳಲ್ಲಿ ವಾಸಿಸುವುದಕ್ಕೆ ಪ್ರಯತ್ನಿಸುತ್ತಾರೆ. ಬಹು ಹಿಂದಿನಿಂದಲೂ ಬಂದಿರುವಂತೆ ಗುಡ್ಡ-ಬೆಟ್ಟಗಳಲ್ಲಿಯೇ ಜೀವಿಸುತ್ತಾರೆ. ಅನ್ಯಮತೀಯರ ಸಂಪರ್ಕ ಇಲ್ಲದಿರುವುದರಿಂದ ತಾವು ಒಂದು ಮೂಲಕ್ಕೆ ಸೇರಿದವರೆಂದು ಹೆಮ್ಮೆ ಪಟ್ಟುಕೊಳ್ಳುತ್ತಾರೆ. ಇದಕ್ಕೆ ಇನ್ನಷ್ಟು ಬಲ ಎಂಬಂತೆ ಅಲೆಮಾರಿಗಳು ತಮ್ಮದೇ ಆಗಿರುವ ಭಾಷೆಯನ್ನು ಮಾತಾಡುವುದರಿಂದ ಬಹುಬೇಗ ಒಂದು ಕಡೆಗೆ ಕೂಡಿಕೊಳ್ಳುತ್ತಾರೆ. ತಮ್ಮ ಸಮಸ್ಯೆಗೆ ಪರಿಹಾರಗಳನ್ನು ಕಂಡುಕೊಳ್ಳುತ್ತಾರೆ.
ಸಾಮಾನ್ಯ ಭಾಷೆ (Common Language)
ಅಲೆಮಾರಿ ಸಮುದಾಯಗಳಿಗೆ ಅವರದೇ ಆದ ಒಂದೊಂದು ಭಾಷೆ ಇರುತ್ತದೆ. ಕೆಲವು ಅಲೆಮಾರಿಗಳಿಗೆ ಪ್ರತ್ಯೇಕ ಭಾಷೆ ಇರದೆ ಇರಬಹುದು. ತಮ್ಮ ಸಾಮಾಜಿಕ ಆಗು-ಹೋಗುಗಳನ್ನು ಬಹುಬೇಗ ಅರ್ಥಮಾಡಿಕೊಳ್ಳಲು ಈ ಭಾಷೆ ಸಹಾಯಕಾರಿಯಾಗುತ್ತದೆ. ತಮ್ಮ ಸಮಾಜದ ಒಳಗಿನ ಸೂಕ್ಷ್ಮಾತಿಸೂಕ್ಷ್ಮ ವಿಷಯ ಸಂಗತಿಗಳನ್ನು ಅನ್ಯರಿಗೆ ತಿಳಿಯದಂತೆ ಈ ಭಾಷೆ ಅದರ ಕವಚವಾಗಿ ಕೆಲಸ ನಿರ್ವಹಿಸುತ್ತದೆ.
ಏಕ ಪ್ರಕಾರವಾದ ಪೂಜಾ ಪದ್ಧತಿ (Common Worship)
ನಿಸರ್ಗದ ಮಡಿಲಿನಲ್ಲಿ ಜೀವಿಸುವುದರಿಂದ ಅಲೆಮಾರಿಗಳಿಗೆ ಅವರದೇ ಆಗಿರುವ ದೇವಾ ಪೂಜೆಗಳಿರುತ್ತವೆ. ಬಹುಮುಖ್ಯವಾಗಿ ಮೊದಲು ಅವರು ನಿಸರ್ಗ ಪೂಜಕರಾಗಿರುತ್ತಾರೆ. ಗಿಡ, ಮರ, ಸೂರ್ಯ, ಚಂದ್ರ, ಗಾಳಿ, ನೀರು ಮುಂತಾದ ಶಕ್ತಿಗಳನ್ನು ದಿನ ಪೂಜಿಸುತ್ತಾರೆ. ಜೊತೆಗೆ ತಮ್ಮ ತಮ್ಮ ಪೂರ್ವಜರನ್ನು ಅವರು ಪೂಜಿಸುತ್ತಾರೆ. ಏಕೆಂದರೆ ಅವರ ಪೂರ್ವಜರು ಅವರನ್ನು ಮುನ್ನಡೆಸಿಕೊಂಡು ಬಂದಿದ್ದಾರೆಂದು ತಿಳಿದು ಕೊಂಡವರಾಗಿದ್ದಾರೆ.
ಏಕರೂಪವಾದ ಸಂಸ್ಕೃತಿ (Common Culture)
ಪ್ರತಿಯೊಂದು ಅಲೆಮಾರಿ ಜನಾಂಗಕ್ಕೂ ಅವರವರದೇ ಆಗಿರುವ ಪ್ರತ್ಯೇಕ ಸಂಸ್ಕೃತಿ ಎಂಬುದೊಂದಿರುತ್ತದೆ. ಉದಾ: ಸುಡುಗಾಡು ಸಿದ್ಧರ ಸಂಸ್ಕೃತಿ, ಲಂಬಾಣಿಗಳ ಸಂಸ್ಕೃತಿ, ಪಾರ್ದೆಗಳ ಸಂಸ್ಕೃತಿ, ಚೆಂಚರ ಸಂಸ್ಕೃತಿ, ಮೇದರ ಸಂಸ್ಕೃತಿ, ಇತ್ಯಾದಿ, ಏಕೆಂದರೆ ಒಂದು ಜನಾಂಗ ತನ್ನದೇ ಆಗಿರುವ ರೂಢಿ ಸಂಪ್ರದಾಯಗಳನ್ನು ರೂಢಿಸಿಕೊಂಡು ಬಂದಿರುತ್ತದೆ. ಎಂಥದೇ ಆಘಾತಕಾರಿ ಹೊಡೆತಗಳು ಬಂದು ಅಪ್ಪಳಿಸಿದರೂ ಕೂಡಾ ಅವರು ತಮ್ಮದನ್ನು ಬಿಡುವುದಿಲ್ಲ. ಅಂತಹ ಸಂದರ್ಭದಲ್ಲಿ ಆ ಸ್ಥಳವನ್ನೇ ಬಿಟ್ಟು ಬೇರೆ ಕಡೆಗೆ ಪ್ರಯಾಣ ಬೆಳೆಸುತ್ತಾರೆ ವಿನಾಃ ಅನ್ಯ ಸಂಸ್ಕೃತಿಯನ್ನು ಸ್ವೀಕರಿಸುವುದಿಲ್ಲ. ತಲಾತಲಾಂತರಗಳಿಂದಲೂ ತಮ್ಮ ಆಚಾರ-ವಿಚಾರ, ಪೂಜಾ ವಿಧಿ-ವಿಧಾನ, ಹಬ್ಬ-ಹರಿದಿನ, ಜಾತ್ರೆ-ಉತ್ಸವಗಳನ್ನು ಮತ್ತ ಮದುವೆ, ಮರಣ, ಸಂಪ್ರದಾಯ, ಸಂಸ್ಕಾರಗಳಿಗೆ ಸಂಬಂಧಿಸಿದಂತೆ ಚಾಚೂ ತಪ್ಪದೆ ಪಾಲಿಸಿಕೊಂಡು ಬರುತ್ತಾರೆ. ಹೀಗಾಗಿ ಪ್ರತಿಯೊಂದು ಅಲೆಮಾರಿಗಳ ಸಂಸ್ಕೃತಿಯು ವಿಶಿಷ್ಟವಾಗಿಯೇ ಇರುತ್ತದೆ.
ಒಂದು ಸಾಮಾನ್ಯ ಹೆಸರು (Common Name)
ದೇಶದ ತುಂಬೆಲ್ಲಾ ವಾಸಿಸುವ ಅಲೆಮಾರಿಗಳು, ಪ್ರತ್ಯೇಕ ಭೂ ಪ್ರದೇಶದಲ್ಲಿ ವಾಸಿಸುವಕ್ಕೆ ಇಷ್ಟ ಪಡುತ್ತಾರೆ. ಕೆಲವರು ಗಿರಿಗಳಲ್ಲಿ ವಾಸವಾಗಿ ಜೀವನ ಸಾಗಿಸಿದರೆ, ಇನ್ನೂ ಕೆಲವರು ಭಿಕ್ಷಾಟನೆಯನ್ನೇ ತಮ್ಮ ಮೂಲಾಧಾರವಾಗಿರಿಸಿಕೊಂಡವರು ಊರ ಹೊರಗಿನ ಸರಕಾರಿ ಜಮೀನುಗಳಲ್ಲಿ ಗುಡಿಸಲು (tent) ಹಾಕಿಕೊಂಡು ಜೀವಿಸುತ್ತಾರೆ. ಹೀಗಾಗಿ ಪ್ರತಿಯೊಂದು ಅಲೆಮಾರಿಗೂ ಅವರವರ ಭೌಗೋಳಿಕ ವ್ಯಾಪ್ತಿಯಲ್ಲಿ ಒಂದು ಸಾಮಾನ್ಯ ಹೆಸರಿನಿಂದ ಜನ ಅವರನ್ನು ಗುರುತಿಸುತ್ತಾರೆ. ಕೆಲವರಿಗೆ ಆಯಾ ರಾಜ್ಯಗಳಲ್ಲಿ ಒಂದು ಹೆಸರಿನಿಂದ ಗುರುತಿಸಿದರೆ ಕೆಲವರಿಗೆ ದೇಶದ ತುಂಬೆಲ್ಲ ಏಕ ರೀತಿಯಲ್ಲಿಯೇ ಹೆಸರು ಇರುವುದು ಕಂಡುಬರುತ್ತದೆ.
ಭೌಗೋಳಿಕ ನೆಲೆ (Geographical Location)
ಅಲೆಮಾರಿಗಳು ಹೆಚ್ಚಿನ ಸಂಖ್ಯೆಯಲ್ಲಿ ಅರಣ್ಯ ಗುಡ್ಡಬೆಟ್ಟಗಳಲ್ಲಿ ವಾಸಿಸುವರಾಗಿದ್ದಾರೆ. ಇದಕ್ಕೆ ಅಲ್ಲಿಯ ಸಂಪನ್ಮೂಲವೇ ಕಾರಣವೆಂದು ಹೇಳಬಹುದು. ಬೇಟೆಯಾಡುವುದು ಅವರಿಗೆ ಹಿಂದಿನಿಂದಲೂ ಬಂದಿರುವ ಮೂಲ ವೃತ್ತಿಯಾಗಿರುವುದರಿಂದ ಕಾಡಿನಲ್ಲಿ ವಾಸಿಸುವ ಚಿಕ್ಕ ಚಿಕ್ಕ ಪ್ರಾಣಿಗಳನ್ನು ಬೇಟೆಯಾಡಿ ಹೊಟ್ಟೆ ಹೊರೆದುಕೊಳ್ಳುತ್ತಾರೆ. ಹಿಂದಿನ ಕಾಲ ಸಂದರ್ಭದಲ್ಲಿ ಕ್ರೂರ ಮತ್ತು ದೊಡ್ಡ ದೊಡ್ಡ ಪ್ರಾಣಿಗಳನ್ನು ಬೇಟೆಯಾಡುತ್ತಿದ್ದರು. ಈಗ ಇದು ಕಣ್ಮರೆಯಾಗಿದೆ. ಅರಣ್ಯ ಇಲಾಖೆಯ ಕಾನೂನುಗಳು ಕಠಿಣವಾಗಿರುವುದರಿಂದ ಅಲೆಮಾರಿಗಳು ಅದಕ್ಕೆ ಒಗ್ಗಿದಂತೆ ಕಾಣಿಸುತ್ತದೆ. ಹೀಗಾಗಿ, ನರಿ, ಮೊಲ, ಉಡ, ಕಾಡುಬೆಕ್ಕು, ಇಲಿ, ಚಿಗರೆ, ಕಾಡುಹಂದಿ ಮುಂತಾದ ಪ್ರಾಣಿಗಳನ್ನು ಬೇಟೆಯಾಡುತ್ತಾರೆ. ಬುಡಕಟ್ಟುಗಳು ವಾಸಿಸುವ ಭೂ ಪ್ರದೇಶವನ್ನು ಗಮನದಲ್ಲಿರಿಸಿಕೊಂಡು ಮೂರು ಮುಖ್ಯ ವಲಯಗಳಲ್ಲಿ ವಿಂಗಡಿಸಲಾಗಿದೆ. ೧. ಈಶಾನ್ಯ ವಲಯ, ೨. ಮಧ್ಯವಲಯ ಮತ್ತು ೩. ದಕ್ಷಿಣ ವಲಯ. ಈ ಮೂರು ಮುಖ್ಯ ವಲಯಗಳಲ್ಲದೆ ಬಂಗಾಲ ಉಪಸಾಗರದಲ್ಲಿರುವ ಅಂಡಮಾನ ಮತ್ತು ನಿಕೋಬಾರ ದ್ವೀಪಗಳಲ್ಲಿ ಅಂಗೆ ಮತ್ತು ಜಾರವ ಎಂಬ ಆದಿವಾಸಿ ಪಂಗಡಗಳಿವೆ. (ಸಾ.ಮಾ.ಶಾಸ್ತ್ರ ೧೭೪).
೧. ಈಶಾನ್ಯ ವಲಯ
ಈ ವಲಯದಲ್ಲಿ ನಾಗಾ, ಖಾಸಿ, ಅಕಾ, ಲಿಂಬೂ, ಕಚಾರಿ, ಕುಕೆಲಷಾಯ, ರಧ, ಲೆಪ್ಜ, ಗುರುಂಗ್, ಮಿಶ್ಮೀ, ಮಿಖಿರ್, ಅಕಾಗ್ಯಾರೋ, ಚಕ್ಮ ಮೊದಲಾದ ಪಂಗಡಗಳಿಗೆ ಸೇರಿದ ಜನರು ವಾಸವಾಗಿದ್ದಾರೆ. ಭಾರತದ ಉತ್ತರ ಮತ್ತು ವಾಯುವ್ಯ ಭಾಗಗಳಲ್ಲಿ ಈ ಪಂಗಡದ ಆದಿವಾಸಿಗಳೆಲ್ಲರೂ ಹರಡಿಕೊಂಡಿದ್ದಾರೆ.
೨. ಮಧ್ಯ ವಲಯ
ಈ ವಲಯದಲ್ಲಿ ಸಂತಾಲ, ಮುಂಡ, ಓರ್ಯಾನ್, ಬೈಗಾ, ಹೋ, ಗೊಂಡಾ, ಭಿಲ್ಲ, ಭೂಮಿಜ್, ಖರಿಯಾ, ಬಿರಹಾರ್, ಭೂಮಿಯನ್, ಕಂಢ, ಸವರ್, ಕೋಳಿ, ಮೊದಲಾದ ಪಂಗಡದ ಜನರು ಗಂಗಾನದಿ, ನರ್ಮದಾ, ಗೋದಾವರಿ, ನದಿಗಳ ನಡುವಣ ಪ್ರದೇಶಗಳಲ್ಲಿ ಪಸರಿಸಿದ್ದಾರೆ.
೩. ದಕ್ಷಿಣ ವಲಯ
ಈ ವಲಯದಲ್ಲಿ ತೊಡವ, ಬಡಗ, ಚೆಂಚು, ಕಾಡಾರ್, ಕಣಿಕರ್, ಮುಂತಾದ ಪಂಗಡಗಳ ಜನರು ಕೃಷ್ಣಾನದಿಯ ದಕ್ಷಿಣ ಪ್ರದೇಶಗಳಲ್ಲಿ ವಾಸವಾಗಿದ್ದಾರೆ. (ಸಾ.ಮಾ.ಶಾಸ್ತ್ರ, ೧೭೪).
ಪ್ರಾಚೀನ ಗವಿ–ಅರಣ್ಯಗಳಲ್ಲಿ ವಾಸಿಸುವವರು
ಬುಡಕಟ್ಟು ಅಥವಾ ಅಲೆಮಾರಿಗಳು ತಮ್ಮ ಅಲೆದಾಟದ ಜೀವನವನ್ನು ಕಳೆಯುವುದಕ್ಕಿಂತ ಪೂರ್ವದಲ್ಲಿ ಪ್ರಾಚೀನ ಗವಿ ಮತ್ತು ಅರಣ್ಯಗಳಲ್ಲಿ ವಾಸವಾಗಿದ್ದರೆಂಬುದಕ್ಕೆ ಮಾನವನ ಮತ್ತು ಬುಡಕಟ್ಟಿನ ಚರಿತ್ರೆಯಲ್ಲಿ ಸಾಕಷ್ಟು ಮಾಹಿತಿಗಳು ದೊರೆಯುತ್ತವೆ. ಪ್ರಾಚೀನ ಕಾಲದಿಂದಲೂ ಮೊದಲ್ಗೊಂಡು ಅರ್ವಾಚೀನ ಕಾಲದವರೆಗೆ ಅಲೆಮಾರಿಗಳ ಜೀವನ ವಿಧಾನದಲ್ಲಿ ಸಾಕಷ್ಟು ಬದಲಾವಣೆಗಳಾಗಿವೆ. ಆದರೂ ಅವರು ಇವೆಲ್ಲವುಗಳ ಪ್ರಭಾವದ ಒಳಗಡೆಯೂ ಹೇಗೆ ತಮ್ಮ ಸಂಸ್ಕೃತಿಯನ್ನು ಕಾಪಾಡಿಕೊಂಡು ಬಂದರೆಂಬುದು ಮೆಚ್ಚುವಂಥದ್ದು. ನಿರಂತರ ಮಳೆ, ನಿಸರ್ಗದ ನಿಗೂಢ ರಹಸ್ಯಗಳ ಆರ್ಭಟದಿಂದ ರಕ್ಷಣೆಯನ್ನು ಪಡೆದುಕೊಳ್ಳುವುದಕ್ಕಾಗಿ ಅಂದಿನ ಅಲೆಮಾರಿ – ಬುಡಕಟ್ಟುಗಳು ತಮ್ಮ ಸಮೀಪದಲ್ಲಿಯೇ ಇರುವ ದೊಡ್ಡ ದೊಡ್ಡ ಗುಹೆಗಳಲ್ಲಿ ವಾಸಿಸುವುದಕ್ಕೆ ಪ್ರಾರಂಭಿಸಿದರು. ಇರುವ ಕೆಲವೇ ಕುಟುಂಬದ ಸದಸ್ಯರು ಮೊದಲಿಗೆ ತಮ್ಮ ವಾಸಸ್ಥಾನವನ್ನಾಗಿ ಆಯ್ಕೆ ಮಾಡಿಕೊಂಡದ್ದು. ಕೆಲವರು ಅಲ್ಲಿಯೇ ವಾಸಿಸುತ್ತಾರೆ. ಅಂದರೆ ಅದರ ಒಳಗಡೆ ಮೊದಲು ಸಾಮೂಹಿಕವಾಗಿಯೇ ವಾಸಿಸುತ್ತಿದ್ದರು. “ಇರುಳರು” ಗುಡ್ಡಗಳಲ್ಲಿ ಗವಿಗಳಲ್ಲಿ ವಾಸಿಸುತ್ತಿದ್ದ ಜನಾಂಗ. ನೂರಕ್ಕೆ ನೂರು ಜನ ಹೀಗೆ ಇದ್ದವರೇ. ರಾಜರುಗಳು ಆಳಿದ್ದೂ, ಚಕ್ರಾಧಿಪತ್ಯಗಳು ಉರುಳಿದ್ದು, ಇಂಗ್ಲೀಷರು ಬಂದದ್ದೂ ಸ್ವಾತಂತ್ರ್ಯ ಪಡೆದದ್ದೂ ಯಾವುದೊಂದು ಇವರಿಗೆ ಮುಟ್ಟದು. ಹಳ್ಳಿಗಳಲ್ಲಿ ಬಟ್ಟೆ ಹಾಕಿದ ಜನ ಕಾಣಿಸಿಕೊಂಡರೆ ಓಡಿ ಹೋಗಿ ಗವಿಗಳಲ್ಲಿ ಅಡಗುತ್ತಿದ್ದರು. ತೀರ ಇತ್ತೀಚಿನವರೆಗೆ ಅಂದರೆ ಕೇವಲ ೨೦ ವರ್ಷಗಳ ಹಿಂದೆ ಗವಿಯಲ್ಲಿ ವಾಸಿಸುತ್ತಿದ್ದ ಬಗ್ಗೆ ತಿಳಿಯುತ್ತದೆ. (ಕ.ಬು.ಸಂ. ೨-೫೭).
ಗವಿ ಮತ್ತು ಅರಣ್ಯಗಳಲ್ಲಿ ವಾಸವಾಗಿದ್ದು ಅಲ್ಲಿಯ ಸಂಪನ್ಮೂಲಗಳನ್ನು ಬಳಸಿಕೊಂಡು ಅನೇಕ ಬುಡಕಟ್ಟುಗಳು ತಮ್ಮ ಜೀವನ ನೂಕುತ್ತಿದ್ದಾರೆ. ಆ ಭೌಗೋಳಿಕ ಪರಿಸರದಲ್ಲಿ ಬಹಳ ಸ್ವಚ್ಛಂದ ಮತ್ತು ಸ್ವಾತಂತ್ರ್ಯದಿಂದ ಬದುಕುತ್ತ ಬಂದವರಿವರು. ಅಲ್ಲಿಯ ಪ್ರತಿಯೊಂದು ಜಾಗ-ಸ್ಥಳ, ಗಿಡ, ಮರ, ಬಳ್ಳಿ, ಕಾಡುಮೃಗಗಳ ಪರಿಚಯವನ್ನು ಹೊಂದಿದವರು. ಸಿಗುವ ಗೆಡ್ಡೆ-ಗೆಣಸುಗಳನ್ನು ತಿಂದು-ಗಂಜಿಯನ್ನು ಕುಡಿದು ಹೊತ್ತು ಕಳೆಯುವ ಇವರು ಜೇನು ಬಿಡಿಸಿಕೊಂಡು ದೂರದ ಹಳ್ಳಿಗೆ-ಪಟ್ಟಣಕ್ಕೆ ಹೋಗಿ ಮಾರಾಟ ಮಾಡಿ ದಿನದ ಸಂಸಾರದ ಹಸಿವನ್ನು ನೀಗಿಸುವವರು. ಇಂತಹ ಸಂದರ್ಭದಲ್ಲಿಯೇ ಕಾಡಿನಲ್ಲಿರುವ ಕಾಡ್ನಾಳು ದೇವರುಗಳನ್ನು ಪತ್ತೆ ಹಚ್ಚಿದವರು, ಇವರಾಗಿದ್ದಾರೆಂಬುದಕ್ಕೆ ಇರುಳರು ಕಂಡು ಹಿಡಿದ ಕೆಲವು ದೇವರು ಮತ್ತು ಯಾತ್ರಾಸ್ಥಳಗಳನ್ನು ಹೆಸರಿಸಬಹುದು. “ಕಾಡ್ನಲ್ಲಿ ವಾಸವಿದ್ದಾಗ ಕಾಡ್ನಾಳ ದೇವರುಗಳನ್ನೆಲ್ಲಾ ಪತ್ತೆ ಮಾಡ್ಡೋರುನಾವು. ಅದ್ಕೆ ನಮ್ಮನ್ನು ಕಾಡು ಪೂಜಾರ್‌ರೂ ಅಂತಾರೆ. ಇದಕ್ಕೆ ಪೂರಕವಾಗಿ ಸಾವನದುರ್ಗದ ವೀರಭದ್ರಸ್ವಾಮಿ, ನರಸಿಂಹಸ್ವಾಮಿ, ದೇವ್ರುಗೂಳ ಪತ್ತೆ ಮಾಡ್ಡೋರು ನಾವು. ನಮ್ಮೋರು ಕಾಡಲ್ಲಿ ಗೆಣಸು ಅಗಿವಾಗ ಸಿಕ್ಕಿದ ದೇವ್ರು, ವೀರಭದ್ರಸ್ವಾಮಿ” ಎನ್ನುತ್ತಾರೆ. ಹೀಗೆ ಗೆಣಸು ಅಗಿವಾಗ ಸಿಕ್ಕು ಬಾಣಂತಿಮ್ಮ ದೇವತೆ ಆಗಿರುವುದಕ್ಕೆ ಇನ್ನೊಂದು ಉದಾ: ಕನಕಪೂರ ತಾಲ್ಲೂಕಿನ ಕುತ್ಗಾನ ಹಳ್ಳಿಯಲ್ಲಿ ಬಾಣಂತಮ್ಮ ದೇವರ ಗಮನಿಸಬಹುದು. ಹಾಗೆಯೇ ರೇವಪ್ಪ ದೇವರನ್ನು ಅಂದರೆ ರಾಮನಗರ ತಾಲ್ಲೂಕು ರೇವಣಸಿದ್ಧೇಶ್ವರ ಬೆಟ್ಟದ ರೇವಣಸಿದ್ಧರನ್ನು ಪತ್ತೆ ಮಾಡಿದವನು ಇವರ ಕಂಟಯ್ಯನೆಂಬುವವ. ಈ ಎಲ್ಲವು ಯಾರೂ ದಾಖಲಿಸಿರಿಸದ ಇತಿಹಾಸ. ಇವರು ಆದಿಯಲ್ಲಿ ಇವರೇ ಆರಾಧಿಸಿದ ದೇವರುಗಳು, ಕಂಡುಕೊಂಡ ದೇವರುಗಳು ನಂತರ ಸಂಸ್ಕೃತೀಕರಣಕ್ಕೆ ಒಳಪಟ್ಟು ಲಿಂಗಾಯಿತರು, ಒಕ್ಕಲಿಗರು ಮೊದಲಾದವರ ದೈವಗಳಾದವು. (ಕ.ಬು.ಸಂ. ೨-೬೦).
ಗವಿ-ಅರಣ್ಯಗಳಲ್ಲಿ ವಾಸಿಸುತ್ತಿದ್ದ ಇವರು ಈಗ ರಾಮನಗರದ ಆಸು-ಪಾಸಿನಲ್ಲಿ ಚಿಕ್ಕ ಚಿಕ್ಕ ಹುಲ್ಲಿನ ಮನೆಗಳಲ್ಲಿ ವಾಸಿಸುತ್ತಿದ್ದಾರೆ. ಅವರಲ್ಲಿ ಕೆಲವರು ಆಗಾಗ ಗವಿಗಳಲ್ಲಿ ಉಳಿದುಕೊಂಡು ಬರುವವರಿದ್ದಾರೆ. ಇವರೂ ಕೂಡಾ ಸುಡುಗಾಡು ಸಿದ್ಧರಂತೆ ಸ್ಮಶಾನವನ್ನೇ ಬಳಸುವ ಜಾಗವನ್ನಾಗಿ ಮಾಡಿಕೊಂಡಿದ್ದಾರೆ.
ಪರ್ವತ ಗಿರಿ-ಶಿಖರಗಳಲ್ಲಿ ವಾಸಿಸುವ ಇನ್ನೊಂದು ಬುಡಕಟ್ಟು ಎಂದರೆ ಚೆಂಚು ಚೆಂಚರು. ಆಂಧ್ರಪ್ರದೇಶದ ಕರ್ನೂಲ ಮತ್ತು ನೆಲ್ಲೂರು ಜಿಲ್ಲೆಗಳಲ್ಲಿ ಹರಡಿಕೊಂಡಿರುವ ಕಾಡು ಪರ್ವತ ಶ್ರೇಣಿಗಳಲ್ಲಿ ಇವರು ಜೀವಿಸುತ್ತಿದ್ದಾರೆ. “ಕೃಷ್ಣಾ ನದಿಯ ಆಸು-ಪಾಸಿನಲ್ಲಿ ದಟ್ಟ ಅಡವಿಗಳಿಂದ ತುಂಬಿರುವ ಶ್ರೀ ಶೈಲದ ಪರ್ವತ ತಪ್ಪಲಿನವರು ಎಂಬುದರಲ್ಲಿ ಸಂಶಯವಿಲ್ಲ. ಎತ್ತರದ ಮರವನ್ನು ಸರಸರನೆ ಹತ್ತುವ ಮತ್ತು ಪ್ರಪಾತಕ್ಕೆ ಚಾಚಿಕೊಂಡಿರುವ ಪರ್ವತ ಶಿಖರಗಳ ಕೆಳಗೆ ಕಟ್ಟಿರುವ ಜೇನನ್ನು ಕೀಳುವ ಕಾಯಕದಲ್ಲಿ ನಿಷ್ಣಾತರಾಗಿರುವುದರಿಂದ ಎತ್ತರದ ಪರ್ವತ ಪ್ರಾಂತಗಳಲ್ಲಿ ಮೊದಲಿಗೆ ವಾಸಿಸುತ್ತಿದ್ದಾರೆಂಬುದರಲ್ಲಿ ಅನುಮಾನವಿಲ್ಲ.” ಸುಮಾರು ನಾಲ್ಕು ಅಥವಾ ಐದನೂರು ಅಡಿ ಎತ್ತರವಿರುವ ಪರ್ವತ ಪ್ರಾಂತಗಳಲ್ಲಿ ಅಥವಾ ಕಣಿವೆಗಳಲ್ಲಿ ವಾಸಿಸುತ್ತಾ ತಮ್ಮದೇ ಆದ ಆಚಾರ-ವಿಚಾರ ಹಾಗೂ ಆಹಾರ ಪಾನೀಯಗಳೊಂದಿಗೆ ಬದುಕು ಸಾಗಿಸುತ್ತಾರೆ. ಪ್ರಾಕೃತಿಕ ವಿಕೋಪಗಳಿಂದ ಈ ವಾಸಿಸುವ ಜಾಗಗಳನ್ನು ಬದಲಾಯಿಸಿದರೂ ಊರುಗಳಿಂದ ಹೊರಗಡೆಯೇ ವಾಸ ಮಾಡುತ್ತ ತಮ್ಮ ಪ್ರತ್ಯೇಕತೆಯನ್ನು ಅನನ್ಯತೆಯನ್ನು ಉಳಿಸಿಕೊಂಡೇ ಬರುತ್ತಿದ್ದಾರೆ. ಆಯಾ ಪರಿಸರದ ಭಾಷೆಯನ್ನು ಕಲಿಯುವುದರಿಂದ ಚೆಂಚರಿಗೆ ತಮಿಳು, ತೆಲುಗು, ಕನ್ನಡ, ಮೂರು ಭಾಷೆಗಳ ಪರಿಚಯವಿರುವುದು ಕಂಡುಬರುತ್ತದೆ.
ಪರ್ವತ ನಿವಾಸಿಗಳಾಗಿ ಬದುಕು ಸಾಗಿಸುವ ಚೆಂಚರು ತಮ್ಮ ಉಪಜೀವನಕ್ಕೆ ಬೇಟೆಯನ್ನು ಮುಖ್ಯ ಕಸುಬನ್ನಾಗಿ ಮಾಡಿಕೊಂಡಿದ್ದಾರೆ. ಈಗ ಅವರು ಆಯಾ ಗ್ರಾಮ-ಪಟ್ಟಣಗಳ ಹೊರಗೆ ತಮ್ಮ ಗುಡಿಸಲುಗಳನ್ನು ಹಾಕಿಕೊಂಡು ಜೀವಿಸುವುದರ ಜೊತೆಗೆ ರೈತರ ಹೊಲಗಳಲ್ಲಿ ಕೂಲಿ ಕೆಲಸದ ಆಳುಗಳಾಗಿ ಬದುಕು ಸಾಗಿಸುತ್ತಿದ್ದಾರೆ. ಇವರಂತೆಯೇ ನಾವು ಅಡವಿ ಚೆಂಚರ ಹೆಸರನ್ನು ಹೇಳಬಹುದು. ಇವರೂ ಕೂಡಾ ಅರಣ್ಯ ವಾಸಿಗಳೆ. ಅಲ್ಲಿಯೇ ಚಿಕ್ಕ ಚಿಕ್ಕ ಗುಡಿಸಲುಗಳನ್ನು ಹಾಕಿಕೊಂಡಿರುವ ಇವರು ಅರಣ್ಯದಲ್ಲಿ ದೊರಕುವ ಸಂಪನ್ಮೂಲಗಳಿಂದ ವಸ್ತುಗಳನ್ನು ತಯಾರಿಸಿಒಕಂಡು ಧರಿಸುತ್ತಿದ್ದರೆಂಬುದು ತಿಳಿದು ಬರುತ್ತದೆ. ಅರಣ್ಯದಲ್ಲಿ ದೊರಕುವ ಮೇಣದಬಟ್ಟೆ, ಜಿಂಕೆಯ ಚರ್ಮ, ಮೊದಲಾದ ಚರ್ಮದಿಂದ ಮಾಡಿದ ಟೋಪಿಗಳನ್ನು ಬಳಸುತ್ತಾರೆ. ಅಡವಿ ಚೆಂಚರ ಹೆಂಗಸರು ಮೊದಮೊದಲು ಎಲೆಗಳಿಂದ ಮೈಯನ್ನು ಮುಚ್ಚಿಕೊಳ್ಳುತ್ತಿದ್ದರು. ನಂತರ ಅವರ ಶರೀರ ಸಿಂಹದ ಚರ್ಮದಿಂದ ಮಾಡಿದ ಬಟ್ಟೆಗಳು ಮುಚ್ಚಲ್ಪಟ್ಟವು. ಸಿಂಹ ಚರ್ಮವನ್ನು ಹೆಂಗಸರು ವಿಧವೆಗೆ ಬಳಸತೊಡಗಿದರೆಂಬುದು ಅವರ ಚರಿತ್ರೆಯಿಂದ ತಿಳಿದುಬರುತ್ತದೆ. “ಅಡವಿ ಚಂಚರ ಪೂರ್ವಿಕರು ಮಧ್ಯಭಾರತದ ವಿಂಧ್ಯಪರ್ವತ ಕೊಳಗಳ ಸಮೀಪ ನೆಲೆಸಿದವರು. ಬೇಟೆಯ ಸಲುವಾಗಿ ಒಂದು ಕಡೆಯಿಂದ ಮತ್ತೊಂದು ಕಡೆಗೆ ಚಲಿಸಿದವರು. ಈ ಕಾರಣದಿಂದಲೇ ಅವರಲ್ಲಿ ಕೆಲವರು ಗುಜರಾತ್, ಮಹಾರಾಷ್ಟ್ರ ಮತ್ತು ಕರ್ನಾಟಕ ರಾಜ್ಯಗಳತ್ತ ಸಂಚರಿಸುತ್ತ ಬಂದರು” (ಕ.ಬು.ಸಂ. ೨-೭೪೬).
ಮಲೆನಾಡಿನ ಹಚ್ಚ ಹಸಿರಿನ ಪರ್ವತ ಶ್ರೇಣಿಗಳ ಪರಿಸರದಲ್ಲಿ ಜೀವನ ಸಾಗಿಸುತ್ತ ಬಂದಿರುವ ಒಂದು ಚಿಕ್ಕ ಬುಡಕಟ್ಟು ಹಸಲರೆಂದು ಹೇಳಬಹುದು. ಆ ಭೌಗೋಳಿಕ ಪರಿಸರಕ್ಕೆ ಹೊಂದಿಕೊಂಡಂತಹ ತಮ್ಮ ಗುಡಿಸಲುಗಳನ್ನು ರಚಿಸಿಕೊಂಡು ಏಕಾಂತದಲ್ಲಿ ವಾಸವಾಗಿರುವ ಜನಾಂಗ ಇದಾಗಿದೆ. ಸುಂದರ ಪರಿಸರದ ಜೊತೆಗಿದ್ದರೂ ಈ ಅಲೆಮಾರಿಗಳಿಗೆ ಅದರ ಒಡೆತನದ ಆಲೋಚನೆ ಮಾಡದಷ್ಟು ಮುಗ್ಧರು. ಬ್ರಿಟಿಷರು ಮತ್ತು ಭೂಮಾಲೀಕರು ಒಂದು ಕಾಫಿ ಬೆಳೆಯುವುದಕ್ಕೆಂದೋ ಭೂಮಿಯನ್ನು ತಮ್ಮ ಸ್ವಾಧೀನಕ್ಕೆ ತೆಗೆದುಕೊಂಡು ಬೆಳೆಬೆಳೆಯುವಾಗ ಇವರಿಗೆ ಅರ್ಥವಾಗಲು ಪ್ರಾರಂಭಿಸಿದ್ದು. ಆಗ ಗುಡಿಸಲಿನಲ್ಲಿದ್ದ ಹಸಲರು ಈಗ ಎಸ್ಟೇಟ್ ಆವರಣದಲ್ಲಿ ಚಿಕ್ಕ ಚಿಕ್ಕ ಮಣ್ಣು ಮತ್ತು ಇಟ್ಟಿಗೆಗಳಿಂದ ಕಟ್ಟಿದ ಮನೆಗಳಲ್ಲಿ ವಾಸಿಸುತ್ತಿದ್ದಾರೆ. ಮನೆಯ ಗೋಡೆಯ ಅಲಂಕಾರಕ್ಕೆ ಹೆಚ್ಚು ಮಹತ್ವಕೊಡದಿದ್ದರೂ ತಮ್ಮ ಮನೆ ಮತ್ತು ಸುತ್ತಲಿನ ವಾತಾವರಣವನ್ನು ಬಹಳ ಶುಚಿಯಾಗಿ ಇರುವಂತೆ ಎಚ್ಚರ ವಹಿಸುತ್ತಾರೆ.
ಕಾಡಿನ ಅಸ್ತಿತ್ವಕ್ಕೆ ಧಕ್ಕೆ ಬರುವಂತೆ ಬದುಕುವವರು
ಅಲೆಮಾರಿ ಆದಿವಾಸಿ – ಬುಡಕಟ್ಟು ಜನಾಂಗಗಳು ಕಾಡನ್ನು ಅತೀವ ಪ್ರೀತಿಯಿಂದ ಕಂಡವರು. ‘ಮರ ಕಡಿದರೆ ಮಗನಿಗೆ ಕಡಿದಂತೆ’ ಎಂಬುದನ್ನು ತಿಳಿದುಕೊಂಡವರು. ನಿಸರ್ಗದ ಮಡಿಲಿನಲ್ಲಿದ್ದುಕೊಂಡು ಆ ತಾಯಿಯನ್ನು ಅತ್ಯಂತ ಗೌರವದಿಂದ ಕಂಡವರು.
“ಒಂದು ಕಾಲಕ್ಕೆ ತಮ್ಮ ಕುಲ ಹಾಗೂ ಪಂಗಡಗಳಿಗೆ ಗಿಡಮರಗಳ ಹೆಸರನ್ನೇ ಇಟ್ಟುಕೊಂಡು ಅವುಗಳ ಮೂಲಕವೇ ತಮ್ಮ ಅಸ್ತಿತ್ವವನ್ನು ಗುರುತಿಸಿಕೊಂಡ ಹತ್ತಾರು ಬುಡಕಟ್ಟುಗಳು ಇಂದಿಗೂ ಆ ಸಂಪ್ರದಾಯವನ್ನು ಅನುಸರಿಸುತ್ತಿವೆ. ದೇವರ ಹೆಸರಿನಲ್ಲಿ ಮೀಸಲಿಟ್ಟ ಕಾಡುಗಳು ಇಂದಿಗೂ ದೇವರ ಕಾಡುಗಳಾಗಿ ಉಳಿದು ಬಂದಿರುವುದನ್ನು ನಾವು ನೋಡುತ್ತಿದ್ದೇವೆ. ಮೀಸಲಿಲ್ಲದ ಕಾಡಿನಲ್ಲಿ ಒಂದು ಮರ ಕಡಿಯಬೇಕಾದ ಪ್ರಸಂಗ ಬಂದರೆ ಅದನ್ನು ಪೂಜಿಸಿ ಅತ್ಯಂತ ಗೌರವದಿಂದ ಮರಗಳನ್ನು ಕಡಿಯುತ್ತಿದ್ದ ಬುಡಕಟ್ಟುಗಳ ಮೌಲ್ಯ ಆದರ್ಶಪ್ರಾಯ. ಹೀಗೆ ಕಾಡಿನ ಆಶ್ರಯದಲ್ಲಿ ಅದರ ಗಮನಿನಂತೆ ಬೆಳೆದ ಮನುಷ್ಯ ಅದು ನೀಡುವ ಜೇನು, ಗೆಡ್ಡೆ ಗೆಣಸು, ಹಣ್ಣು ಹಂಪಲು ಹಾಗೂ ಅದರೊಳಗಿನ ಪ್ರಾಣಿ ಪಕ್ಷಿಗಳನ್ನು ಅಗತ್ಯವಿದ್ದಷ್ಟು ಸೇವಿಸ, ಬಿದಿರು, ಬೆತ್ತ ಹಾಗೂ ಹೊಂಬು ಬಳ್ಳಿಗಳಲ್ಲಿ ತಯಾರಿಸಿದ ವಸ್ತುಗಳನ್ನು ಕಾಡಿನಾಚೆಯ ಸಂತೆಗಳಲ್ಲಿ ಮಾರಿ ತನಗೆ ಬೇಕಾದ ಅಗತ್ಯ ವಸ್ತುಗಳನ್ನು ಕೊಳ್ಳುತ್ತಿದ್ದರು” (ಗಿ.ಸಿ. ೨೨೬).
ಸ್ವಂತ ಆಸ್ತಿಯ ಕಲ್ಪನೆ ಇಲ್ಲದವರು
ಮೂಲತಃ ಅಲೆಮಾರಿಗಳು ಆಯಾ ಕಾಡುಗಳನ್ನು ಆಶ್ರಯಿಸಿಕೊಂಡು ಜೀವಿಸುವವರು. ಹೀಗೆ ಹಲವಾರು ಶತಮಾನಗಳು ಕಳೆದಿದ್ದಾರೆ. ಜೀವಿಸುವುದಕ್ಕೆ ಆಹಾರದ ಹುಡುಕಾಟ ಮತ್ತು ಸಂಗ್ರಹೆಯ ಜೊತೆಗೆ ಬೇಟೆಯನ್ನು ರೂಢಿಸಿಕೊಳ್ಳಲಾಗಿತ್ತು. ತಮ್ಮ ಕಣ್ಣೆದುರಲ್ಲಿಯೇ ಕಾಡಿನ ಜನ ಕಾಡನ್ನು ಕಡಿದು ನೆಲವನ್ನು ತಮ್ಮ ಆಧೀನದಲ್ಲಿ ತೆಗೆದುಕೊಂಡು ಉತ್ತುಬಿತ್ತುವ ಕಾರ್ಯದಲ್ಲಿ ತೊಡಗಿದ್ದರೂ ಅಲೆಮಾರಿಗಳು ತಮಗೂ ಒಂದಿಂಚು ಭೂಮಿಯನ್ನು ಬೇಕು ಎಂದು ಸೊಲ್ಲು ಎತ್ತದಿರುವುದು ಅವರ ಮುಗ್ಧತೆಗೆ ಹಿಡಿದ ಕೈಗನ್ನಡಿಯಾಗಿದೆ. ಇಡೀ ಕಾಡು ನಮ್ಮದು, ನಮ್ಮವರದು ಎಂದು ತಿಳಿದುಕೊಂಡಿರುವ ಅಲೆಮಾರಿ ಜನಾಂಗಗಳು ಅದರ ಯೋಗಕ್ಷೇಮವನ್ನು ನೋಡಿಕೊಳ್ಳುತ್ತಾ ಬಂದಿದ್ದಾರೆ. ಆದರೆ ಅವರ ಮನದಲ್ಲಿ ತಪ್ಪಿಯೂ ಕಾಡನ್ನು ಕಡಿಯಬೇಕೆಂಬ ವಿಚಾರ ಹೊಳೆಯಲೇ ಇಲ್ಲ. ಹೀಗಾಗಿ ಅಲೆಮಾರಿ ಜನಾಂಗಗಳು ತಾವಿರುವಷ್ಟು ಕಾಲ ಅದನ್ನು ಪ್ರೀತಿಸುತ್ತ ಬಂದವರಾಗಿದ್ದಾರೆ. ಹಾಗೆಯೇ ಆಯಾ ಭೌಗೋಳಿಕ ಪರಿಸರವನ್ನು ಅವರು ತಮ್ಮ ಬಂಧು-ಬಾಂಧವರನ್ನು ಪ್ರೀತಿಸುವ ಹಾಗೆ, ಹಿರಿಯರನ್ನು ಗೌರವಿಸುವ ಹಾಗೆ, ತಮ್ಮ ಪ್ರಾಣಕ್ಕಿಂತಲೂ ಹೆಚ್ಚು ಅವರು ಪರಿಸರದ ಜೊತೆಗೆ ಒಡನಾಡಿಗಳಾಗುತ್ತ ಬಂದವರಾಗಿದ್ದಾರೆ. ಜೀವಿಸುವುದಕ್ಕೆ ಆಹಾರವನ್ನು ಹುಡುಕುತ್ತ ಆಗಾಗ ಬೇಟೆಯಾಡುತ್ತ ಹೊಟ್ಟೆಗೆ ಬೇಕಾಗುವಷ್ಟು ಹಿಟ್ಟನ್ನು ಸಂಪಾದಿಸುತ್ತ ಮತ್ತೆ ಪ್ರಯಾಣ ಮಾಡುತ್ತ ತಮ್ಮ ನೆಮ್ಮದಿಯ ಬದುಕನ್ನು ಬಹುಹಿಂದಿನಿಂದಲು ಕಳೆಯುತ್ತ ಬಂದವರಾಗಿದ್ದಾರೆ. ಸಂಪಾದಿಸಬೇಕು. ಆಹಾರ ಕೂಡಿಹಾಕಬೇಕು. ಜಮೀನು-ಆಸ್ತಿ ಗಳಿಸಬೇಕು, ಮಕ್ಕಳು-ಮರಿಗಳಿಗೆ ಗಳಿಸಿ ಇಡಬೇಕೆಂಬ ಮುನ್ನಾಲೋಚನೆಯನ್ನು ಇಟ್ಟುಕೊಂಡವರಲ್ಲ. ನಾಗರಿಕತೆಯಿಂದ ಬಹುದೂರ ಉಳಿದುಕೊಂಡು ಬದುಕು ಸಾಗಿಸುತ್ತ ಬಂದ ಅಲೆಮಾರಿಗಳು ಕಾಡನ್ನು ಪ್ರೀತಿಸುವ ಜನರು ಅವರಾಗಿದ್ದರು. “ಮಲೆನಾಡಿನ ಕೆಲವು ಆಯಕಟ್ಟಿನ ಜಾಗಗಳಿಗೆ ಭೂಮಾಲೀಕರು ಬರತೊಡಗಿದ್ದು ಅಥವಾ ಯೂರೋಪಿಯನ್ನರ ಬೆನ್ನ ಹಿಂದೆ ಬಂದು ಭೂಮಾಲೀಕರಾದದ್ದು ಇಲ್ಲಿ ಮುಖ್ಯ. ಈ ತೆರವಾಗಿಯಾದಾಗ ‘ವ್ಯವಹಾರಿಗಳು’ ಮಲೆನಾಡಿಗೆ ಕಾಲಿಟ್ಟರೋ ಅಂದಿನಿಂದಲೇ ಗಿರಿಜನರ ಸ್ವಚ್ಛಂದದ ಜೀವನ ಅಸ್ಥಿರವಾಗತೊಡಗಿದ್ದು. ನಮ್ಮ ಆಧುನಿಕ ವಸಾಹತುಶಾಹಿ ಎಂದು ಮನು ಈಗಾಗಲೇ ಹೇಳಿದ ನಮ್ಮ ಅರಣ್ಯ ಇಲಾಖೆಯ ಈಗಿನ ಚಟುವಟಿಕೆಗಳಿಗೆ ಪರಿಸರದಲ್ಲಿ ನೀಡಿದ ಈ ಯುರೋಪಿಯನ್ ವಸಾಹತುಶಾಹಿಯ ಪ್ರಭಾವವನ್ನು ನಾವು ಅರ್ಥಮಾಡಿಕೊಳ್ಳದೇ ಇವತ್ತಿನ ಗಿರಿಜನರ ಬದುಕನ್ನು ಅರ್ಥಮಾಡಿಕೊಳ್ಳಲು ಸಾಧ್ಯವಿಲ್ಲ” (ಗಿ.ಸಿ. ೨೨೯).
ಬೆಟ್ಟ–ಗುಡ್ಡಗಳಲ್ಲಿ ಪರಿಸರದಲ್ಲಿರುವ ಅಲೆಮಾರಿಗಳು
ಅಲೆಮಾರಿ ಬುಡಕಟ್ಟುಗಳಲ್ಲಿ ಕೆಲವರು ಗವಿಗಳಲ್ಲಿಯೂ, ಕೆಲವರು ಪರ್ವತ ಶ್ರೇಣಿಗಳಲ್ಲಿಯೂ, ಕೆಲವರು ಪರ್ವತ ಶ್ರೇಣಿಗಳಲ್ಲಿಯೂ, ಕೆಲವರು ನದಿಕಣಿವೆಗಳಲ್ಲಿಯೂ, ಕೆಲವರು ಹುಲ್ಲುಗಾವಲಿನಲ್ಲಿಯೂ, ಕೆಲವರು ಊರ ಸಮೀಪದಲ್ಲಿಯೂ, ಕೆಲವರು ಸ್ಮಶಾನದಲ್ಲಿಯೂ ಜೀವಿಸುವುದನ್ನು ಕಾಣುತ್ತೇವೆ. ಇದರಲ್ಲಿ ಕೆಲವರು ವೃತ್ತಿಯನ್ನಾಧರಿಸಿದ ಮತ್ತು ವೃತ್ತಿ ರಹಿತ ಅಲೆಮಾರಿಗಳಿರುವುದು ಕಂಡುಬರುತ್ತದೆ. ನಿಸರ್ಗದ ವಿಕೋಪದಿಂದಲೋ ಅಥವಾ ಅನಾವೃಷ್ಟಿಯ ಕಾರಣದಿಂದಲೋ ದೇಶದಲ್ಲಿರುವ ಅನೇಕ ಅಲೆಮಾರಿಗಳು ತಮ್ಮ ಮೂಲವನ್ನು ಬಿಟ್ಟು ಬೇರೆ ಬೇರೆ ಕಡೆಗೆ ಸಂಚರಿಸುತ್ತ ಬಂದಿರುವುದು ತಿಳಿಯುತ್ತದೆ. ಹೀಗೆ ಬೇರೆ ನಾಡು ಮತ್ತು ಪ್ರದೇಶದಿಂದ ವಲಸೆ ಬಂದಿರುವ ಪ್ರಮುಖ ಜನಸಮುದಾಯದಲ್ಲಿ ಲಂಬಾಣಿಗಳು ಒಬ್ಬರೆಂದು ತಿಳಿದು ಬರುತ್ತದೆ. ಮೂಲತಃ ಒಂದು ಕಾಲಕ್ಕೆ ಅಲೆಮಾರಿಗಳಾದ ಇವರು ಇಂದು ದೇಶದ ತುಂಬೆಲ್ಲ ಕಂಡುಬರುತ್ತಾರೆ. ವರ್ಣರಂಜಿತ ಜೀವನ ಶೈಲಿಯನ್ನು ರೂಢಿಸಿಕೊಂಡಿರುವ ಲಂಬಾಣಿಗಳು ಪರಿಶ್ರಮ ಮತ್ತು ಧೈರ್ಯಶಾಲಿಗಳಾಗಿದ್ದಾರೆ. ಇವರು ಮೊದಲು “ದೀರ್ಘಕಾಲವಧಿಯವರೆಗೆ ಕಾಡಿನಲ್ಲಿ ವಾಸಿಸಿದ ಈ ಜನರು ಪಶುಪಾಲನೆ ಮಾಡಿರುವುದು ಸ್ವಾಭಾವಿಕ. ಅವರು ದನಕರುಗಳೊಂದಿಗೆ ಮಾತೃಭೂಮಿ ‘ರಾಜಸ್ಥಾನ’ ಹಾಗೂ ಪಹಾಡ ಪ್ರದೇಶಗಳನ್ನು ತೊರೆದು ‘ಮಾಳವಾ’ ಮೂಲಕ ಹೊರಬಿದ್ದರು. ಹೀಗೆ ಕಾಡಿನಿಂದ ಹೊರಬಿದ್ದ ಈ ಜನ ಒಂದು ಪ್ರದೇಶದಿಂದ ಇನ್ನೊಂದು ಪ್ರದೇಶಕ್ಕೆ ಸಂಚರಿಸುತ್ತ ಅನೇಕ ಕಷ್ಟನಷ್ಟಗಳನ್ನು ಎದುರಿಸುತ್ತ ಸುಮಾರು ೧೯ನೆಯ ಶತಮಾನದ ಉತ್ತರಾರ್ಧದಲ್ಲಿ ತಾಂಡಾದ ರೂಪದಲ್ಲಿ ನಿಶ್ಚಿತವಾಗಿ ಒಂದೊಂದು ಕಡೆಗೆ ನೆಲೆಯಾದರು” (ಕ.ಬ.ಸಂ. ೯-೧೧೨). ಹೀಗೆ ನೆಲೆಯಾಗಿ ನಿಂತುಕೊಳ್ಳುವ ಸಂದರ್ಭದಲ್ಲಿ ಅವರಲ್ಲಿಯ ಅನುಭವಸ್ಥರು ಸ್ಥಳದ ಆಯ್ಕೆಯನ್ನು ಮಾಡುತ್ತಾರೆ. ಕಿರಿದಾದ ಗುಡ್ಡ ಮತ್ತು ಅದರ ಸುತ್ತಲು ಗಿಡ, ಮರ ಮತ್ತು ತಮ್ಮ ಹಸುಗಳನ್ನು ಮೇಯಿಸಲು ಹುಲ್ಲುಗಾವಲು ಇವನ್ನು ನೋಡಿ ಗುಡ್ಡವನ್ನು ಹತ್ತುತ್ತಾರೆ. “ಲಂಬಾಣಿಗರು ತಮ್ಮ ಅಸಂಖ್ಯಾತ ಧನಕರುಗಳಿಗೆ ಸುಲಭವಾಗಿ ನೀರು, ಹುಲ್ಲು ದೊರಕುವ ಸ್ಥಳಗಳನ್ನು ಆಯ್ಕೆ ಮಾಡಿಕೊಂಡು ತಾಂಡೆ ಕಟ್ಟಿಕೊಳ್ಳುತ್ತಾರೆ” (ಕ.ಬು.ಸಂ. ೨-೧೨೩).
ಗುಡ್ಡ-ಬೆಟ್ಟಗಳಲ್ಲಿ ವಾಸಿಸುವ ಅಲೆಮಾರಿಗಳು ತಮ್ಮ ಜೋಪಡಿಗಳನ್ನು ಪೂರ್ವಾಭಿಮುಖವಾಗಿ ಹಾಕಿಕೊಳ್ಳುತ್ತಾರೆ. ಸಮನಾಂತರಗಳಲ್ಲಿ ಮೂರು ಸಾಲುಗಳಲ್ಲಿ ಹಾಕುವ ಪದ್ಧತಿ ಅವರಲ್ಲಿದೆ. ಸಹಜವಾಗಿಯೇ ಮನೆಕಟ್ಟಿಕೊಳ್ಳುವಾಗ ಎಲ್ಲರಂತೆ ಅವರೂ ಭೂಮಿಪೂಜೆ ಮಾಡಿ ಶಾಂತಿ ಮಾಡುತ್ತಾರೆ. (ವಿವರಗಳಿಗೆ ನೋಡಿ ಕ.ಬು.ಸಂ. ೨-೧೨೩). ಸಾಮಾನ್ಯವಾಗಿ ಆಯಾ ಗ್ರಾಮಗಳಿಂದ ಸ್ವಲ್ಪ ದೂರದಲ್ಲಿರುವ ಚಿಕ್ಕ ಗುಡ್ಡದಲ್ಲಿ ಪ್ರತ್ಯೇಕವಾಗಿ ವಾಸಿಸುವ ಇವರು ನಿಸರ್ಗದ ಮಡಿಲಿನಲ್ಲಿಯೇ ಜೀವಿಸುವುದು ಇಷ್ಟಪಡುತ್ತಾರೆ. ತಾಂಡಾ ರಚನೆಯಾಗುತ್ತಿದ್ದಂತೆ ಅಲ್ಲೊಂದು ‘ಸೇವಾಲಾಲ’ನ ಮತ್ತು ಹನುಮಂತ ದೇವಾಲಯಗಳು ನಿರ್ಮಾಣಗೊಳ್ಳುತ್ತವೆ. “ಲಂಬಾಣಿಗರು ಸಾಮಾನ್ಯವಾಗಿ ತಮ್ಮ ತಾಂಡೆಗಳನ್ನು ಕಾಡು ಪ್ರಾಣಿಗಳಿಂದ ರಕ್ಷಿಸಿಕೊಳ್ಳುವುದಕ್ಕಾಗಿ ಸುತ್ತಲೂ ಮುಳ್ಳು ಬೇಲಿಯನ್ನು ಹಾಕಿಕೊಂಡಿರುತ್ತಾರೆ” (ಕ.ಬು.ಸಂ. ೨-೧೨೪). ಇಂತಹ ಸುಂದರವಾದ ಭೌಗೋಳಿಕ ಪರಿಸರದಲ್ಲಿ ಲಂಬಾಣಿಗಳು ಆಕಳು, ಎತ್ತು, ಕೋಳಿ, ಕುರಿಗಳನ್ನು ಸಾಕುತ್ತಾರೆ. ಅನ್ಯಮತೀಯರಿಂದ ರಕ್ಷಿಸಿಕೊಳ್ಳುವುದಕ್ಕಾಗಿ ಸದಾ ಏಳೆಂಟು ಕುಟುಂಬಗಳ ಜನರಿಂದೊಡಗೂಡಿದ ತಾಂಡಾವಿರುತ್ತದೆ. ಇಂತಹ ಚಿಕ್ಕ ತಾಂಡಾಗಳು ಬೆಳೆದು ದೊಡ್ಡ ತಾಂಡಾಗಳಾಗಿವೆ. ಕೆಲವು ತಾಂಡಾಗಳಲ್ಲಿ ವ್ಯಾಜ್ಯಗಳಾಗಿ ಒಡೆದು ಚಿಕ್ಕ ಚಿಕ್ಕ ತಾಂಡಾಗಳ ಉಗಮಕ್ಕೂ ಕಾರಣವಾಗಬಹುದಾಗಿದೆ. “ಲಂಬಾಣಿ ತಾಂಡೆಗಳಲ್ಲಿ ನಾಲ್ಕಾರು ಕುಟುಂಬಗಳಿಉವ ಅತಿಚಿಕ್ಕ ಸಮುದಾಯಗಳಿಂದ ಹಿಡಿದು ೭-೮, ನೂರು ಕುಟುಂಬಗಳಿರುವ ಅತಿದೊಡ್ಡ ಸಮುದಾಯಗಳೂ ಇವೆ. ತಾಂಡಾದ ಪ್ರಮಾಣ ಅತಿದೊಡ್ಡದಾಗಿದ್ದಲ್ಲಿ ಕೆಲವೆಡೆ ಒಳಜಗಳಗಳು ಉದ್ಭವಿಸಿ ಆ ತಾಂಡೆಯು ಇಬ್ಭಾಗವಗಿ ೨-೩ ತಾಂಡೆಗಳಾಗಿರುವ ನಿದರ್ಶನಗಳು ದೊರಕುತ್ತವೆ. ಇಂತಹ ಕಡೆಗಳಲ್ಲಿ ಸಣ್ಣ ತಾಂಡೆ ದೊಡ್ಡ ತಾಂಡೆ, ಹಿಂದಿನ ತಾಂಡೆ ಮುಂದಿನ ತಾಂಡೆಗಳೆಂದೂ ಇಲ್ಲವೆ ತಮ್ಮ ಪ್ರಮುಖ ವ್ಯಕ್ತಿಗಳ ಹೆಸರುಗಳಿಂದಲೂ ಕರೆಯುತ್ತಾರೆ” (ಕ.ಬು.ಸಂ. ೨-೧೨೪).
ಲಂಬಾಣಿಗಳಂತೆ ಕಿರಿದಾದ ಗುಡ್ಡಗಳಲ್ಲಿ ವಾಸವಾಗದಿದ್ದರೂ ಸ್ವಲ್ಪ ಎತ್ತರದ ಮತ್ತು ಊರಾಚೆಯ ಚಿಕ್ಕ ಹಳ್ಳದ ತೆವರಿನಲ್ಲಿ ಗುಡಿಸಲುಗಳನ್ನು ಹಾಕಿಕೊಂಡ ಹಕ್ಕಿ ಪಿಕ್ಕಿಯವರ ಮೂಲ ವಾಸಸ್ಥಾನ ರಾಜಸ್ಥಾನವೇ ಆಗಿದೆ. ಈಗಿನ ಸಂದರ್ಭದಲ್ಲಿ ಲಂಬಾಣಿಗಳು ಒಂದು ಕಡೆಗೆ ನೆಲೆನಿಲ್ಲುವಾಗ ಒಂದೇ ಬುಡಕಟ್ಟಿನ ಮೂಲದವರೆಂದು ಹೇಳುವ ಇವರು ಇನ್ನೂ ನೆಲೆನಿಲ್ಲದೆ ಪ್ರದೇಶದಿಂದ ಪ್ರದೇಶಕ್ಕೆ ಊರಿಂದ ಊರಿಗೆ ಪ್ರಯಾಣ ಬೆಳೆಸುತ್ತ ತಮ್ಮ ಜೀವನವನ್ನು ಕಳೆಯುತ್ತಿದ್ದಾರೆ. ಪ್ರಮುಖವಾಗಿ ನಿಸರ್ಗ ಪ್ರೇಮಿಗಳಾದ ಇವರು ಕುರುಚಲು ಗಿಡಮರಗಳಲ್ಲಿ ಆಶ್ರಯವನ್ನು ಪಡೆದುಕೊಳ್ಳುವ ಹಕ್ಕಿಗಳನ್ನು ಬೇಟೆಯಾಡುತ್ತಾರೆ. “ಬೇಟೆಯನ್ನೇ ಅವಲಂಬಿಸುವ ಸಂಚಾರಿಗಳಾಗಿ ಬದುಕುವ ಹಕ್ಕಿ ಪಿಕ್ಕಿಯವರನ್ನು ಗ್ರಾಮೀಣ ಪರಿಸರದ ಜನ ಸಂಶಯ ದೃಷ್ಟಿಯಿಂದ ಕಾಣುತ್ತಾರೆ. ಅದಕ್ಕೆ ಕಾರಣ ಅವರು ಆಗಾಗ ಸಣ್ಣಪುಟ್ಟ ಕಳವುಗಳನ್ನು ಮಾಡುವುದಾಗಿದೆ. ಹೀಗಾಗಿ ಹಕ್ಕಿಪಿಕ್ಕಿಯವರು ಹಳ್ಳಿ ಮತ್ತು ನಗರಗಳಿಂದ ದೂರದಲ್ಲಿ ತಮ್ಮದೇ ಆದ ವಾಸಸ್ಥಾನಗಳನ್ನು ನಿರ್ಮಿಸಿಕೊಳ್ಳುತ್ತಾರೆ. ತಮ್ಮ ಬೇಟೆಗೆ ಹಾಗೂ ಸಂಸ್ಕೃತಿಯ ರಕ್ಷಣೆಗೆ ಬೇಕಾದ ನೆಲೆಗಳನ್ನು ಕಂಡುಕೊಂಡು ವಾಸಿಸುತ್ತಾರೆ” (ಕ.ಬು.ಸಂ. ೨-೧೮೬).
ಲಂಬಾಣಿಗಳು ಒಂದು ಗುಡಿಸಲಿನಿಂದ ಇನ್ನೊಂದರಂತೆ ಮೂರು ಗುಡಿಸಲುಗಳನ್ನು ಸಾಲು ಸಾಲಾಗಿ ಹಾಕುವಂತೆ, ಹಕ್ಕಿಪಿಕ್ಕಿಯವರು ಒಂದರ ಹಿಂದೆ ಒಂದರಂತೆ ಗುಡಿಸಲು ಹಾಕುವುದಿಲ್ಲ. ಈ ನಿಯಮವನ್ನು ಉಲ್ಲಂಘಿಸಿದವರಿಗೆ ದಂಡ ಮತ್ತು ಶಿಕ್ಷೆಯನ್ನು ವಿಧಿಸುತ್ತಾರೆ. “ಹಕ್ಕಿಪಿಕ್ಕಿನವರು ತಮ್ಮ ಗುಡ್ಡ, ಗುಡಿಸಲು, ಮನೆ, ಟೆಂಟು ಯಾವುದನ್ನೇ ಹಾಕಿದರೂ ಎದುರು-ಬದುರಾಗಿ ಹಾಕುವುದುಂಟು. ಒಬ್ಬರ ಮನೆಯ ಹಿಂದೆ ಮತ್ತೊಬ್ಬರು ಹಾಕುವುದಿಲ್ಲ. ಅದರಲ್ಲೂ ಈ ನಿಯಮವನ್ನು ಮನೆಗಿಂತಲೂ ಗುಡಾರು, ಗುಡ್ಡಲುಗಳಿಗೆ ಕಟ್ಟುನಿಟ್ಟಾಗಿ ಪಾಲಿಸುತ್ತಾರೆ. ಗುಡಿಸಲುಗಳಲ್ಲಿ ಮಲಗುವಾಗ ಎಂದೂ ಅವರು ಹಾಗೆ ತಪ್ಪು ಮಾಡಿದರೆ ಛಾವಣಿಯ ಎಲ್ಲರೂ ಸೇರಿ ಅವನನ್ನೂ ಹೊಡೆಯುವುದುಂಟು. ಅಲ್ಲದೆ ಹಡೆ ಚೆಲ್ಪಿಕೆ (ಅಂದರೆ ೪೪-೧೦ ರೂಪಾಯಿ ಎಂದರ್ಥ ಒಟ್ಟು ೫೦ ರೂಪಾಯಿಗಳು) ದಂಡ ವಿಧಿಸುತ್ತಾರೆ” (ಕ.ಬು. ೧೯೦).
ನದಿ ಮತ್ತು ಸಮುದ್ರ ತೀರದಲ್ಲಿ ನೆಲೆಸಿರುವ ಅಲೆಮಾರಿಗಳು
ವಿಂಧ್ಯದ ಗೊಂಡಾರಣ್ಯ ಮತ್ತು ಆಂಧ್ರದ ಗುಡ್ಡಗಾಡು ಪ್ರದೇಶಗಳಿಂದ ಉತ್ತರ ಕನ್ನಡದ ಕಡೆಗೆ ವಲಸೆ ಬಂದಿರುವ ಬುಡಕಟ್ಟಿನಲ್ಲಿ ಗ್ರಾಮ್ಯೊಕ್ಕಲು ಕೂಡಾ ಒಂದಾಗಿದೆ. ಇದರಲ್ಲಿ ಹತ್ತಾರು ಒಳಪಂಗಡಗಳಿದ್ದರೂ ಅದರ ಅಂತರ್ಯದಲ್ಲಿ ಒಂದೇ ಸಂಸ್ಕೃತಿಯನ್ನು ಉಳಿಸಿಕೊಂಡಿವೆ. “ಪರಸ್ಪರ ಸಂಪರ್ಕದ ಅಭಾವ ಹಾಗೂ ವಿಭಿನ್ನ ಪರಿಸರ ಪ್ರಭಾವದಿಂದ ತಮ್ಮ ಸಾಮಾಜಿಕ ಹಾಗೂ ಧಾರ್ಮಿಕ ಬದುಕಿನಲ್ಲಿ, ಅಲ್ಪಸ್ವಲ್ಪ ವ್ಯತ್ಯಾಸಗಳನ್ನು ಪಡೆದು, ಇಂದು ಒಂದೊಂದು ಪ್ರತ್ಯೇಕ ಬುಡಕಟ್ಟು ಪಂಗಡಗಳಂತೆ ಗೋಚರಿಸಿದರೂ ಆಂತರ್ಯದಲ್ಲಿ ಈ ಗುಂಪುಗಳು ತಮ್ಮ ತಮ್ಮಲ್ಲಿ ಹಲವಾರು ಸಮಾನ ಅಂತರ್ಯಗಳನ್ನು ಉಳಿಸಿಕೊಂಡಿವೆ” (ಕ.ಬು.ಸಂ. ೧-೪೭೩). ಮೂಲತಃ ಬೇಟೆಯಾಡುವುದು ಮತ್ತು ಕುಂಬ್ರಿ ಬೇಸಾಯಮಾಡಿ ನಾಶವಾಗುವುದನ್ನು ಕಂಡ ಬ್ರಿಟಿಷರು ಕುಂಬ್ರೀಬೇಸಾಯಕ್ಕೆ ನಿಷೇಧ ಹೇರಿದ್ದರಿಂದ ಈ ಬುಡಕಟ್ಟಿನವರು ಕ್ರಮೇಣ ಗುಡ್ಡ ಗಾಡುಗಳನ್ನು ಬಿಟ್ಟು ಕರಾವಳಿಯ ಬಯಲು ಪ್ರದೇಶದೆಡೆಗೆ ವ್ಯಾಪಿಸಿದಂತಿದೆ” (ಕ.ಬ.ಸಂ. ೧-೪೭೪). ಭೂಮಾಲಿಕರ ಮತ್ತು ಹವ್ಯಕರ ತೋಟ, ಗದ್ದೆಗಳಲ್ಲಿ ದುಡಿಯುವುದನ್ನು ಬಿಟ್ಟು ಆ ಭಾಗದಲ್ಲಿಯ ಗುಡ್ಡಗಾಡು ತೊರೆದು ಸ್ವಂತ ತಮ್ಮ ಕಾಲ ಮೇಲೆ ನಿಂತು ಬದುಕಬೇಕೆಂಬ ನಿರ್ಧಾರವನ್ನು ಮಾಡಿದಂತೆ ತೋರುತ್ತದೆ. ಅದಕ್ಕಾಗಿ ಬೇಸಾಯ ಮಾಡುವ ಭೂಮಿಯನ್ನು ಅರಸುತ್ತ ಜನರ – ನೆಲ ಮತ್ತು ಅಲ್ಲಿಯ ಗಿಡಗಂಟಿಗಳನ್ನು ಕಡಿದು ಭತ್ತದ ಭೂಮಿಗೆ ಯೋಗ್ಯವಾಗುವಂತೆ ಮಾಡಿದ ಇವರ ಸಾಧನೆ ಮೆಚ್ಚುವಂಥದ್ದು, ಒಟ್ಟಿನಲ್ಲಿ “ಗ್ರಾಮೊಕ್ಕಲು ಸಹ್ಯಾದ್ರಿಯ ತಗ್ಗು ದಿನ್ನೆಗಳ ಮಧ್ಯದಿಂದ ಹರಿಯುವ ಶರಾವತಿ, ಅಘನಾಶಿನಿ, ನದೀ ತೀರದಲ್ಲಿ ಈ ನದಿಗಳು ನಿರ್ಮಿಸಿದ ಕಣಿವೆಗಳಲ್ಲಿ ಗಜನೀ ಭೂಮಿಗಳಲ್ಲಿ, ಜವಳು ಪ್ರದೇಶಗಳಲ್ಲಿ, ಸಮುದ್ರ ಕಿನಾರೆಗಳಲ್ಲಿ, ಗೊಪ್ಪೆಗೊಪ್ಪೆಯಾಗಿ ಚಿಕ್ಕ ಚಿಕ್ಕ ಮನೆಗಳನ್ನು ಕಟ್ಟಿಕೊಂಡು ಕೊಪ್ಪಗ್ರಾಮವನ್ನು ನಿರ್ಮಿಸಿಕೊಂಡು, ಸಂಸ್ಕೃತಿ ಸಂಪನ್ನ ಬದುಕು ಬಾಳುತ್ತಿದ್ದಾರೆ” (ಕ.ಬ.ಸಂ. ೧-೪೭೯).
ಹಟ್ಟಿಗಳನ್ನಾಗಿಸಿಕೊಂಡು ಬದುಕುತ್ತಿರುವ ಅಲೆಮಾರಿಗಳು
ಬಹಳ ಹಿಂದಿನಿಂದಲೂ ಕಾಡು, ಗುಡ್ಡ, ಬೆಟ್ಟ, ಅರಣ್ಯಗಳ ಅಂಚಿನಲ್ಲಿ ಜೀವನ ಸಾಗಿಸುತ್ತ ಬಂದಿರುವ ಬುಡಕಟ್ಟುಗಳಾದ ಗೊಲ್ಲರು, ಕಾಡುಗೊಲ್ಲರು, ಕೊರವರು, ಬೇಡರು, ಮ್ಯಾಸಬೇಡರು, ಕಾಡು ಕೊರಬರು, ಗೊಂಡರು, ಕೊರಗರು, ಜೇನುಕುರುಬರು ಮುಂತಾದ ಅಲೆಮಾರಿಗಳೆಂದು ಹೆಸರಿಸಬಹುದು.
ಮ್ಯಾಸಬೇಡರು ಮತ್ತು ಕಾಡುಗೊಲ್ಲರು ಊರ ಹೊರಗೆ ಇಲ್ಲವೆ ಕಾಡಿನಂಚಿನ ಸಮೀಪದಲ್ಲಿನ ಪ್ರತ್ಯೇಕ ಭೂ ಪ್ರದೇಶದಲ್ಲಿ ಸುಮಾರು ೩೦ ರಿಂದ ೪೦ ಚಿಕ್ಕ ಚಿಕ್ಕ ಗುಡಿಸಲುಗಳನ್ನು ರಚಿಸಿಕೊಂಡು ಬದುಕು ಸಾಗಿಸುತ್ತಿದ್ದಾರೆ. ಕರ್ನಾಟಕದ ತುಂಬೆಲ್ಲ ಕಂಡುಬರುವ ಇವರು ತಮ್ಮ ಹಟ್ಟಿಗಳನ್ನು ತಮ್ಮ ಹೆಸರಿನಿಂದಲೇ ಕರೆಯಿಸಿಕೊಳ್ಳುತ್ತಾರೆ. ಕಳ್ಳಕಾಕರು ಹಟ್ಟಿಯ ಒಳಗೆ ಪ್ರವೇಶ ಮಾಡದಿರಲಿ ಎಂದು ಸುತ್ತಲೂ ಬೇಲಿಯನ್ನು ಹಾಕಿಕೊಳ್ಳುತ್ತಾರೆ. ಆಧುನಿಕತೆಗೆ ತಮ್ಮ ಮನಸ್ಸನ್ನು ಕೊಡುತ್ತಿರುವುದರಿಂದ ಗುಡಿಸಲು ಮತ್ತು ಜೀವನ ಕ್ರಮದಲ್ಲಿ ಬದಲಾವಣೆಯಾಗುತ್ತಿದೆ ಎಂದು ಹೇಳಬಹುದಾಗಿದೆ. ಜೇನು ಕುರುಬರು ಮೈಸೂರು ಜಿಲ್ಲೆ ಮತ್ತು ಅದರ ಆಸುಪಾಸಿನ ಜಿಲ್ಲೆಗಳಲ್ಲಿ ವಾಸವಾಗಿರುವುದು ಕಂಡುಬರುತ್ತದೆ. “ಇವರು ಕಾಡಿನಲ್ಲೇ ಅರೆ ಅಲೆಮಾರಿಗಳಾಗಿ ವಾಸ ಮಾಡುತ್ತಿದ್ದರೆಂದು ತಿಳಿದುಬರುತ್ತದೆ. ಇವರಿಗೆ ತಮ್ಮದೇ ಆದ ನೆಲೆ ಇದೆ, ಎಂದು ತಿಳಿದಿಲ್ಲ ಅದಕ್ಕೆ ಯಾವ ಭೌಗೋಳಿಕವಾದ ನಿರ್ದಿಷ್ಟ ಮೇರೆ ಇಲ್ಲ; ಇವರು ಯಾವ ರಾಜರ ಕೆಳಗೆ ಬಂದರೂ ಅವರು ಯಾವ ಭೌಗೋಳಿಕ ನಿರ್ಬಂಧವನ್ನು ಹಾಕಿರಲಿಲ್ಲ. ಆದ್ದರಿಂದ ಅವರು ವಾಸಿಸುತ್ತಿದ್ದ ಕಾಡೆಲ್ಲ ತಮ್ಮದೇ ಎಂದು ತಿಳಿದಿದ್ದರು”. “ಜೇನು ಕುರುಬರು ಹತ್ತು ಹದಿನೈದು ಗುಡಿಸಲುಗಳನ್ನು ಕಟ್ಟಿಕೊಂಡು ವಾಸಿಸುತ್ತಿದ್ದರು. ಈ ವಾಸ್ತವ್ಯವನ್ನು ಗ್ರಾಮ ಎಂದು ಕರೆದುಕೊಳ್ಳುತ್ತಾರೆ” (ಕ.ಬು.ಸಂ. ೧-೭೧೦-೭೧೧). ಅದೇ ರೀತಿಯಲ್ಲಿ ಕಾಡ ಕುರುಬರು ವಾಸ ಮಾಡುವ ಪ್ರದೇಶವನ್ನು ‘ಹಾಡಿ’ ಎಂಬುದಾಗಿ ಕರೆಯುತ್ತಾರೆ. ತಗ್ಗಾದ, ಚಿಕ್ಕದಾದ ಗುಡಿಸಲುಗಳನ್ನು ಕಟ್ಟಿಕೊಳ್ಳುತ್ತಾರೆ” (ಕ.ಬು.ಸಂ. ೧-೭೪೯).
ಸ್ಮಶಾನ ಮತ್ತು ಊರ ಹೊರಗೆ ಇರುವ ಅಲೆಮಾರಿಗಳು
ಸ್ಮಶಾನ ಮತ್ತು ನೆಲೆ, ಭಿಕ್ಷಾಟನೆಯೇ ತಮ್ಮ ವೃತ್ತಿಯನ್ನಾಗಿಸಿಕೊಂಡಿರುವ ಪ್ರಮುಖ ಅಲೆಮಾರಿಗಳಲ್ಲಿ ಸುಡುಗಾಡು ಸಿದ್ಧರೂ ಒಬ್ಬರಾಗಿದ್ದಾರೆ. ಪ್ರಾಚೀನ ಕಾಲದಲ್ಲಿ ಆಂಧ್ರಪ್ರದೇಶದ ಶ್ರೀಶೈಲ ಗುಡ್ಡ-ಬೆಟ್ಟಗಳಲ್ಲಿ ವಾಸಿಸುತ್ತಿದ್ದ ಇವರು ಮಲ್ಲಿಕಾರ್ಜುನ ಸ್ವಾಮಿಯ ಭಕ್ತರಾಗಿದ್ದರೆಂದು ಹೇಳಬಹುದು. ಕಾಡು ಕಾಯುವ ಕೆಲಸದಲ್ಲಿ ತಮ್ಮನ್ನು ತೊಡಗಿಸಿಕೊಂಡ ಇವರು ಅಲ್ಲಿರುವ ಸುಗಂಧಭರಿತ ಗಿಡಮೂಲಿಕೆಗಳನ್ನು ಮಠಕ್ಕೆ ಅರ್ಪಿಸಿ ಸ್ವಾಮೀಜಿಗಳ ಪ್ರೀತಿ -ವಾತ್ಸಲ್ಯಕ್ಕೆ ಪಾತ್ರರಾದವರು. ಕ್ರಮೇಣ ಮುಂದೆ ನೈಸರ್ಗಿಕ ವಿಕೋಪವೋ ಅಥವಾ ಆಹಾರದ ಕೊರತೆಯೋ ಇವರು ಅಲ್ಲಿಂದ ಆಹಾರ ಹುಡುಕುತ್ತ ಕರ್ನಾಟಕ ಕಡೆಗೆ ಪ್ರಯಾಣ ಮಾಡಿದಂತೆ ಅವರ ಐತಿಹ್ಯ ಮತ್ತು ಕಥೆಗಳಿಂದ ತಿಳಿದು ಬರುತ್ತದೆ. ಆಹಾರದ ಅನ್ವೇಷಣೆಯಲ್ಲಿ ಚಿಕ್ಕ ಚಿಕ್ಕ ತಂಡೋಪಗಳಾಗಿ ಬಂದ ಇವರು ಮೊದಲು ಕಾಣಿಸಿಕೊಂಡದ್ದು ಬಳ್ಳಾರಿ ಜಿಲ್ಲೆಯ ಹರಪ್ಪನ ಹಳ್ಳಿಯಲ್ಲಿ ಮತ್ತು ಆಂಧ್ರದ ಗೋಲಕುಂಡದಲ್ಲಿ. ಹೀಗಾಗಿ ಇವರಿಗೆ ಗೋಲಕುಂಟ ಕಟ್ಟೆಯ ಸುಡುಗಾಡುಸಿದ್ಧರೆಂದು ಗುರುತಿಸಲಾಗಿದೆ. ಕ್ರಮೇಣ ಅಲ್ಲಿಂದ ಇವರು ರಾಯಚೂರು, ಬಿಜಾಪುರ, ನಿಡಗುಂದ, ಗುಲಬರ್ಗಾ, ಶಿವಮೊಗ್ಗ, ಬೆಂಗಳೂರು, ಗಿನಿವಾಲ, ಮುಂತಾದ ಪ್ರದೇಶಗಳಲ್ಲಿ ಪ್ರಸರಿಸಿದರು. ಇನ್ನೊಂದು ಪಂಗಡ ಕರ್ನೂಲ, ಗೋಲಕುಂಡ, ಮಹಿಬೂನನಗರ, ಬೀದರ, ಹುಮನಾಬಾದ, ಬಸವಕಲ್ಯಾಣ, ಮಂಠಾಳ, ಸ್ಟೇಶನ್ ಗಣಗಾಪೂರ, ಮುಂಬೈ ಮುಂತಾದ ಪ್ರದೇಶದ ಕಡೆಗೆ ಪ್ರಯಾಣ ಬೆಳೆಸಿದರು.
ಶಿವನ ರಕ್ಷಣೆಗಾಗಿ ಕಾವಲು ನಿಂತ ಇವರು ಮುಂದೆ ಶನಿ ದೇವನಿಂದ ಶಿಕ್ಷೆಗೊಳಗಾಗಿ ಮತ್ತೆ ಮರುಜನ್ಮ ಪಡೆದು ಶಿವ ಆಶೀರ್ವಾದ ಪಡೆದುಕೊಂಡು ಆತನ ಸಹಸ್ರನಾಮಾವಳಿಗಳನ್ನು ಕೊಂಡಾಡುತ್ತ ಪ್ರದೇಶದಿಂದ ಪ್ರದೇಶಕ್ಕೆ ಪ್ರಯಾಣ ಬೆಳೆಸುತ್ತಾ, ಭಿಕ್ಷೆ ಬೇಡಿಕೊಂಡು ಹೊಟ್ಟೆ ಹೊರೆದುಕೊಳ್ಳುತ್ತಾರೆ.
ರುದ್ರನ ಪ್ರತಿರೂಪದಂತೆ ಕಾಣುವ ಇವರು ಸ್ಮಶಾನದಲ್ಲಿ ಮೂರು ದಿವಸ ಕಾಲ ಉಳಿದುಕೊಂಡು ಊರಲ್ಲಿ ಹರಕೆಯನ್ನು ಹಾಕಿ ಕೊನೆಯ ದಿವಸ ಭಿಕ್ಷೆಯನ್ನು ಬೇಡಿಕೊಂಡು ಬದುಕುತ್ತಾರೆ. ನಾಯಿ, ಕುರಿ, ಕೌಜುಗ, ಪುರ್ಲಿಗಳನ್ನು ಪ್ರೀತಿಯಿಂದ ಸಾಕುವ ಇವರು ಒಂದರಿಂದ ಮೂರು ಕುಟುಂಬಗಳು ಪ್ರವಾಸದಲ್ಲಿರುತ್ತಾರೆ. ಯಾವುದೇ ಕಾರಣಕ್ಕೂ ಈ ನಿಯಮವನ್ನು ಮೀರುವುದಿಲ್ಲ. ಈ ನಿಯಮ ಉಲ್ಲಂಘಿಸಿದರೆ ವರ್ಷಾಂತ್ಯದಲ್ಲಿ ನಡೆಯುವ (ದಸರಾ ಹಬ್ಬದ ಸಂದರ್ಭದಲ್ಲಿ) ತಮ್ಮ ನ್ಯಾಯಕಟ್ಟೆಯಲ್ಲಿ ದಂಡ ಮತ್ತು ಶಿಕ್ಷೆಯನ್ನು ಅನುಭವಿಸಬೇಕಾಗುತ್ತದೆ.
ಊರಾಡಲು ನಾನು ಬಂದಿದ್ದೇನೆಂದು ಸಿದ್ಧ ಆಯಾ ಊರಿನ ಪ್ರಮುಖ ಗೌಡರಿಗೆ ವಿಷಯವನ್ನು ತಿಳಿಸುತ್ತಾನೆ. ಅವರ ಅನುಮತಿಯನ್ನು ಪಡೆದುಕೊಂಡು ಸುಡಗಾಡಿನಲ್ಲಿ ತಮ್ಮ ಗುಡಿಸಲುಗಳನ್ನು ಹಾಕಿಕೊಳ್ಳುತ್ತಾರೆ. “ಸಿದ್ಧನು ಒಂದು ಸಮಾಧಿಯ ಸ್ಥಳದಲ್ಲಿ ಕೆಂಪು ಧ್ವಜವನ್ನು ಎಚ್ಚರಿಕೆಯ ಸಂಕೇತವಾಗಿ ಊರುತ್ತಾನೆ. ಮಧ್ಯರಾತ್ರಿಯಲ್ಲಿ ಒಬ್ಬನೇ ಉರಿಯುವ ಕಂದೀಲು ಬೆಳಕಿನಲ್ಲಿ ಸಮಾಧಿಯ ಮೇಲೆ ಅರಸಿಣ ಕುಂಕುಮದ ರಂಗಾ ಹಾಕುತ್ತಾನೆ. ಸ್ಮಶಾನದಲ್ಲಿಯೇ ಇರುವ ಚಟ್ಟಿನ, ಕಟ್ಟಿಗೆಗಳಿಂದ ಅಡುಗೆ ಮಾಡಿ ಎಡೆಮಾಡುತ್ತಾನೆ. ಶಂಖ, ಜಾಗಟೆ, ಮಂತ್ರಘೋಷಣೆಗಳೊಂದಿಗೆ ಭಯಾನಕ ಪೂಜೆಯಿಂದ ಮಾರಿ, ಮಸಣಿ, ಭೂತಗಳೆಲ್ಲ ಓಡುತ್ತವೆ ಎಂಬ ನಂಬಿಕೆ ಇಂದಿಗೂ ಹಳ್ಳಿಗಳಲ್ಲಿದೆ” (ಉ.ಕ.ಬು.ಸಂ – ೨-೫೪೫).
ಸುಡುಗಾಡು ಸಿದ್ಧರ ನ್ಯಾಯ ಪಂಚಾಯಿತಿ ಬಹಳ ಬಲಿಷ್ಠವಾಗಿದೆ. ಬಿಜಾಪುರ ಜಿಲ್ಲೆಯ ನಿಡಗುಂದ ಸಮೀಪದಲ್ಲಿರುವ ಆಲಮಟ್ಟಿ ಡ್ಯಾಂಮಿನ ಬಯಲು ಪ್ರದೇಶದಲ್ಲಿ ಪ್ರತಿವರ್ಷ ನ್ಯಾಯ ಪಂಚಾಯಿತಿಯನ್ನು ಹಾಕುತ್ತಾರೆ. ಹದಿನೈದು ದಿವಸಗಳ ಕಾಲ ತಮ್ಮ ಸಮಾಜದ ಆಗು-ಹೋಗುಗಳ ಕುರಿತು ಚರ್ಚಿಸುತ್ತಾರೆ. ತಪ್ಪು ಮಾಡಿದರೆ ಶಿಕ್ಷೆ ಮತ್ತು ದಂಡ ವಿಧಿಸುತ್ತಾರೆ. ಅನೈತಿಕ ಸಂಬಂಧವನ್ನರಿಸಿಕೊಂಡವರಿಗೆ ಒಂದು ಗಿಡದ ಹತ್ತಿರ ಒಯ್ದು ಆ ಗಿಡಕ್ಕೆ ಕೊಡಲಿಯಿಂದ ಕಚ್ಚು ಹಾಕಿ, ಆ ಹೆಸರಿನಿಂದಲೇ ಕರೆಯುವ ಪದ್ಧತಿ ಈಗಲೂ ಜಾರಿಯಲ್ಲಿದೆ.
ಗೋಲಕುಂಡ ಕಟ್ಟೆಯ ವ್ಯಾಪ್ತಿಯಲ್ಲಿ ಬರುವ ಸುಡುಗಾಡು ಸಿದ್ಧರು ಆಯಾ ಗ್ರಾಮದ ಸಮೀಪ ಇದ್ದು ಇನ್ನೂ ಆರ್ಥಿಕವಾಗಿ ತುಂಬಾ ಹಿಂದುಳಿದಿದ್ದಾರೆ. ಅದೇ ರೀತಿಯಲ್ಲಿ ಹರಪ್ಪನಹಳ್ಳಿ ಕಟ್ಟೆಯ ವ್ಯಾಪ್ತಿಯಲ್ಲಿ ಬರುವ ಸುಡುಗಾಡು ಸಿದ್ಧರು ಕಾಡು, ಗುಡ್ಡ ಬೆಟ್ಟಗಳ ಅಂಚಿನಲ್ಲಿರುವ ಭೂಮಿಯನ್ನು ಸರಕಾರದಿಂದ ಪಡೆದುಕೊಂಡು ವ್ಯವಸಾಯ ಮಾಡಲು ತೊಡಗಿದ್ದಾರೆ. ಮಿಶ್ರಹಾರಿಗಳಾದ ಇವರು ವಾರದಲ್ಲಿ ಎರಡು ಸಲ ಪ್ರಾಣಿಗಳನ್ನು ಬೇಟೆಯಾಡುತ್ತಾರೆ. ವರ್ಷದ ಎಂಟು ತಿಂಗಳು ಕಾಲ ಅಲೆಯುತ್ತಲೇ ಜೀವನ ಸಾಗಿಸುವ ಇವರು ಆರ್ಥಿಕವಾಗಿ ತುಂಬಾ ಹಿಂದುಳಿದಿದ್ದಾರೆ. ಇವರಂತೆಯೇ ಆಂಧ್ರ ಮೂಲದಿಂದಲೇ ಬಂದಿರುವ ಬುಡುಗ ಜಂಗಾಲರು ಕೂಡಾ ಕರ್ನಾಟಕದ ತುಂಬೆಲ್ಲ ಸಂಚರಿಸುತ್ತಾರೆ. “ಯಾವ ಭೌಗೋಳಿಕ ಪರಿಸರದಲ್ಲಿ ಯಾವ ಯಾವ ಬೆಳೆ ಸಮೃದ್ಧವಾಗಿದೆ ಎಂಬುದನ್ನು ತಿಳಿದುಕೊಂಡಿರುತ್ತಾರೆ. ಸಾಮಾನ್ಯವಾಗಿ ಮಳೆ ಬೆಳೆ ಸರಿಯಾಗಿ ಬಾರದೇ ಇದ್ದ ಪ್ರದೇಶಗಳಲ್ಲಿ ಜನರಲ್ಲಿ ಹೆಚ್ಚು ಕಾಡುವುದಿಲ್ಲ. ಹೆಚ್ಚು ಬೆಳೆಬಂದ ಪ್ರದೇಶಕ್ಕೆ ಮೊದಲಿಗೆ ಭೇಟಿ ನೀಡುತ್ತಾರೆ” (ಕ.ಬು.ಕ.ಸಂ. ೨-೬೨೯).
ಅತ್ಯಂತ ಬಡತನದ ರೂಪದಲ್ಲಿ ಬಿದ್ದೂ ಒದ್ದಾಡುವಂತಹ ಅಲೆಮಾರಿ ಜನಾಂಗಗಳಲ್ಲಿ ಒಂದಾದ ಕುರುಮಾಮ ಅಥವಾ ಕೊಂಡಮಾಮರು ಜನರ ಭವಿಷ್ಯವನ್ನು ಹೇಳುತ್ತ ಜೀವಿಸುತ್ತಾರೆ. ಊರಹೊರಗಿನ ಸರಕಾರಿ ಸ್ಥಳದಲ್ಲಿ ಜೋಪಡಿ ಅಥವಾ ಟೆಂಟುಗಳನ್ನು ಹಾಕಿಕೊಂಡು ಬದುಕುತ್ತಿದ್ದಾರೆ. ಒಂದೆರಡು ದಿವಸಗಳು ಆಯಾ ಊರುಗಳಲ್ಲಿದ್ದೂ ಮುಂದಿನ ಊರಿಗೆ ಪ್ರಯಾಣ ಬೆಳೆಸುತ್ತಾರೆ. “ಜನರ ಭವಿಷ್ಯವನ್ನೂ ಹೇಳುತ್ತಾ ಬದುಕುತ್ತಿರುವ ಕುರುಮಾಮರು ನಿಜವಾಗಲೂ ತಮ್ಮ ಸ್ವಂತ ಭವಿಷ್ಯವನ್ನು ಕಟ್ಟಲಾಗದೆ ನಿರ್ಲಿಪ್ತರಾದವರು. ಇವತ್ತಿಗೂ ಕುರುಮಾಮರಿಗೆ ಯಾವ ಊರಿನಲ್ಲಿಯೂ ಸ್ವಂತ ಜಮೀನಿಲ್ಲ ಮತ್ತು ಭೂಮಿಯ ಗೇಣಿದಾರರು ಕೂಡ ಇವರಲ್ಲಿ ಕಂಡು ಬರುವುದಿಲ್ಲ. ಅಲ್ಲದೆ ಇವರು ಭವಿಷ್ಯ ಹೇಳುತ್ತಾ ಭಿಕ್ಷೆ ಬೇಡಿ ಬದುಕುವ ಹೊರತಾದ ಯಾವ ವೃತ್ತಿಯನ್ನು ಅವಲಂಬಿಸಿದಂತೆ ಕಾಣುವುದಿಲ್ಲ.” (ಕ.ಬು.ಕ.ಸಂ. ೨-೩೯೫). ಇವರಂತೆ ದುರುಗ-ಮುರಗಿಯವರು, ಡೊಂಬರು ಮತ್ತು ಬುಡಬುಡಕೆಯರು ಆಯಾ ಗ್ರಾಮಗಳಲ್ಲಿ ಇದ್ದು ಭಿಕ್ಷೆ ಬೇಡಿಕೊಂಡು ಮುಂದಿನ ಊರಿಗೆ ಪ್ರಯಾಣ ಬೆಳೆಸುತ್ತಾರೆ. ಸುಡುಗಾಡು ಸಿದ್ಧ, ರಾಮಗೊಂಡ, ಊರಹೊರಗುಳಿದುಕೊಂಡರೆ ಇವರು ಧರ್ಮಶಾಲೆ, ಚಾವಡಿ, ಹಳೆಯ ಗುಡಿ-ಗುಂಡಾರಗಳಲ್ಲಿ ಉಳಿದುಕೊಂಡು ಜನರಿಗೆ ಶಕುನ, ದೇವರ ಆಟ ಹೇಳಿ ಖುಷಿಪಡಿಸಿ ಪ್ರಯಾಣಿಸುತ್ತಾರೆ.

ಅಲೆಮಾರಿಗಳ ಸ್ಥಿತಿಗತಿ: ಗೋಷ್ಠಿ ಎರಡು: ೩. ಪರಿಸರ ಸಂಬಂಧಿ ಲೋಕದೃಷ್ಟಿ
ಮಾನವರ ಬದುಕೇ ಅಲೆಮಾರತಿನದ್ದು. ಮನಸ್ಸು ಅಲೆಮಾರಿಯೇ, ಆಧುನಿಕ ಜೀವನವು ಅಲೆಮಾರಿತನವನ್ನು ಬೇರೊಂದು ಬಗೆಯಿಂದ ಅನುಭವಿಸುತ್ತದೆ. ೧೦-೧೨ ಸಾವಿರ ವರ್ಷಗಳ ಹಿಂದೆ ಕೃಷಿಯನ್ನು ಹುಟ್ಟಿ ಹಾಕಿ, ನೆಲೆಯನ್ನು ಕಟ್ಟಿಕೊಂಡ ಮಾನವರು ತನ್ನ ಅಲೆಮಾರಿತನಕ್ಕೆ ತಾನೇ ಕಡಿವಾಣ ಹಾಕಿಕೊಳ್ಳುತ್ತಾ ಬಂದರು. ಪೂರ್ವದ ನಾಗರೀಕತೆಗಳು ನೆಲೆ ಕಂಡುಕೊಂಡು ಗಮನಿಸಿ ಗುರುತಿಸಿದ ಆಹಾರದ ಬೆಳೆಗಳೇ ಇಂದಿಗೂ ಆಧುನಿಕ ಜಗತ್ತಿನ ಅತೀ ಪ್ರಮುಖ್ಯ ಬೆಳೆಗಳಾಗಿವೆ. ನೆಲೆ ಕಾಣುವ ಮೂಲಕ ತನ್ನ ಪರಿಸರದಲ್ಲಿ ಮೊದಲು ಪ್ರವೇಶಮಾಡಿ, ಒಡೆತನ ಸಾಧಿಸಿದ. ಅದಕ್ಕೂ ಮೊದಲ ಪರಿಸರದಲ್ಲಿ ತಾನೊಬ್ಬನಾಗಿದ್ದವ, ನಂತರ ಅದರಲ್ಲಿ ತನ್ನ ಹಕ್ಕನ್ನು ಚಲಾಯಿಸತೊಡಗಿದ. ಅಂದರೆ ಕೃಷಿ ಆರಂಭವಾದದ್ದೆ ಕಾಡು ಕಡಿದು ನೆಲವನ್ನು ಸ್ವಚ್ಛ ಮಾಡುವುದರ ಮೂಲಕ. ಒಂದು ಮಾತಿದೆ. ಈ ನಾಗರಿಕತೆಯು ಆರಂಭವಾದದ್ದೇ ಮೊದಲ ಮರವನ್ನು ಕಡಿಯುವುದರಿಂದ ಹಾಗೆಯೇ ಕೊನೆಯ ಮರ ಕಡಿಯುವುದರಿಂದ ಅಂತ್ಯ! ಹೀಗೆ ನೆಲೆಯೇ ಮಾನವರ ಪರಿಸರವನ್ನು ನಿರ್ಬಂಧಿಸುವ ಆರಂಭದ ಕಾರ್ಯವಾಗಿದೆ.
ಇದರಿಂದ ಭಿನ್ನವಾದ ಸಾಮಾಜಿಕ ವ್ಯವಸ್ಥೆಯನ್ನು ಅಲೆಮಾರಿಗಳ ಸಮುದಾಯ ಎನ್ನಬಹುದು. ಅಲೆಮಾರಿಗಳ ವಿವರಣೆಯನ್ನು ಹೆಚ್ಚು ಒದಗಿಸದೆ ನೇರ ಅವರ ಮತ್ತು ಪರಿಸರದ ಸಂಬಂಧದಲ್ಲಿ ವಿವರಿಸಲು ಯತ್ನಿಸಲಾಗುವುದು.
ಪರಿಸರ ಪ್ರೀತಿ ಮತ್ತು ಅಲೆಮಾರಿಗಳು
ಅಲೆಮಾರಿಗಳು ಎಂದಾಕ್ಷಣ ಒಂದೆಡೆ ನೆಲೆ ಕಂಡುಕೊಳ್ಳದವರು, ನಿಲ್ಲದವರು ಒಂದೇ ನೆಲದ ವ್ಯಾಮೋಹವಿಲ್ಲದವರು, ಎಂದೆಲ್ಲಾ ಅರ್ಥಗಳಿಲ್ಲವೆ? ಅಂದ ಮೇಲೆ ಅವರು ಯಾವುದೇ ಪ್ರದೇಶಕ್ಕೆ ನೆಚ್ಚಿಕೊಂಡವರಲ್ಲ. ಒಂದೇ ಒಂದು ನೆಲವನ್ನು ನಂಬಿ ನಡೆದವರಲ್ಲ. ಅಂದ ಮೇಲೆ ಆ ಸ್ಥಳದ ಮೇಲೆ ಎಷ್ಟರ ಪ್ರೀತಿ ಇದ್ದೀತು? ನಾಳೆ ಮುಂದಿನ ಊರಿಗೆ ಎಂಬಾತನಿಗೆ ಇಂದಿನ ಈ ಊರಿನ ಪ್ರೀತಿ ಎಷ್ಟರಮಟ್ಟಿಗಿನದು. ಅಲ್ಲಿರುವವರೆಗೆ ಮಾತ್ರವೇ ಇದ್ದೀತು. ಅಂದರೆ ಒಂದೇ ಪರಿಸರ ಮತ್ತು ನೆಚ್ಚಿಕೊಂಡ ಸಮುದಾಯ – ಅಲೆಮಾರಿಗಳದ್ದಲ್ಲ. ಹಾಗಾಗಿ ಪರಿಸರದ ಅವರ ಸಂಬಂಧ ಮತ್ತು ಲೋಕದೃಷ್ಟಿಯನ್ನು ಅವಲೋಕಿಸುವಾಗ – ಅವರ ಜತೆ ಪರಿಸರದ ಪರಿಕರಗಳ ಸಂಬಂಧಗಳೊಂದಿಗೆ ಗುರುತಿಸಬೇಕಿದೆ. ಅಲ್ಲದೆ ಪ್ರಸ್ತುತ ಸಂದರ್ಭದಲ್ಲಿನ ವಾಸ್ತವವನ್ನು ಅರಿವಿನಲ್ಲಿಟ್ಟಿರಬೇಕಾಗುತ್ತದೆ. ಯಾವುದೇ ಪರಿಸರ ನೆಚ್ಚಿಕೊಳ್ಳದೆ ಎಂತಹದೇ ಪರಿಸರದಲ್ಲಿ ಬದುಕನ್ನು ಕಂಡುಕೊಳ್ಳುವರನ್ನು ವಿವಿಧ ಪರಿಸರದ ಅನಿವಾರ್ಯಗಳ ತಡೆಯುವ ಶಕ್ತಿ ಮತ್ತು ಅಂತಹ ತಿಳುವಳಿಕೆಯ ಜ್ಞಾನದಲ್ಲಿ ಲೋಕದೃಷ್ಟಿಯನ್ನು ಹುಡುಕಬೇಕಾಗುತ್ತದೆ.
ಒಂದು ಪ್ರಶ್ನೆ. ಇಡೀ ಅಲೆಮಾರಿಗಳು ಎಂತಹ ಪರಿಸರದಲ್ಲಿದ್ದಾರೆ? ಯಾಕವರು ಅಲೆಮಾರಿಗಳಾಗಿದ್ದಾರೆ? ಅಲೆಮಾರಿಗಳಾಗಿರುವುದು ಮುಂದಿನ ಸಮೃದ್ಧ ದಿನದ ಹುಡುಕಾಟದಲ್ಲಿ. ಅವರ ಪರಿಸರವು ಅತೀ ಕನಿಷ್ಠ ಅವಶ್ಯಕತೆಗಳ ಹೊಂದಿರುವುದರಿಂದ, ಹೊಸತರ ಹುಡುಕಾಟದಲ್ಲಿ ನಿರಂತರ ನಡೆದಾಟದಲ್ಲಿದ್ದಾರೆ. ಇದನ್ನು ಅವರ ಬದುಕು ಮತ್ತು ಪರಿಸರದಲ್ಲಿ ಮುಂದೆ ವಿವರವಾಗಿ ಚರ್ಚಿಸಲಾಗುವುದು.
ವಾಸ್ತವವಾಗಿ ಈಗಿರುವ ಅಲೆಮಾರಿಗಳು ಒಂದು ಸೀಮಿತ ಗಡಿಯೊಳಗೆ ನಿರಂತರ ಪಯಣದಲ್ಲಿದ್ದಾರೆ. ಈ ಗಡಿಯೊಳಗೆಯೇ ಒಮ್ಮೆ ಕಂಡ ನೆಲವನ್ನು ಮತ್ತೊಮ್ಮೆ ತುಳಿಯುವ ಸಾಧ್ಯತೆಯೇ ಹೆಚ್ಚು. ಈ ಅರ್ಥದಲ್ಲಿ – ಅವರ ಕಾಲದಲ್ಲಿ ಒಂದು ಪ್ರದೇಶದಲ್ಲಿ ನಿಯತವಾಗಿ ಅಲೆಮಾರಿಗಳಾಗಿರುವ ಈ ಅಲೆಮಾರಿಗಳು ಆಯಾ ಪ್ರದೇಶದ ಕಾಲ ಮತ್ತು ಪರಿಸರದ ಪ್ರಜ್ಞಾಪೂರ್ವಕ ತಿಳುವಳಿಕೆಯನ್ನು ಉಳ್ಳವರಾಗಿದ್ದಾರೆ.
ಕರ್ನಾಟಕದ ಭೌಗೋಳಿಕ ಹಿನ್ನೆಲೆಯಲ್ಲಿ ಅಲೆಮಾರಿ ಕುರಿ ಸಾಕುವ ಕುರುಬರನ್ನೇ ಗಮನಿಸಬಹುದು. ಅವರಲ್ಲಿ ಬಹುಪಾಲು ಮೂಲತಃ ಬೆಳಗಾಂ ಜಿಲ್ಲೆಯವರು. ತುಂಗಭದ್ರಾ ನದಿಯ ತೀರಗಳಯುದ್ದಕ್ಕೂ ಸುಮಾರು ೮ ತಿಂಗಳು ಅಲೆದಾಡುತ್ತಾ ಬರುವ ಇವರು ಮಲೆನಾಡಿನಂಚಿನವರೆಗೂ ಬರುತ್ತಾರೆ. ಜಮೀನುಗಳಲ್ಲಿ ಕುರಿ ನಿಲ್ಲಿಸುವ ಕೆಲಸದ ಮೂಲಕ ಅಲ್ಲಲ್ಲೇ ತಂಗುತ್ತಾರೆ. ನಿರಂತರ ಚಲನೆಯಲ್ಲಿದ್ದು ಮತ್ತೆ ಹಿಂದಿರುಗುವ ಮಾರ್ಗವು ಅದೇ ಆಗಿರುತ್ತದೆ. ರಾಜ್ಯದ ಈ ಪ್ರಾಂತ್ಯದ ೮ ತಿಂಗಳ ಪರಿಸರದ ಆಗು-ಹೋಗುಗಳನ್ನು ಬಲ್ಲವರಾಗಿರುತ್ತಾರೆ. ಸಾಮಾನ್ಯವಾಗಿ ಒಂದು ಗೊತ್ತಾದ ಕಾಲದಲ್ಲಿ ಗೊತ್ತಾದ ಪ್ರದೇಶದಲ್ಲಿ ಅಲೆಯುತ್ತಿರುತ್ತಾರೆ. ಮುಂದೊಂದು ದಿನ ಅದೇ ಪ್ರದೇಶಕ್ಕೆ ಬರುವ ಅನಿವಾರ್ಯತೆಯೂ ಅವರನ್ನು ಆಯಾ ಪರಿಸರದ ಪರಸ್ಪರ ಪರಿಚಯದೊಂದಿಗೆ ವಿವರಿಸಬಲ್ಲದ್ದಾಗಿರುವುದು.
ಅಲೆಮಾರಿಗಳ ಈ ಪರಿಸರದ ಪರಿಚಯ ಮತ್ತು ನಿರಂತರ ಚಲನೆ ಗಟ್ಟಿಯಾದ ಅಂಶಗಳು. ಅಂದರೆ ಕಾಲ ಮತ್ತು ಪರಿಸರದ ಸಂಬಂಧಗಳನ್ನು ನಿರೂಪಿಸುವ ಅವರ ಅರಿವೇ ಅವರ ಪ್ರಮುಖ ಪರಿಸರದ ಲೋಕದೃಷ್ಟಿಯಾಗಿದೆ. ಪರಿಸರದ ಕಾಲಜ್ಞಾನ ಬಹುಮುಖ್ಯವಾದದ್ದು. ಹಾಗಾಗಿ ಪರಿಸರದ ಕಾಳಜಿಗಿಂತ, ಅದನ್ನು ಪರಿಸರದ ಅರಿವು-ತಿಳುವಳಿಕೆ ಎಂದೇ ಗಮನಿಸುವುದು ಹೆಚ್ಚು ಯುಕ್ತವಾದದ್ದು. ಈ ಅರಿವಿನಿಂದ ಪರಿಸರದ ಆಗು-ಹೋಗುಗಳನ್ನು ಗುರುತಿಸುವುದರಿಂದ ಅದು ಕಾಳಜಿಯಾಗಿ ವಿಸ್ತಾರಗೊಳ್ಳಬಲ್ಲದು.
ಅಲೆಮಾರಿಗಳ ಬದುಕು ಬರ ಮತ್ತು ಹಸಿವೆಯ ವಿರುದ್ಧ ಹೋರಾಟ
ಅಲೆಮಾರಿಗಳ ಬದುಕು. ಆಧುನಿಕ ಸಮಾಜದ ಜೀವನಕ್ಕಿಂತ ಸಂಪೂರ್ಣ ಭಿನ್ನವಾದದ್ದು. ತನ್ನೆಲ್ಲಾ ಅವಶ್ಯಕತೆಗಳನ್ನು ಪೂರ್ಣವಾಗಿಸಿಕೊಂಡು ಆಧುನಿಕ ಸಮಾಜ ನಿರ್ಮಾಣವಾಗಿದೆ. ಆದರೆ ಕನಿಷ್ಟ ಅವಶ್ಯಕತೆಗಳಲ್ಲಿ ತಮ್ಮ ಬದುಕನ್ನು ಚಲನಾಶೀಲವಾಗಿಡುವಲ್ಲಿ ಅಲೆಮಾರಿಗಳು ಹೆಣಗುತ್ತಾರೆ ಮತ್ತು ಬದುಕುತ್ತಾರೆ. ನೆಲೆ ಇಲ್ಲದವರೆಂದರೆ ನೆರಳಿಲ್ಲದ ಬದುಕು, ಸೂರಿಲ್ಲರ ಜೀವನ, ನಿರಂತರ ವಾತಾವರಣಕ್ಕೆ ಮೈಒಡ್ಡಿ, ಮಳೆ, ಚಳಿ, ಬಿಸಿಲನ್ನು ಅನುಭವಿಸುತ್ತಾ ಬದುಕುವ ಜನ. ಹೀಗಿರುವುದರಿಂದ ಜಗತ್ತಿನ ಬಹುಪಾಲು ಅಲೆಮಾರಿ ಸಮುದಾಯಗಳು ಬರ ಮತ್ತು ಹಸಿವಿನ ವಿರುದ್ಧ ತಮ್ಮ ಬದುಕಿನ ಆಶಯವನ್ನು ನಿರೂಪಿಸುವ ಹುಡುಕಾಟದಲ್ಲಿ ತೊಡಗಿದ್ದಾರೆ.
ಒಂದೇ ಮಾತಿನಲ್ಲಿ ಹೇಳಬಹುದಾದರೆ ಅಲೆಮಾರಿಗಳ ಪರಿಸರ ಲೋಕದೃಷ್ಟಿಯು ಬರ ಮತ್ತು ಹಸಿವಿನ ವಿರುದ್ಧ ಬದುಕಿನ ಆಶಯವಾಗಿರುತ್ತದೆ. ಎರಡು ಬರಗಳ ನಡುವಿನ ಬದುಕನ್ನು ಉಳಿಸಿಕೊಳ್ಳುವ ಛಲವುಳ್ಳವರಾಗಿರುವ ಅಲೆಮಾರಿಗಳು ನಿರಂತರ ಈ ಹೋರಾಟವನ್ನು ನಡೆಸಿದ್ದಾರೆ.
ಬಹುಪಾಲು ಜಾಗತಿಕ ಅಲೆಮಾರಿ ಸಮುದಾಯಗಳು ವಿಪರೀತ ಮಳೆಯ ವೈಪರೀತ್ಯ ಪ್ರದೇಶಗಳಲ್ಲಿ ಬದುಕನ್ನು ನಡೆಸುತ್ತಿದ್ದಾರೆ. ಸುಮಾರು ೧೮೦ ಮಿ.ಮಿ. ನಿಂದ ೧೦೦೦ ಮಿ.ಮೀ. ವರೆಗೆ ಮಳೆ ಬೀಳುವ ಪ್ರದೇಶದಲ್ಲಿದ್ದಾರೆ. ಅತಿವೃಷ್ಟಿ ಅನಾವೃಷ್ಟಿ ಎರಡನ್ನೂ ಅನುಭವಿಸುವ ಅನೇಕ ಸಮುದಾಯಗಳಿವೆ. ಹೀಗೆ ಬರದ ನಡುವೆ ಬದುಕುವ ಛಲವುಳ್ಳವರಾಗಿರುವ ಇವರು ನಿರಂತರ ಪರಿಸರದ ಗೂಡಚಾರಿಕೆಯನ್ನು ಮಾಡುತ್ತಾ ಸಾಗುತ್ತಾರೆ. ಹಾಗೆಂದೇ ತಮ್ಮ ನಾಯಕನಲ್ಲಿ ಅಚಲ ನಂಬಿಕೆಯನಿಟ್ಟಿರುತ್ತಾರೆ. ನಮ್ಮ ದೇಶದಲ್ಲಿ ಅಲೆಮಾರಿಗಳ ಕುರಿತು ನಡೆಸಿದ ಅಧ್ಯಯನಗಳು ಕಡಿಮೆಯೆ. ಜಗತ್ತಿನ ಇತರೆಡೆಯಲ್ಲಿಯೂ ಹೆಚ್ಚು ಅಧ್ಯಯನಗಳು ಮಾನವಶಾಸ್ತ್ರಿಯ ಅಧ್ಯಯನಗಳೇ ಆಗಿವೆ. ಅಲೆಮಾರಿ ಕುರುಬರ ಕುರಿತು ಭಾರತೀಯ ವಿಜ್ಞಾನ ಸಂಸ್ಥೆಯಲ್ಲಿಷ್ಟು ಅಧ್ಯಯನಗಳು ಆಗಿವೆ. ಇತ್ತೀಚೆಗೆ ಪರಿಸರದ ಅಧ್ಯಯನಗಳು, ಕಾಳಜಿಗಳು ಹೆಚ್ಚುತ್ತಾ ಒಂದಂತೆ ಅಲೆಮಾರಿಗಳನ್ನು ಈ ಹಿನ್ನೆಲೆಯಲ್ಲಿ ನೋಡುವಂತಾಗಿದೆ.
ಜಾನ್‌ರೀಡರ್ ಎಂಬ ಬ್ರಿಟೀಷ್ ಲೇಖಕ ಮತ್ತು ಮಾನವ ಶಾಸ್ತ್ರಜ್ಞ ಅನೇಕ ಅಲೆಮಾರಿ ಸಮುದಾಯಗಳ ದಾಖಲಿಸಿದ್ದಾರೆ. ಮೂಲತಃ ಅಲೆಮಾರಿ ಪ್ರವೃತ್ತಿಯವರಲ್ಲಿ ಕೊಬ್ಬು ಶೇಖರವಾಗದಿರುವ ಬಗ್ಗೆ ಅವರು ದಾಖಲಿಸುತ್ತಾರೆ.
ಅಲೆಮಾರಿಗಳು ಮಾಂಸಕ್ಕಿಂತ ರಕ್ತಕ್ಕೆ ಹೆಚ್ಚು ಪ್ರೀತಿಯುಳ್ಳವರು. ಒಂದು ರೀತಿಯಲ್ಲಿ ಜೀವಿಗಳನ್ನು ಮುಂದೆ ಬಳಸಿಕೊಳ್ಳುವ ಅವರ ನೀತಿ ಇದಾಗಿದೆ. ಅವಶ್ಯಕ ಸಂದರ್ಭದಲ್ಲಿ ಪ್ರೊಟ್ರಿಸ್ ಡ್ರಿಂಕ್ ಆಗಿ ಜೀವವಿರುವ ಪ್ರಾಣಿ ರಕ್ತವನ್ನು ಹೀರುವ ಬಗ್ಗೆಯು ದಾಖಲೆಗಳಿವೆ.
ಅಲೆಮಾರಿಗಳ ಪರಿಸರ ಕಾಲಜ್ಞಾನ
ಅತಿ ಕನಿಷ್ಠ ಅವಶ್ಯಕತೆಗಳ ಮೇಲೆ ಬದುಕಿನ ಆಶಯಗಳುಳ್ಳ ಅಲೆಮಾರಿಗಳು ತಮ್ಮ ಪರಿಸರದ ಮೇಲೆ ಅದ್ಭುತವಾದ ಅರಿವುಳ್ಳವರು. ಭಾರತವೂ ಸೇರಿದಂತೆ, ಆಫ್ರಿಕಾ, ದಕ್ಷಿಣ ಅಮೇರಿಕಾ ದೇಶಗಳಲ್ಲಿ ವಿವಿಧ ಅಲೆಮಾರಿಗಳ ಕುರಿತ ಅಧ್ಯಯನಗಳು ಅವರ ಪರಿಸರದ ಕಾಲಜ್ಞಾನವನ್ನು ಬಹಳ ಪ್ರಮುಖವಾಗಿ ಗುರುತಿಸುತ್ತಾರೆ.
ಮೈಬೆಲ್‌ರೀನೆ ಎಂಬ ಅಮೇರಿಕಾದ ಜೀವಶಾಸ್ತ್ರಜ್ಞ ಕೀನ್ಯಾದ ಸಂಬಾರು ಜನಾಂಗದ ಜೊತೆ ೨೦ ವರ್ಷಗಳ ಕಾಲ ಬದುಕುತ್ತಾ ಅಧ್ಯಯನ ನಡೆಸಿ ವಿವಿಧ ವಿಚಾರಗಳನ್ನು ಹೊರಗೆಡಹಿದ್ದಾರೆ. ಬಹು ಮುಖ್ಯವಾಗಿ ಹೆಚ್ಚೆಂದರೆ ಕುರುಚಲು, ಹುಲ್ಲು ಬೆಳೆಯಬಹುದಾದ ಫಲವತ್ತತೆವುಳ್ಳ ಮತ್ತು ಮಳೆಯನ್ನು ಪಡೆಯುವ ಪ್ರದೇಶದಲ್ಲೂ ಅದ್ಭುತವಾದ ಬದುಕನ್ನು ಹೈನುಗಾರಿಕೆಯಿಂದ ಸಂಬಾರು ಜನಾಂಗದ ನಡೆಸುವ ಕುರಿತು ಬೆಳಕು ಚೆಲ್ಲಿದ್ದಾರೆ. ಇದು ಅವರ ಬದುಕಿನ ಫಲ ಮತ್ತು ಚಾಣಕ್ಷತೆ. ಇದರಿಂದ ಅವರು ತಮ್ಮ ಪರಿಸರವನ್ನು ಜತನದಿಂದ ಕಾಣುತ್ತಾರೆ.
ಪಾಲ್ ರಾಬಿನ್‌ಸನ್ ಎಂಬ ಮತ್ತೋರ್ವ ಸಂಶೋಧಕ, ಆಫ್ರಿಕಾದ ‘ಗಾಬ್ರಾ’ ಜನಾಂಗದ ಬರ ಕುರಿತ ಕಾಲಜ್ಞಾನವನ್ನು ದಾಖಲಿಸಿದ್ದಾರೆ. ತುಂಬ ಬರ‍ದ ಸಂಕಷ್ಟದಲ್ಲಿ ಬದುಕುವ ಈ ಜನಾಂಗವು ವಿಚಿತ್ರವಾದ ಬರದ ಚಕ್ರಗಳನ್ನು ಗುರುತಿಸಿದೆ. ಅಲ್ಲಿ ೧೪, ೩೫, ೪೨, ೬೩, ೮೦ ಮತ್ತು ೧೦೦ ವರ್ಷಗಳ ಬರದ ಚಕ್ರಗಳನ್ನು ಗುರುತಿಸಿ ತಮ್ಮ ಬದುಕಿನ ಆಶಯವನ್ನು ಕಟ್ಟುತ್ತಾರೆ.
ಪಾಲ್ ಸ್ಪೆನ್ಸರ್‌ಎಂಬ ಮಾನವಶಾಸ್ತ್ರಜ್ಞ ಸಹ ಬರದ ಕಾಲಜ್ಞಾನದ ಅರಿವನ್ನು ಸಂಬಾರು ಸಮುದಾಯದಲ್ಲಿ ಗುರುತಿಸಿದ್ದಾರೆ. ಅವರ ಅರಿವಿನಂತೆ ಮಾನವರ ತಮ್ಮ ಜೀವಿತಾವಧಿ (ಸುಮಾರು ೭೫ ವರ್ಷ)ಯಲ್ಲಿ ೩ ಬಾರಿ ಸಾಮಾನ್ಯವಾಗಿ ಬೀಳುವ ಮಳೆಗಿಂತ ಕಡಿಮೆ ಮಳೆಯನ್ನು ಕಾಣುತ್ತಾರಂತೆ. ಯಾವ ಬರವೂ ೭ ವರ್ಷಕ್ಕಿಂತ ಹೆಚ್ಚಿರದು ಎಂಬುದು ಇವರ ತಿಳುವಳಿಕೆ.
ಕಳೆದ ಮೂರು ವರ್ಷದಿಂದ ರಾಜ್ಯ ಬರವನ್ನು ನಿರಂತರವಾಗಿ ಅನುಭವಿಸಿದೆ. ಈ ವರ್ಷವೂ ಹಲವು ತಾಲ್ಲೂಕುಗಳಿಗೆ ತನ್ನ ಕೆನ್ನಾಲಿಗೆಯನ್ನು ಚಾಚಿದೆ. ಬರವನ್ನು ಊಹಿಸುವ ಯಾವ ಅಧ್ಯಯನಗಳು ನಮ್ಮಲಿಲ್ಲ. ಅಷ್ಟೇ ಅಲ್ಲ ಬಹುಶಃ ಎಲ್ಲವು ಅಷ್ಟು ಅರ್ಥಪೂರ್ಣವಾಗಿಲ್ಲ. ಬರ ನಿರ್ವಹಣೆಯಲ್ಲಿ ಅನೇಕ ವೈಜ್ಞಾನಿಕ ವಿಧಿ-ವಿಧಾನಗಳ ಬಗ್ಗೆ ನಿರಂತರ ಅನ್ವೇಷಣೆಯಲ್ಲಿ ತೊಡಗಿರುವ ಆಧುನಿಕ ಜಗತ್ತು ಅಲೆಮಾರಿ ಜಗತ್ತನ್ನು ಈ ಕುರಿತು ಅವಲೋಕಿಸಬಹುದಾಗಿದೆ.
ಅಲೆಮಾರಿಗಳ ಬದುಕಿನಿಂದ ಒಂದು ಪಾಠ, ಆಧುನಿಕ ಜಗತ್ತಿಗೆ ತಿಳಿಯಬೇಕಿದೆ. ಹರಿವ ನೀರು ಪರಿಶುದ್ಧವೋ ಹಾಗೆ, ಅಲೆದಾಟದ ಮನುಷ್ಯ ಸಹ ಹೆಚ್ಚು ಆರೋಗ್ಯವಂತ. ಸೋಮಾರಿತನ, ಆಲಸ್ಯದ ಆಧುನಿಕ ಜೀವನಕ್ರಮವು ಅನೇಕ ಬಗೆಯ ಆರೋಗ್ಯ ಬದಲಾವಣೆಗಳನ್ನು ತಂದಿದೆ. ಆದರೆ ಇದು ಅಲೆಮಾರಿಗಳಲ್ಲಿಲ್ಲ. ಕೊಬ್ಬಿನಾಂಶ ಹೆಚ್ಚಾಗಿ ಶೇಖರಗೊಂಡು, ಸಾಮಾನ್ಯವಾಗಿ ರಕ್ತದ ಒತ್ತಡ, ಹೃದಯ ಸಂಬಂಧೀ ಕಾಯಿಲೆಗಳು ಮುಂತಾಗ ಅನುಭವಿಸುವ ಆಧುನಿಕ ಜಗತ್ತು, ವ್ಯಾಯಾಮ, ದೇಹಕಾರಕ್ಕೆ ಮತ್ತೆ ಗಮನವೀಯತೊಡಗಿದೆ. ಆದರೆ ಅಲೆಮಾರಿಗಳು ನಿರಂತರವಾಗಿ ಇದರಿಂದ ಮುಕ್ತಿ ಹೊಂದಿದವರಾಗಿದ್ದಾರೆ.
ಸದಾ ದೈಹಿಕ ಚಟುವಟಿಕೆ ಮತ್ತು ನಿರಂತರ ಚಲನಶೀಲವಾದ ಜೀವನ ಅನೇಕ ರೀತಿಯಲ್ಲಿ ಆರೋಗ್ಯಪೂರ್ಣ ಬದುಕನ್ನು ಕೊಡಬಲ್ಲದು. ದುರದೃಷ್ಟವೆಂದರೆ ಅತೀ ನಿಕೃಷ್ಟತೆಯಲ್ಲಿ, ಅತೀ ಕಡಿಮೆ ಅವಶ್ಯಕತೆಗಳಲ್ಲಿ ಅನಿವಾರ್ಯತೆಯುಳ್ಳ, ಅದರಲ್ಲೂ ಮಾನವ ಬಯಕೆಯ ಜೀವನದ ಸಮಸ್ಯೆಗಳಿರಬಹುದು, ತಮ್ಮ ಹಸಿವಿನ ವಿರುದ್ಧ ಹೋರಾಟದಲ್ಲಿ ನಿರಂತರವಾಗಿ ಅಲೆಮಾರಿಗಳಾಗಿದ್ದಾರೆ. ಪರಿಸರದ ರೀತಿ ರಿವಾಜುಗಳಲ್ಲಿ ಆಸಕ್ತವಾಗಿರುವ ಪ್ರಸ್ತುತ ಪ್ರಪಂಚವು ಅವರ ಅರಿವನ್ನು ಮುಂದಿನ ಸದುದ್ದೇಶಗಳಲ್ಲಿ ಬಳಸಬಹುದು. ಅಷ್ಟೇ ಅಲ್ಲದೆ ಅವರ ಪರಿಸರ ಲೋಕದೃಷ್ಟಿಯಲ್ಲಿನ ಅವರ ಸಮಸ್ಯೆಗಳ ಪರಿಹಾರಗಳಿಗೂ ಹುಡುಕಾಟ ನಡೆಸಬಹುದು. ಬಹು ಮುಖ್ಯವಾಗಿ ಅವರ ಆಹಾರದ ಪೌಷ್ಟಿಕತೆ ಹೆಚ್ಚುವಂತೆ ಪರಹಾರಗಳನ್ನು ಕಟ್ಟಿಕೊಡುವ ಜವಾಬ್ದಾರಿಯೂ ಇತರೆ ಸಮುದಾಯಗಳ ಮೇಲಿದೆ.
ಅಲೆಮಾರಿಗಳು ಬರದ ನಡುವೆಯೂ ಹಸಿವನ್ನು ಬಗೆಹರಿಸುವ ಛಲವುಳ್ಳವರು. ತಮ್ಮ ಜೀವನದ ಮೇಲೆ ಬದುಕಿನ ಮೇಲೆ ಇರುವ ಪರಿಸರದಲ್ಲೇ ಸಮೃದ್ಧಿಯನ್ನು ಕಟ್ಟಲು ಯತ್ನಿಸುವರು.

ಅಲೆಮಾರಿಗಳ ಸ್ಥಿತಿಗತಿ: ಗೋಷ್ಠಿ ಒಂದು: ಸಮಕಾಲೀನ ಸಮಾಜ ಮತ್ತು ಅಲೆಮಾರಿಗಳು: ೪. ಅಲೆಮಾರಿಗಳ ಆರ್ಥಿಕ ಸ್ಥಿತ್ಯಂತರಗಳು
ಅಲೆಮಾರಿಗಳ ಬದುಕಲ್ಲಿ ಸಂಭವಿಸಿರುವ ಆರ್ಥಿಕ ರೂಪಾಂತರಗಳನ್ನು ನನ್ನ ಈ ಪ್ರಬಂಧದಲ್ಲಿ ವಿವರಿಸಲು ಯತ್ನಿಸಿದ್ದೇನೆ. ಆರ್ಥಿಕ ಸ್ಥಿತ್ಯಂತರಗಳೆಂದರೆ, ಅವ ವೃತ್ತಿ ಬದುಕಿನಲ್ಲಿ ನಡೆದ ಬದಲಾವಣೆಗಳನ್ನು ಈ ಪ್ರಬಂಧದಲ್ಲಿ ಗ್ರಹಿಸಲೆತ್ನಿಸಲಾಗಿದೆ. ಅಲೆಮಾರಿಗಳು ಭಾರತದ ಶ್ರೇಣೀಕೃತ ವ್ಯವಸ್ಥೆಯಲ್ಲಿ ಯಾವ ಬಗೆಯಲ್ಲಿ ರೂಪಗೊಂಡರು? ಅಲೆಮಾರಿಗಳೆಂದರೆ ಯಾರು? ಅಲೆಮಾರಿತ್ವ ಎಂದರೇನು? ಎಂಬ ಪ್ರಶ್ನೆಗಳಿಗೆ ಉತ್ತರ ಕಂಡುಕೊಳ್ಳಲೆತ್ನಿಸೋಣ. ಮೊದಲಿಗೆ ಅಲೆಮಾರಿಗಳೆಂದರೆ ಯಾರು? ಎಂಬ ಪ್ರಶ್ನೆ. ದುಡುಕಿನ ಉತ್ತರವನ್ನು ಬಯಸುವ ಪ್ರಶ್ನೆಯಲ್ಲ ಇದು. ಭಾರತದ ಸಾಮಾಜಿಕ ವ್ಯವಸ್ಥೆ ಎಷ್ಟು ಸಂಕೀರ್ಣವೋ, ಆ ವ್ಯವಸ್ಥೆಯ ಅಂತರ್ಗತ ಭಾಗವಗಿರುವ ಅಲೆಮಾರಿಗಳು ರೂಪಗೊಳ್ಳವುದಕ್ಕೆ ಕಾರಣವಾಗಿರುವ ಸಾಮಾಜಿಕ ಮತ್ತು ರಾಜಕೀಯಾರ್ಥಿಕ ಸಂಗತಿಗಳೂ ಸಹ ಅಷ್ಟೇ ಸಂಕೀರ್ಣವಾಗಿವೆ. ಶ್ರೇಣೀಕರಣದ ಕಾರಣಕ್ಕಾಗಿ ಇಂಡಿಯಾದಲ್ಲಿ ಬದುಕುತ್ತಿರುವ ದುಡಿವ ಕೆಳಜಾತಿ ಸಮುದಾಯಗಳು ಯಾವ ಯಾವ ಹಂತಗಳನ್ನು ದಾಟಿ ಬಂದಿರುವರೋ ಆ ಎಲ್ಲ ಹಂತಗಳನ್ನು ಅಲೆಮಾರಿಗಳೂ ಸಹ ಹಾದು ಬಂದಿದ್ದಾರೆ. ಅಂದರೆ ಭಾರತದ ರಾಜಕೀಯಾರ್ಥಿ ಚಲನೆಗಳು ಇಲ್ಲಿನ ಸಾಮಾಜಿಕ ಸಂಬಂಧಗಳನ್ನು ಸ್ಪಷ್ಟವಾಗಿಯೇ ನಿಯಂತ್ರಿಸಿವೆ. ಹೀಗಾಗಿ ಭಾರತದ ಸಮಾಜದ ಪ್ರಧಾನ ಲಕ್ಷಣವೆಂದರೆ ಜಾತಿವ್ಯವಸ್ಥೆ. ಜಾತಿ ವ್ಯವಸ್ಥೆಯ ಮುಖ್ಯ ಉದ್ದೇಶ ಸಮಾಜದ ಒಟ್ಟು ರಾಜಕೀಯಾರ್ಥಿಕ ಸ್ಥಿತಿಯನ್ನು ಸಾಮಾಜಿಕ ಶ್ರೇಣೀಕರಣದ ಮೂಲಕ ಸಮರ್ಥಿಸುವುದು. ಬಹುಸಂಖ್ಯಾತ ದುಡಿವ ವರ್ಗದ ಜನರ ಶ್ರಮವನ್ನು ಬಂಡವಾಳವನ್ನಾಗಿಸಿಕೊಂಡು ಬದುಕುವ ಅಲ್ಪಸಂಖ್ಯಾತ ಆಳುವ ವರ್ಗ, ಯಾವುದೋ ಮಾಯೆಯ ಮೂಲಕ ಅಸಮಾನತೆಯನ್ನು ಚಿರಂತನಗೊಳಿಸಲು, ಶ್ರೇಣೀಕರಣವನ್ನು ಸಮರ್ಥಿಸುವ ಪ್ರಯತ್ನಗಳು ಭಾರತದ ಸಮಾಜದ ಚರಿತ್ರೆಯಲ್ಲಿ ನಿರಂತರವಾಗಿ ನಡೆದಿವೆ. ಜಾತಿವ್ಯವಸ್ಥೆ ದುಡಿವವರ ಮತ್ತು ದುಡಿಸಿಕೊಳ್ಳುವವರ ಮಧ್ಯೆ ಒಂದು ಅಸಹಜ ಸಾಮಾಜಿಕ ಸಂಬಂಧವಾಗಿ ಏರ್ಪಟ್ಟಿತು. ಈ ಕಾರಣದಿಂದಾಗಿ ಭಾರತದ ಶ್ರೇಣೀಕರಣವು ಜಗತ್ತಿನ ಎಲ್ಲ ತರತಮ ವ್ಯವಸ್ಥೆಗಳಿಗಿಂತ ಹೆಚ್ಚು ಸಂಕೀರ್ಣ ಮತ್ತು ಅಷ್ಟೇ ಕ್ರೂರ ವ್ಯವಸ್ಥೆಯಾಗಿದೆ.
ಭಾರತದಲ್ಲಿ ಒಂದು ಜಾತಿಯೆಂದರೆ, ಶ್ರಮ ವಿಭಜನೆಯ ಆಧಾರದಲ್ಲಿ ರೂಪಗೊಂಡ ಒಂದು ಉತ್ಪಾದನಾ ಘಟಕ. ಪ್ರತಿಯೊಂದು ಜಾತಿ, ಒಂದು ಸ್ವಯಂಪೂರ್ಣ ಉತ್ಪಾದನಾ ಘಟಕವಾಗಿ ತನ್ನ ಅಸ್ತಿತ್ವವನ್ನು ಸದಾ ಕಾಯ್ದುಕೊಳ್ಳುತ್ತಲೆ ಬಂದಿದೆ. ಜಾತಿಯೊಂದು ತನ್ನ ಆಚರಣೆ, ಲಾಂಛನ, ಭಾಷೆ ಇವುಗಳ ಮೂಲಕ ಭಾವನಾತ್ಮಕವಾಗಿ ತನ್ನ ಅಸ್ತಿತ್ವವನ್ನು ನಿಖರಗೊಳಿಸಿಕೊಳ್ಳುತ್ತಲೇ ಬಂದಿದೆ. ತಾನು ಅನುಸರಿಸುವ ಕಸುಬಿನಿಂದಾಗಿ ಒಂದು ಸಾಮಾಜಿಕ ಗುಂಪು ಸ್ವಯಂಪೂರ್ಣವಾಗಿ ಇನ್ನೊಂದು ಜಾತಿ ಸಮುದಾಯದಿಂದ ಅನೇಕ ಬಗೆಗಳಲ್ಲಿ ಭಿನ್ನವಾಗಿ ನಿಲ್ಲಲು ಯತ್ನಿಸುತ್ತದೆ. ಇದನ್ನೆ ಅಂಬೇಡ್ಕರ್ “ಪ್ರತ್ಯೇಕತೆ ಎಂಬುದು ಜಾತಿಯ ಒಂದು ಸ್ವಾಭಾವಿಕ ಪರಿಣಾಮ”
[1] ಎನ್ನುತ್ತಾರೆ. ಯಾರು ಯಾವ ಯಾವ ಕೆಲಸಗಳಲ್ಲಿ ತೊಡಗಿಸಿಕೊಳ್ಳಬೇಕು ಮತ್ತು ಯಾರು ಯಾವುದನ್ನು ಮಾಡಬಾರದು ಎಂಬ ನಿಯಮಗಳೇ ಭಾರತದ ಶ್ರೇಣೀಕರಣವನ್ನು ಜಾರಿಗೆ ತಂದವು. ಯಾವ ಗುಂಪಿನ ಜನ ಯಾವ ಬಗೆಯ ಉತ್ಪಾದನೆಯಲ್ಲಿ ತೊಡಗಿಸಿಕೊಳ್ಳಬೇಕು ಎಂದು ನಿರ್ಧಾರವಾದದ್ದು, ಆಯಾ ಸಾಮಾಜಿಕ ಗುಂಪುಗಳು ಅಂದಂದಿನ ಚಾರಿತ್ರಿಕ ಘಟ್ಟದಲ್ಲಿ ಸಾಧಿಸಿದ ನಿರ್ಣಾಯಕ ಗೆಲುವು ಮತ್ತು ಸೋಲುಗಳನ್ನೇ ಅವಲಂಬಿಸಿತ್ತು. ಸೋತ ಸಮುದಾಯಗಳು ನಿಮಗೆ ದಕ್ಕಿದ ಇಲ್ಲವೆ ಹೇರಲ್ಪಟ್ಟ ಕೆಲಸಗಳನ್ನು ಅನಿವಾರ್ಯವಾಗಿ ನಿರ್ವಹಿಸಲೇಬೇಕಾಯಿತು. ಇಲ್ಲಿ ಕೆಲವು ಸಮುದಾಯಗಳ ಗೆಲುವು ಎಂದರೆ, ಅಂದಂದಿನ ಒಟ್ಟು ಸಮಾಜದ ಹಣೆಬರಹವನ್ನು ರೂಪಿಸುವ ಆರ್ಥಿಕ ಮೂಲಗಳ ಮೇಲೆ ಸಾಧಿಸುವ ಹಿಡಿತವೇ ಆಗಿದೆ. ಯಾವ ಉತ್ಪಾದನಾ ವಿಧಾನದಿಂದಾಗಿ ಸಮಾಜದಲ್ಲಿ ಅಧಿಕ ಉತ್ಪಾದನೆಯಾಗುವುದೋ, ಆ ಉತ್ಪಾದನಾ ವಿಧಾನದ ಮೇಲೆ ನಿಶ್ಚಿತ ಒಡೆತನ ಸಾಧಿಸುವುದು ಗೆದ್ದ ಸಮುದಾಯಗಳ ಪರಿಪಾಠ. ಸಮಾಜದ ಮೇಲೆ ಒಡೆತನ ಸಾಧಿಸಿದ ಸಮುದಾಯಗಳ ಬಹುಮುಖ್ಯ ಕೆಲಸ, ದುಡಿವ ಉತ್ಪಾದಕ ಸಮುದಾಯಗಳ ಕಾರ್ಯವೈಖರಿಯನ್ನು ಪರಂಪರೆಯ ಹೆಸರಲ್ಲಿ ಸಮರ್ಥಿಸುತ್ತ ಅದರ ಸಾತತ್ಯವನ್ನು ಪೋಷಿಸುವುದು. ಇದೇ ಕಾರಣದಿಂದಾಗಿ ಜಗತ್ತು ತಂತ್ರಜ್ಞಾನದ ಹೆಸರಲ್ಲಿ ಎಷ್ಟೇ ಮುಂದುವರೆದಿದ್ದರೂ ಭಾರತ ಇ‌ನ್ನೂ ಸಾಂಪ್ರದಾಯಿಕ ಉತ್ಪಾದನಾ ವಿಧಾನವನ್ನು ಸಮರ್ಥಿಸುತ್ತಲೇ ಇದೆ. ಹೀಗಾಗಿ ಭಾರತದ ಉತ್ಪಾದನಾ ಕ್ಷೇತ್ರಗಳಲ್ಲಿ ಅಗಾಧ ಪ್ರಮಾಣದ ಕ್ರಾಂತಿಗಳು ಸಂಭವಿಸಲಿಲ್ಲ. ಆಗಾಗ ನಡೆದುಹೋದ ಬದಲಾವಣೆಗಳು ಇಂಡಿಯಾದ ಸಮಾಜದ ದುಡಿವ ವರ್ಗಗಳ ಬದುಕಲ್ಲಿ ಯಾವ ಗಮನಾರ್ಹ ಹೊಸತನವನ್ನು ತರಲಿಲ್ಲ. ಕುಲಕಸುಬಿನ ಆಧಾರದ ಮೇಲೆ ಒಂದು ಜಾತಿಗೆ ಪ್ರಾಪ್ತವಾಗಿದ್ದ ಹೀನ ವೃತ್ತಿಗಳು, ಆಧುನಿಕ ಜಗತ್ತಿನಲ್ಲಿ ಇಲ್ಲವಾಗಿ ಅಂತಹ ಜಾತಿಗಳು ಸಾಮಾಜಿಕ ಅವಮಾನಗಳನ್ನು ಮೀರಿ ನಿಲ್ಲಲು ಸಾಧ್ಯವಾಯಿತಾದರೂ, ಆ ಜಾತಿಗಳ ಒಟ್ಟು ಆರ್ಥಿಕ ಸ್ಥಿತಿಗಳಲ್ಲಿ ಯಾವ ಬದಲಾವಣೆಗಳಾಗಲಿ‌ಲ್ಲ.
ಹೀಗಾಗಿ ಮಾನವ ಸಮಾಜದ ಚರಿತ್ರೆಯಲ್ಲಿ ಭಾರತದ ಶ್ರೇಣೀಕರಣಕ್ಕೆ ಒಂದು ವಿಶಿಷ್ಠ ಸ್ಥಾನಮಾನ ಪ್ರಾಪ್ತವಾಗಿದೆ. ಕಾಲ ಬದಲಾದರೂ, ಜಾಗತಿಕ ಮಟ್ಟದ ಉತ್ಪಾದನಾ ವ್ಯವಸ್ಥೆಯಲ್ಲಿ ಕ್ರಾಂತಿಗಳು ನಡೆದು ಹೋದರೂ, ಭಾರತದ ಜಾತಿಗಳು ನಮ್ಮ ಪಾರಂಪರಿಕ ಆರ್ಥಿಕ ಅವಲಂಬನೆಯನ್ನು ಕಾಯ್ದುಕೊಂಡೇ ಬಂದಿವೆ. ಇದಕ್ಕೆ ಅಲೆಮಾರಿಗಳು ಹೊರತಾಗೇನೂ ಇಲ್ಲ. ಇಡೀ ಜಗತ್ತಿನಲ್ಲಿ ಕೃಷಿಕರನ್ನು ಬಿಟ್ಟರೆ, ತಮ್ಮ ಸಂಪ್ರದಾಯಿಕ ಆರ್ಥಿಕ ಮೂಲಗಳನ್ನು ಉಳಿಸಿಕೊಂಡು ಬಂದವರೆಂದರೆ ಅಲೆಮಾರಿಗಳು ಮಾತ್ರ. ತಮ್ಮ ತಮ್ಮ ಆರ್ಥಿಕ ಮೂಲಗಳನ್ನು ಚಾರಿತ್ರಿಕವಾಗಿ ಅವಶೇಷಗಳ ಮಾದರಿಯಲ್ಲಿ ಅಲೆಮಾರಿಗಳು ಉಳಿಸಿಕೊಳ್ಳಲು ಕಾರಣ, ಭಾರತವೆಂಬ ಸಂಪ್ರದಾಯಶೀಲ ಸಮಾಜದಲ್ಲಿ ಯಾವತ್ತೂ ಬಹುದೊಡ್ಡ ಆರ್ಥಿಕ ಉತ್ಕ್ರಾಂತಿ ಸಂಭವಿಸದೇ ಹೋದದ್ದು. ಈ ಕಾರಣದಿಂದಾಗಿ ಸಾಮಾಜಿಕ ಅಸಮಾನತೆಯು ತನ್ನ ಅತ್ಯಂತ ಹೇಯ ಆಯಾಮಗಳನ್ನು ವಿಕಸಿಸಿಕೊಳ್ಳುತ್ತಲೇ ಹೋಯಿತು. ಹೀಗಾಗಿ ಭಾರತದ ಸಮಾಜದಲ್ಲಿ ಅಲೆಮರಿಗಳು ಸಹ ಈ ಶ್ರೇಣೀಕೃತ ಸಮಾಜದ ಒಂದು ಭಾಗವಾಗಿಯೇ ರೂಪಗೊಂಡಿದ್ದಾರೆ. ಅಲೆಮಾರಿಗಳು ಎಂದಾಕ್ಷಣ ಜೀವನ ನಿರ್ವಹಣೆಗಾಗಿ ಭಾರೀ ಡಿಗ್ರಿಗಳನ್ನು ಪಡೆದು ಅಮೇರಿಕಾ, ಜಪಾನುಗಳನ್ನು ತಿರುಗುವ ಆಧುನಿಕ ಅಲೆಮಾರಿ ಜನ ಈ ಪ್ರಬಂಧದ ಕಕ್ಷೆಗೆ ಬರುವುದಿಲ್ಲ. ಪಾರಂಪರಿಕ ಸಮಾಜದಲ್ಲಿ ನಿತ್ಯದ ಬದುಕಿನ ನಿರ್ವಹಣೆಗೆ, ಒಪ್ಪತ್ತಿನ ಊಟದ ಅನ್ವೇಷಣೆಯಲ್ಲಿ ೨೧ನೇ ಶತಮಾನದಲ್ಲೂ ಅಲೆದಾಡುವ ಸಾಮಾಜಿಕ ಅನಿವಾರ್ಯತೆಯನ್ನು ಅನುಭವಿಸುತ್ತಿರುವ ಸಮುದಾಯಗಳನ್ನು ಇಲ್ಲಿ ಅಲೆಮಾರಿಗಳು ಎಂದು ಪರಿಭಾವಿಸಲಾಗಿದೆ. ಅಲೆಮಾರಿತನ ಭಾರತದ ಅಸಮಾನ ಸಮಾಜದ ಒಂದು ಭಾಗವಾಗಿ ರಚನೆಗೊಂಡ ಸ್ಥಿತಿಯಾಗಿದೆ. ಅಲೆಮಾರಿಗಳ ಆರ್ಥಿಕ ಬದುಕಿನಲ್ಲಿ ಸಂಭವಿಸಿರುವ ರೂಪಾಂತರಗಳನ್ನು ಕಟ್ಟಿಕೊಡುವ ಹಂತದಲ್ಲಿ ನಾವು ಸ್ಪಷ್ಟ ಪುರಾವೆಗಳ ಸಮಸ್ಯೆಯನ್ನು ಎದುರಿಸುತ್ತೇವೆ. ಅಲೆಮಾರಿಗಳ ಮತ್ತು ಕೆಳಜಾತಿಗಳ ಬದುಕಿನ ಚರಿತ್ರೆಯನ್ನು ರೂಪಿಸಲು ಕ್ಲಾಸಿಕಲ್ ಆಕರಗಳ ಕೊರತೆ ಇದೆ ಎಂದು ಖ್ಯಾತ ವಿದ್ವಾಂಸರಾದ ಚಿದಾನಂದಮೂರ್ತಿಯವರೇ ಒಪ್ಪಿಕೊಳ್ಳುತ್ತಾರೆ.[2] ಪ್ರಾಚೀನ ಶಾಸನ ಮತ್ತು ಸಾಹಿತ್ಯ ಕೃತಿಗಳನ್ನು ಅವಲಂಬಿಸಿಯೇ ಇವರ ಚರಿತ್ರೆಯನ್ನು ಕಟ್ಟಿಕೊಡಲು ಹೋದರೆ ಅನೇಕ ಸಮಸ್ಯೆಗಳನ್ನು ಎದುರಿಸಬೇಕಾಗುತ್ತದೆ. ಇನ್ನು ಪರ್ಯಾಯ ಆಕರಗಳಾಗಿ ಅಲೆಮಾರಿಗಳೇ ಕಟ್ಟಿಕೊಂಡ ತಮ್ಮ ಸೃಷ್ಟಿಪುರಾಣಗಳನ್ನೇ ಬಳಸಿ ನಾವು ಇವರ ಆರ್ಥಿಕ ಚರಿತ್ರೆಯನ್ನು ಕಟ್ಟಿಕೊಡಬಹುದಾಗಿದೆ. ಈ ಸೃಷ್ಟಿ ಪುರಾಣಗಳ ಮೂಲಕ ತಮ್ಮ ಜಾತಿ ಅನುಸರಿಸಿಕೊಂಡು ಬಂದ ಆರ್ಥಿಕ ಚಟುವಟಿಕೆಗಳಿಗೆ ಇವರು ಒಂದು ಚರಿತ್ರೆಯ ಆಯಾಮವನ್ನು ಕಲ್ಪಿಸುತ್ತಾರೆ. ಅಂತಹ ಒಂದೆರಡು ಉದಾಹರಣೆಗಳನ್ನು ನೋಡೋಣ.
ಶಾಪಗ್ರಸ್ತ ಪಯಣ
ಅಲೆಮಾರಿಗಳು ತಮ್ಮ ಸಮುದಾಯದ ಸೃಷ್ಟಿಪುರಾಣಗಳನ್ನು ಕಟ್ಟಿಕೊಂಡು ಬಂದಿದ್ದಾರೆ. ವಿಚಿತ್ರವೆಂದರೆ, ಬಹುತೇಕ ಎಲ್ಲ ಅಲೆಮಾರಿಗಳ ಮೂಲಪುರುಷನ ಹುಟ್ಟು ಒಂದು ಶಾಪದಿಂದ ಸಂಭವಿಸುತ್ತದೆ. ಈ ಮೂಲಪುರುಷ ಒಂದು ವಿಲಕ್ಷಣ ಚಾರಿತ್ರಿಕ ಅಥವಾ ಪೌರಾಣಿಕ ಸಂದರ್ಭದಲ್ಲಿ ಜನಿಸುತ್ತಾನೆ. ಒಂದು ಸಮುದಾಯದ ಮೂಲಪುರುಷ ಶಾಪಗ್ರಸ್ತನಾಗಿಯೇ ಹುಟ್ಟಿ, ತನ್ನ ಸಮುದಾಯದ ಬೆಳವಣಿಗೆಗೆ ಕಾರಣನಾಗುತ್ತಾನೆ. ಹೀಗೆ ಇವರಿಗೆ ಪ್ರಾಪ್ತವಾಗುವ ಶಾಪ ಅವರ ಆರ್ಥಿಕ ಚಟುವಟಿಕೆಗಳನ್ನು ಪ್ರತಿನಿಧಿಸುತ್ತದೆ. ಸೃಷ್ಟಿಪುರಾಣಗಳ ರಮ್ಯ ಜಗತ್ತಿನ ಒಳಗೂ ಅಲೆಮಾರಿಗಳ ಆರ್ಥಿಕ ಚಟುವಟಿಕೆಗಳು ಊನಗೊಂಡ ಸ್ಥಿತಿಯಲ್ಲಿಯೇ ದಾಖಲಾಗಿವೆ. ಅಲ್ಲದೆ ಅಲೆಮಾರಿಗಳ ಸದ್ಯದ ಸ್ಥಿತಿಗೂ ಅವರು ಕಟ್ಟಿಕೊಂಡು ಬಂದ ಸೃಷ್ಟಿ ಪುರಾಣಗಳಲ್ಲಿನ ತಮ್ಮ ಹುಟ್ಟಿನ ಮೂಲಗಳಿಗೂ ಸಂಬಂಧವಿರುವುದರಿಂದ ಕೆಲವು ಸೃಷ್ಟಿ ಪುರಾಣಗಳನ್ನು ಪರಿಶೀಲಿಸಬಹುದಾಗಿದೆ.
ಅಲೆಮಾರಿಗಳಾದ ಹೆಳವರು, ತಮ್ಮ ಹೆಳವ ವೃತ್ತಿಯನ್ನು ಅನುಸರಿಸಲಾಗಿದ್ದು ಹೀಗೆ, ಒಂದೇ ಕುಟುಂಬದಲ್ಲಿ ಹುಟ್ಟುವ ನಾಲ್ಕು ಮಕ್ಕಳಲ್ಲಿ ಕೊನೆಯವನು ಕುಂಟನಾಗಿರುತ್ತಾನೆ. ಮೂರು ಜನ ದುಡಿದರೆ ಈ ಕಾಲಿಲ್ಲದವ ಮಾತ್ರ ಅಸಹಾಯಕನಾಗಿರುತ್ತಾನೆ. ಮುಂದೆ ಮೂರು ಜನ ದೊಡ್ಡವರಾದ ಮೇಲೆ ಆಸ್ತಿಯನ್ನು ಸಮಪಾಲು ಮಾಡಿಕೊಂಡು ಅಂಗವಿಕಲನಾದ ಕೊನೆಯವನಿಗೆ ಆಸ್ತಿ ಕೊಡುವುದಿಲ್ಲ. ಸಿಕ್ಕುವುದು ಒಂದು ಎತ್ತು ಮಾತ್ರ. ಕಾಲಿಲ್ಲದ ಅವನು ಎತ್ತಿನ ಮೇಲೆ ಹತ್ತಿಕೊಂಡು ಮನೆಮನೆಗೆ ಹೋಗಿ ಭಿಕ್ಷೆ ಬೇಡಿ ಬದುಕಲಾರಂಭಿಸಿದ, ಇವನ ಸಂತತಿಯೇ ಮುಂದೆ ಹೆಳವರೆಂದು ಗುರುತಿಸಿಕೊಂಡಿತು.[3] ಇದೇ ರೀತಿ ಹಕ್ಕಿಪಿಕ್ಕಿಗಳು, ತಮ್ಮ ಸಹೋದರರಾದ ಮಾರ್ವಾಡಿಗಳು ತಮ್ಮ ಆಸ್ತಿಯನ್ನು ಅಪಹರಿಸಿದ್ದರಿಂದ ದಕ್ಷಿಣಕ್ಕೆ ವಲಸೆ ಬಂದು, ಬದುಕಿನ ನಿರ್ವಹಣೆಗೆ ಬೇಟೆಯನ್ನೇ ಅವಲಂಬಿಸಬೇಕಾಯ್ತು ಎಂದು ಹೇಳುತ್ತಾರೆ.[4] ಶಿವನ ಸೇವೆಯನ್ನು ಮಾಡಲೆಂದೇ ಸುಡುಗಾಡು ಸಿದ್ಧರು ತಮ್ಮ ಕೃಷಿ ಭೂಮಿಯನ್ನು ಕಳೆದುಕೊಳ್ಳುವ ಶಾಪಕ್ಕೆ ಒಳಗಾಗುತ್ತಾರೆ, ಪಾರ್ವತಿಯಿಂದ ಶಪಿಸಲ್ಪಡುವ ಇವರು ಶಿವನ ಸೇವೆಗಾಗಿಯೇ ನೇಮಿಸಲ್ಪಡುತ್ತಾರೆ.[5] ವ್ಯಾಘ್ರಾಸುರನ ಸಂಹಾರಕ್ಕೆ ಭೂಮಿಗೆ ಇಳಿದುಬಂದು, ವ್ಯಾಘ್ರಾಸುರನನ್ನು ಕೊಂದ ನಂದಿಯನ್ನು ಲೋಕದ ಕಲ್ಯಾಣಕ್ಕಾಗಿ ಊರೂರಲ್ಲಿ ಆಡಿಸಲೆಂದೇ ಕವಲೆತ್ತಿನವರು ತಮ್ಮನ್ನು ಗುರುತಿಸಿಕೊಳ್ಳುತ್ತಾರೆ.[6]
ಹೀಗೆ ಅಲೆಮಾರಿಗಳ ಸೃಷ್ಟಿ ಪುರಾಣಗಳಲ್ಲಿ, ಅಲೆಮಾರಿಗಳು ಯಾರದೋ ಶಾಪಕ್ಕೆ ತಮ್ಮ ಆರ್ಥಿಕ ಮೂಲಗಳನ್ನು ಕಳೆದುಕೊಳ್ಳುತ್ತಾರೆ. ಇಲ್ಲವೆ ಹುಟ್ಟುತ್ತಲೇ ಬರುವ ಅಂಗವೈಕಲ್ಯದಿಂದಾಗಿ ಆರ್ಥಿಕವಾಗಿ ಪರವಾಲಂಬಿತವನ್ನು ಅನುಭವಿಸಲಾರಂಭಿಸುತ್ತಾರೆ. ಮತ್ತು ಯಾರದೋ ಸೇವೆಗಾಗಿ, ಇಲ್ಲವೆ ಲೋಕದ ಒಳಿತಿಗಾಗಿ ತಿರುಗುತ್ತಾ ಅಲೆಮಾರಿಗಳಾಗಿರುವ ತಮ್ಮ ಸ್ಥಿತಿಯನ್ನು ತಮ್ಮ ಸೃಷ್ಟಿ ಪುರಾಣಗಳಲ್ಲಿ ಅಲೆಮಾರಿಗಳು ದಾಖಲಿಸಿದ್ದಾರೆ. ಆದರೆ ಈವತ್ತು ನಮ್ಮ ಕಣ್ಣ ಮುಂದಿರುವ ಅಲೆಮಾರಿಗಳು, ಆಧುನಿಕ ಪೂರ್ವ ಇಂಡಿಯಾದಲ್ಲಿ ಹೇಗಿದ್ದರು? ಸರಿಸುಮಾರು ಎರಡು ಸಾವಿರ ವರ್ಷಗಳ ರಾಜರ ಆಳ್ವಿಕೆಯಲ್ಲಿ ಸಮಾಜದ ಅಂಚಿನ ಸಮುದಾಯಗಳಾದ ಅಲೆಮಾರಿಗಳು ಯಾವ ಬಗೆಯಲ್ಲಿ ಬದುಕಿದ್ದರು? ರಾಜ್ಯದ ಒಟ್ಟು ಉತ್ಪಾದನಾ ವ್ಯವಸ್ಥೆಯಲ್ಲಿ ಅವರ ಪಾತ್ರವೇನು? ಇಂಡಿಯಾದ ಚರಿತ್ರೆಯ ಯಾವ ಯಾವ ಕಾಲಘಟ್ಟಗಳಲ್ಲಿ ಅಲೆಮಾರಿಗಳು ಯಾವ ಬಗೆಯ ವೃತ್ತಿಗಳಲ್ಲಿ ತೊಡಗಿಸಿ ಕೊಂಡಿದ್ದರು? ಎಂಬ ಪ್ರಶ್ನೆಗಳಿಗೆ ಸ್ಪಷ್ಟ ಚಿತ್ರಣ ಕೊಡಲು ಪ್ರಾಯಶಃ ಸಾಧ್ಯವಾಗಲಾರದು. ಆದರೆ ನಮ್ಮ ಪ್ರಾಚೀನ ಕೃತಿಗಳಲ್ಲಿ ಕ್ವಚಿತ್ತಾಗಿ ಅಲೆಮಾರಿಗಳು ಉಲ್ಲೇಖಗೊಳ್ಳುತ್ತಾರೆ. ಈ ಕ್ವಚಿತ್‌ಉಲ್ಲೇಖಗಳ ಮೂಲಕ ಆಯಾ ಕಾಲಘಟ್ಟದ ಅಲೆಮಾರಿಗಳ ಆರ್ಥಿಕ ಚಟುವಟಿಕೆಗಳನ್ನು ವಿವರಿಸಿಕೊಳ್ಳಬಹುದಾಗಿದೆ. ಅದಕ್ಕಾಗಿ ಒಂದು ಸಮುದಾಯವನ್ನು ಉದಾಹರಣೆಗೆ ತೆಗೆದುಕೊಳ್ಳೋಣ. ಕರ್ನಾಟಕದ ಅಲೆಮಾರಿ ಸಮುದಾಯಗಳಲ್ಲಿ ಒಂದಾದ ಡೊಂಬರು ಕರ್ನಾಟಕದ ಸಂಸ್ಕೃತಿ ಚರಿತ್ರೆಯ ವಿವಿಧ ಹಂತಗಳಲ್ಲಿ ಯಾವ ಬಗೆಯ ಆರ್ಥಿಕ ಮೂಲಗಳನ್ನು ಅವಲಂಬಿಸಿದ್ದರು ಎಂಬುದನ್ನು ನೋಡೋಣ. ಡೊಂಬರ ಕುರಿತು ಅತ್ಯಂತ ಪ್ರಾಚೀನ ಉಲ್ಲೇಖ ಸಿಗುವುದು ಪಂಪನ ವಿಕ್ರಮಾರ್ಜುನ ವಿಜಯದಲ್ಲಿ.
ವಿಕ್ರಮಾರ್ಜುನ ವಿಜಯದಲ್ಲಿ ಪಂಪ ‘ಮೀನಾವೇ ಪಂದಿಯೆಂದೆನಿತಾನುಂ ತೆರನಾಗಿ ಡೊಂಬ ವಿದ್ದೆಯ ನಾಡಲ್ ನೀನರಿವೆ’ ಎನ್ನುತ್ತಾನೆ.
ಶಾಂತಿನಾಥನ ಸುಕುಮಾರ ಚರಿತ್ರೆಯಲ್ಲಿ ‘ಕಾಶಂಬೀ ಪುರದೋಳ್ ಬಹುಕರ್ಮಿಯೆಂಬ ಡೊಂಬನ ಮನೆಯೋಳ್ ಸ್ತ್ರೀ ವೇಷದಿಂ ಬೆಳ್ಗಿತ್ತೆಯಾಗಿ ಪುಟ್ಟು’ ಎಂಬ ಉಲ್ಲೇಖವಿದೆ.
‘ಡೊಂಬರ ಮಗುವಿಗೆ ತಂತಿಯೇ ನೆಲ ಡೊಂಬನ ಪೆಸರ್ ತವೆ ಕೊಲ್ಗಸಿಗ ನಕ್ಕುಂ’ ಎಂದು ಅಂಡಯ್ಯ ಕಬ್ಬಿಗರ ಕಾವ್ಯದಲ್ಲಿ ಡೊಂಬರನ್ನು ಉಲ್ಲೇಖಿಸುತ್ತಾನೆ.
೧೧ನೇ ಶತಮಾನದ ಕಲ್ಹಣನ ರಾಜ ತರಂಗಿಣಿ ಕೃತಿಯಲ್ಲಿ ಚಾಂಡಾಲ, ಚರ್ಮಕಾರರಲ್ಲದೆ ಡೊಂಬರೂ ಸಹ ಅಸ್ಪೃಶ್ಯರು ಎನ್ನುತ್ತಾನೆ.
ಮಡಿವಾಳ ಮಾಚಿದೇವ ತಮ್ಮ ವಚನದಲ್ಲಿ ‘ಊರಿಂದ ಹೊರಗಣ ಡೊಂಬ’ ಎನ್ನುತ್ತಾರೆ.
‘ಡಂಭಕ ಭಕ್ತಿಗೆ ಡೊಂಬ ಲಾಗವ ಹಾಕಿ’ ಪುರಂದರದಾಸರ ಕೀರ್ತನೆಗಳಲ್ಲಿನ ಉಲ್ಲೇಖ.
೧೬ನೇ ಶತಮಾನದ ನಂಜುಂಡ ಕವಿಯ ಕುಮಾರರಾಮ ಸಾಂಗತ್ಯದಲ್ಲಿ.
೧೭ನೇ ಶತಮಾನದ ಪಾಂಚಾಳರಂಗನ ಚೆನ್ನರಾಮ ಸಾಂಗತ್ಯದಲ್ಲಿ.
೧೯ನೇ ಶತಮಾನದ ಮಹಾಲಿಂಗ ಸ್ವಾಮಿಯ ಬಲರಾಮನ ಸಾಂಗತ್ಯದಲ್ಲಿ ಮತ್ತು ದೇವಚಂದ್ರನ ರಾಜಾವಳಿ ಕಥಾಸಾರದಲ್ಲಿ ಅಲ್ಲದೆ, ಸ್ವಾತಂತ್ರ್ಯಪೂರ್ವ ಕರ್ನಾಟಕದ ಸಮುದಾಯ ಅಧ್ಯಯನಗಳಲ್ಲೂ ಸಹ ಡೊಂಬರು, ಡೊಂಬರಾಟವನ್ನು ನೆಚ್ಚಿಕೊಂಡ ಉಲ್ಲೇಖಗಳನ್ನು ನೋಡಬಹುದು. ಅಲ್ಲದೆ ಇನ್ನೂ ಸಹ ಬೀದಿ ಬದಿಯಲ್ಲಿ ಡೊಂಬರಾಟ ವಾಡವು ಹಲವು ಗುಂಪುಗಳನ್ನು ಕರ್ನಾಟಕದದ್ಯಾಂತ ನೋಡಬಹುದು.
ಮೇಲಿನ ಸಾಹಿತ್ಯ ಕೃತಿಗಳಲ್ಲೆಲ್ಲ ಅಲೆಮಾರಿ ಡೊಂಬರು ತಮ್ಮ ಪಾರಂಪರಿಕ ಆರ್ಥಿಕ ಮೂಲವಾದ ಡೊಂಬರಾಟವನ್ನೇ ನಂಬಿಕೊಂಡು ಬಂದಿರುವುದು ಕಂಡುಬರುತ್ತದೆ. ಕೆಲವು ರಾಜರು ಇವರ ವೃತ್ತಿಯನ್ನು ಪ್ರೋತಸಾಹಿಸಿರುವುದು, ಕೆಲವು ದಾನಗಳನ್ನು ಇವರಿಗಾಗಿ ಕೊಡಮಾಡಲಾಗಿರುವುದು ಸಹ ಕಂಡುಬರುತ್ತದೆ. ಥರ್ಸಟನ್, “ನೆಲ್ಲೂರು ತಹಶೀಲ್ದಾರರು ಡೊಂಬರಿಗೆ ‘ಮಿರಾಸಿ’ ಎಂಬ ಕರವನ್ನು ಕಾಣಿಕೆ ರೂಪದಲ್ಲಿ ಪಡೆಯಲು ಅನುವು ಮಾಡಿಕೊಟ್ಟಿದ್ದರು. ಮೈಸೂರು ಜಿಲ್ಲೆಯಲ್ಲೂ ಸಹ ‘ಡೊಂಬರ ಲಿಂಗದ ವೀರಕಾಣಿಕೆ’ ಎಂಬ ಕರವನ್ನು ಪಡೆದುಕೊಳ್ಳಲು ಅವಕಾಶ ನೀಡಲಾಗಿತ್ತು. ಆದರೆ ಇವರು ಸ್ಥಳೀಯ ಜಮೀನ್ದಾರರ ಮನೆ ಮಕ್ಕಳಂತಿದ್ದು, ಅವರ ನಿಯಮಗಳಿಗೆ ಬದ್ಧವಾಗಿರಬೇಕಿತ್ತು.”[7] ೧೮೯೧ ರವರೆಗೂ ಆಂಧ್ರದ ಗಡಿಭಾಗದುದ್ದಕ್ಕೂ ಡೊಂಬರಾಟಕ್ಕೆ ಪ್ರತಿಯಾಗಿ ಡೊಂಬರು ಹಳ್ಳಿಗಳಿಂದ ಈ ಕರವನ್ನು ಪಡೆದು ಜೀವಿಸುತ್ತಿದ್ದರೆಂದು ಥರ್ಸಟನ್ ಹೇಳುತ್ತಾನೆ. ಅಲ್ಲದೆ ಸೈನ್ಯದಲ್ಲಿ ಸೈನಿಕರಾಗಿಯೂ, ದೇವಾಲಯಗಳನ್ನು ಕಟ್ಟುವಾಗ ಶಿಲ್ಪಿಗಳಾಗಿಯೂ ಡೊಂಬರು ಕೆಲಸ ಮಾಡಿದ್ದಾರೆ. ಅಂದರೆ ಒಟ್ಟಾರೆಯಾಗಿ ಡೊಂಬರಂತಹ ಪ್ರದರ್ಶಕ ಕಲೆಗಳನ್ನು ಅವಲಂಬಿಸಿದ್ದ ಸಮುದಾಯಕ್ಕೆ ರಾಜನ ಪ್ರೋತ್ಸಾಹ ಮತ್ತು ಮನ್ನಣೆ ಇದ್ದ ಕಾರಣಕ್ಕೆ ಈ ಸಮುದಾಯ ತನ್ನ ವೃತ್ತಿಯನ್ನು ಪೋಷಿಸಿಕೊಂಡು ಬರಲು ಸಾಧ್ಯವಾಯಿತು. ಆದರೆ ಅದು ಸಾಮಾಜಿಕ ಅವಮಾನಗಳಿಂದ ತಪ್ಪಿಸಿಕೊಳ್ಳಲಾಗಲಿಲ್ಲ. ಅಲ್ಲದೆ ಈ ಸಮುದಾಯಕ್ಕೆ ಚರಿತ್ರೆಯಲ್ಲಿ ನಿಶ್ಚಿತ ಆದಾಯ ಮೂಲಗಳು ಸಿಗಲೇ ಇಲ್ಲ. ಅಂದಿನ ಸಮಾಜದ ಮುಖ್ಯ ಆರ್ಥಿಕ ಮೂಲವಾಗಿದ್ದ ಕೃಷಿ ಜಮೀನನ್ನು ಪಡೆಯಲು ಈ ಸಮುದಾಯ ಸತತವಾಗಿ ಪ್ರಯತ್ನಿಸಿದೆ ಎಂಬುದಕ್ಕೆ ಕರ್ನಾಟಕದಾದ್ಯಂತ ಈಗ ಪ್ರಚಲಿತವಿರುವ ರೆಕ್ಕೆ ಕಟ್ಟಿಕೊಂಡು, ಭೂಮಿ ಪಡೆಯಲೆಂದು ಹಕ್ಕಿಯಂತೆ ಹಾರಲೆತ್ನಿಸಿ ಸತ್ತು ಹೋದ ಡೊಂಬರವನ ಕಥೆ ಎಲ್ಲರಿಗೂ ಚಿರಪರಿಚಿತವಾದದ್ದು. ಈ ಕಥೆ ಅಲೆಮಾರಿಯೊಬ್ಬ ನಿಶ್ಚಿತ ಆದಾಯ ಮೂಲವನ್ನು ಕಂಡುಕೊಳ್ಳಲು ನಡೆಸಿದ ಸಾಹಸವನ್ನು ಚಿತ್ರಿಸುತ್ತದೆ. ಈ ಡೊಂಬರವನು ಬಹುತೇಕ ಎಲ್ಲ ಅಲೆಮಾರಿಗಳ ಪ್ರತಿನಿಧಿಯಂತೆ ಕಂಡುಬರುತ್ತಾನೆ. ಈವತ್ತೂ ಕರ್ನಾಟಕದ ಅನೇಕ ಕಡೆ ‘ಡೊಂಬರಿಗಾಗಿ ದಾನ ಕೊಟ್ಟ ಜಮೀನು ಇದು’ ಎಂದು ಹೇಳುವ ಕೃಷಿ ಜಮೀನುಗಳಿವೆ. ಚೆನ್ನಪಟ್ಟಣ ತಾಲೂಕಿನ ಭೈರಾಪಟ್ಟಣ ಎಂಬ ಗ್ರಾಮದಲ್ಲಿ ಹೀಗೆ ರೆಕ್ಕೆ ಕಟ್ಟಿಕೊಂಡು ಆಕಾಶಕ್ಕೆ ಜಿಗಿದ ಡೊಂಬರವರ ಕುರಿತ ಕಥೆ ಮತ್ತು ಸ್ಮಾರಕವೂ ಅಲ್ಲದೆ ಅವನಿಗಾಗಿ ಬಿಟ್ಟ ಜಮೀನು ಇನ್ನೂ ಇದೆ. ಇಲ್ಲಿನ “ಗ್ರಾಮಸ್ಥರು ಸುಮಾರು ನೂರಾ ಹತ್ತು ಎಕರೆಯಷ್ಟು ವಿಸ್ತಾರವಾದ ‘ದೊಂಬನ ಕೊಡುಗೆ’ಯ ಪ್ರದೇಶವ್ನು ತಲೆತಲಾಂತರಗಳಿಂದ ಉಳುಮೆ ಮಾಡದೆ ಬಿಟ್ಟು ಬಿಟ್ಟಿದ್ದರು… ೧೯೬೮ನೇ ಇಸ್ವಿಯಲ್ಲಿ ತೋಟಗಾರಿಕೆ ಇಲಾಖೆಯವರು ೪೦ ಎಕರೆ ಭೂಮಿಯನ್ನು ತಮ್ಮ ವಶಕ್ಕೆ ತೆಗೆದುಕೊಂಡರು”[8] ಬಹುತೇಕ ಇಂದು ಅಲೆಮಾರಿಗಳಾಗಿರುವ, ರಾಜಶಾಹಿಯ ಕಾಲಘಟ್ಟದಲ್ಲಿ ಪ್ರದರ್ಶಕ ಮತ್ತು ಕರಕುಶಲ ಕಲೆಗಳನ್ನು ನಂಬಿದ್ದ ಸಮುದಾಯಗಳು, ರಾಜನ ದತ್ತಿಗಳನ್ನು ಅವಲಂಬಿಸಿಯೇ ತಮ್ಮ ವೃತ್ತಿಗಳಲ್ಲಿ ಮುಂದುವರಿದುಕೊಂಡು ಬಂದಿರುವುದು ಕಂಡು ಬರುತ್ತದೆ. “ಡೊಂಬರು ಜೈಪುರದ ಮಹಾರಾಜರ ಆಸ್ಥಾನದಲ್ಲಿ ಪಾರಂಪರಿಕವಾಗಿ ಸಂಗೀತಗಾರರಾಗಿ ಸೇವೆ ಸಲ್ಲಿಸುತ್ತಿದ್ದರು. ಕೆಲವರು ಮನೆಯಿಂದ ಮನೆಗೆ ಸುತ್ತಿ, ಕೊಳಲು ನುಡಿಸಿ ಭಿಕ್ಷೆ ಬೇಡುತ್ತಿದ್ದರು”[9] ಎಂದು ಥರ್ಸಟನ್ ಉಲ್ಲೇಖಿಸುತ್ತಾನೆ. ಬಳ್ಳಾರಿ ಜಿಲ್ಲೆಯಲ್ಲಿನ ಡೊಂಬರೂ ಸಹ ಸಂಡೂರು ಸಮೀಪ ವಿಜಯನಗರದ ಅರಸರು ತಮಗೆ ದತ್ತಿ ಕೊಟ್ಟಿದ್ದ ಗ್ರಾಮವೊಂದರ ಕುರಿತು ಹೇಳುತ್ತಾರೆ. ಅಲ್ಲದೆ ಕೃಷ್ಣದೇವರಾಯನಿಗೆ ಪ್ರಿಯವಾಗಿದ್ದ ಈ ಸಮುದಾಯಕ್ಕೆ ಆತ ಸಂಡೂರಿನ ಬಳಿ ದತ್ತಿ ಜಮೀನನ್ನು ಕೊಟ್ಟ ಕುರಿತು ಮತ್ತು ಅದು ಅನಂತರ ಬಂದ ಪಾಳೇಗಾರರ ವಶವಾಗಿ ಹೋದದ್ದರ ಕುರಿತು ಹೇಳುತ್ತಾರೆ. ಒಟ್ಟಿನಲ್ಲಿ ಈ ಅಲೆಮಾರಿಗಳು ನಿಶ್ಚಿತ ಆದಾಯ ಮೂಲವಿಲ್ಲದ ತಮ್ಮ ವೃತ್ತಿಯಿಂದಾಗಿ ಸ್ಥಳೀಯ ಉತ್ಪಾದಕ ವರ್ಗಗಳನ್ನು ಆಶ್ರಯಿಸಿಯೇ ಬದುಕಬೇಕಿತ್ತು.
ಇನ್ನು ಅಲೆಮಾರಿಗಳ ಆರ್ಥಿಕ ಮೂಲಗಳು ಮತ್ತು ಅವು ಬೆಳೆದು ಬರಲು ಕಾರಣವಾದ ಚಾರಿತ್ರಿಕ ಅನಿವಾರ್ಯತೆಗಳನ್ನು ಗಮನಿಸಬಹುದಾಗಿದೆ. ಅಲೆಮಾರಿಗಳನ್ನು ನಾನು ಇಲ್ಲಿ ಐದು ಭಾಗಗಳಲ್ಲಿ ವಿಂಗಡಿಸಿದ್ದೇನೆ.
೧. ಪ್ರದರ್ಶಕ ಕಲೆಗಳನ್ನು ಅವಲಂಬಿಸಿರುವ ಸಮುದಾಯಗಳು
೨. ಕರಕುಶಲ ಕಲೆಗಳನ್ನು ಅವಲಂಬಿಸಿರುವ ಸಮುದಾಯಗಳು
೩. ಧಾರ್ಮಿಕ ಸಂಬಂಧೀ ವೃತ್ತಿಗಳನ್ನು ಅವಲಂಬಿಸಿರುವವರು
೪. ಪಾರಂಪರಿಕ ಮೂಲ ವೃತ್ತಿಗಳಲ್ಲೇ ಇರುವ ಸಮುದಾಯಗಳು
೫. ಬೇಟೆ, ಪಶುಪಾಲನೆ ಮತ್ತು ಆಹಾರ ಸಂಗ್ರಹಣೆಯಂತಹ ಮೂಲ ಕಸುಬುಗಳನ್ನು ಇನ್ನೂ ಅವಲಂಬಿಸಿರುವವರು.
ಹೀಗೆ ಐದು ವಿಧಗಳಲ್ಲಿ ಅಲೆಮಾರಿಗಳನ್ನು ವಿಂಗಡಿಸಬಹುದು. ಈ ವಿಂಗಡಣೆಯ ಚೌಕಟ್ಟಿಗೆ ಬಾರದ ಅಲೆಮಾರಿಗಳೂ ಸಹ ಕರ್ನಾಟಕದಲ್ಲಿರಬಹುದು. ಮೊದಲನೆಯದಾಗಿ ಪ್ರದರ್ಶಕ ಕಲೆಗಳನ್ನು ಅವಲಂಬಿಸಿರುವ ಸಮುದಾಯಗಳನ್ನು ನೋಡೋಣ.
೧. ಪ್ರದರ್ಶಕ ಕಲೆಗಳನ್ನು ಅವಲಂಬಿಸಿರುವ ಸಮುದಾಯಗಳು
ಮುಖ್ಯವಾಗಿ ಇವರು ತಮ್ಮ ಪಾರಂಪರಿಕ ಸರಂಜಾಮುಗಳನ್ನು ಬಳಸಿಯೇ ಜನರನ್ನು ರಂಜಿಸಲೆತ್ನಿಸುತ್ತಾರೆ. ಆಧುನಿಕ ಮನರಂಜನಾ ಮಾಧ್ಯಮಗಳು ವಿಧಿಸುವ ನಿರ್ಶಚಿತ ಶುಲ್ಕ, ಇಲ್ಲವೆ ನಿಯಮಗಳು ಇಲ್ಲಿರುವುದಿಲ್ಲ. ಡೊಂಬರಾಟದವನಿಗೆ, ಜಾತಿಗಾರರಿಗೆ, ಕಸರತ್ತುಗಳನ್ನು ಪ್ರದರ್ಶಿಸಲು ಬೀದಿಯ ಪಕ್ಕದ ಯಾವುದೇ ಬಯಲಾದರೂ ಆದೀತು. ಇಲ್ಲಿ ಪ್ರೇಕ್ಷಕ ತನಗಿಚ್ಛೆ ಬಂದಂತೆ ಹಣ ನೀಡಬಹುದು. ಇಲ್ಲವೆ ನೀಡದೆಯೂ ಇರಬಹುದು. ಈ ಕಲೆಗಳನ್ನು ಅವಲಂಬಿಸಿರುವ ಸಮುದಾಯಗಳೆಂದರೆ, ಡೊಂಬರು, ಜಾತಿಗಾರರು, ಕಿಳ್ಳೆಕ್ಯಾತರು, ಹಗಲುವೇಷಗಾರರು, ಕವಲೆತ್ತಿನವರು, ದೊಂಬಿದಾಸರು, ಕಿನ್ನರಿ ಜೋಗಿಗಳು, ಬುಡುಬುಡಿಕೆ, ಗೊಂದಲಿಗರು, ಮೋಡಿಕಾರರು ಮುಂತಾದ ಸಮುದಾಯಗಳು ಈ ಗುಂಪಿಗೆ ಸೇರುತ್ತವೆ.
೨. ಕರಕುಶಲ ಕಲೆಗಳನ್ನು ಅವಲಂಬಿಸಿರುವ ಸಮುದಾಯಗಳು
ಇವರು ಪಾರಂಪರಿಕವಾಗಿ ತಮ್ಮ ಕರಕುಶಲ ವೃತ್ತಿಗಳನ್ನೇ ಅವಲಂಬಿಸಿಕೊಂಡಿರುವಂಥವರು. ಸಾಂಪ್ರದಾಯಿಕ ಉತ್ಪಾದನಾ ಸಾಧನಗಳಿಂದ ಹಳ್ಳಿಗರಿಗೆ ಉಪಯುಕ್ತವಾಗಬಲ್ಲ, ಕೃಷಿ ಸಂಬಂಧಿ ಇಲ್ಲವೆ ಗೃಹೋಪಯೋಗಿ ಉಪಕರಣಗಳನ್ನು ತಯಾರಿಸುತ್ತಾರೆ. ಇವರಲ್ಲಿ ಪ್ರಮುಖರು ಬಯಲು ಪತ್ತಾರ, ಬಯಲು ಕಮ್ಮಾರ, ಮೇದರು, ಪಿಂಜಾರರು, ಮುದ್ದೆಕಮ್ಮಾರರು, ಹಂಡಿಜೋಗಿಗಳು ಮುಂತಾದ ಸಮುದಾಯಗಳು ಈ ಗುಂಪಿಗೆ ಸೇರುತ್ತವೆ.
೩. ಧಾರ್ಮಿಕ ಸಂಬಂಧೀ ವೃತ್ತಿಗಳನ್ನು ಅವಲಂಬಿಸಿರುವವರು
ಇವರು ಮುಖ್ಯವಾಗಿ ಕೆಲವು ಅನುಭಾವಿ ಪಂಥಗಳಿಗೆ ಸೇರಿದವರು. ಅಲ್ಲದೆ ಶಕ್ತಿ ಆರಾಧಕರು. ಇವರು ದಾಸರ ಮತ್ತು ಅನುಭಾವಿಗಳ ಕಾವ್ಯಗಳನ್ನು, ತತ್ವಪದಗಳನ್ನು ಹಾಡುತ್ತ ಊರೂರು ಅಲೆಯುವವರು. ಇವರಲ್ಲಿ ದುರುಗ ಮುರುಗಿಯರು, ಗೊರವರು, ದೊಂಬಿದಾಸರು, ಸುಡುಗಾಡು ಸಿದ್ದರು, ಅರ್ಜುನ ಜೋಗಿಗಳು, ಭೈರಾಗಿಗಳು ಮುಂತಾದವರು ಮುಖ್ಯರು.
೪. ಪಾರಂಪರಿಕ ಮೂಲ ವೃತ್ತಿಗಳಲ್ಲೇ ಇರುವ ಸಮುದಾಯಗಳು
ಈ ಗುಂಪಿಗೆ ಸೇರಿದ ಸಮುದಾಯಗಳು ಆರ್ಥಿಕವಾಗಿ ಸಮಾಜದ ಪ್ರಬಲ ಸಮುದಾಯಗಳನ್ನು ಪಾರಂಪರಿಕವಾಗಿ ಅವಲಂಬಿಸಿರುವವರು. ಅವರಲ್ಲಿ, ಹೆಳವರು, ದಕ್ಕಲರು, ಮೊಂಡರು ಪ್ರಮುಖರು. ಹಲವು ಪಾಳೇಗಾರರಿಗೆ, ಭೂಮಾಲಿಕರಿಗೆ ‘ಮನೆ ಮಕ್ಕಳಾಗಿ’ ಇವರು ಸೇವೆ ಸಲ್ಲಿಸುತ್ತಾರಲ್ಲದೆ, ಊರೂರು ಸುತ್ತಿ ಅವರ ವಂಶಾವಳಿಯನ್ನು ದಾಖಲಿಸುತ್ತಾರೆ.
೫. ಬೇಟೆ, ಪಶುಪಾಲನೆ ಮತ್ತು ಆಹಾರ ಸಂಗ್ರಹಣೆಯಂತಹ ಮೂಲ ಕಸುಬುಗಳನ್ನು ಇನ್ನೂ ಅವಲಂಬಿಸಿರುವವರು.
ಈ ಗುಂಪಿಗೆ ಸೇರಿದ ಸಮುದಾಯಗಳು ಇನ್ನೂ ಬೇಟೆಯನ್ನು, ಪಶುಪಾಲನೆಯನ್ನು ಮತ್ತು ಆಹಾರ ಸಂಗ್ರಹಣೆಯನ್ನು ನಂಬಿದವರು. ಅಡುವಿ ಚೆಂಚರು, ಯಾನಾದಿಗಳು, ಹಕ್ಕಿಪಿಕ್ಕಿಗಳು ಇನ್ನೂ ಬೇಟೆಯನ್ನೇ ನಂಬಿಕೊಂಡಿದ್ದಾರೆ. ಅಲೆಮಾರಿ ಕುರುಬರು ಪಶುಪಾಲನೆಯನ್ನು, ಗೋಸಂಗಿಗಳು, ಕಿಳ್ಳೆಕ್ಯಾತರು, ಒಳನಾಡ ಮೀನುಗಾರಿಕೆಯನ್ನು ಅವಲಂಬಿಸಿದ್ದಾರೆ. ಇನ್ನೂ ಪಾರಂಪರಿಕ ವೈದ್ಯವನ್ನೇ ನಂಬಿರುವ ರಾಜಗೊಂಡರು ಮತ್ತು ಅಲೆಮಾರಿ ವರ್ತಕರಾಗಿಯೇ ಜೀವಿಸುತ್ತಿರುವ ೨೪ ಮನೆ ತೆಲುಗು ಶೆಟ್ಟರು ಸಹ ಕರ್ನಾಟಕದಲ್ಲಿದ್ದಾರೆ.
ಈ ವಿಂಗಡಣೆಯನ್ನು ನಾವು ಇನ್ನೂ ಸೂಕ್ಷ್ಮವಾಗಿ ಪರಿಶೀಲಿಸಬಹುದಾಗಿದೆ. ಮೇಲೆ ನಾನು ಐದು ಭಾಗದಲ್ಲಿ ಪಟ್ಟಿಮಾಡಿರುವ ಅಲೆಮಾರಿ ಸಮುದಾಯಗಳನ್ನು ಮತ್ತು ಅವುಗಳ ಆರ್ಥಿಕ ಮೂಲಗಳನ್ನು ಗಮನಿಸಿ. ಕೆಲವು ಅಲೆಮಾರಿಗಳ ಕಸುಬುಗಳನ್ನು ಕೈಗಾರಿಕೀಕರಣ ತನ್ನೆಲ್ಲ ಚಮತ್ಕಾರಿಕ ತಂತ್ರಜ್ಞಾನದ ಮೂಲಕ ಬಂಡವಾಳಶಾಹಿಗಳ ಕೈಗೆ ಒಪ್ಪಿಸಿಯಾಗಿದೆ. ಏಕೆಂದರೆ ಇಂಡಿಯಾದ ಅಸಮಾನ ಸಮಾಜದಲ್ಲಿ ಯಾವ ಬಗೆಯ ಆರ್ಥಿಕ ಅಧಿಕಾರಗಳನ್ನು ಹೊಂದದ ಇಲ್ಲಿನ ಕುಶಲಕರ್ಮಿಗಳಿಗೆ ತಮ್ಮ ಪಾರಂಪರಿಕ ಕೌಶಲಗಳನ್ನು ಉದ್ಯಮವಾಗಿಸುವ ಅವಕಾಶಗಳೇ ಇರಲಿಲ್ಲ. ಆಧುನಿಕ ಉದ್ಯಮಗಳು ಸ್ಥಳೀಯ ಕೌಶಲಗಳನ್ನು ಮಾತ್ರ ಅಳವಡಿಸಿಕೊಂಡು, ಅಕೌಶಲಗಳನ್ನು ರೂಪಿಸಿಕೊಂಡು ಬಂದಿದ್ದ ಸಮುದಾಯಗಳನ್ನು ಕೈಬಿಟ್ಟವು. ಇನ್ನು ಪ್ರದರ್ಶಕ ಕಲೆಗಳನ್ನು ನಂಬಿಕೊಂಡು ಬಂದಿದ್ದ ಸಮುದಾಯಗಳ ಕಥೆ ಇನ್ನೂ ಚಿಂತಾಜನಕವಾದದ್ದು. ಆಧುನಿಕ ಮಾಧ್ಯಮಗಳು ತಮ್ಮೆಲ್ಲ ಥಳುಕಗಳಿಂದ ಈ ಪಾರಂಪರಿಕ ಪ್ರದರ್ಶನಕಾರರನ್ನು ಮೂಲೆಗೆ ತಳ್ಳಿದವು. ಪಾರಂಪರಿಕ ಪ್ರದರ್ಶನ ಕಲೆಗಳಿಗೆ, ಆಧುನಿಕ ಮಾಧ್ಯಮಗಳು ಹಂಚುವ ರೋಮಾಂಚನಗಳನ್ನು ನೀಡಲು ಸಾಧ್ಯವಾಗಲೇ ಇಲ್ಲ. ಇನ್ನು ಇಲ್ಲಿನ ಊಳಿಗಮಾನ್ಯ ವ್ಯವಸ್ಥೆಯ ಭಾಗವಾಗಿ ತಮ್ಮ ವೃತ್ತಿಗಳಲ್ಲಿ ತೊಡಗಿದ್ದ ಹೆಳವರನ್ನು, ದಕ್ಕಲರನ್ನು ಸಾಕುವಷ್ಟು ಶಕ್ತಿಯನ್ನು ಊಳಿಗಮಾನ್ಯ ಪ್ರಭುಗಳು ಹಂತಹಂತವಾಗಿ ಕಳೆದುಕೊಳ್ಳುತ್ತಾ ಬಂದರು. ಇನ್ನೂ ಮುಖ್ಯವಾದ ಸಂಗತಿಯೆಂದರೆ, ಉಚಲ್ಯಾದಂತಹ ಸಮುದಾಯಗಳು ತಮಗೆ ಶಾಪದಂತೆ ಅಂಟಿಕೊಂಡು ಬಂದಿದ್ದ ತಮ್ಮ ಕಸುಬುಗಳನ್ನು ತಾವೇ ಬಿಟ್ಟುಕೊಡಲು ಸಿದ್ಧವಾದವು. ಮಲ ಹೊರುವ, ಆ ಕಾರಣಕ್ಕಾಗಿಯೇ ಅಸ್ಪೃಶ್ಯರಾಗಿಯೇ ಉಳಿವ ಸಮುದಾಯಗಳು ಹೇಗೆ ತಾನೇ ತಮ್ಮ ಮೂಲವೃತ್ತಿಗಳಲ್ಲಿ ಉಳಿಯಲು ಸಾಧ್ಯ? ಒಟ್ಟಿನಲ್ಲಿ ಇಲ್ಲಿನ ಸಮುದಾಯಗಳು ಬದಲಾದ ಸಂದರ್ಭಗಳಲ್ಲೆಲ್ಲ ತಮ್ಮ ತಮ್ಮ ಪಾರಂಪರಿಕ ಆರ್ಥಿಕ ಮೂಲಗಳನ್ನು ಉಳಿಸಿಕೊಳ್ಳುವ ಇಲ್ಲವೆ ಬಿಟ್ಟು ಕೊಡುವ ಸಂದಿಗ್ಧಗಳಿಗೆ ಮುಖಾಮುಖಿಯಾಗುತ್ತಲೇ ಬಂದಿವೆ. ಹೀಗಾಗಿ ಅಲೆಮಾರಿಗಳು ಚರಿತ್ರೆಯ ಉದ್ದಕ್ಕೂ ಅತ್ಯಂತ ಅನಿಶ್ಚಿತ ಆರ್ಥಿಕ ಮೂಲಗಳನ್ನೇ ನಂಬಿಕೊಂಡು ಬಂದಿದ್ದಾರೆ.
ದುರ್ಗಮ ಹಾದಿಯ ಪಥಿಕರು
ಈವತ್ತು ಅಲೆಮಾರಿಗಳೆಂದು ಕರೆಸಿಕೊಳ್ಳುವ ಬಹುತೇಕ ಎಲ್ಲ ಸಮುದಾಯಗಳಿಗೆ ಅವುಗಳ ಚರಿತ್ರೆಯಲ್ಲಿ ನಿಶ್ಚಿತ ಆದಾಯವನ್ನು ತಂದುಕೊಡುವ ಸ್ಥಿರಾಸ್ತಿಗಳಿರಲಿಲ್ಲ. ಆರ್ಥಿಕವಾಗಿ ಅಲೆಮಾರಿಗಳು ಉತ್ಪಾದಕ ಸಮುದಾಯಗಳನ್ನು ಅವಲಂಬಿಸಲೇಬೇಕಿತ್ತು. ಭಾರತದ ಸಮುದಾಯಗಳ ಮೂಲ ಕಸುಬಾದ ಕೃಷಿಯನ್ನು ಇವರು ಕೈಗೊಳ್ಳುವ ಯಾವ ಪಾರಂಪರಿಕ ಸಿದ್ಧತೆಗಳೂ ಇಲ್ಲದ ಕಾರಣಕ್ಕಾಗಿ ಅವರು ಕೃಷಿಕರಾಗುವ ಸಾಧ್ಯತೆಗಳಿರಲಿಲ್ಲ. ದತ್ತಿಯ ಮೂಲಕ ಬಂದ ಜಮೀನನ್ನು ಅವರು ಉಳುಮೆ ಮಾಡಲಿಲ್ಲ. ಡೊಂಬರ ಸಮುದಾಯದಿಂದ ಪ್ರತ್ಯೇಕಗೊಂಡು, ಇನ್ನೂ ಅಲೆಮಾರಿಗಳಾಗಿರುವ ಮತ್ತು ಬೀದಿ ಬದಿಯ ಕಸರತ್ತುಗಳನ್ನೇ ಅವಲಂಬಿಸಿರುವ ಜಾತಿಗಾರರು ಈವತ್ತು ಇದೇ ಸಮಸ್ಯೆಯಿಂದ ಚಡಪಡಿಸುತ್ತಿದ್ದಾರೆ. ಯಾವುದೋ ಹಂತದಲ್ಲಿ ಇಸ್ಲಾಂ ಧರ್ಮಕ್ಕೆ ಮತಾಂತರಗೊಂಡ ಡೊಂಬರೇ ಜಾತಿಗಾರರಾಗಿ ರೂಪಗೊಂಡಿದ್ದಾರೆ. ಅವರು ಸಾಹಸಗಳನ್ನು, ಕಸರತ್ತುಗಳನ್ನು ತಮ್ಮ ವೃತ್ತಿಯನ್ನಾಗಿಸಿಕೊಂಡವರು. ಇವರಿಗೆ ದಾನವಾಗಿ ಕೃಷಿ ಜಮೀನು ಸಿಕ್ಕರೂ ಅವರು ಕೃಷಿಕರಾಗಲಿಲ್ಲ. ಮಧ್ಯಕಾಲದ ಆರ್ಥಿಕ ವ್ಯವಸ್ಥೆಯೇ ಅವರನ್ನು ತಮ್ಮ ಮೂಲ ವೃತ್ತಿಯಲ್ಲೇ ಮುಂದುವರಿಯುವಂತೆ ಪ್ರೇರೇಪಿಸಿದಂತಿದೆ. ಭೂಮಿ ಸಿಕ್ಕರೂ ಅವರು ಕೃಷಿಕರಾಗಿಲ್ಲ. “ಮುಧೋಳ್ ತಾಲೂಕಿನ ಮಂಟೂರು, ಜಮಖಂಡಿ ತಾಲೂಕಿನ ಸಾವಳಗಿ, ಗೋಠೆ, ಗದ್ಯಾಳ ಮುಂತಾದ ಹಲವು ಕಡೆ ತಮ್ಮ ಜಾತಿಯಲ್ಲಿಯ ಶ್ರೇಷ್ಠರಾದ ಹಿರಿಯರಿಗೆ ಇನಾಮಾಗಿ ದೊರೆತ ಭೂಮಿಗಳಿರುವುದಾಗಿ ಈ ಜಾತಿಗಾರರಲ್ಲಿಯ ವಯೋವೃದ್ಧರು ಅತ್ಯಂತ ಅಭಿಮಾನದಿಂದ ಹೇಳುತ್ತಾರೆ. ಹೀಗೆ ಇನಾಮು ದೊರೆತ ಜಮೀನುಗಳು ಹೆಚ್ಚಾಗಿ ವಿಜಾಪುರ ಜಿಲ್ಲೆಯಲ್ಲಿಯೇ ಇರುವುದು ಗಮನಾರ್ಹ ಸಂಗತಿಯಾಗಿದೆ. ಆದರೆ ಇಂಥ ಬಹುಪಾಲು ಜಮೀನುಗಳು ಇಂದು ಅವರ ಕೈಯಲ್ಲಿ ಉಳಿದಿಲ್ಲ. ಕೆಲವನ್ನು ಇವರು ಎಂದೋ ಮಾರಿಕೊಂಡಿದ್ದಾರೆ.ಇನ್ನು ಕೆಲವು ಜಮೀನುಗಳು ರೈತರಿಗೆ ದಕ್ಕಿಹೋಗಿವೆ. ಏಕೆಂದರೆ ಜಮೀನುಗಳನ್ನು ಇನಾಮಾಗಿ ಪಡೆದ ಮೇಲೆಯೂ ಇವರಾರೂ ಸಾಮಾನ್ಯವಾಗಿ ಒಕ್ಕಲುತನ ವೃತ್ತಿಗಿಳಿದಿಲ್ಲ. ಮತ್ತು ಆ ಊರುಗಳಲ್ಲಿ ಇವರು ಶಾಶ್ವತವಾಗಿ ನೆಲೆಸಿಯೂ ಇಲ್ಲ. ತಮ್ಮ ಕಸರತ್ತು ಮತ್ತು ಸೋಗುಗಳನ್ನು ಪ್ರದರ್ಶಿಸುತ್ತ ಊರಿಂದೂರಿಗೆ ಅಲೆದಾಡುವ ವೃತ್ತಿಯನ್ನೇ ಜಾತಿಗಾರರು ಒಗ್ಗಿಸಿ ಕೊಂಡಿದ್ದಾರೆ”[10] ಹೀಗಾಗಿ ಇಂತಹ ಅಲೆಮಾರಿಗಳಿಗೆ ಭೂಮಿ ದಕ್ಕಿದರೂ ಅವರಿಗೆ ಅದು ಆರ್ಥಿಕ ಮೂಲವಾಗಲಿಲ್ಲ. ಅಲ್ಲದೆ “ಕೃಷಿ ಪೂರಕ ಚಟುವಟಿಕೆಗಳನ್ನು ಅವಲಂಬಿಸಿದ್ದ ಕರಕುಶಲ ಕರ್ಮಿಗಳಿಗೆ ಮತ್ತು ಮನರಂಜಕ ಸಮುದಾಯಗಳಿಗೆ ಕೊಡುತ್ತಿದ್ದ ಕೃಷಿ ಭೂಮಿಯು ಸ್ಥಳೀಯ ಭೂಮಾಲಿಕನ ವಿವೇಚನೆಗೆ ಒಳಪಡುತ್ತಿತ್ತು ಮತ್ತು ಅದು ಭೂಮಾಲಿಕ ವ್ಯವಸ್ಥೆಯ ಎಲ್ಲ ಕಾನೂನುಗಳಿಗೂ ಬದ್ಧವಾಗಿರುತ್ತಿತ್ತು. ಅಲ್ಲದೆ ನಿಯಮಕ್ಕೊಳಪಟ್ಟ ಗ್ರಾಮದ ಒಟ್ಟು ಉತ್ಪಾದನಾ ಚಟುವಟಿಕೆಗಳ ಭಾಗವಾಗಿ ಈ ದಾನದ ಪ್ರಕ್ರಿಯೆ ಜಾರಿಯಲ್ಲಿರುತ್ತಿತ್ತು. ಭೂಮಾಲಿಕ ಇಚ್ಛೆಪಡದ ಸಂದರ್ಭದಲ್ಲಿ ಈ ದಾನದ ಜಮೀನು ಬೇರೆಯವರಿಗೆ ಸಂದಾಯವಾಗುತ್ತಿತ್ತು, ಇಲ್ಲವೆ ರದ್ದಾಗತ್ತಿತ್ತು.”[11] ಮಧ್ಯಕಾಲದ ಭೂಮಾಲಿಕ ವ್ಯವಸ್ಥೆಯು, ಭೂಮಿಯನ್ನು ಮತ್ತು ಕೃಷಿಕ ಸಮುದಾಯಗಳ ಒಟ್ಟು ವ್ಯವಸಾಯೀ ಚಟುವಟಿಕೆಗಳನ್ನು, ಅಂದಿನ ಮೊಘಲ್ ಆಡಳಿತ ರೂಪಿಸಿದ್ದ ಭೂನಿಯಮಗಳನ್ನು ವಿಕೃತಗೊಳಿಸಿಕೊಂಡು ನಿಯಂತ್ರಿಸುತ್ತಿತ್ತು. ಹೀಗೆ ಈ ಬಗೆಯ ಸಮುದಾಯಗಳಿಗೆ ನೀಡುತ್ತಿದ್ದ ದಾನದ ಜಮೀನು ಸಹ ಅನೇಕ ರೀತಿಯ ನಿಯಮಗಳಿಗೆ ಬದ್ಧವಾಗಿರಬೇಕಿತ್ತು.
“ಎರಡು ಬಗೆಯಲ್ಲಿ ಭೂಮಿಯನ್ನು ದಾನ ಮಾಡಲಾಗುತ್ತಿತ್ತು. ಒಂದನೆಯದು ಒಂದು ಗ್ರಾಮದ ಒಟ್ಟು ಕೃಷಿ ಉತ್ಪಾದನೆಯಲ್ಲಿ ಸಹಾಯಕರಾಗಿರುತ್ತಿದ್ದ ಭೂರಹಿತ ಸಮುದಾಯಗಳಿಗೆ ಕೃಷಿ ಭೂಮಿಯನ್ನು ದಾನ ಮಾಡಲಾಗುತ್ತಿತ್ತು. ಎರಡನೆಯದು, ದತ್ತಿದಾನವಾಗಿತ್ತು. ಈ ದತ್ತಿ ಭೂಮಿಯನ್ನು ಪುರೋಹಿತರಿಗೆ, ಮಠಗಳಿಗೆ ಕೊಡಲಾಗುತ್ತಿತ್ತು. ಇಂತಹದನ್ನು ಇನಾಮು ಭೂಮಿ ಎಂದು ಕರೆಯಲಾಗುತ್ತದೆ. ಆದರೆ ಈ ಎರಡು ಭೂದಾನಗಳಲ್ಲಿ ಅನೇಕ ವ್ಯತ್ಯಾಸಗಳಿವೆ. ಮೊದಲನೆಯ ಭೂದಾನದಲ್ಲಿ, ಕೃಷಿಪೂರಕ ಚಟುವಟಿಕೆಗಳಲ್ಲಿ ತೊಡಗಿಕೊಳ್ಳುತ್ತಿದ್ದ ಸಮುದಾಯಗಳಿಗೆ ಮತ್ತು ವೈದ್ಯರಿಗೆ, ಪ್ರದರ್ಶಕ ಕಲೆಗಳನ್ನು ಅವಲಂಬಿಸಿದವರಿಗೆ, ಉದಾ. ಡೊಂಬರಂತಹ ಸಮುದಾಯಗಳಿಗೆ ಕೊಡುವ ದಾನವು ಪಾರಂಪರಿಕವಾಗಿ ‘ಶ್ರಮವನ್ನು ತೆಗೆದುಕೊಳ್ಳುವ ಮತ್ತು ಕೊಡುವ’ ಪ್ರಕ್ರಿಯೆಯನ್ನು ಅವಲಂಬಿಸಿರುತ್ತದೆ. ಅಂದರೆ ಇಡೀ ಗ್ರಾಮದ ಉತ್ಪಾದನೆಯಲ್ಲಿ ಪೂರಕ ಕೆಲಸಗಳನ್ನು ನಿರ್ವಹಿಸುವ ಸಮುದಾಯಗಳಿಗೆ ಕೊಡಲೇ ಬೇಕಾದ ದಾನವಾಗಿರುತ್ತದೆ. ಆದರೆ ಹಳ್ಳಿಯ ಮುಖ್ಯಸ್ಥ ಅಥವಾ ಅಧಿಕಾರಿ ವರ್ಗ ಈ ಜಮೀನುಗಳನ್ನು ಕೆಲವು ಶರತ್ತುಗಳ ಮೇಲೆಯೇ ದಾನ ಮಾಡಿರುತ್ತದೆ. ಶರತ್ತುಗಳು ಉಲ್ಲಂಘನೆಯಾದಾಗ ಸಹಜವಾಗಿಯೇ ಅಧಿಕಾರಿ ವರ್ಗ ತನ್ನ ನಿಯಮದ ಪ್ರಕಾರ ದಾನ ಮಾಡಿದ ಜಮೀನನ್ನು ಮರುವಶಪಡಿಸಿಕೊಳ್ಳುವ ಅಧಿಕಾರವನ್ನೂ ಪಡೆದುಕೊಂಡಿತ್ತು”[12] ಹೀಗೆ ದಾನವಾಗಿ ಬಂದ ಕೃಷಿ ಭೂಮಿಯಿಂದಸಹ ಈ ಸಮುದಾಯಗಳಿಗೆ ನಿಶ್ಚಿತ ಆದಾಯ ಬರುವ ಭರವಸೆಯೇನೂ ಇರಲಿಲ್ಲ. ಈ ಜಮೀನುಗಳು ಮೇಲು ನೋಟಕ್ಕೆ ತೆರಿಗೆ ಮುಕ್ತ ಅಥವಾ ಕಂದಾಯ ರಹಿತ ಜಮೀನುಗಳಾಗಿದ್ದರೂ, ಅದರ ಎಲ್ಲ ಅನುಕೂಲಗಳನ್ನೂ ಅನುಭವಿಸುತ್ತಿದ್ದವರು ಮಾತ್ರ ಸ್ಥಳೀಯ ಭೂಮಾಲಿಕ ವರ್ಗವೇ ಆಗಿರುತ್ತಿತ್ತು. “ಹೀಗೆ ತೆರಿಗೆ ಮುಕ್ತವಾಗಿ ಸಿಕ್ಕ ಕೃಷಿ ಭೂಮಿಯನ್ನು ಈ ಕುಶಲಕರ್ಮಿ ಮತ್ತು ಮನರಂಜಕ ವರ್ಗಗಳು ಉಳುಮೆ ಮಾಡುತ್ತಿರಲಿಲ್ಲ. ಬದಲಿಗೆ ಇಡೀ ಹಳ್ಳಿ ಆ ಜಮೀನುಗಳ ಉಸ್ತುವಾರಿ ನೋಡಿಕೊಳ್ಳುತ್ತಿತ್ತು. ಮತ್ತು ಸುಗ್ಗಿಯ ಸಂದರ್ಭದಲ್ಲಿ ಕುಶಲಕರ್ಮಿಗಳಿಗೆ ಇಂತಿಷ್ಟು ಎಂದು ಪಾಲನ್ನು ನೀಡಲಾಗುತ್ತಿತ್ತು. ಆದರೆ ಪಾಲು ಅಥವಾ ಆಯ ಪಡೆಯುತ್ತಿದ್ದ ಈ ಅವಲಂಬಿತ ಸಮುದಾಯಗಳಲ್ಲೂ ಸಮಾನತೆ ಇರಲಿಲ್ಲ. ಇವರು ತಮ್ಮ ಗ್ರಾಮದ ಕೃಷಿಕರ ಕೃಪಾಕಟಾಕ್ಷಕ್ಕೆ ಒಳಗಾಗಿಯೇ ಬದುಕಬೇಕಿತ್ತು. ಅಲ್ಲದೆ ಗ್ರಾಮದ ಮುಖ್ಯಸ್ಥ ಮೇಲ್ಜಾತಿಯವನೇ ಆಗಿದ್ದರಿಂದಾಗಿ ಈ ಕೆಳಜಾತಿಯ ಜನ, ಭೂಮಾಲಿಕನಿಂದ ಸತತ ಶೋಷಣೆಗೆ ಒಳಗಾಗಲೇ ಬೇಕಿತ್ತು.”[13] ಮೇಲಿನ ಉಲ್ಲೇಖಗಳನ್ನು ಗಮನಿಸಿದಾಗ ಈ ಸಮುದಾಯಗಳು ಆರ್ಥಿಕವಾಗಿ ಪರಾವಲಂಬಿಗಳಾಗಿಯೇ ಇರಬೇಕಿತ್ತು. ಭೂಮಿ ಸಿಕ್ಕರೂ ಅವರು ಅದರ ಒಡೆಯರಾಗುವ ಅವಕಾಶವಿರಲಿಲ್ಲ. “ಕರ್ನಾಟಕದ ಯಾವ ಶಾಸನದಲ್ಲಾಗಲಿ, ಸಾಹಿತ್ಯ ಕೃತಿಯಲ್ಲಾಗಲಿ ಹೊಲೆಯರು ಭೂಮಿಗೆ ಒಡೆಯರಾಗಿದ್ದರೆಂಬು ದಕ್ಕೆ ಯಾವುದೇ ಸೂಚನೆ ಇಲ್ಲ. ವೃತ್ತಿಯಾಗಿ ವ್ಯವಸಾಯ ಅವರಿಗೆ ನಿಷಿದ್ಧ”[14] ಈ ಬಗೆಯ ನಿಷೇಧಕ್ಕೂ ಹಿಂದೂ ಧರ್ಮಶಾಸ್ತ್ರ ಗ್ರಂಥಗಳು ಹೇಳುವ ಇಂಡಿಯಾದ ಸಾಮಾಜಿಕ ಕಾನೂನುಗಳಿಗೆ ನೇರ ಸಂಬಂಧವಿದೆ. ಕುಶಲಕರ್ಮಿ ಮತ್ತು ಪ್ರದರ್ಶಕ ಕಲೆಗಳನ್ನು ನಂಬಿದ್ದ ಸಮುದಾಯಗಳು ಯಾವತ್ತೂ ಜಾತಿ ಶ್ರೇಣೀಕರಣದ ಅಂಚಿನ ಸಮುದಾಯಗಳಾಗಿಯೇ ಇದ್ದವು. “ಇವರಿಗೆ ಗ್ರಾಮದ ಹೊರಗೆ ಮನೆಗಳನ್ನು ಕಟ್ಟಿಕೊಳ್ಳಲು ಅವಕಾಶ ಮಾಡಿಕೊಡಲಾಗುತ್ತಿತ್ತು ಮತ್ತು ಇವರಿಗೆ ಕೊಡುವ ದಾನದ ಕೃಷಿ ಜಮೀನು ಸಹ ಉತ್ಕೃಷ್ಟವಾಗೇನು ಇರುತ್ತಿರಲಿಲ್ಲ. ಜೊತೆಗೆ ಈ ಜಮೀನಿನ ಮೇಲೆ ಅವರಿಗೆ ಒಡೆತನವೂ ಇರದ ಕಾರಣ, ಕೃಷಿಕರೇ ಆ ಜಮೀನನ್ನು ಉತ್ತು ಸುಗ್ಗಿಯ ಸಂದರ್ಭದಲ್ಲಿ ಇಂತಿಷ್ಟು ಎಂದು ಪಾಲು ಕೊಡುತ್ತಿದ್ದರು”[15] ಈ ಕಾರಣದಿಂದಾಗಿ ಕುಶಲಕರ್ಮಿ ಮತ್ತು ಪ್ರದರ್ಶಕ ಕಲೆಗಳನ್ನು ಅವಲಂಬಿಸಿದ್ದ ಸಮುದಾಯಗಳ ಆರ್ಥಿಕ ಸ್ಥಿತಿಗತಿಗಳನ್ನು ಇಂಡಿಯಾದ ಪಾರಂಪರಿಕ ಸಮಾಜದ ನಿಯಮಗಳ ಆಚೆಗಿಟ್ಟು ನೋಡಲಾಗುವುದಿಲ್ಲ. “ಈ ಸಮುದಾಯಗಳು ಹಳ್ಳಿಗಳಿಗೆ ಸಲ್ಲಿಸುತ್ತಿದ್ದ ಸೇವೆಯನ್ನು ಭೂಮಾಲಿಕ ವರ್ಗವು ಗುತ್ತಿಗೆ ಆಳಿನ ಸೇವೆಯನ್ನು ಪಡೆದಂತೆಯೇ ಪಡೆಯುತ್ತಿತ್ತು”[16] ಸೇವೆಯನ್ನು ಪಡೆದುಕೊಳ್ಳುವುದಕ್ಕೆ ಪ್ರತಿಯಾಗಿ ನಿಯಮಬದ್ಧ ದಾನಗಳನ್ನು ಮಾತ್ರ ಪಡೆಯಲು ಈ ಸಮುದಾಯಗಳಿಗೆ ಸಾಧ್ಯವಿತ್ತು. ಶ್ರೇಣೀಕರಣದ ಕೊನೆಯಲ್ಲಿರುವ ಜನ ಮೇಲ್ಜಾತಿಗಳ ಸೇವೆಯನ್ನು ಮಾಡಲೆಂದೇ ಹುಟ್ಟಿದ್ದಾರೆ ಎಂದು ಹೇಳುವ ಹಿಂದೂ ಕರ್ಮಸಿದ್ಧಾಂತಕ್ಕೆ ಮೇಲಿನ ನಿಯಮ ಪೂರಕವಾಗಿಯೇ ಇದೆ. ಮಧ್ಯಕಾಲೀನ ಭೂಮಾಲಿಕ ವ್ಯವಸ್ಥೆ ತನ್ನನ್ನು ಸಮರ್ಥಿಸಿಕೊಳ್ಳಲು ಪರಂಪರೆಯಲ್ಲಿನ ಪುರಾವೆಗಳನ್ನೇ ಬಳಸಿಕೊಂಡಿತ್ತು. ಆದ್ದರಿಂದ “ಜಾತಿವ್ಯವಸ್ಥೆಯನ್ನು ಬದಿಗಿಟ್ಟು ಭೂಮಾಲಿಕ ವ್ಯವಸ್ಥೆಯನ್ನು ನೋಡಲು ಸಾಧ್ಯವಿಲ್ಲ. ಭೂಮಾಲಿಕತ್ವವು ಭಾರತದ ಶ್ರೇಣೀಕರಣದ ಅವಿಭಾಜ್ಯ ಅಂಗ”[17] ಈ ಕಾರಣಕ್ಕಾಗಿ ಸೇವೆಯನ್ನು ಒದಗಿಸುವ ಈ ಸಮುದಾಯಗಳು ಆರ್ಥಿಕವಾಗಿ ಪರಾವಲಂಬಿಗಳಾಗುವ ಅನಿವಾರ್ಯತೆಯನ್ನು ಭೂಮಾಲಿಕ ಪ್ರಧಾನ ಸಮಾಜ ಸೃಷ್ಟಿಸಿಬಿಟ್ಟಿತ್ತು.
ಮಧ್ಯಕಾಲೀನ ಭಕ್ತಿ ಚಳುವಳಿಗಳು ಮತ್ತು ಸಮಾಜ ಸುಧಾರಕ ಪಂಥಗಳು ಈಬಗೆಯ ಸಮುದಾಯಗಳ ಸಬಲೀಕರಣಕ್ಕೆ ಯತ್ನಿಸಿದವಾದರೂ, ಅಂತಹ ದೊಡ್ಡ ಯಶಸ್ಸನ್ನು ಅವು ಕಾಣಲಾಗಲಿಲ್ಲ. ಕಾರಣ ಈ ಚಳುವಳಿಗಳಿಗೆ ಸ್ಪಷ್ಟ ರಾಜಕೀಯ ಸಿದ್ಧಾಂತದ ತಳಹದಿಯ ಕೊರತೆ ಇತ್ತು. ಕೆಳಜಾತಿ ಸಮುದಾಯಗಳ ಬಡತನವನ್ನೇ ಅವು ವೈಭವೀಕರಿಸಿ, ಸಾಮಾಜಿಕ ಸಮಾನತೆಯನ್ನು ಪ್ರತಿಪಾದಿಸಿದವು. ಆದರೆ ಸಾಮಾಜಿಕ ಸ್ಥಾನಮಾನಗಳನ್ನು ಉನ್ನತೀಕರಿಸುವ ಆರ್ಥಿಕತೆಯ ಕುರಿತು ಈ ಚಳುವಳಿಗಳು ಅಷ್ಟಾಗಿ ಗಮನಹರಿಸಲಿಲ್ಲ. ಇದ್ದ ವ್ಯವಸ್ಥೆಯಲ್ಲಿಯೇ ಸುಧಾರಣೆ ತರುವುದು ಈ ಚಳುವಳಿಗಳ ಮುಖ್ಯ ಉದ್ದೇಶವಾಗಿತ್ತು. ಈ ಚಳುವಳಿಗಳು “ಸಾಮಾಜಿಕ ಅಸಮಾನತೆಯನ್ನು ಖಂಡಿಸಿದಂತೆ ಆರ್ಥಿಕ ಅಸಮಾನತೆಯನ್ನು ಖಂಡಿಸಲಿಲ್ಲ. ಟೀಕೆ ಆಕ್ರೊಶ, ಕ್ರೋಧಗಳಿಗೆ ಬ್ರಾಹ್ಮಣ ಗುರಿಯಾದಂತೆ ವೈಶ್ಯನೋ ಬಣಜಿಗನೋ ಅಧಿಕಾರಿಯೋ ರಾಜನೋ ಗುರಿಯಾಗಲಿಲ್ಲ. ಅದಕ್ಕೆ ಅಂದಿನ ಚಳುವಳಿಯ ಚೌಕಟ್ಟಿನ ಮಿತಿ ಕಾರಣ”[18] ಇದರಿಂದಾಗಿ ಕೆಳಜಾತಿ ಮತ್ತು ಕರಕಶಲ ಕರ್ಮಿ ಸಮುದಾಯಗಳಿಗೆ ಒಂದು ಬಗೆಯಲ್ಲಿ ಅತ್ಮಪ್ರತ್ಯಯವನ್ನು ತರುವ ಪ್ರಯತ್ನ ಈ ಚಳುವಳಿಗಳಿಂದ ನಡೆಯಿತೇ ಹೊರತು, ಆರ್ಥಿಕ ಸಮಾನತೆಯು ಸಂಘರ್ಷದಿಂದ ಲಭಿಸುತ್ತದೆ. ಆದರೆ ಭಕ್ತಿ ಚಳುವಳಿಗಳು ಅತ್ಯಂತ ಸಾತ್ವಿಕ ನೆಲೆಯಲ್ಲಿ ಸಮಾಜ ಸುಧಾರಣೆಗೆ ಪ್ರಯತ್ನಿಸಿದವು. ಇದರಿಂದಾಗಿ ಮಧ್ಯಕಾಲದಲ್ಲಿ ಕೆಳಜಾತಿಗಳು ಮತ್ತು ಆರ್ಥಿಕವಾಗಿ ಭೂಮಾಲಿಕತ್ವವನ್ನು ಅವಲಂಬಿಸಿದ್ದ ಸಮುದಾಯಗಳು “ತಮ್ಮ ಪಾರಂಪರಿಕ ಉದ್ಯೋಗಗಳನ್ನು ಕೈಬಿಡಲು ಅವರಿಗೆ ಆ ದಿನಗಳಲ್ಲಿ ಅವಕಾಶವಿರಲಿಲ್ಲ”[19] ಹೀಗಾಗಿ ಮಧ್ಯಕಾಲೀನ ಭಾರತದಲ್ಲಿ ಇಂತಹ ಸಮುದಾಯಗಳು ಆರ್ಥಿಕವಾಗಿ ಸ್ವಾವಲಂಬಿಗಳಾಗುವ ಸಾಧ್ಯತೆಗಳಿರಲಿಲ್ಲ. ಒಂದೆಡೆ ಹುಟ್ಟಿನ ಕಾರಣಕ್ಕಾಗಿ ಹೇರಲ್ಪಟ್ಟ ಕೆಳಜಾತಿಯ ಸ್ಥಾನಮಾನ ಮತ್ತು ಅದೇ ಕಾರಣಕ್ಕೆ ಅವಲಂಬಿಸಿದ ವೃತ್ತಿಯಿಂದಾಗಿ ಪ್ರಾಪ್ತವಾಗಿದ್ದ ಆರ್ಥಿಕ ಪರಾವಲಂಬಿತನಗಳು ಈ ಸಮುದಾಯಗಳಿಗೆ ಸ್ಥಿರತೆಯನ್ನು ತರುವುದು ಸಾಧ್ಯವಿರಲಿಲ್ಲ.
“ವೃತ್ತಿಗಾಯಕರು ಮತ್ತು ಪ್ರದರ್ಶಕ ಕಲೆಗಳನ್ನು ಅವಲಂಬಿಸಿದ್ದ ಸಮುದಾಯಗಳು ಸಾಮಂತಶಾಹಿ ಮತ್ತು ರಾಜಶಾಹಿಯನ್ನು ಅವಲಂಬಿಸಿಯೇ ಬದುಕಬೇಕಿತ್ತು. ಅವರ ದತ್ತಿ, ದಾನಗಳನ್ನು ಸದಾ ನಿರೀಕ್ಷಿಸುತ್ತಲೇ ಇರಬೇಕಿತ್ತು. ಶ್ರೀಮಂತರು, ಭೂಮಾಲಿಕರು ಕೆಲವು ವಿಶೇಷ ಸಂದರ್ಭಗಳಲ್ಲಿ ಈ ಕಲಾವಿದರನ್ನು ಕರೆಸಿ ಹಾಡಿಸಿ ಕುಣಿಸಿ ಆನಂದಿಸುತ್ತಿದ್ದರು. ಇದಕ್ಕೆ ಪ್ರತಿಯಾಗಿ ಕಾಣಿಕೆಗಳನ್ನು ಕೊಡುತ್ತಿದ್ದರು. ಜೊತೆಗೆ ಹಳ್ಳಿಗರು ‘ಆಯ’ಕೊಟ್ಟು ಇವರನ್ನು ಪೋಷಿಸುತ್ತಿದ್ದರು. ಇಂತಹ ಅವಕಾಶಗಳನ್ನು ಈ ಸಮುದಾಯಗಳು ಎದುರು ನೋಡುತ್ತಾ ಬದುಕಬೇಕಿತ್ತು. ವೃತ್ತಿ ಸಂಗೀತಗಾರರು, ವೇಷಗಾರರು, ಕಸರತ್ತುಗಳನ್ನು ಮಾಡುವರು, ಡೊಂಬರಾಟದವರು ತಮ್ಮ ಸುತ್ತಲ ಜನಸಮುದಾಯಗಳನ್ನು ರಂಜಿಸುತ್ತಲೇ ಬದುಕಿ ಬಂದರು. ಅವರಿಗೆ ರಾಜ ಇಲ್ಲವೆ ಭೂಮಾಲಿಕರಿಂದ ಊಳಿಗ ಮತ್ತು ದತ್ತಿಗಳು ಅಲ್ಪಸ್ವಲ್ಪವಾದರೂ ದಕ್ಕುತ್ತಿದ್ದವು. ಆದರೆ ಯಾವತ್ತೂ ಭೂಮಿ ಮುಖ್ಯ ಆರ್ಥಿಕ ಮೂಲವಾಗಿ ಪರಿಗಣಿತವಾಯಿತೋ ಅಂದಿನಿಂದ ಈ ಅವಲಂಬಿತ ‘ಅನುತ್ಪಾದಕ’ ಸಮುದಾಯಗಳು ಆರ್ಥಿಕವಾಗಿ ಕುಸಿದು ಹೋದವು. ನಿಶ್ಚಿತ ಆರ್ಥಿಕ ಮೂಲಗಳನ್ನು ಹುಡುಕಿಕೊಂಡು ಹೋಗುವುದು ಈ ಸಮುದಾಯಗಳಿಗೆ ಅನಿವಾರ್ಯವೂ ಆಯಿತು”[20] ಈ ಕಾರಣದಿಂದಾಗಿ ಇಂಡಿಯಾದ ಮಧ್ಯಕಾಲೀನ ಚರಿತ್ರೆ ಯುದ್ದಕ್ಕೂ ಅಲೆಮಾರಿಗಳು ಆರ್ಥಿಕವಾಗಿ ಪರಾವಲಂಬಿಗಳಾಗಿಯೂ ಮತ್ತು ಸಮಾಜದ ಒಟ್ಟು ಉತ್ಪಾದನಾ ವ್ಯವಸ್ಥೆಯಲ್ಲಿ ‘ಅನುತ್ಪಾದಕ’ ಗುಂಪುಗಳಾಗಿಯೂ ಬದುಕಿ ಬಂದವು. ಇವರ ಪಾರಂಪರಿಕ ವೃತ್ತಿಗಳು ಆಳುವ ವರ್ಗವನ್ನು ಆರ್ಥಿಕವಾಗಿ ಅವಲಂಬಿಸಲೇಬೇಕಿತ್ತು. ಆಳುವ ವರ್ಗಗಳ ದತ್ತಿ, ದಾನಗಳನ್ನು, ಊಳಿಗವನ್ನು ನಿರೀಕ್ಷಿಸಲೇ ಬೇಕಿತ್ತು. ಈ ಕಾರಣದಿಂದಾಗಿ ಮಧ್ಯಕಾಲೀನ ಭಾರತದ ಕಾಲಘಟ್ಟದಲ್ಲಿ ಕರಕುಶಲ ಕರ್ಮಿಗಳು ಮತ್ತು ಪ್ರದರ್ಶಕ ಕಲೆಗಳನ್ನು ನಂಬಿದ್ದ ಸಮುದಾಯಗಳು ನಿಶ್ಚಿತ ಆರ್ಥಿಕ ಮೂಲಗಳನ್ನು ಹುಡುಕಿಕೊಂಡು ವಲಸೆ ಹೋಗುವುದು ಅನಿವಾರ್ಯವಾಯಿತು. ಏಕೆಂದರೆ ಅಲೆಮಾರಿಗಳೆಂದು ನಾವು ಈಗ ಪಟ್ಟಿ ಮಾಡಿರುವ ಸಮುದಾಯಗಳು ಆಳುವ ವರ್ಗದ ಕೆಲವು ಅನಿಶ್ಚಿತ ಆರ್ಥಿಕ ಕೊಡುಗೆಗಳನ್ನೇ ನಂಬಿಕೊಂಡು ಬಂದಿರುವುದನ್ನು ನಾವೀಗಾಗಲೇ ನೋಡಿದ್ದೇವೆ. ರಾಜರ ದತ್ತಿಗಳನ್ನು, ಇನಾಮು ಭೂಮಿಗಳನ್ನು ನಂಬಿಕೊಂಡು ಬಂದ ಈ ಸಮುದಾಯಗಳು ಭಾರತದ ಮಧ್ಯಕಾಲೀನ ಆರ್ಥಿಕ ಚಟುವಟಿಕೆಗಳಿಂದ ತಲ್ಲಣಗೊಂಡವು. ಮೊಘಲ್ ಆಡಳಿತಾವಧಿಯಲ್ಲಿ ರೂಪಗೊಂಡ ಭೂಮಿಗೆ ಸಂಬಂಧಿಸಿದ ಕಾನೂನುಗಳು ಈ ಸಮುದಾಯಗಳ ಪಾರಂಪರಿಕ ಹಕ್ಕುಗಳನ್ನು ಇಲ್ಲವಾಗಿಸಿದವು. ಈ ಕುರಿತು ಖ್ಯಾತ ಇತಿಹಾಸಕಾರರಾದ ಇರ್ಫಾನ್ ಹಬೀಬರ ಮತ್ತು ರಷ್ಯಾದ ಲೇಖಕ ಮಿದವೊಯ್‌ರವರ ಬರಹಗಳನ್ನು ಪರಿಶೀಲಿಸಬಹುದಾಗಿದೆ. “ಮಧ್ಯಕಾಲೀನ ಮೊಘಲ್ ಆಳ್ವಿಕೆಯ ಸಂದರ್ಭದಲ್ಲಿ ವಿಶೇಷವಾಗಿ ಉತ್ತರ ಭಾರತದಲ್ಲಿ ಕೃಷಿ, ಒಟ್ಟು ರಾಜ್ಯದ ರಾಜ್ಯದಾಯವನ್ನು ನಿರ್ಣಯಿಸುವ ಉದ್ಯಮವಾಗತೊಡಗಿದ ಮೇಲೆ, ಕೃಷಿಗೆ ವಿಶೇಷ ಮಹತ್ವ ಒದಗತೊಡಗಿತು. ಅಲ್ಲದೆ ಹೆಚ್ಚಿನ ಭೂಮಿ ಕೃಷಿಗೆ ಒಳಪಟ್ಟಿತು.”[21] ಅಲ್ಲದೆ ಕೃಷಿ ಭೂಮಿಗೆ ಸಂಬಂಧಿಸಿದ ಮತ್ತು ಭೂಕಂದಾಯಕ್ಕೆ ಸಂಬಂಧಿಸಿದ ಕಾನೂನುಗಳು ರೂಪಗೊಂಡವು. ಮೊಘಲರ ಜಮೀನ್ದಾರಿ ಪದ್ಧತಿ ಮೊದಲ ಬಾರಿಗೆ ಭೂಮಿಯನ್ನು ಖಾಸಗಿ ಆಸ್ತಿಯನ್ನಾಗಿ ಪರಿಗಣಿಸಿತು. ರೈತರು ಕೇವಲ ಗೇಣಿದಾರರಾದರು. ಇನಾಮು ಭೂಮಿಗಳು ಜಮೀನ್ದಾರರ ವಶವಾದವು. ಏಕೆಂದರೆ ಯಾವ ಸಮುದಾಯಗಳು ಕಂದಾಯ ಪಾವತಿಸಲು ವಿಫಲವಾಗುತ್ತಿದ್ದವೋ ಆ ಸಮುದಾಯಗಳ ಜಮೀನುಗಳನ್ನು ಜಮೀನ್ದಾರರು ವಶಪಡಿಸಿಕೊಳ್ಳುತ್ತಿದ್ದರು. ಹೀಗೆ ವಶಪಡಿಸಿಕೊಂಡ ಜಮೀನುಗಳು, ಬಹುತೇಕ ಕುಶಲಕರ್ಮಿಗಳು ಮತ್ತು ಪ್ರದರ್ಶಕ ಕಲೆಗಳನ್ನು ನಂಬಿಕೊಂಡು ಬಂದಿದ್ದ ಸಮುದಾಯಗಳು ವಂಶಪಾರಂಪರ್ಯವಾಗಿ ರಾಜರುಗಳಿಂದ ಪಡೆದ ಇನಾಮು ಜಮೀನುಗಳೇ ಆಗಿದ್ದವು. ಈ ಬಗೆಯಲ್ಲಿ ಕುಶಲ ಕರ್ಮಿ ಮುಂತಾದ ಕೃಷಿಯೇತರ ಸಮುದಾಯಗಳಿಗೆ ಭೂಮಿಯನ್ನು ಕೆಲವು ನಿಯಮಗಳ ಕೊಡಲಾಗುತ್ತಿತ್ತು. ಮಧ್ಯಕಾಲೀನ ದಕ್ಷಿಣ ಭಾರತದ ವ್ಯವಸಾಯ ಸಂರಚನೆಯ ವಿಶೇಷ ಅಧ್ಯಯನ ಮಾಡಿರುವ ಹಿರೋಷಿ ಫರಜವಾ ಮೂರು ತರಹದ ಭೂಹಿಡುವಳಿಯನ್ನು ಉಲ್ಲೇಖಿಸುತ್ತಾನೆ. ‘ಮಿರಾಸಿಗಳು’, ಅಂದರೆ ಶಾಶ್ವತವಾಗಿ ಭೂಒಡೆತನವನ್ನು ವಂಶ ಪಾರಂಪರ್ಯವಾಗಿ ಹೊಂದಿದವರು. ‘ಉಪೇರರು’ ಅಂದರೆ ರೈತರು. ಇವರು ಸರಕಾರದಿಂದ ಭೂಮಿಯನ್ನು ಕೃಷಿಗಾಗಿ ಪಡೆದುಕೊಂಡು ನಿಶ್ಚಿತ ಕಂದಾಯವನ್ನು ಕಟ್ಟುವ ಸಾಮಾನ್ಯ ರೈತರು. ಮೂರನೆಯ ಗುಂಪಿನವರು ಇನಾಮ್‌ದಾರರು. ಇವರು ತೆರಿಗೆರಹಿತ ಮತ್ತು ಕೆಲವು ಸಲ ಅಲ್ಪ ತೆರಿಗೆ ಕಟ್ಟುವುದರ ಮೂಲಕ ಕೃಷಿ ಭೂಮಿಯನ್ನು ಸರಕರದಿಂದ ಪಡೆದವರು. ಇವರಿಗೂ ಕೃಷಿ ಜಮೀನು ಅನುವಂಶಿಕವಾಗಿಯೇ ಇರುತ್ತದೆ.[22] ಆದರೆ ಈ ಬಗೆಯ ಅನುವಂಶಿಕ ಒಡೆತನಕ್ಕೆ ಅನೇಕ ನಿಯಮಗಳಿರುವುದನ್ನು ಹಿರೋಷಿ ದಾಖಲಿಸುತ್ತಾರೆ. ಈ ‘ಇನಾಮು’ದಾರರು ಸಾಮಾನ್ಯವಾಗಿ ಕರಕುಶಲ ಮತ್ತು ಪ್ರದರ್ಶನ ಕಲೆಗಳನ್ನೇ ಅವಲಂಬಿಸಿದವರು. ಇವರು ಕೆಲವು ಸಲ ವಲಸೆ ಹೋಗುವುದು ಸಾಮಾನ್ಯ. ಇಂತಹ ಸಮುದಾಯಗಳು ದೀರ್ಘಕಾಲದವರೆಗೆ ಕಣ್ಮರೆಯಾಗುವ ಸಂದರ್ಭಗಳು ಒದಗುತ್ತವೆ. ಹಿರೋಷಿ ಇಂತಹ ಸಮುದಾಯಗಳನ್ನ ಕಣ್ಮರೆಯಾದ ಸಮುದಾಯ (Extinct Families) ಎಂದು ಕರೆಯುತ್ತಾನೆ. “ಹೀಗೆ ವಂಶ ಪಾರಂಪರ್ಯ ಒಡೆತನವಿರುವ ಭೂಮಿಯನ್ನು ಅನುಭವಿಸುವ ಕುಟುಂಬ ಕಣ್ಮರೆಯಾದರೆ, ದೀರ್ಘಕಾಲದವರೆಗೆ ಕಾಣೆಯಾದರೆ ಆ ಕೃಷಿ ಭೂಮಿಯನ್ನು ವಶಪಡಿಸಿಕೊಳ್ಳುವ ಮತ್ತು ಅದನ್ನು ತನ್ನ ಖಾಸಗಿ ಆಸ್ತಿಯನ್ನಾಗಿಸಿಕೊಳ್ಳುವ ಅಧಿಕಾರವನ್ನು ಊರ ಪಟೇಲನಿಗೆ ಅಥವಾ ಗ್ರಾಮದ ಮುಖ್ಯಸ್ಥನಿಗೆ ಕೊಡ ಮಾಡಲ್ಪಟ್ಟಿರುತ್ತದೆ. ಅಲ್ಲದೆ ಗ್ರಾಮದ ಬಂಜರು, ಇಲ್ಲವೆ ಕೃಷಿಯೇತರ ಭೂಮಿಯನ್ನೂ ಸಹ ಪಟೇಲನ ಗ್ರಾಮಾಧಿಕಾರದ ವ್ಯಾಪ್ತಿಗೆ ಅಂದಿನ ಸರಕಾರ ಒಳಪಡಿಸಿತ್ತು.”[23] ಈ ಎಲ್ಲ ಕಾರಣಗಳಿಂದಾಗಿ ಕೃಷಿಯೇತರ ಸಮುದಾಯಗಳಿಗೆ ಇನಾಮಾಗಿ ಬರುತ್ತಿದ್ದ ಕೃಷಿ ಜಮೀನಿನ ಮೇಲೆ ಯಾವ ನ್ಯಾಯಬದ್ಧ ಅಧಿಕಾರಗಳಿರುತ್ತಿರಲಿಲ್ಲ. ಅದರಲ್ಲೂ ಕಂಪನಿ ಆಡಳಿತದ ಸಂದರ್ಭದಲ್ಲಿ ಕೃಷಿ ಸಂಬಂಧಗಳು ಇನ್ನೂ ನಿಯಮಕ್ಕೊಳಪಟ್ಟ ಮೇಲೆ ಮೊದಲ ಬಾರಿಗೆ ಈ ಸಮುದಾಯಗಳ ನಿಶ್ಚಿತ ಆದಾಯದ ಮೇಲೆ ಹೊಡೆತ ಬಿದ್ದಿತು. ಅವರ ಪಾಲಿಗೆ ತಮ್ಮ ಪಾರಂಪರಿಕ ವೃತ್ತಿ ಮಾತ್ರ ಉಳಿಯಿತು. ಆ ಪಾರಂಪರಿಕ ವೃತ್ತಿಗಳನ್ನು ಸದರಿ ಸಮುದಾಯಗಳು ಅವಲಂಬಿಸಲೇಬೇಕಾಯ್ತು. ಆದ್ದರಿಂದ ಅಲೆಮಾರಿಗಳಾಗದೆ ಇರುವ ಯಾವ ಸಾಧ್ಯತೆಗಳೂ ಇವರಿಗಿರಲಿಲ್ಲ.
ಇನ್ನು ಮೊಘಲ್ ಆಳ್ವಿಕೆಯ ನಂತರದ ವಸಾಹತುಶಾಹಿ ಕಾಲಘಟ್ಟದಲ್ಲಿ ಭೂಮಿ ಮತ್ತು ಭೂಕಂದಾಯಕ್ಕೆ ಸಂಬಂಧಿಸಿದ ಕಾಯ್ದೆಗಳು ಇನ್ನೂ ಕಠಿಣಗೊಂಡವು. ಏಕೆಂದರೆ ಬ್ರಿಟಿಷರು ಭಾರತದ ನೈಸರ್ಗಿಕ ವೈವಿಧ್ಯತೆಯನ್ನು ಕೊಳ್ಳೆ ಹೊಡೆಯಲೆಂದೇ ಇಲ್ಲಿಗೆ ಬಂದವರಾದ್ದರಿಂದ, ಆದಿವಾಸಿಗಳ ಮತ್ತು ಕೃಷಿಯೇತರ ಸಮುದಾಯಗಳ ಜಮೀನುಗಳನ್ನು ಹಿಂಸಾತ್ಮಕವಾಗಿಯೇ ವಶಪಡಿಸಿಕೊಂಡರು. ಮೊಘಲರ ಭೂಕಾಯ್ದೆಗೆ ೧೭೯೩ ರಲ್ಲಿ ವಾರನ್ ಹೇಸ್ಟಿಂಗ್ಸ್ ಹಲವು ತಿದ್ದುಪಡಿಗಳನ್ನು ಮಾಡಿ ಜಾರಿಗೆ ತರುತ್ತಾನೆ. ವಸಾಹತುಶಾಹಿ ಕಾಲಘಟ್ಟದ ಭಾರತದ ಆರ್ಥಿಕ ಸ್ಥಿತಿಗತಿಗಳನ್ನು ವಿಶೇಷವಾಗಿ ಅಧ್ಯಯನ ಮಾಡಿರುವ ರಷ್ಯನ್ ಲೇಖಕ ಎ.ಐ.ಮಿದವೋಯ್ ಅವರು ಹೀಗೆ ವಿವರಿಸುತ್ತಾರೆ.
“೧೭೯೩ ರಲ್ಲಿ ಜಾರಿಗೆ ಬಂದ ‘ಶಾಶ್ವತ ಜಮೀನ್ದಾರಿ’ ಶಾಸನವು ಕಟ್ಟುನಿಟ್ಟಾಗಿ ಜಾರಿಗೆ ಬಂದದ್ದು ಉತ್ತರ ಭಾರತದಲ್ಲಿ. ಈ ಶಾಸನದಿಂದಾಗಿ, ಇನಾಮು ಭೂಮಿಗಳನ್ನು ಪಡೆದು, ಅನುವಂಶಿಕವಾಗಿ ಅದರ ಒಡೆತನವನ್ನು ಹೊಂದಿದ್ದ ಪ್ರದರ್ಶಕ ಕಲೆ ಮತ್ತು ಕರಕುಶಲ ಕಲೆಗಳನ್ನು ಅವಲಂಬಿಸಿದ್ದ ಸಮುದಾಯಗಳ ಜಮಿನುಗಳು ಶಾಶ್ವತವಾಗಿ ಜಮೀನ್ದಾರರ ಮತ್ತು ಕಂದಾಯ ವಸೂಲಿದಾರರ ವಶವಾದವು. ಬ್ರಿಟೀಷರು ತಮ್ಮ ಕಂಪನಿಗೆ ಬರಬೇಕಿದ್ದ ಭೂಕಂದಾಯವನ್ನು ನಿರಾಯಾಸವಾಗಿ ಖಜಾನೆಗೆ ತುಂಬಿಕೊಳ್ಳುವ ನಿಟ್ಟಿನಲ್ಲಿ ತಂದ ಅಪ್ಪಟ ಊಳಿಗಮಾನ್ಯ ಗುಣವುಳ್ಳ ಭೂಕಾಯ್ದೆ ಇದು. ಇದರಿಂದಾಗಿ ಗುಜರಾತ್, ರಾಜಸ್ಥಾನ, ಮಹಾರಾಷ್ಟ್ರ, ಓರಿಸ್ಸಾ ಮತ್ತು ಆಂಧ್ರಪ್ರದೇಶದಿಂದ ಅನೇಕ ಸಮುದಾಯಗಳು ದಕ್ಷಿಣಕ್ಕೆ ವಲಸೆ ಬರಬೇಕಾಯ್ತು. ಅಲ್ಲದೆ ಉತ್ತರ ಭಾರತವನ್ನು ದಿಢೀರನೆ ಲಗ್ಗೆ ಹಾಕಿದ ಕೈಗಾರಿಕೆಗಳಿಂದಾಗಿ ಗುಡಿಕೈಗಾರಿಕೆಗಳನ್ನು ನಂಬಿದ್ದ ಸಮುದಾಯಗಳ ವಲಸೆ ಅನಿವಾರ್ಯವೂ ಆಗಿತ್ತು.”[24] ಇದಕ್ಕೆ ಪೂರಕವಾಗಿ ಇರ್ಫಾನ್ ಹಬೀಬ್ ಅವರು “೧೮೨೦ ರಿಂದ ೧೮೫೦ರ ನಡುವೆ ಉತ್ತರ ಭಾರತದ ವಾಯುವ್ಯ ಮತ್ತು ಪಶ್ಚಿಮ ರಾಜ್ಯಗಳಲ್ಲಿ ವಿಶೇಷವಾಗಿ ಭೂಕಂದಾಯ ಅತಿ ಹೆಚ್ಚಿನ ಪ್ರಮಾಣದ್ದಾಗಿತ್ತು.”[25] ಎನ್ನುತ್ತಾರೆ. ವಾಣಿಜ್ಯ ಬೆಳೆಗಳನ್ನು ಬೆಳೆಯುವ ಬ್ರಿಟಿಷರ ದುರಾಸೆಗೆ ಎಲ್ಲ ದುರ್ಬಲ ವರ್ಗಗಳ ಜಮೀನುಗಳು ವಶವಾಗಿ ಹೋದವು. ಹೀಗೆ ಮಧ್ಯ ಮತ್ತು ಉತ್ತರ ಭಾರತದ ವ್ಯವಸಾಯೀ ಸಂರಚನೆಯಲ್ಲಾದ ಬದಲಾವಣೆಗಳು ಅವಲಂಬಿತ ಸಮುದಾಯಗಳನ್ನು ತೊಂದರೆಗೀಡು ಮಾಡಿದವು. ದತ್ತಿ, ಇನಾಮು ಮತ್ತು ಊಳಿಗಗಳು ನಿಂತುಹೋದ ಮೇಲೆ, ಮೊಘಲ್ ಆಡಳಿತ ಅಷ್ಟು ಪ್ರಬಲವಾಗಿಲ್ಲದಿದ್ದ ದಕ್ಷಿಣ ಭಾರತಕ್ಕೆ ಈ ಸಮುದಾಯಗಳು ವಲಸೆ ಬರುವುದು ಅನಿವಾರ್ಯವಾಯಿತು. ಈವತ್ತು ಕರ್ನಾಟಕ ದಲ್ಲಿರುವ ಬಹುತೇಕ ಅಲೆಮಾರಿಗಳು ಮಹಾರಾಷ್ಟ್ರ, ಓರಿಸ್ಸಾ, ಅಸ್ಸಾಂ, ಬಂಗಾಳ, ಗುಜರಾತ್, ರಾಜಸ್ಥಾನ ಮತ್ತು ಆಂಧ್ರಪ್ರದೇಶದ ಉತ್ತರ ಭಾಗದಿಂದ ವಲಸೆ ಬಂದಿರುವುದಾಗಿ ಹೇಳಿಕೊಳ್ಳುತ್ತಾರೆ. ಇದಕ್ಕೆ ಮುಖ್ಯ ಕಾರಣ ವ್ಯವಸಾಯೀ ಸಂಬಂಧಗಳು ಮೊಘಲ್ ಮತ್ತು ಕಂಪನಿ ಆಡಳಿತದ ಸಂದರ್ಭದಲ್ಲಿ ಹೆಚ್ಚು ಸಂಕೀರ್ಣಗೊಂಡದ್ದು. “ಆಧುನಿಕ ಭೂಮಾಲಿಕತ್ವದಿಂದ ಕೃಷಿಯು ಹೆಚ್ಚು ವಾಣಿಜ್ಯೀಕೃತಗೊಂಡಿತು. ಭೂಮಿಯಿಂದ ಅಧಿಕ ಲಾಭ ಬರಲಾರಂಭಿಸಿದ ಮೇಲೆ, ಭೂಮಿಯ ಮೇಲಿನ ಒಡೆತನದ ಕುರಿತ ನಿಯಮಗಳೂ ನಿಖರವಾದವು. ಕಂಪನಿ ಆಡಳಿತದ ಅವಧಿಯಲ್ಲಿ ಕೃಷಿ ಹೆಚ್ಚು ವಾಣಿಜ್ಯೀಕರಣಗೊಂಡ ಮೇಲೆ ಚಿಕ್ಕ ರೈತರೆಲ್ಲ ಭೂಮಿಯನ್ನು ಕಳೆದುಕೊಂಡು. ೧೯ನೇ ಶತಮಾನದ ಹೊತ್ತಿಗೆ ಭೂಮಾಲೀಕರು ಮತ್ತು ಭೂರಹಿತರು ಎಂಬ ಪ್ರಬಲ ವರ್ಗಗಳು ಬೆಳೆದು ನಿಂತವು”[26] ಈ ಹಂತದಲ್ಲಿಯೇ ಭಾರತದಲ್ಲಿ ಆದಿವಾಸಿಗಳ ಭೂಹೋರಾಟಗಳು ಪ್ರಾರಂಭವಾದವು. ಭೂಮಿಯನ್ನು ಕಳೆದುಕೊಂಡ ಅನೇಕ ಆದಿವಾಸಿಗಳು ಮತ್ತು ಕೆಳಜಾತಿಗಳು ಕಂಪನಿ ಆಡಳಿತದ ವಿರುದ್ಧ ಬಂಡದ್ದರು. ಇದೇ ಹೊತ್ತಿಗೆ ಉತ್ತರ ಭಾರತದಲ್ಲಿ ಮೊದಲ ಬಾರಿಗೆ ಒಂದು ಮಾರಾಣಾಂತಿಕ ಕಾಯ್ದೆಯನ್ನು ತರಲಾಯಿತು. ಅದು ೧೮೭೧ರ Criminal Tribal Act. ಈ ಅಪರಾಧಿ ಬುಡಕಟ್ಟುಗಳ ಕಾಯ್ದೆಯಡಿ ಬಂದ ಸಮುದಾಯಗಳನ್ನು ಜಿ.ಎನ್. ದೇವಿ ಹೀಗೆ ಪಟ್ಟಿ ಮಾಡಿದ್ದಾರೆ. “ಅಲೆಮಾರಿ ಗಾಯಕ ಪರಂಪರೆಯ ಸಮುದಾಯಗಳು, ಪಕ್ಕೀರರು, ಚಿಕ್ಕ ವರ್ತಕರು, ಪ್ರದರ್ಶನ ಕಲೆಗಳನ್ನು ಅವಲಂಬಿಸಿದ್ದ ಸಮುದಾಯಗಳು, ಸಾಮಾನು ಸರಂಜಾಮುಗಳನ್ನು ಸಾಗಿಸುತ್ತಿದ್ದವರನ್ನು ಈ ಅಪರಾಧಿ ಬುಡಕಟ್ಟುಗಳ ಕಾಯ್ದೆಯಡಿ ತರಲಾಯಿತು. ಈ ಕಾಯ್ದೆ ಮೊದಲ ಬಾರಿಗೆ ಜಾರಿಗೆ ಬಂದದ್ದು ಉತ್ತರ ಭಾರತ, ಮಧ್ಯಭಾರತ ಮತ್ತು ವಾಯುವ್ಯ ಭಾರತದ ರಾಜ್ಯಗಳಲ್ಲಿ.”[27] ಕಾನೂನುಬದ್ಧ ಜಮೀನ್ದಾರಿ ಪದ್ಧತಿಯಿಂದಾಗಿ ಮತ್ತು ವಾಣಿಜ್ಯೀಕೃತ ಕೃಷಿ ಜಾರಿಗೆ ಬಂದ ಮೇಲೆ ಕರಕುಶಲ ಕರ್ಮಿಗಳು ಮತ್ತು ಪ್ರದರ್ಶಕ ಕಲೆಗಳನ್ನು ಅವಲಂಬಸಿದ್ದ ಸಮುದಾಯಗಳ ಆರ್ಥಿಕ ವ್ಯವಸ್ಥೆಯೇ ಕುಸಿದು ಬಿದ್ದಿತು. ಯಾವ ವರ್ಗವನ್ನು ತಾವು ಆರ್ಥಿಕವಾಗಿ ಅವಲಂಬಿಸಿದ್ದರೋ, ಆ ಆಳುವ ವರ್ಗ ಹೆಚ್ಚು ಅಮಾನವೀಯವೂ, ಯಾಂತ್ರಿಕವೂ ಆದ ಸಮಾಜವನ್ನು ರೂಪಿಸಲಾರಂಭಿಸಿದ ಮೇಲೆ ಈ ಸಮುದಾಯಗಳ ಬದುಕುಗಳು ದಿಕ್ಕೆಟ್ಟು ಹೋದವು. ಕೊಡುಕೊಳುವಿಕೆಯ ಮೇಲೆ ನಿಂತಿದ್ದ ಮತ್ತು ಹೆಚ್ಚು ಮಾನವೀಯವಾಗಿದ್ದ ಭಾರತದ ಪಾರಂಪರಿಕ ಕೃಷಿಯು ಬಂಡವಾಳಶಾಹಿ ಕೃಷಿಯಾಗಿ ಮಾರ್ಪಟ್ಟ ಮೇಲೆ, ಅದು ತನ್ನ ಪರಂಪರೆಯ ಗುಣಗಳನ್ನು ಕಳಚಿಕೊಂಡಿತು. ಬಂಡವಾಳಶಾಹಿ ಕೃಷಿಗೆ ಅಧಿಕ ಉತ್ಪಾದನೆ ಮತ್ತು ಅಧಿಕ ಲಾಭ ಮಾತ್ರ ಗುರಿಯಾಗಿತ್ತೇ ವಿನಹ, ಉಳಿದ ವಿಷಯಗಳು ಗೌಣವಾದವು. ಅಲ್ಲದೆ ಕೃಷಿಯಲ್ಲಿ ಯಂತ್ರಗಳನ್ನು ಬಳಸಲು ಪ್ರಾರಂಭಿಸಿದ ಮೇಲೆ ಕರಕುಶಲಕರ್ಮಿಗಳು, ವ್ಯವಸಾಯೀ ಸಂರಚನೆಯ ಪಾರಂಪರಿಕ ಸಂಬಂಧಗಳಿಂದ ಕಳಚಿಬಿದ್ದರು. ಅಲ್ಲದೆ ಮನರಂಜನೆಯ ಮಾಧ್ಯಮಗಳೂ ಹೆಚ್ಚು ತಾಂತ್ರೀಕೃತವಾದ ಮೇಲೆ ಪಾರಂಪರಿಕ ಮನರಂಜಕರು ಇಡಿಯಾಗಿ ತಮ್ಮ ರೂಢಿಗತ ಅವಲಂಬನೆಯಿಂದ ವಂಚಿತರಾದರು. ಈ ಹಂತದಲ್ಲಿ ಇಂತಹ ಸಮುದಾಯಗಳು ಅನಿವಾರ್ಯವಾಗಿ ಅಲೆಮಾರಿಗಳಾಗಿ ಪರಿವರ್ತನೆಗೊಂಡವು. ಅಲ್ಲದೆ ತಮ್ಮ ಪಾರಂಪರಿಕ ಅವಲಂಬನೆಯನ್ನು ನಾಶ ಮಾಡಿದ ಆಧುನಿಕ ವ್ಯವಸ್ಥೆಯ ಮೇಲೆ ಇವರು ಸಹಜವಾಗಿಯೇ ಕೋಪಗೊಂಡಿದ್ದರು, ಸಮಯ ಸಿಕ್ಕಾಗಲೆಲ್ಲಾ ಈ ದಿಕ್ಕಟ್ಟ ಸಮುದಾಯಗಳು ವ್ಯವಸ್ಥೆಯನ್ನು ಉಗ್ರವಾಗಿ ಪ್ರತಿಭಟಿಸಲಾರಂಭಿಸಿದವು. “ಉತ್ತರಭಾರತದಲ್ಲಿ ರಜಪೂತರ ಅವನತಿಯ ನಂತರ ‘ಅಪರಾಧಿ ಗುಂಪುಗಳು’ ಎಂದು ಹೆಸರಿಸಲ್ಪಡುವ ಸಮುದಾಯಗಳು ಅಸ್ತಿತ್ವಕ್ಕೆ ಬಂದವು. ಈ ಗುಂಪುಗಳು ತಮ್ಮ ಮೂಲವನ್ನು ರಜಪೂತತೊಂದಿಗೆ ಗುರಿತಿಸಿಕೊಳ್ಳುತ್ತವೆ. ರಜಪೂತ ಆಳ್ವಿಕೆ ಕೊನೆಗೊಂಡು, ಮುಸ್ಲಿಂ ಆಳ್ವಿಕೆಯ ಮತ್ತು ಕಂಪನಿ ಆಡಳಿತದ ಸಂದರ್ಭದಲ್ಲಿ ಇಲ್ಲಿನ ಕೃಷಿಕ ಸಮುದಾಯಗಳೂ ಸಹ ತಮ್ಮ ಕೃಷಿ ಜಮೀನುಗಳನ್ನು ಕಳೆದುಕೊಂಡವು. ಈ ನೆಲೆ ಕಳೆದುಕೊಂಡ ಸಮುದಾಯಗಳೇ ನಂತರ ಅಪರಾಧಿ ಚಟುವಟಿಎಕಗಳಲ್ಲಿ ತೊಡಗಿದವು”[28] ಹೀಗೆ ಉತ್ತರಭಾರತದಲ್ಲಿ ತಮ್ಮ ಆರ್ಥಿಕ ನೆಲೆಗಳನ್ನು ಕಳೆದುಕೊಂಡ ಅನೇಕ ಸಮುದಾಯಗಳು ಕಂಪನಿ ಆಡಳಿತದ ವಿರುದ್ಧ ಸಹಜವಾಗಿಯೇ ತಿರುಗಿಬಿದ್ದವು. ಅಲ್ಲದೆ ಸ್ಥಳೀಯ ಪಾಳೇಗಾರರ ಸೈನ್ಯದಲ್ಲಿ ಈ ಪ್ರತಿಭಟನೆಗಳು ಕಂಪನಿ ಆಡಳಿತದ ವಿರುದ್ಧ ಉಗ್ರವಾಗಿಯೇ ವ್ಯಕ್ತವಾಗತೊಡಗಿದವು. ಈ ಹಂತದಲ್ಲಿ ಕಂಪನಿ ಆಡಳಿತವು ದೇಶೀಯ ಸಂಸ್ಥಾನಗಳನ್ನು ವಶಪಡಿಸಿಕೊಳ್ಳಲು ಅನೇಕ ಕಾನೂನುಗಳನ್ನೇ ಜಾರಿಗೆ ತಂದಿತು. ಸಹಾಯಕ ಸೈನ್ಯ ಪದ್ಧತಿ, ರೌಲತ್ ಕಾಯ್ದೆ ಇವೆಲ್ಲ ಸ್ಥಳೀಯ ಸೈನ್ಯವನ್ನು ರದ್ದು ಪಡಿಸುವ ಮತ್ತು ಸ್ಥಳೀಯರು ಆಯುಧಗಳನ್ನು ಹೊಂದುವುದನ್ನು ನಿಷೇಧಿಸುವುದಕ್ಕಾಗಿಯೇ ರೂಪಗೊಂಡ ಕಾಯ್ದೆಗಳಾಗಿವೆ.
ಅಪರಾಧೀ ಪಯಣ
“೧೭೭೪ ಮತ್ತು ೧೮೭೧ರ ನಡುವಿನ ಭಾರತದ ಇತಿಹಾಸ ಅತ್ಯಂತ ರಕ್ತಪಾತದಿಂದ ಕೂಡಿದ ಇತಿಹಾಸವಾಗಿದೆ. ಭಾರತದ ಸ್ಥಳೀಯ ರಾಜ್ಯಗಳ ವಿರುದ್ಧ ಈ ಅವಧಿಯಲ್ಲಿ ಕಂಪನಿ ಆಡಳಿತವು ಅತ್ಯಂತ ಕ್ರೂರ ಯುದ್ಧಗಳನ್ನು ಮಾಡಿತು. ಆಂಗ್ಲೋ ಮರಾಠ ಯುದ್ಧ, ಮೈಸೂರು ಯುದ್ಧ, ಹೋಳ್ಕರ ಶರಣಾಗತಿ, ಪೇಶ್ವೇಗಳ ಸೋಲು, ವೆಲ್ಲೂರಿನ ಸಿಪಾಯಿದಂಗೆ, ಮೈಸೂರು ಮತ್ತು ಕೂರ್ಗ್‌‌ಗಳನ್ನು ವಶಪಡಿಸಿಕೊಂಡದ್ದು, ಸಿಂಧ್, ಸಿಖ್, ಔಧ್ ಪ್ರದೇಶಗಳನ್ನು ಯುದ್ಧಗಳ ಮೂಲಕ ವಶಪಡಿಸಿಕೊಂಡದ್ದು ಮತ್ತು ೧೮೫೭ರಲ್ಲಿ ನಡೆದ ಸಿಪಾಯಿ ದಂಗೆಗಳು, ಹಲವು ಸ್ಥಳೀಯ ಸಮುದಾಯಗಳನ್ನು ನೆಲೆ ಇಲ್ಲದಂತೆ ಮಾಡಿದವು. ಈ ಸಮುದಾಯಗಳೇ ಮುಂದೆ ಅಲೆಮಾರಿಗಳಾಗಿ ಪರಿವರ್ತಿತವಾದವು.”[29] ಮುಖ್ಯವಾಗಿ ಆಧುನಿಕಪೂರ್ವ ಭಾರತದ ಅನೇಕ ಪಾಳೆಪಟ್ಟುಗಳು ಮತ್ತು ಸ್ಥಳೀಯ ರಾಜರು ಅನಿವಾರ್ಯವಾಗಿ ಕಂಪನಿ ಆಡಳಿತದ ಜೊತೆ ಕೈಜೋಡಿಸಬೇಕಿತ್ತು. ಇಲ್ಲವೆ ಅವರೊಡನೆ ಕಾದಾಡಬೇಕಿತ್ತು. ಈ ಎರಡೂ ಸಂದರ್ಭದಲ್ಲಿ ದೇಶೀಯ ಶ್ರಮ ಜೀವಿಗಳು ಆರ್ಥಿಕವಾಗಿ ಕುಸಿದು ಹೋಗುವುದು ಅನಿವಾರ್ಯವಾಗಿತ್ತು. ಕಂಪನಿ ಆಡಳಿತವನ್ನು ಒಪ್ಪಿಕೊಂಡರೆ ಅದರ ಸೈನ್ಯವನ್ನು ಸ್ಥಳೀಯ ರಾಜರು ಸಾಕಬೇಕಿತ್ತು. ಅಕಸ್ಮಾತ್ ಕಂಪನಿ ಆಡಳಿತದ ವಿರುದ್ಧ ತಿರುಗಿ ಬಿದ್ದು ಕಾದಿದರೆ ತನ್ನ ಅಸ್ತಿತ್ವವನ್ನೇ ಕಳೆದುಕೊಳ್ಳುವ ಅಪಾಯದಲ್ಲಿ ಇಂಡಿಯಾದ ಎಲ್ಲ ಸ್ಥಳೀಯ ಸಂಸ್ಥಾನಗಳು ಸಿಲುಕಿಕೊಂಡವು. ಆದರೆ ಬಹುತೇಕ ಎಲ್ಲ ಸಂಸ್ಥಾನಗಳನ್ನು ಬ್ರಿಟೀಷ್ ಆಡಳಿತ ತನ್ನ ತಂತ್ರಗಳ ಮೂಲಕ ವಶಪಡಿಸಿಕೊಳ್ಳುತ್ತಲೇ ಹೋಯಿತು. ತಿರುಗಿಬಿದ್ದ ಸಮುದಾಯಗಳನ್ನು ಕಾನೂನುಗಳ ಮೂಲಕ ಹತ್ತಿಕ್ಕಲು ಕೆಲವು ನಿಯಮಗಳನ್ನು ರೂಪಿಸಿತು. ಈ ಹಂತದಲ್ಲಿಯೇ Criminal Tribal Act ಜಾರಿಗೆ ಬಂದಿತು.
“೧೮೭೧ರಲ್ಲಿ Criminal Tribal Act ಜಾರಿಗೆ ಬಂದರೂ, ಉತ್ತರ ಭಾರತದಲ್ಲಿ ಕಂಪನಿ ಸರಕಾರವು ೧೭೯೩ರಲ್ಲಿಯೇ ಕೆಲವು ಸಮುದಾಯಗಳನ್ನು ಪಟ್ಟಿ ಮಾಡಿ ಇವು ಅಪಾಯಕಾರಿಗಳೆಂದು ಗುರುತಿಸಿತು. ಆ ಪಟ್ಟಿ ನಮಗೆ ಈಗ ಲಭ್ವಿಲ್ಲ. ಆದರೆ ಅತ್ಯಂತ ಶಾಂತವಾಗಿದ್ದ, ಶ್ರಮಜೀವಿಗಳೇ ಬದುಕುತ್ತಿದ್ದ ರೋಹಿಲ್‌ಖಂಡ್‌ನ್ನು ವಶಪಡಿಸಿಕೊಳ್ಳಲು ಬ್ರಿಟೀಷ್‌ರು ೧೭೭೦ ರಲ್ಲಿ ಒಂದು ಭೀಕರ ಯುದ್ಧವನ್ನೇ ನಡೆಸಿದರು. ಭಯಂಕರ ರಕ್ತಪಾತ ಮತ್ತು ಸಾವುನೋವುಗಳ ಸಂಭವಿಸಿದವು. ರೋಹಿಲ್‌ಖಂಡ್‌ಬ್ರಿಟೀಷ್ ವಶವಾಯಿತು. ಆದರೆ ಅಲ್ಲಿ ಮುಗ್ಧವಾಗಿ ಬದುಕಿ ಬಂದಿದ್ದ ದುಡಿಮೆಗಾರರು ದಿಕ್ಕೆಟ್ಟು ಹೋದರು. ಅಲ್ಲದೆ ಇವರು ಕಂಪನಿ ಆಡಳಿತದ ಮೇಲೆ ಉಗ್ರವಾದ ಸಿಟ್ಟನ್ನು ಬೆಳೆಸಿಕೊಂಡರು. ಬ್ರಿಟೀಷರ ಮೇಲೆ ಸೇಡುತೀರಿಸಿಕೊಳ್ಳಲು ಹವಣೀಸಲಾರಂಭಿಸಿದರು ಮತ್ತು ಇಲ್ಲಿನ ಬಹುತೇಕ ಶ್ರಮಜೀವಿಗಳು ಮತ್ತು ಆದಿವಾಸಿಗಳು ತಮ್ಮ ನೆಲೆಗಳನ್ನು ಕಳೆದುಕೊಂಡು ಅಲೆಮಾರಿಗಳಾದರು.”[30] ಕಂಪನಿ ಆಡಳಿತ ಪ್ರಬಲವಾಗುತ್ತಿದ್ದಂತೆ ಈ ದೇಶದ ಸ್ಥಳೀಯ ರಾಜರು ನಿವೃತ್ತರಾಗಿ ಪಿಂಚಣಿ ಪಡೆಯಲಾರಂಭಿಸಿದರು. ಭೂಮಾಲಿಕರು ರಾಜಿ ಮಾಡಿಕೊಂಡು ತಮ್ಮ ಆಸ್ತಿಗಳನ್ನು ರಕ್ಷಿಸಿಕೊಂಡರು. ಆದರೆ ಎಲ್ಲವನ್ನೂ ಕಳೆದುಕೊಂಡದ್ದು ಶ್ರಮಜೀವಿ ವರ್ಗ ಮಾತ್ರ. ಕಂಪನಿ ಆಡಳಿತದ ವಿರುದ್ಧ ಇವರು ಹೋರಾಡಲೇಬೇಕಾದ ಚಾರಿತ್ರಿಕ ಅನಿವಾರ್ಯತೆ ಏರ್ಪಟ್ಟಿತು. ಮತ್ತು ಈ ಹೋರಾಟ ಸ್ಪಷ್ಟ ರಾಜಕೀಯ ತಳಹದಿಯ ಮೇಲೆ ರೂಪಗೊಂಡಿತ್ತು. ಮನುಷ್ಯನ ಸಹಜ ಹಕ್ಕುಗಳಾದ, ಮಾತನಾಡುವ, ಪ್ರಶ್ನಿಸುವ, ಸ್ವತಃ ತಮ್ಮನ್ನು ಆಳಿಕೊಳ್ಳುವ, ತ್ಮ ಆಸ್ತಿ ರಕ್ಷಣೆ ಮಾಡಿಕೊಳ್ಳುವ ಮತ್ತು ತಮ್ಮ ಅನನ್ಯತೆಗಳನ್ನು ಉಳಿಸಿಕೊಳ್ಳುವ ಜನತಾಂತ್ರಿಕ ಆಶಯಗಳಿಂದಲೇ ಈ ಹೋರಾಟಗಳು ರೂಪಗೊಂಡಿದ್ದವು. ಆದರೆ ಅರಾಜಕಗೊಂಡಿದ್ದ ಭಾರತದ ರಾಜಕೀಯ ಸಂದರ್ಭವು ಶೂನ್ಯಾವಸ್ಥೆಗೆ ತಲುಪಿಬಿಟ್ಟಿತ್ತು. ಆದರೆ ಅಲ್ಲಲ್ಲಿ ಜೀವಂತವಿದ್ದ ಸ್ವಾಭಿಮಾನಿ ಸಂಸ್ಥಾನಗಳು ಮಾತ್ರ ಬ್ರಿಟೀಷ್ ಆಡಳಿತದ ವಿರುದ್ಧ ಉಗ್ರವಾಗಿಯೇ ತರುಗಿ ಬೀಳುತ್ತಿದ್ದವು. “ಯಾವ ಸಮುದಾಯಗಳು ಸ್ಥಳೀಯ ರಾಜರ ಸೈನ್ಯದಲ್ಲಿದ್ದ ಕಂಪನಿ ಆಡಳಿತದ ವಿರುದ್ಧ ಹೋರಾಡುತ್ತಿದ್ದವೋ ಆ ಎಲ್ಲ ಸಮುದಾಯಗಳನ್ನು ಕಂಪನಿ ಸರಕಾರ ಯುದ್ಧಾನಂತರ ಅನೇಕ ಬಗೆಯಲ್ಲಿ ಹಿಂಸಿಸುತ್ತಿತ್ತು. ಉದಾ. ಹೈದರ್ ಆಲಿ ಮತ್ತು ಟಿಪ್ಪುವಿನ ಸೋಲಿನ ನಂತರ ಅವರ ಸೈನ್ಯವನ್ನು ಬ್ರಿಟೀಷರು ಇನ್ನಿಲ್ಲದಂತೆ ನಾಶಮಾಡಿದರು. ಅವರಿಗೆ ಭಾರತದ ಸಮಾಜದ ಕುರಿತು ಸರಿಯಾದ ಕಲ್ಪನೆಯೇ ಇರಲಿಲ್ಲ. ಅಲೆಮಾರಿ ಪಶುಪಾಲಕರು, ವೃತ್ತಿ ಸಂಗೀತಗಾರರು, ಆದಿವಾಸಿಗಳು, ದೊಂಬರಾಟದವರು, ಜಿಪ್ಸಿಗಳು, ಹಾವಾಡಿಸುವವರು, ಅಲೆಮಾರಿ ವೈದ್ಯರು, ಈ ಸಮುದಾಯಗಳನ್ನು ಬ್ರಿಟೀಷ್‌ರು ಅರ್ಥಮಾಡಿಕೊಳ್ಳಲಿಲ್ಲ. ಈ ಸಮುದಾಯಗಳನ್ನು ಅವರು ಸದಾ ಅನುಮಾನಿಸುತ್ತಲೇ ಬಂದರು. ಸಹಜವಾಗಿಯೇ ಈ ಸಮುದಾಯಗಳು ಅಪರಾಧಿ ಸಮುದಾಯಗಳ ಪಟ್ಟಿಗೆ ಸೇರಿಸಲ್ಪಟ್ಟವು.”[31]
೧೮೭೧ರಲ್ಲಿ ಕ್ರಿಮಿನಲ್ ಟ್ರೈಬಲ್ ಕಾಯ್ದೆ ಸಿದ್ಧವಾಗಿ ಜಾರಿಗೆ ಬಂದಿತು. ದುರಂತವೆಂದರೆ ಈ ಪಟ್ಟಿಯಲ್ಲಿದ್ದ ಸಮುದಾಯಗಳನ್ನು ಕಂಪನಿ ಸರಕಾರವು ಜನ್ಮತಃ ಅಪರಾಧಿಗಳು (Born criminals) ಎಂದು ಪರಿಗಣಿಸಿಬಿಟ್ಟಿತು. ಪೊಲೀಸರಿಗೆ ತರಬೇತಿ ಕೊಡುತ್ತಿದ್ದ ಸಂದರ್ಭದಲ್ಲಿ, ಅಲ್ಲಿನ ಪಠ್ಯಕ್ರಮದಲ್ಲಿ, ಅಪರಾಧಿ ಬುಡಕಟ್ಟುಗಳನ್ನು ಗುರುತಿಸುವುದು ಮತ್ತು ಕಾನೂನಿನ ಮೂಲಕ ಅವರನ್ನು ಹೇಗೆ ನಿಯಂತ್ರಿಸುವುದು ಎಂಬ ಕುರಿತು ಪಾಠಗಳನ್ನು ಸೇರಿಸಿತು. ತಮಾಷೆಯೆಂದರೆ, ಸ್ವಾತಂತ್ರ್ಯ ನಂತರ ೧೯೫೨ರಲ್ಲಿ ಈ ಕಾಯ್ದೆ ರದ್ದಾದರೂ ಸಹ ಪೊಲೀಸ್ ತರಬೇತಿಯ ಪಠ್ಯಕ್ರಮದಿಂದ ‘ಅಪರಾಧಿ ಬುಡಕಟ್ಟು ಕಾಯ್ದೆ’ಯ ಪಾಠಗಳು ತೊಲಗಲಿಲ್ಲ. ಅವರನ್ನು ಸ್ವತಂತ್ರ ಭಾರತದ ಸರಕಾರವು ‘ಪಾರಂಪರಿಕ ಅಪರಾಧಿ ಕಾಯ್ದೆ’ಯ (Habitual offender Act) ಅಡಿಯಲ್ಲಿ ಗುರುತಿಸಬೇಕೆಂದು ತಮ್ಮ ಪೊಲೀಸರಿಗೆ ಬೋಧಿಸಲಾರಂಭಿಸಿತು. ಸ್ವಾತಂತ್ರ್ಯ ಬಂದರೂ ಈವತ್ತೂ ಕೆಲವು ಸಮುದಾಯಗಳು ಅಮವಾಸ್ಯೆಯ ದಿನ ಪೊಲೀಸ್ ಠಾಣೆಗೆ ಹೋಗಿ ಮಲಗುವ ನಿಯಮಗಳು ಜಾರಿಯಲ್ಲಿವೆ.
“೧೯೨೧ರಲ್ಲಿ Criminal Tribal Act ಮದ್ರಾಸ್, ಹೈದರಾಬಾದ್ ಮತ್ತು ಮೈಸೂರು ಪ್ರಾಂತ್ಯಗಳಿಗೆ ವಿಸ್ತರಿಸಲ್ಪಟ್ಟಿತು. ಭಾರತದ ಸ್ವಾತಂತ್ರ್ಯಾ ಸಂಗ್ರಾಮಕ್ಕೆ ಮಹಾತ್ಮಾ ಗಾಂಧೀಜಿಯ ಪ್ರವೇಶವಾಗುವ ಸಂದರ್ಭವದು, ಭಾರತದ ಎಲ್ಲ ನಾಗರಿಕರು ಅಪರಾಧಿ ಬುಡಕಟ್ಟುಗಳನ್ನು ನಿರ್ವಿಕಾರ ಸ್ಥಿತಿಯಲ್ಲಿಯೇ ನೋಡುತ್ತಿದ್ದರು. ಆದರೆ ವಸಾಹತು ಸರಕಾರ ದಕ್ಷಿಣದಲ್ಲೂ ಅನೇಕ ಶ್ರಮಜೀವಿಗಳನ್ನು ‘ಅಪರಾಧಿಗಳ ಪಟ್ಟಿಗೆ’ ಸೇರಿಸುತ್ತಲೇ ಹೋಯಿತು”[32]
ನಿಲ್ಲದ ಯಾತನೆಯ ಪಯಣ
ಇಂತಹ ಸಂದರ್ಭದಲ್ಲಿ ಈ ಸಮುದಾಯಗಳು ಮುಖ್ಯವಾಹಿನಿಯ ಕಣ್ಣುತಪ್ಪಿಸಿ ಊರಿಂದ ಹೊರಗೆ ಕಾಡುಗಳಲ್ಲಿ ಬದುಕಲಾರಂಭಿಸಿದವು. ಅಪರಾಧಿ ಬುಡಕಟ್ಟು ಕಾಯ್ದೆಯು, ಪೊಲೀಸರಿಗೆ ಈ ಸಮುದಾಯಗಳನ್ನು ವಿಶೇಷ ಸಂದರ್ಭದಲ್ಲಿ ಕಂಡಲ್ಲಿ ಕೊಂದು ಹಾಕುವ ಅಧಿಕಾರವನ್ನೂ ಕೊಟ್ಟುಬಿಟ್ಟಿತ್ತು. ಈ ಕಾಲಘಟ್ಟದಲ್ಲಿ ‘ಅಲೆಮಾರಿತ್ವ’ ಸಹಜವಾಗಿಬಿಟ್ಟಿತು. ಕೇವಲ ಆರ್ಥಿಕ ಮೂಲಗಳನ್ನು ಮಾತ್ರ ಈ ಸಮುದಾಯಗಳು ಕಳೆದುಕೊಳ್ಳಲಿಲ್ಲ, ಬದುಕಲು ನೆಲ ಮತ್ತು ಬದುಕುವ ಅವಕಾಶ ಎರಡನ್ನೂ ಕಳೆದು ಕೊಂಡು ಸುರಕ್ಷಿತ ನೆಲೆಗಳನ್ನು ಹುಡುಕಿಕೊಂಡು ಅಲೆಯಲಾರಂಭಿಸಿದವು. “ಅಲೆಮಾರಿ ಸಮುದಾಯಗಳನ್ನು ‘ಕ್ರಿಮಿನಲ್ ಜಾತಿಗಳು’ ಎಂದು ಪರಿಗಣಿಸಿ ಅವರ ಮಾನವ ಹಕ್ಕುಗಳನ್ನು ಕಸಿದುಕೊಳ್ಳಲಾಯ್ತು. ಈ ವಿಪರೀತ ಕಾನೂನಿನ ಅಮಾನವೀಯ ನಿಯಮಗಳ ಮೂಲಕ ಸದರಿ ಸಮುದಾಯಗಳನ್ನು ನಡೆಸಿಕೊಳ್ಳಲಾಯ್ತು. ಅವರ ಆರ್ಥಿಕ ಅವಲಂಬನೆಗಳು ನಾಶವಾದ ಮೇಲೆ, ಸಹಜವಾಗಿಯೇ ಅವರು ಅಪರಾಧಿ ಚಟುವಟಿಕೆಗಳಲ್ಲಿ ತೊಡಗಿದರು. ಅಪರಾಧ ಮಾಡಲು ಈ ವ್ಯವಸ್ಥೆಯೇ ಅವರನ್ನು ಪ್ರೇರೇಪಿಸಿತು.”[33] ಒಂದು ಕಾಲದಲ್ಲಿ ಇದ್ದುದರಲ್ಲಿಯೇ ಸ್ವಾವಲಂಬಿಗಳಾಗಿ, ಶ್ರಮಜೀವಿಗಳಾಗಿ ಬದುಕುತ್ತಿದ್ದ ಸಮುದಾಯಗಳು ತಾವು ಕಳೆದುಕೊಂಡಿದ್ದ ಆರ್ಥಿಕ ಮೂಲಗಳನ್ನು ಮರಳಿ ಪಡೆಯಲು ಪ್ರತಿಭಟಿಸಿದ್ದಕ್ಕಾಗಿ ಅಪರಾಧಿಗಳಾಗಿ ಬಿಟ್ಟವು. ಜಗತ್ತಿನಲ್ಲಿ, ಮಾನವಹಕ್ಕುಗಳ ಮೇಲಿನ ದಾಳಿ ಇದಕ್ಕಿಂತ ಭೀಕರವಾದದ್ದು ಇನ್ನೊಂದು ನಡೆದಿರಲು ಸಾಧ್ಯವಿಲ್ಲ. ತಮ್ಮ ಹಕ್ಕುಗಳಿಗೆ ಹೋರಾಡಿದವರನ್ನು ಕಾನೂನಿನ ದೃಷ್ಟಿಯಲ್ಲಿ ಅಪರಾಧಿಗಳನ್ನಾಗಿಸಿ ಅವರ ಆತ್ಮಪ್ರತ್ಯಯವನ್ನು ನಾಶಪಡಿಸಲಾಯ್ತು. ಈ ಜನ ಒಂದು ಕಾಲದಲ್ಲಿ, ತನ್ನ ಸುತ್ತಲ ಜಗತ್ತನ್ನು ಕಟ್ಟಿ ಎತ್ತಿ ನಿಲ್ಲಿಸಿದವರು, ಆ ಜಗತ್ತನ್ನು ರಂಜಿಸಿದವರು, ಆ ಜಗತ್ತಿನ ಒಳಿತಿಗಾಗಿ ಬೆವರು ಹರಿಸಿದವರು, ಸೈನ್ಯದಲ್ಲಿದ್ದುಕೊಂಡು ಜೀವಕೊಟ್ಟವರು, ಕೋಟೆಗಳನ್ನು ಕಟ್ಟಿದವರು. ಆದರೆ ಅವರು ಮಾತ್ರ ‘ಕೋಟೆಯ’ ಆಚೆಗೆ ಎಸೆಯಲ್ಪಟ್ಟು ನಿರ್ಗತಕರಾಗಿ ಹೋದರು.
ಇದೇ ಕಾಯ್ದೆ ದಕ್ಷಿಣಕ್ಕೆ ಬಂದದ್ದು ೧೯೨೧ ರಲ್ಲಿ. ನಾವು ಇಂದು ಯಾರನ್ನು ಅಲೆಮಾರಿಗಳೆಂದು ಪಟ್ಟಿ ಮಾಡುತ್ತೇವೋ ಅವರಲ್ಲಿ ಶೇ ೯೫ ಸಮುದಾಯಗಳೂ ಈ Criminal Tribal Act ಅಡಿಯಲ್ಲಿ ಬರುವ ಸಮುದಾಯಗಳೇ ಆಗಿವೆ. ಹೀಗಾಗಿ ಕರ್ನಟಕದಲ್ಲಿರುವ ಬಹುತೇಕ ಅಲೆಮಾರಿಗಳು, ವಾಯುವ್ಯ ಭಾರತ, ಮಧ್ಯಭಾರತ ಇಲ್ಲವೆ ಓರಿಸ್ಸಾ, ಆಂಧ್ರಪ್ರದೇಶಗಳಿಂದ ಇಲ್ಲಿಗೆ ವಲಸೆ ಬಂದವರೇ ಆಗಿದ್ದಾರೆ. ಇದಕ್ಕೆ ಕಾರಣಗಳೂ ತುಂಬಾ ಸ್ಪಷ್ಟವಾಗಿಯೇ ಇವೆ. ಲಂಬಾಣಿಗರು ವಾಯುವ್ಯ ರಾಜ್ಯಗಳಿಂದ ದಕ್ಷಿಣಕ್ಕೆ ವಲಸೆ ಬಂದ ವಿವರಗಳನ್ನು ಶ್ರೀ ಖಂಡೋಬ ಅವರ ‘ಕರ್ನಾಟಕದ ಲಂಬಾಣಿಗಳು ಒಂದು ಸಾಂಸ್ಕೃತಿಕ ಅಧ್ಯಯನ’ ಎಂಬ ಕೃತಿಯಲ್ಲಿ ವಿವರವಾಗಿ ಗಮನಿಸಬಹುದಾಗಿದೆ.
ಇನ್ನು ವಸಾಹತುಶಾಹಿ ಆಡಳಿತದ ಭಾಗವಾಗಿ ಇಲ್ಲಿ ಸಂಭವಿಸಿದ ಕೈಗಾರಿಕೀರಣದಿಂದಾಗಿ ಭಾರತದ ಗುಡಿಕೈಗಾರಿಕೆಗಳು ನಾಶವಾಗಿ, ಕರಕುಶಲ ಕಲೆಗಳನ್ನು ನಂಬಿದ್ದ ಸಮುದಾಯಗಳು ಆರ್ಥಿಕವಾಗಿ ನೆಲೆ ತಪ್ಪಿಹೋದವು. ಗುಡಿಕೈಗಾರಿಕೆಗಳನ್ನು ಕರಕುಶಲ ಕಲೆಗಳನ್ನು, ಪ್ರದರ್ಶಕ ಕಲೆಗಳನ್ನು ಪಾರಂಪರಿಕವಾಗಿ ಅವಲಂಬಿಸಿಕೊಂಡ ಬಂದ ಸಮುದಾಯಗಳು ಆಧುನಿಕ ತಂತ್ರಜ್ಞಾನದ ಮುಂದೆ ಇನ್ನಿಲ್ಲದಂತೆ ಸೋತುಹೋದವು. ಬುಟ್ಟಿ ಹೆಣೆಯುವ ಮೇದರು, ಕೃಷಿಯ ಉಪಕರಣಗಳನ್ನು ತಯಾರಿಸುವ ಕಮ್ಮಾರ, ಡೊಂಬರಾಟವನ್ನೇ ಅವಲಂಬಿಸಿದ ಡೊಂಬರು, ತೊಗಲು ಬೊಂಬೆ ಕುಣಿಸುವ ಕಿಳ್ಳೆಕ್ಯಾತರು ಆಧುನಿಕ ತಂತ್ರಜ್ಞಾನ ಮತ್ತು ಮನರಂಜಕ ಎಲೆಕ್ಟ್ರಾನಿಕ್ ಮಾಧ್ಯಮಗಳು ಮುಂದೆ ಸಪ್ಪೆಯಾದರು. ವಸಾಹತುಶಾಹಿ ಕಾಲಘಟ್ಟದ ಕೈಗಾರಿಕೀಕರಣದ ಈ ಬಿರುಸಿನ ಕಾರ್ಯಾಚರಣೆಯಿಂದಾಗಿ ಭಾರತದ ಸ್ವಯಂ ಪೂರ್ಣ ಉತ್ಪಾದನಾ ವ್ಯವಸ್ಥೆಯಲ್ಲಿ ಕ್ರಾಂತಿಕಾರಕ ಬದಲಾವಣೆಗಳಾದವು. ವಸಾಹತುಶಾಹಿಗಳು ಮೂರನೇ ಜಗತ್ತಿನ ಮಾನವ ಸಂಪತ್ತು ಮತ್ತು ನೈಸರ್ಗಿಕ ಸಂಪತ್ತುಗಳನ್ನು ಕೊಳ್ಳೆ ಹೊಡೆಯಲೆಂದೇ ಇಲ್ಲಿ ತಮ್ಮ ಕೈಗಾರಿಕೆಗಳನ್ನು ಪ್ರಾರಂಭಿಸಿದರು.
ಈ ಪ್ರಕ್ರಿಯೆಯಲ್ಲಿ ಭಾರತದ ಪಾರಂಪರಿಕ ಸಾಮಾಜಿಕ ವ್ಯವಸ್ಥೆಯಲ್ಲಿ ಅನೇಕ ಬದಲಾವಣೆಗಳಾದರೂ, ಈ ಬದಲಾವಣೆಗಳು ಕೇವಲ ಆನುಷಾಂಗಿಕ. ಆಧುನಿಕ ಜಗತ್ತಿನಲ್ಲಿ ತನ್ನ ಪಾರಂಪರಿಕ ಕಸುಬನ್ನು ಎತ್ತಿ ನಿಲ್ಲಿಸಲಾರದ ಜಾತಿ ಸಮುದಾಯಗಳು ನೆಲೆ ತಪ್ಪಿಹೋದವು. ತಮ್ಮ ಪಾರಂಪರಿಕ ಆರ್ಥಿಕ ಮೂಲಗಳನ್ನು ಆಧುನಿಕ ಜಗತ್ತಿನಲ್ಲಿ ಬಂಡವಾಳವನ್ನಾಗಿ ಪರಿವರ್ತಿಸುವ ಜಾತಿಗಳು ದಿಕ್ಕೆಟ್ಟು ಹೋದವು. ಅಂತಹ ಸಮುದಾಯಗಳಲ್ಲಿ ಕರಕುಶಲ ಕಲೆಗಳನ್ನು ನಂಬಿದ್ದ ಸಮುದಾಯಗಳು ಮತ್ತು ಪ್ರದರ್ಶಕ ಕಲೆಗಳನ್ನು ರೂಢಿಸಿಕೊಂಡಿದ್ದ ಸಮುದಾಯಗಳು ಪ್ರಮುಖವಾದವು. ಆಧುನೀಕರಣ ಮತ್ತು ಕೈಗಾರೀಕರಣವು ಭಾರತದಲ್ಲಿ ಕ್ರಾಂತಿಕಾರಿ ಸಾಮಾಜಿಕ ಬದಲಾವಣೆಗಳನ್ನು ತಂದಿತು ಎನ್ನುವ ಎಂ.ಎನ್. ಶ್ರೀನಿವಾಸ್‌ರಂತಹ ಸಮಾಜಶಾಸ್ತ್ರಜ್ಞರು ಗುಡಿಕೈಗಾರಿಕೆಗಳ ನಾಶದಿಂದ, ಅವುಗಳನ್ನು ಅವಲಂಬಿಸಿದ್ದ ಸಮುದಾಯಗಳು ಯಾವ ಬಗೆಯ ತಲ್ಲಣಗಳಿಗೆ ಒಳಗಾದವು ಎಂಬುದನ್ನು ಮರೆತುಬಿಡುತ್ತಾರೆ. ಪಾರಂಪರಿಕ ಊಳಿಗಮಾನ್ಯ ಹಿಡಿತದಿಂದ ಬಂಡವಾಳಶಾಹಿ ಉತ್ಪಾದನಾ ವ್ಯವಸ್ಥೆಯ ಕಡೆಗೆ ಭಾರತದ ಸಮಾಜ ನಡೆದುಹೋದರೂ ಸಹ, ಭಾರತದ ಕೆಳಜಾತಿ ಸಮುದಾಯಗಳ ಸಾಮಾಜಿಕಾರ್ಥಿಕ ಸ್ಥಿತಿಗಳಲ್ಲಿ ಕ್ರಾಂತಿಕಾರಕ ಬದಲಾವಣೆಗಳು ಸಂಭವಿಸಲಿಲ್ಲ. ಕೆಳಜಾತಿಗಳಿಗೆ ಆಧುನಿಕತೆಯು ಕೆಲವು ರಿಯಾಯಿತಿಗಳನ್ನು ತೋರಿದಂತೆ ಕಂಡುಬಂದರೂ ಸಹ ಭಾರತದ ಆರ್ಥಿಕ ಅಸಮಾನತೆಯಲ್ಲಿ ಯಾವ ಮುಖ್ಯ ಬದಲಾವಣೆಗಳು ಸಂಭವಿಸಲಿಲ್ಲ. ಆಧುನಿಕತೆಯ ಕುರಿತು ನಮ್ಮಲ್ಲಿ ಅನೇಕ ಮೂಢನಂಬಿಕೆಗಳು ಬೆಳೆದು ಬಂದಿವೆ. ಆಧುನಿಕತೆ ತನ್ನೆಲ್ಲ ತಂತ್ರಜ್ಞಾನದಿಂದ, ಭಾರತದ ಸಾಂಪ್ರದಾಯಿಕ ಮತ್ತು ಅಸಮಾನ ಆರ್ಥಿಕ ವ್ಯವಸ್ಥೆಯನ್ನು ಸರಿಪಡಿಸುತ್ತದೆ. ಉತ್ಪಾದನಾ ಸಾಧನಗಳ ಕ್ರಾಂತಿಕಾರಿ ಬದಲಾವಣೆಗಳಿಂದ ಭಾರತದಂತಹ ಪಾರಂಪರಿಕ ಉತ್ಪಾದನಾ ವ್ಯವಸ್ಥೆಯಲ್ಲಿ ಅಗಾಧ ರೂಪಾಂತರಗಳು ಸಂಭವಿಸುತ್ತವೆ. ಮತ್ತು ಸಾಮಾಜಿಕ ಸಂಬಂಧಗಳ ಸ್ವರೂಪದಲ್ಲಿ ಸಹ ಅದು ನಿಚ್ಚಳ ಬದಲಾವಣೆಗಳನ್ನು ತರಬಲ್ಲದೆಂದು ನಂಬಲಾಗಿತ್ತು. ಆದರೆ ಆಧುನಿಕತೆಯು ತಂತ್ರಜ್ಞಾನದ ಜೊತೆಯಲ್ಲಿಯೇ ಬಂಡವಾಳಶಾಹಿ ಮನೋಧರ್ಮವನ್ನು ಇಂಡಿಯಾಕ್ಕೆ ಹೊತ್ತು ತಂದಿತು. ಈ ಆಧುನಿಕತೆ ಊಳಿಗಮಾನ್ಯಶಾಹಿ ಸಾಮಾಜಿ ಸಂಬಂಧಗಳನ್ನು, ಬಂಡವಾಳಶಾಹಿ ಉತ್ಪಾದನಾ ವ್ಯವಸ್ಥೆಯ ಚೌಕಟ್ಟಿಗೆ ತಂದು ಜೋಡಿಸಿತು. ಹೀಗೆ ಬಂಡವಾಳಶಾಹಿ ಉತ್ಪಾದನಾ ವ್ಯವಸ್ಥೆಗೆ ಸಮಾಜ ತನ್ನನ್ನು ಹೊಂದಿಸಿಕೊಳ್ಳುವ ಹಂತದಲ್ಲಿ, ಈ ಶ್ರೇಣೀಕೃತ ವಿಷಮ ಸಾಮಾಜಿಕ ಸಂಬಂಧಗಳಲ್ಲಿ ಕೆಲವು ಬದಲಾವಣೆಗಳು ಸಂಭವಿಸಿದವು. ಆದರೆ ಭಾರತದ ಒಟ್ಟು ಆರ್ಥಿಕ ಅಸಮಾನತೆಯಲ್ಲಿ ಯಾವ ದೊಡ್ಡ ಬದಲಾವಣೆಗಳೂ ಸಂಭವಿಸಲಿಲ್ಲ.
ಇದಕ್ಕೆ ಪೂರಕವಾಗಿ ಒಂದು ಜಿಲ್ಲೆಯಲ್ಲಿ ನೆಲೆನಿಂತಿರುವ ಮತ್ತು ಈ ಹಿಂದೆ ಅಲೆಮಾರಿಯಾಗಿದ್ದ ಡೊಂಬರ ಸಮುದಾಯದ ಸಾಮಾಜಿಕಾರ್ಥಿಕ ಸ್ಥಿತಿಗತಿಗಳನ್ನು ನೋಡಬಹುದು. ವಿಜಯನಗರ ಸಾಮ್ರಾಜ್ಯದ ಸಂದರ್ಭದಲ್ಲಿ ಅಲ್ಲಿನ ಸೈನ್ಯದಲ್ಲಿ ಮತ್ತು ದೇವಾಲಯಗಳನ್ನು ನಿರ್ಮಿಸುವ ಶಿಲ್ಪಿಗಳ ಜೊತೆಯಲ್ಲಿ ಕಾರ್ಯನಿರತವಾಗಿದ್ದ ಮತ್ತು ತಮ್ಮ ಪಾರಂಪರಿಕ ಡೊಂಬರಾಟದಿಂದ ಜನರನ್ನು ರಂಜಿಸುತ್ತಿದ್ದ ಈ ಸಮುದಾಯ, ವಿಜಯನಗರ ಪತನಾನಂತರ ಕರ್ನಾಟಕದಾದ್ಯಂತ ಚದುರಿ ಬಿದ್ದಿದೆ. ಸರಿಸುಮಾರು ೧೦೦ ರಿಂದ ೧೫೦ ವರ್ಷಗಳ ಹಿಂದೆ ನೆಲೆನಿಂತಿರಬಹುದಾದ ಈ ಸಮುದಾಯದ ವರ್ತಮಾನದ ಸ್ಥಿತಿಯನ್ನು ಅಂಕೆಸಂಖ್ಯೆಗಳ ಮೂಲಕ ಕಂಡುಕೊಳ್ಳೋಣ. ಈ ಅಧ್ಯಯನಕ್ಕೆ ಬಳ್ಳಾರಿ ಜಿಲ್ಲೆಯ ಡೊಂಬರ ಸಮುದಾಯವನ್ನು ಮಾತ್ರ ಆಯ್ದುಕೊಳ್ಳಲಾಗಿದೆ.
ಬಳ್ಳಾರಿ ಜಿಲ್ಲೆಯ ೫ ತಾಲ್ಲೂಕುಗಳಲ್ಲಿನ ೧೧ ಗ್ರಾಮಗಳಲ್ಲಿ ಡೊಂಬರು ವಿರಳವಾಗಿ ವಾಸಿಸುತ್ತಿದ್ದಾರೆ. ಈ ಸಮುದಾಯವು ಜಿಲ್ಲೆಯೊಂದರಲ್ಲಿ ಯಾವ ಬಗೆಯ ಆರ್ಥಿಕ ಮೂಲಗಳನ್ನು ಕಂಡುಕೊಂಡಿದೆ ಮತ್ತು ಜಿಲ್ಲೆಯಲ್ಲಿ ಅದರ ಆರ್ಥಿಕ ಸ್ಥಾನಮಾನಗಳೇನು ಎಂಬುದನ್ನು ಅಂಕೆಸಂಖ್ಯೆಗಳ ಮೂಲಕ ಕಂಡುಕೊಳ್ಳಬಹುದಾಗಿದೆ.
ಬಳ್ಳಾರಿ ಜಿಲ್ಲೆಯ ಡೊಂಬರ ಜನಸಂಖ್ಯೆ ಮತ್ತು ವಯೋಗುಂಪುಗಳು

ಶೈಕ್ಷಣಿಕ ಸ್ಥಾನಮಾನ
ಜಿಲ್ಲೆಯ ಶೇ.೪೦ ಕ್ಕೂ ಹೆಚ್ಚು ಜನ ಅನಕ್ಷರಸ್ಥರಿದ್ದಾರೆ. ಅದರಲ್ಲಿ ಮಹಿಳೆಯರು ಹೆಚ್ಚಾಗಿ ಅನಕ್ಷರರಾಗಿದ್ದಾರೆ. ಶೇ. ೪೦ ಭಾಗ ಜನ ಪ್ರಾಥಮಿಕ ಹಂತ ದಾಟಿದ್ದಾರೆ. ಶೇ. ೯ ರಷ್ಟು ಜನ ಪ್ರೌಢ ಹಂತದ ಶಿಕ್ಷಣವನ್ನು, ಕೇವಲ೯ ಜನ ಪದವಿ ಶಿಕ್ಷಣವನ್ನು ಮತ್ತು ೬ ಜನ ಮಾತ್ರ ಉನ್ನತ ಶಿಕ್ಷಣ ಪಡೆದಿದ್ದಾರೆ. ಉನ್ನತ ಶಿಕ್ಷಣ ಪಡೆದವರೆಲ್ಲ ಹೆಚ್ಚಿನವರು ಮೊದಲ ತಲೆಮಾರಿನವರಾಗಿ ಈ ಹಂತವನ್ನು ತಲುಪಿದ್ದಾರೆ.
ಬಳ್ಳಾರಿ ಜಿಲ್ಲೆಯ ಡೊಂಬರ ಶೈಕ್ಷಣಿಕ ಸ್ಥಾನಮಾನ
	ಶೈಕ್ಷಣಿಕ ಸ್ಥಾನಮಾನ
	ಗಂಡಸರು
	ಹೆಂಗಸರು
	ಒಟ್ಟು

	ಅನಕ್ಷರಸ್ಥರು
	೯೨
	೧೧೪
	೨೦೬

	ಪ್ರಾಥಮಿಕ ಹಂತ
	೧೩೩
	೯೭
	೨೩೦

	ಪ್ರೌಢ ಹಂತ
	೩೮
	೨೫
	೬೩

	ಪದವಿ ಪೂರ್ವ
	೧೭
	೯
	೨೬

	ಪದವಿ ಶಿಕ್ಷಣ
	೬
	೩

	ಉನ್ನತ ಶಿಕ್ಷಣ
	೩
	೩
	೬


ಭೂ ಹಿಡುವಳಿ
ಬಳ್ಳಾರಿ ಜಿಲ್ಲೆಯಲ್ಲಿ ೫ ತಾಲೂಕುಗಳಲ್ಲಿ ಒಟ್ಟು ೧೦೧ ಡೊಂಬರ ಕುಟುಂಬಗಳಿವೆ. ಅದರಲ್ಲಿ ೫೩ ಕುಟುಂಬಗಳಿಗೆ ಮಾತ್ರ ಕೃಷಿಭೂಮಿ ಇದೆ. ೪೮ ಕುಟುಂಬಗಳು ಭೂರಹಿತ ಕುಟುಂಬಗಳಾಗಿವೆ. ೫೩ ಕುಟುಂಬಗಳು ಒಟ್ಟಾರೆಯಾಗಿ ಹೊಂದಿರುವ ಭೂಮಿ ೨೪೪ ಎಕರೆ. ಅದರಲ್ಲಿ ೧೯೮ ಎಕರೆ ಒಣಭೂಮಿ, ೪೮ ಎಕರೆ ನೀರಾವರಿ ಭೂಮಿ. ಅದು ೪೮ ಎಕರೆ ನೀರಾವರಿ ಭೂಮಿಯು ೧೮ ಕುಟುಂಬಗಳಲ್ಲಿ ಹಂಚಿಹೋಗಿದೆ. ಬಳ್ಳಾರಿ ಜಿಲ್ಲೆಯಲ್ಲಿ ಕೃಷಿಭೂಮಿ ಹೊಂದಿರುವ ಬಹುತೇಕ ಎಲ್ಲ ಕುಟುಂಬಗಳು ಚಿಕ್ಕ ಹಿಡುವಳಿದಾರರೇ ಆಗಿದ್ದಾರೆ. ಅಂದರೆ ಕೃಷಿಯು ಈ ಕುಟುಂಬಗಳಿಗೆ ತೃಪ್ತಿಕರ ಆದಾಯದ ಮೂಲವಾಗಿ ಉಳಿದಿಲ್ಲ. ಬಹುತೇಕ ಎಲ್ಲ ಭೂರಹಿತ ಕುಟುಂಬಗಳು ಹೆಚ್ಚಾಗಿ ಕೃಷಿ ಕೂಲಿಗಳಾಗಿ ಜೀವನ ಸಾಗಿಸುತ್ತಿವೆ.
ಬಳ್ಳಾರಿ ಜಿಲ್ಲೆಯ ಭೂಹಿಡುವಳಿಯ ಪಟ್ಟಿ

ಅವಲಂಬಿಸಿರುವ ಕಸುಬುಗಳು
ಶೇ.೪೦ ಕ್ಕೂ ಹೆಚ್ಚು ಜನ ಅನಕ್ಷರಸ್ಥರಾಗಿರುವುದರಿಂದ ಇವರು ಸರಕಾರಿ ಉದ್ಯೋಗವನ್ನು ದೊರಕಿಸಿಕೊಳ್ಳುವಲ್ಲಿ ವಿಫಲರಾಗಿದ್ದಾರೆ. ಜೊತೆಗೆ ಜಿಲ್ಲೆಯ ೪೮ ಕುಟುಂಬಗಳು ಅಂದರೆ ಸರಿಸುಮಾರು ಅರ್ಧದಷ್ಟು ಕುಟುಂಬಗಳು ಭೂರಹಿತವಾಗಿವೆ. ಈ ಎಲ್ಲ ಜನ ಜಿಲ್ಲೆಯಲ್ಲಿ ಕೃಷಿಕೂಲಿಗಳಾಗಿ ಕೆಲಸ ಮಾಡುತ್ತಿದ್ದಾರೆ. ಇದರ ಜೊತೆ ಹೂವಿನ ವ್ಯಾಪಾರ, ಮನೆ ಕಟ್ಟುವುದು, ಸೋಡಾ ವ್ಯಾಪಾರ, ಬೀಡಾ ಅಂಗಡಿಯಂತಹ ಚಿಕ್ಕ ಚಿಕ್ಕ ವ್ಯವಹಾರಗಳಲ್ಲಿ ತೊಡಗಿಸಿಕೊಂಡಿದ್ದಾರೆ. ಇಡೀ ಜಿಲ್ಲೆಯಲ್ಲಿ ೧೯ ಜನ ಮಾತ್ರ ಸರಕಾರಿ ನೌಕರಿಯಲ್ಲಿದ್ದು, ೨ ಜನ ಮಾತ್ರ ಬಿ ದರ್ಜೆಯ ನೌಕರಿಯಲ್ಲಿದ್ದರೆ, ಉಳಿದ ೧೭ ಜನ ಡಿ ದರ್ಜೆಯ ನೌಕರರಾಗಿದ್ದಾರೆ. ಅದರಲ್ಲಿ ಹೆಚ್ಚಿನವರು ಡ್ರೈವರ್‌ಗಳು, ಅಂಗನವಾಡಿ ಕಾರ್ಯಕರ್ತೆಯರು ಮತ್ತು ಅಂಗನವಾಡಿಯಲ್ಲಿ ಸಹಾಯಕರಾಗಿ ಕೆಲಸ ಮಾಡುತ್ತಿದ್ದಾರೆ.
ಹೀಗಾಗಿ ಭಾರತದ ಕಸುಬುದಾರ ಸಮುದಾಯಗಳು ತಮ್ಮ ಪಾರಂಪರಿಕ ವೃತ್ತಿಗಳಲ್ಲಿ ತಮಗಿಚ್ಛೆ ಬಂದಂತೆ ಮುಂದುವರಿಯುವ ಸಾಧ್ಯತೆಗಳಿರಲಿಲ್ಲ. ಅಲ್ಲದೆ ಸಾಮಾಜಿಕ ಅವಮಾನಕ್ಕೆ ಕಾರಣವಾಗುವ ತಮ್ಮ ಪಾರಂಪರಿಕ ವೃತ್ತಿಗಳನ್ನು ಬಿಟ್ಟುಕೊಡಲು ಈ ಸಮುದಾಯಗಳು ಹಾತೊರೆದವು. ವಿದ್ವಾಂಸರು ಸಂಸ್ಕೃತಿ ಚಿಂತಕರು ನಮ್ಮ ಪರಂಪರೆ, ಸಂಸ್ಕೃತಿ, ವೈವಿಧ್ಯತೆಗಳೆಲ್ಲ ಉಳಿಯಬೇಕೆಂದು ಬೊಬ್ಬೆ ಹೊಡೆಯುತ್ತಾರೆ. ಆದರೆ ‘ತಾವು ಅನುಸರಿಸುತ್ತಿರುವ ವೃತ್ತಿಯ ಕಾರಣಕ್ಕಾಗಿಯೇ ಅತ್ಯಂತ ಹೀನಾಯ ಸಾಮಾಜಿಕ ಅವಮಾನವನ್ನು ಶತಮಾನಗಳಿಂದ ಅನುಭವಿಸುತ್ತಿರುವ ಸಮುದಾಯಗಳು ತಮ್ಮ ಪಾರಂಪರಿಕ ವೃತ್ತಿಗಳ ಕುರಿತು ಹೇಗೆ ಯೋಚಿಸುತ್ತಿವೆ’ ಎಂಬ ಪ್ರಾಥಮಿಕ ಪ್ರಶ್ನೆಯನ್ನು ನಾವು ಕೇಳಿಕೊಂಡಿಲ್ಲ. ವೇಗವಾಗಿ ಚಲಿಸುತ್ತಿರುವ ಜಗತ್ತಿನಲ್ಲಿ ಯಾರು ಯಾವ ವೃತ್ತಿಯನ್ನಾದರೂ ಹಿಡಿಯಬಹುದು, ಹೇಗೆ ಬೇಕಾದರೂ ತಮ್ಮ ಬದುಕಿನ ವಿಧಾನಗಳನ್ನು ಬದಲಿಸಿಕೊಳ್ಳಬಹುದು. ಆಥಿರ್ಕವಾಗಿ ಬಲಗೊಳ್ಳಲು ಆಧುನಿಕ ಜಗತ್ತಿನ ಯಾವ ವೃತ್ತಿಯನ್ನಾದರೂ ಅವಲಂಬಿಸಬಹುದು ಎಂಬ ಸ್ವಾತಂತ್ರ್ಯವನ್ನು ‘ಆಧುನಿಕ ಸಮುದಾಯಗಳು’ ಅನುಭವಿಸುತ್ತಿವೆ. ಈ ‘ಆಧುನಿಕ ಸಮಾಜಗಳು’ ಬಿಟ್ಟುಕೊಟ್ಟಿರುವ ‘ಪರಂಪರೆ’ಯ ಕುರಿತು ಯಾವ ಸಂಸ್ಕೃತಿ ಚಿಂತಕರೂ ತಲೆಕೆಡಿಸಿಕೊಳ್ಳುವುದಿಲ್ಲ. ‘ಭಾರತೀಯ ಸಂಸ್ಕೃತಿ’ಯ ನಿರ್ಮಾತೃಗಳು ಮತ್ತು ಅದರ ನಿಜ ವಾರಸುದಾರರೆಂದು ಹೇಳಿಕೊಳ್ಳುವ ಅವರೇ ತಮ್ಮ ಪರಂಪರೆಯ ವೃತ್ತಿಗಳನ್ನು ಯಾವ ಮುಲಾಜು ಇಲ್ಲದೆ ಬಿಟ್ಟುಕೊಟ್ಟು, ವಿವಿಧ ಆಧುನಿಕ ವೃತ್ತಿಗಳನ್ನು ಹಿಡಿದು ಸಂತೃಪ್ತಿಯಿಂದಿದ್ದಾರೆ. ಇವರೆಲ್ಲ ಈ ದೇಶದ ಪ್ರಬಲ ಜಾತಿಗಳಿಗೆ ಸೇರಿದವರು. ಇವರನ್ನು ಯಾರೂ ನಿಮ್ಮ ಸಂಸ್ಕೃತಿಯನ್ನು ಯಾಕೆ ಬಿಟ್ಟುಕೊಟ್ಟಿರಿ? ಎಂದು ಪ್ರಶ್ನಿಸಲಾರರು. ಆದರೆ ಕೆಳಜಾತಿಗಳು, ಆದಿವಾಸಿಗಳು ‘ಆಧುನಿಕ’ವಾಗಲು ಹೊರಟವೆಂದರೆ ಸಾಕು ಈ ಪಂಡಿತರು ಚಡಪಡಿಸಲಾರಂಭಿಸುತ್ತಾರೆ. ಕನ್ನಡವನ್ನು ‘ದಲಿತರು ಮಾತ್ರ ಉಳಿಸಬಲ್ಲರು’ ಎಂಬ ಒಣ ತರ್ಕಗಳನ್ನು ಹರಿಬಿಡುತ್ತಾರೆ. ಈ ಆಧುನಿಕೋತ್ತರ ನವಸಂಪ್ರದಾಯವಾದಿಗಳು ಭಾರತದ ಬಹುತ್ವ ‘ಉಳಿಯಲೇಬೇಕು’, ಅದು ಉಳಿಯ ಬೇಕೆಂದರೆ ಪರಂಪರೆಯ ತಿಳುವಳಿಕೆ ಮತ್ತು ಚಹರೆಗಳು ಉಳಿಯಬೇಕು ಎನ್ನುತ್ತಾರೆ. ಇದು ಬುದ್ಧಿಜೀವಿಗಳೆನ್ನಿಸಿ ಕೊಳ್ಳುವವರ ಒಳಗೇ ಇರುವ ಸುಪ್ತ ಮೂಲಭೂತವಾದವೇ ಆಗಿದೆ. ಭಾರತದ ಬಹುತ್ವ ಅಂದೂ ಮತ್ತು ಇಂದು ಜೀವಂತವಿರುವುದು ಈ ದೇಶದ ಶ್ರಮಜೀವಿಗಳಿಂದಾಗಿ. ಅವರೇ ಈ ದೇಶದ ನಿಜ ಸಂಸ್ಕೃತಿಯ ವಾರಸುದಾರರು. ಆಳುವ ವರ್ಗದ ಎಲ್ಲ ಬಗೆಯ ಹಿಂಸೆ, ಮತ್ತು ಕ್ರೌರ್ಯಗಳನ್ನು ಅನುಭವಿಸಿಯೂ ಈ ನೆಲದ ಅನನ್ಯತೆಗಳನ್ನು ಉಳಿಸಿಕೊಂಡು ಬಂದಿದ್ದಾರೆ. ಆ ಕಾರಣಕ್ಕಾಗಿ ಸಾಮಾಜಿಕ ಮತ್ತು ರಾಜಕೀಯಾರ್ಥಿಕ ಸ್ವಾತಂತ್ರ್ಯಗಳನ್ನು ಶತಮಾನಗಳಿಂದ ಕಳೆದುಕೊಳ್ಳುತ್ತಲೇ ಬಂದಿದ್ದಾರೆ.
ಆದರೆ ಇಂದು ದುಡಿವ ವರ್ಗದ ಜನ ತಮ್ಮ ವೃತ್ತಿಗಳನ್ನು ಬಿಟ್ಟುಕೊಡಲು ಯೋಚಿಸುತ್ತಿದ್ದಾರೆ. ಕೃಷಿಕರಲ್ಲದ, ಸಾಮಾಜಿಕವಾಗಿ ‘ಹೀನ’ ವೃತ್ತಿಗಳನ್ನು ಅವಲಂಬಿಸಿರುವ ಬಹುತೇಕ ಎಲ್ಲ ಸಮುದಾಯಗಳು ಸಾಮಾಜಿಕ ಅವಮಾನವನ್ನು ಮೀರಿ ನಿಲ್ಲಲು ತಮ್ಮ ವೃತ್ತಿಗಳನ್ನು ಬಿಟ್ಟುಕೊಡಲೇಬೇಕಾದ ಅನಿವಾರ್ಯತೆ ಸೃಷ್ಟಿಯಾಗಿದೆ. ಈ ಸಮುದಾಯಗಳು, ಇಂಡಿಯಾವೆಂಬ ದೇಶವೊಂದಿದೆಯೋ ಇಲ್ಲವೋ, ಅದರ ಸಾಂಸ್ಕೃತಿಕ ಬಹುತ್ವ ಇರಬೇಕೋ. ನಾಶವಾಗಬೇಕೋ ಎಂಬುದಕ್ಕಿಂತ ಒಂದು ಹೊತ್ತಿನ ಊಟದ ಕುರಿತು, ತಲೆ ಎತ್ತಿ ನಿಲ್ಲಿಸುವ ಆತ್ಮಪ್ರತ್ಯಯದ ಕುರಿತು ಯೋಚಿಸುತ್ತಿವೆ. ಆಧುನಿಕ ಜಗತ್ತಿನಲ್ಲಿ ಬಿಡಿಗಾಸನ್ನೂ ತರದ ಮತ್ತು ಹಿಂಸಾತ್ಮಕ ಸಾಮಾಜಿಕ ಅವಮಾನಕ್ಕೆ ಕಾರಣವಾಗುವ ಪಾರಂಪರಿಕ ವೃತ್ತಿಗಳನ್ನು ಅವರು ಬಿಟ್ಟುಕೊಡುತ್ತಿದ್ದಾರೆ. ಆದರೆ ಅಲೆಮಾರಿಗಳಿಗೆ ಈ ಅನುಕೂಲತೆಯೂ ಇಲ್ಲ. ಈ ಸಮುದಾಯಗಳು ಒಪ್ಪತ್ತಿನ ಊಟಕ್ಕೆ ತಮ್ಮ ವೃತ್ತಿಗಳನ್ನು ಇನ್ನೂ ಅನುಸರಿಸಲೇ ಬೇಕಾದ ಕ್ರೂರ ಅನಿವಾರ್ಯತೆಯ ಮುಂದೆ ಮಂಡಿಯೂರಿಬಿಟ್ಟಿವೆ.
ಆದರೆ ಸ್ವಾತಂತ್ರ್ಯಾ ನಂತರದ ಕಾಲಘಟ್ಟದಲ್ಲಿ ಅಲೆಮಾರಿಗಳು ಶುದ್ಧ ಅಲೆಮಾರಿಗಳಾಗಿ ಉಳಿಯಲಿಲ್ಲ. ಅಲೆಮಾರಿಗಳ ಮೇಲ್‌ಸ್ತರದ ಜನ ಮುಖ್ಯಪ್ರವಾಹಕ್ಕೆ ಬರುವ ನಿಟ್ಟಿನಲ್ಲಿ ಯೋಚಿಸತೊಡಗಿದರು. ತಮ್ಮ ಪಾರಂಪರಿಕ ವೃತ್ತಿಗಳನ್ನು ಕೆಲವರು ಬಿಟ್ಟುಕೊಟ್ಟು ಕೃಷಿಕರಾಗಲು ಯತ್ನಿಸಿದರು. ಶಿಕ್ಷಣ ಪಡೆದು ಔದ್ಯೋಗಿಕ ರಂಗಗಳಲ್ಲಿ ಪ್ರವೇಶ ಪಡೆದರು. ಆದರೆ ಇವರ ಸಂಖ್ಯೆ ಬೆರಳೆಣಿಕೆಯಷ್ಟು ಮಾತ್ರ. ೧೯೫೨ರಲ್ಲಿ ಕ್ರಿಮಿನಲ್ ಟ್ರೈಬಲ್ ಆಕ್ಟ್‌ನ್ನು ರದ್ದುಗೊಳಿಸಿ, ಆ ಪಟ್ಟಿಯಲ್ಲಿದ್ದ ಸಮುದಾಯಗಳನ್ನು ಡಿನೋಟಿಫೈಡ್ ಸಮುದಾಯಗಳೆಂದು ಪರಿಗಣಿಸಲಾಯ್ತು. ಆದರೆ ಮೀಸಲತಿಗೆ ಸಂಬಂಧಿಸಿದಂತೆ ಇವರಿಗೆ ಯಾವ ಅನುಕೂಲತೆಗಳೂ ಇರಲಿಲ್ಲ. ಕರ್ನಟಕದಲ್ಲಿ ಈ ಸಮುದಾಯಗಲು ೧೯೭೮ರ ವರೆಗೂ ಸರಕಾರದ ಯಾವ ಸೌಲಭ್ಯಗಳನ್ನು ಪಡೆಯಲು ಅನರ್ಹವಾಗಿದ್ದವು. ಏಕೆಂದರೆ ಡಿನೋಟಿಫೈಡ್ ಸಮುದಾಯಗಳಿಗೆ ಕೊಡಮಾಡುವ ಯಾವ ಕಾರ್ಯಕ್ರಮಗಳಾಗಲಿ, ಯೋಜನೆಗಳಾಗಲಿ ಸರಕಾರದ ಮುಂದಿರಲಿಲ್ಲ. ಬದಲಿಗೆ ಕಂಪನಿ ಆಡಳಿತ ಈ ಸಮುದಾಯಗಳನ್ನು ಹೇಗೆ ನಡೆಸಿಕೊಂಡಿತೋ ಅದೇ ಬಗೆಯಲ್ಲಿ ಸ್ವತಂತ್ರ ಭಾರತದ ಸರಕಾರವೂ ನಡೆಸಿಕೊಂಡಿತು. ಯಾವುದೇ ಊರಲ್ಲಿ ಕಳ್ಳತನವಾದರೂ ಮೊದಲು ಬಂಧಿಸುವುದು, ಆ ಊರಿನ ಹೊರಗೆ ಗುಡಿಸಿ ಹಾಕಿಕೊಂಡು ತಾತ್ಕಾಲಿಕವಾಗಿ ಬದುಕುವ ಅಲೆಮಾರಿಗಳನ್ನ. ಹೊಸಪೇಟೆ ಬಳಿ ಇರುವ ಹಕ್ಕಿಪಿಕ್ಕಿಗಳು ಸ್ವಾತಂತ್ರ ಬಂದು ೫೭ ವರ್ಷಗಳು ಕಳೆದು ಹೋಗಿದ್ದರೂ ಅಮಾವಾಸೆಯ ರಾತ್ರಿ ಪೊಲೀಸ್ ಠಾಣೆಯಲ್ಲಿ ಹೋಗಿ ಮಲಗುವ ಪರಿಸ್ಥಿತಿ ಇತ್ತು. ಹೊಟ್ಟೆ ಪಾಡಿಗೆ ಯಾರಾದರೂ ಹಕ್ಕಿಪಿಕ್ಕಿಗಳು ಯಾವುದೋ ಪಕ್ಷಿಯನ್ನು ಹೊಡೆದು ತಿಂದು ಬಿಟ್ಟರೆ ಅವರನ್ನು ಬಂಧಿಸಿ ಫೋಟೋ ತೆಗೆಸಿ ನಮ್ಮ ಪೊಲೀಸರು ಪತ್ರಿಕೆಗಳಲ್ಲಿ ಕಾಣಿಸಿಕೊಳ್ಳಲು ಈಗಲೂ ಹಾತೊರೆಯುತ್ತಾರೆ. ಒಂದು ಅಮಾಯಕ ಸಮುದಾಯದ ಬದುಕನ್ನು ಹಸನು ಮಾಡದ ವ್ಯವಸ್ಥೆಗೆ ಎಷ್ಟೇ ವರ್ಷದ ಇತಿಹಾಸವಿದ್ದರೂ, ಅದಕ್ಕೆ ಮಾನವಂತ ಭವಿಷ್ಯ ರೂಪಗೊಳ್ಳಲಾರದು. ಹಕ್ಕಿಪಿಕ್ಕಿಯಂತಹ ಸಮುದಾಯಗಳಿಗೆ ಈ ದೇಶದ ಯಾವ ಹಕ್ಕುಗಳು ದಕ್ಕದೇ ಇದ್ದ ಸಂದರ್ಭದಲ್ಲಿ ಅವರನ್ನು ಕಾನೂನಿನ ಮೂಲಕ ದಂಡಿಸುವ ಯೋಚನೆಯೇ ಅತ್ಯಂತ ಅಮಾನವೀಯವಾದದ್ದು. ನಾಗರಿಕವಾಗಿ ಈ ದೇಶದ ಸಂಪತ್ತಿನಲ್ಲಿ ಅವರಿಗೆ ಸಮಪಾಲಿದೆ. ಬದುಕುವ ಹಕ್ಕು, ಶಿಕ್ಷಣ ಪಡೆವ ಹಕ್ಕು, ಮಾತನಾಡುವ ಹಕ್ಕುಗಳಿವೆ. ಆದರೆ ನಮ್ಮ ಸರ್ಕಾರ ಇನ್ನೂ ಕಂಪನಿ ಆಡಳಿತದ ಕಾನೂನುಗಳ ಗುಂಗಿನಿಂದೆ ಹೊರ ಬಂದಿಲ್ಲ.

ಈವತ್ತು ಒಂದು ಕಾಲದ ಅಲೆಮಾರಿಗಳು ನೆಲೆನಿಲ್ಲಲು ಇನ್ನಿಲ್ಲದಂತೆ ಯತ್ನಿಸುತ್ತಿದ್ದಾರೆ. ಈಗಾಗಲೆ ಬಹುತೇಕ ಅಲೆಮಾರಿಗಳು ನೆಲೆ ನಿಂತಿದ್ದಾರೆ. ಆದರೆ ಮುಖ್ಯವಾಹಿನಿಯ ಆರ್ಥಿಕ ಚಲನೆಗಳ ಜೊತೆ ಅವರಿಗೆ ಅನುಸಂಧಾನ ಸಾಧ್ಯವಾಗುತ್ತಿಲ್ಲ. ಅಲೆಮಾರಿಗಳ ವರ್ತಮಾನದ ಸ್ಥಿತಿಗತಿಗಳಿಗೂ ಮತ್ತು ಕೆಳಜಾತಿ ಸಮುದಾಯಗಳ ಸ್ಥಿತಿಗತಿಗಳಿಗೂ ಭಾರತದ ಸಾಮಾಜಿಕ ಅಧಿಕಾರದ ಹಂಚಿಕೆಯ ವ್ಯವಸ್ಥೆಯಲ್ಲಿ ಒಂದೇ ಬಗೆಯ ಕಾರಣಗಳಿದ್ದರೂ ಸಹ, ಆರ್ತಿಕ, ರಾಜಕೀಯ ಮತ್ತು ಶೈಕ್ಷಣಿಕ ವಲಯಗಳಲ್ಲಿ ಅರ್ಹ ಸೌಲಭ್ಯಗಳನ್ನು ಪಡೆಯುವಾಗ ಈ ಸಮುದಾಯಗಳು ತಲ್ಲಣಗೊಳ್ಳುತ್ತವೆ. ಜಾತಿಪ್ರಮಾಣ ಪತ್ರ ಪಡೆಯುವ ಪ್ರಾಥಮಿಕ ಹಂತದಿಂದಲೂ ಇವು ಹೋರಾಟ ನಡೆಸಬೇಕಿದೆ. ಇನ್ನು ಮೀಸಲಾತಿಯೊಂದಿಗೆ ಮುಖ್ಯಪ್ರವಾಹದ ವೇಗದ ಲಯಕ್ಕೆ ಅಲೆಮಾರಿಗಳು ಒಗ್ಗುವುದಕ್ಕೆ ಎಷ್ಟು ತಲೆಮಾರುಗಳು ಬೇಕು? ನಾವೆಲ್ಲ ಮತ್ತೆ ಮತ್ತೆ ಈ ಕುರಿತು ಯೋಚಿಸಬೇಕಿದೆ.

* * *
ಅಲೆಮಾರಿಗಳ ಸ್ಥಿತಿಗತಿ: ಗೋಷ್ಠಿ ಎರಡು: ಪ್ರತಿಕ್ರಿಯೆ
ಅಲೆಮಾರಿಗಳ ಸಾಂಸ್ಕೃತಿಕ ಲೋಕದೃಷ್ಟಿ ನನ್ನ ಗ್ರಹಿಕೆಯೊಂದಿದೆ. ಜೊತೆಗೆ ಇಲ್ಲಿಯವರೆಗೆ ನೀಡಿದ ಉಪನ್ಯಾಸಕರ ಗ್ರಹಿಕೆಯು ಇದೆ. ಅದೆಲ್ಲವನ್ನು ಹೊಂದಿಸಿಕೊಳ್ಳುವ ಪ್ರಯತ್ನವಿದೆ.
ಈಗ ಅಲೆಮಾರಿಗಳ ಬಗ್ಗೆ ಚರ್ಚೆ ಚಿಂತನೆ ನಡೆಯುತ್ತಲಿದೆ.ನೆಲ ಮತ್ತು ನೆಲೆ ಇಲ್ಲದೆ ಅಲೆಯುವವರು ಯಾರೋ ಅವರು ಅಲೆಮಾರಿಗಳು. ಅಲೆಗಳು ಹೇಳದೇ ಕೇಳದೇ ಬರುತ್ತವೆ, ಹೇಳದೇ ಕೇಳದೇ ಹೋಗುತ್ತವೆ ಹಾಗೆ ಅಲೆಮಾರಿಗಳು ಬರುತ್ತಾರೆ, ಹೋಗುತ್ತಾರೆ. ಹೇಗೆ ಹೊಳೆಯ ಅಲೆ ಬಂದಾಗ ಹಾನಿಯೂ ಆಗುತ್ತದೆ, ಲಾಭವು ಆಗುತ್ತದೆಯೋ ಹಾಗೆ ಅಲೆಮಾರಿ ಜನಾಂಗಗಳು ನೆಲೆಮಾರಿಗಳತ್ತ ಬಂದಾಗ ಲಾಭವು ಆಗುತ್ತದೆ, ಹಾನಿಯೂ ಆಗುತ್ತದೆ. ಬಹಳಷ್ಟು ಜನ ವಿದ್ವಾಂಸರು ಈ ಅಲೆಮಾರಿಗಳನ್ನು ಬುಡಕಟ್ಟುಗಳ ಜೊತೆ, ಆದಿವಾಸಿಗಳ ಜೊತೆ, ದಲಿತರ ಜೊತೆ, ಹಿಂದುಳಿದವರ ಜೊತೆ ಸ್ವಲ್ಪ ಕೂಡಿಸುತ್ತಾ ಕೂಡಿಸುತ್ತಾ ಮಾತನಾಡಿದ್ದನ್ನು ನಾನು ನೋಡಿದ್ದೇನೆ. ಇವರೆಲ್ಲರ ಆರ್ಥಿಕ, ಸಾಮಾಜಿಕ, ಶೈಕ್ಷಣಿಕ ಸಮಸ್ಯೆಗಳು ಒಂದೇ ಆಗಿರಬಹುದು, ಆದರೂ ಕೂಡ ಇವರು ಬೇರೆ ಬೇರೆ ಅನ್ನುವುದನ್ನು ನಾವು ಗ್ರಹಿಸಿಕೊಳ್ಳಬೇಕು ಅಂತ ನಾನು ಅಂದುಕೊಳ್ಳುತ್ತೇನೆ. ಈ ಅಲೆಮಾರಿಗಳಲ್ಲಿ ಎರಡು ತರದ ಅಲೆಮಾರಿಗಳು ಇದ್ದಾರೆ. ಒಂದು ಅರೆ ಅಲೆಮಾರಿಗಳು, ಇನ್ನೊಂದು ಪೂರ್ಣ ಅಲೆಮಾರಿಗಳು. ಮನೆಯನ್ನು ಒಂದು ಕಡೆ ಇಟ್ಟು ಮನೆಗೆ ಬೇಕಾಗುವಂತಹ ಸಂಪನ್ಮೂಲಗಳನ್ನು ಕ್ರೋಢೀಕರಣ ಮಾಡುವುದಕ್ಕೆ ಅಲೆಯುವವರನ್ನು ಅರೆ ಅಲೆಮಾರಿಗಳು ಅಂದರೆ ಮನೆ ಅಂತ ಮಡದಿ ಮಕ್ಕಳು, ತಂದೆ, ತಾಯಿ, ನಾಯಿ, ಕುರಿ, ಕೋಳಿ, ಎತ್ತು, ಎಮ್ಮೆ, ಬೆಕ್ಕು ಮತ್ತು ಕೋತಿ ಆ ಒಟ್ಟು ತಮ್ಮ ಸಂಸಾರವನ್ನೇ ಹೊತ್ತುಕೊಂಡು ಅಲೆಯುವಂತವರು ಪೂರ್ಣ ಅಲೆಮಾರಿಗಳು.
‘ನೆಲೆ’ ಅಂದ್ರೆ, ‘ಊರು’, ‘ಊರೋದು’ ಒಂದು ಸ್ಥಾನದಲ್ಲಿ ಇರುವುದು ಎಂದು ಅರ್ಥ. ಈ ಅಲೆಮಾರಿಗಳ ಬಗ್ಗೆ ನೆಲೆಮಾರಿಗಳಲ್ಲಿ ವಿಚಿತ್ರವಾದಂತಹ, ಸಮ್ಮಿಶ್ರವಾದಂತಹ ಭಾವನೆಗಳು ಇವೆ. ಅಲೆಮಾರಿಗಳ ಬಗ್ಗೆ ಭಯವಿದೆ. ಕುತೂಹಲವಿದೆ, ಆಶ್ಚರ್ಯವಿದೆ, ಮನೋರಂಜನೆ ಇದೆ, ಗೌರವ ಇದೆ. ಹೀಗೆ ಸಮ್ಮಿಶ್ರವಾದಂತೆ ಭಾವನೆಗಳಿವೆ. ಏಕೆಂದರೆ ಅಲೆಮಾರಿಗಳಲ್ಲೂ ಕೂಡ ಅನೇಕ ವಿಧದ ಜನ ಮತ್ತು ಸಮುದಾಯಗಳು ಇವೆ. ಇಷ್ಟೆಲ್ಲಾ ಇದ್ದರೂ ಕೂಡ ಅಲೆಮಾರಿಗಳು ಮಾತ್ರ ತಮ್ಮ ಜೀವನ ನಿರ್ವಹಣೆಗಾಗಿ ಸರ್ಕಸ್ ಮಾಡುವಂತಹ ಜೀವಿಗಳಾಗಿದ್ದಾರೆ ಅನ್ನುವುದನ್ನು ನಾವು ಅರ್ಥಮಾಡಿಕೊಳ್ಳಬೇಕು. ‘ಅಲೆ’ ಅಂತ ಹೇಳಿದರೆ ‘ಚಲನೆ’, ‘ಚಲಿಸು’ ಅಂತ ಅರ್ಥ. ತಿರುಗುವವರೂ ನೆಲೆ ನಿಲ್ಲದವರು ಅಂತ. ಯಾರು ಅಲೆಯುತ್ತಾರೆ, ಯಾರು ತಿರುಗುತ್ತಾರೆ ಅವರಿಗೆ ತಿಳುವಳಿಕೆ ಜಾಸ್ತಿ ಇರುತ್ತದೆ. ತಿಳಿಯುವುದು ಮತ್ತು ಅಲೆಯುವುದು ಎರಡು ಕೂಡಿ ಸಾಗುತ್ತಿರುತ್ತವೆ. ಅದಕ್ಕೆ ಏನು ಹೇಳುತ್ತಾರೆ ಅಂದ್ರೆ ಜ್ಞಾನವನ್ನು ಸಂಪಾದಿಸಬೇಕಾದರೆ ದೇಶವನ್ನು ನೋಡಬೇಕು ಅನ್ನುವಂತಹ ಮಾತು ಒಂದು ಇದೆ. ಈ ಹಿನ್ನೆಲೆಯೊಳಗೆ ತಿಳಿವಳಿಕೆ ಅಂದರೆ ಅದು ದೇಹಕ್ಕೆ ಸಂಬಂಧಪಟ್ಟ ತಿಳಿವಳಿಕೆಯಾಗಿರಬಹುದು, ಜೀವಿಗಳ ಬಗ್ಗೆ ಸಂಬಂಧಿಸಿದ ತಿಳುವಳಿಕೆ ಇರಬಹುದು. ಸಸ್ಯಗಳ ಬಗ್ಗೆ ಇರುವಂತೆ ತಿಳುವಳಿಕೆ ಇರಬಹುದು. ಪ್ರಕೃತಿಗೆ ಸಂಬಂಧಿಸಿದ ತಿಳಿವಳಿಕೆ ಇರಬಹುದು. ಒಟ್ಟಾರೆಯಾಗಿ ಅವರದು ಈ ನೆಲೆಮಾರಿಗಳ ತಿಳಿವಳಿಕೆಗಿಂತ ಹೆಚ್ಚು ಸೂಕ್ಷ್ಮವಾಗಿರುತ್ತದೆ ಮತ್ತು ಹೆಚ್ಚು ವಾಸ್ತವವಾಗಿರುತ್ತದೆ ಹಾಗೂ ಅರ್ಥಪೂರ್ಣವಾಗಿ ಇರುತ್ತದೆ.
ಇನ್ನೊಂದು ವಿಶೇಷ ಏನು ಅಂತ ಹೇಳಿದರೆ ಅಲೆಮಾರಿಗಳು ಬಹುಭಾಷಿಕರಾಗಿರುತ್ತಾರೆ ಮತ್ತು ಬಹು ವೇಷಗಳನ್ನು ಧರಿಸುವರು ಆಗಿರುತ್ತಾರೆ. ಮನುಷ್ಯ ಎಷ್ಟು ಎಷ್ಟು ಶ್ರಮಶೀಲನಾಗುತ್ತಾನೊ ಅಷ್ಟಷ್ಟು ಸಂಸ್ಕೃತಿ ವಿಕಾಸವಾಗುತ್ತದೆ. ಬೌದ್ಧಿಕ ಶ್ರಮ ದೈಹಿಕ ಶ್ರಮ ಹೆಚ್ಚು ಹೆಚ್ಚು ಆದ ಹಾಗೆಲ್ಲ ಸಂಸ್ಕೃತಿ ವಿಕಾಸ ಹೆಚ್ಚು ಹೆಚ್ಚು ವ್ಯಾಪಕವಾಗುತ್ತಾ ಹೋಗುತ್ತದೆ. ಈ ಹಿನ್ನೆಲೆಯಲ್ಲಿ ಬಹುಮುಖಿ ಸಂಸ್ಕೃತಿಯನ್ನು ಉಳಿಸುವ ಅಲೆಮಾರಿಗಳು ನಿಜವಾದ ಜೀವಪರವಾದ ವ್ಯಕ್ತಿಗಳು ಅನ್ನುವುದನ್ನು ನಾವು ಅರ್ಥಮಾಡಿಕೊಳ್ಳಬಹುದು ಅಂತ ಅನಿಸುತ್ತದೆ. ಈ ಅಲೆಮಾರಿಗಳು ಮೂರು ರೀತಿಯಲ್ಲಿರುತ್ತಾರೆ ಎನ್ನಬಹುದು. ಮೊದಲನೆಯವರು ಆಕ್ರಮಣಶೀಲ ಅಲೆಮಾರಿಗಳು. ಅವರು ಕಳವು ಮಾಡುವುದು, ಪ್ರಾಣಿಗಳನ್ನು ಕೊಲ್ಲುವುದು, ರಕ್ತಹೀರುವುದು, ಅಂಜಿಕೆ ಹುಟ್ಟಿಸುವುದು. ನೀವು ‘ದಾನ-ಧರ್ಮ ಕೊಡುವುದಿಲ್ಲ ಅಂದ್ರ ವಾಂತಿ ಮಾಡಿಕೊಳ್ಳುತ್ತೇವೆ ನೋಡು’ ಅನ್ನುವುದು. ಇಲ್ಲಂದ್ರ ನಿಮ್ಮ ಹೆಣ್ಣುಮಕ್ಕಳನ್ನು ಓಡಿಸಿಕೊಂಡು ಹೋಗುತ್ತೇವೆ ನೋಡು ಅನ್ನುವುದು. ಇಲ್ಲ ‘ನಿಮ್ಮ ಕುರಿ-ದನಗಳನ್ನು ಓಡಿಸಿಕೊಂಡು ಹೋಗುತ್ತೇವೆ ನೋಡು’ ಅನ್ನುವುದು, ಹೀಗೆ ಭಯವನ್ನು ಉತ್ಪಾದನೆ ಮಾಡಿ, ಇಲ್ಲ ಜೀವಿಗಳನ್ನು ಕೊಂದು ಅಥವಾ ಜೀವಿಗಳಿಗೆ ಭಯವುಂಟುಮಾಡಿ ಬದುಕುವಂಥ ವ್ಯಕ್ತಿಗಳು ಇವರು ಆಕ್ರಮಣಶೀಲ ಅಲೆಮಾರಿಗಳು. ಇನ್ನು ಕೆಲವರು ಕರಕುಶಲ ಅಲೆಮಾರಿಗಳು ಇದ್ದಾರೆ ಅವರೇನೂ ಆಕ್ರಮಣ ಮಾಡುವುದಿಲ್ಲ. ತಮಗೆ ಬರುವಂತಹ ಕಲೆ ಏನಿದೆ, ತಮ್ಮಲ್ಲಿ ಇರುವಂತಹ ಕೌಶಲ್ಯ ಏನಿದೆ ಅದನ್ನು ಎನ್‌ಕ್ಯಾಶ್‌ಮೆಂಟ್ ಮಾಡಿಕೊಂಡು ಬದುಕುತ್ತಾರೆ. ಅಂದರೆ ಈಗ ಹಲ್ಲು ಕಡ್ಡಿ ಮಾಡುವುದಿರಬಹುದು, ಕುಕನ ಕಡ್ಡಿ ಮಾಡುವುದಿರಬಹುದು, ಹಂಚು ಮಾಡುವುದಿರಬಹುದು ಅಥವಾ ಬೇರೆ ಬೇರೆ ಕೈ ಕಸೂತಿ ವಸ್ತುಗಳನ್ನು ಮಾರಾಟ ಮಾಡುವುದಿರಬಹುದು ಅಥವಾ ಪ್ರದರ್ಶನ ಕಲೆಯನ್ನು ಪ್ರದರ್ಶಿಸುವುದರಿಬಹುದು. ಡೊಂಬರ ಆಟವಿರಬಹುದು, ಮಾರಿವೇಷ ಹಾಕುವುದಿರಬಹುದು, ಅವುಗಳನ್ನು ತೋರಿಸಿ ಜನರಿಗೆ ಮನರಂಜನೆಯನ್ನು ಕೊಡುತ್ತಾ ತಿಳಿವಳಿಕೆಯನ್ನು ಹೇಳಿ ಸಂಪಾದನೆ ಮಾಡುವಂತದ್ದು ಒಂದು ರೀತಿ. ಇನ್ನು ಕೆಲವರು ಗಂಡಸರು, ಹೆಂಗಸರು ಇಬ್ಬರೂ ಕೂಡಿ ಕರಕುಶಲವನ್ನು ಪ್ರದರ್ಶನ ಮಾಡುತ್ತಿರುತ್ತಾರೆ ಮತ್ತು ಆಕ್ರಮಣಶೀಲ ಅಲೆಮಾರಿಗಳಾಗಿರುತ್ತಾರೆ. ಹೀಗೆ ಅವರನ್ನು ಉಭಯ ರೀತಿಯ ಅಲೆಮಾರಿಗಳು ಎನ್ನಬಹುದು. ಈ ಹಿನ್ನೆಲೆಯೊಳಗೆ ಕೆಲವು ಅಲೆಮಾರಿಗಳ ಹೆಸರುಗಳನ್ನು ಗಮನಿಸಬುದು. ಇದರಲ್ಲಿ ಕೆಲವರು ಬುಡಕಟ್ಟುಗಳಾಗಿದ್ದಾರೆ, ತಳಹಾಕಿದ್ದಾರೆ, ತಾಂಡ ಮಾಡಿದ್ದಾರೆ, ಮನೆಯನ್ನು ಕಟ್ಟಿಕೊಂಡಿದ್ದಾರೆ. ಆದರೂ ಅವರನ್ನ ಪ್ರಧಾನವಾಗಿ ಹೀಗೆ ಗ್ರಹಿಸಬಹುದು. ಬಯಲು ಕಂಬಾರರು, ಅಕ್ಕಸಾಲಿಗರು, ವೇಷಗಾರರು ದುರುಗಮುರಗಿಯವರು, ಪೋತರಾಜರು, ಡೊಂಬರು, ಅಡವಿ ಚೆಂಚರು, ಬಾಟರು, ಕೊರವಂಜಿಗಳು, ಕೊರವರು, ಜೋಗಿಗಳು ಇವರು ಒಂದು ರೀತಿಯವರು. ಇನ್ನು ಬುಡಬುಡಕಿಯವರು, ರಾಮಕುಂಡಲದವರು, ಸುಡುಗಾಡುಸಿದ್ಧರು, ಹೆಳವರು, ಗೊಂದಲಿಗರು ಬಾಳ ಸಂತೋಷಿಗಳು, ಮುತುಗಾರರು, ಕರಕರಮಂಡರು ಅಲ್ಲಿಂದ ಕಣಿ ಹೇಳುವವರು, ಮಾಡಿಕಾರರು, ಬಂಡೆ ಬೆಸ್ತರು ಮಂಡರು ಇವರು ಇನ್ನೊಂದು ರೀತಿ. ಇನ್ನೂ ಕೌಲೆತ್ತಿನವರು, ಕೋತಿ ಆಡಿಸುವವರು, ಕರಡಿ ಹಾಡಿಸುವವರು, ಹಕ್ಕಿ ಶಕುನ ಹೇಳುವವರು, ಹಾವು ಆಡಿಸುವವರು ಇವರು ಮತ್ತೊಂದು ರೀತಿ.
ಸಾಮಾನ್ಯವಾಗಿ ನಮ್ಮ ಕರ್ನಾಟಕದ ಸಂದರ್ಭದಲ್ಲಿ ಸಿಗುವಂತಹ ಬಹುತೇಕ ಅಲೆಮಾರಿಗಳಲ್ಲಿ ತೆಲುಗಿನವರು, ಮರಾಠರು ಇದ್ದಾರೆ. ಅಂದರೆ ಕನ್ನಡದ ರಿಸರದೊಳಗೆ ಬದುಕುವಂತಹ ಅಲೆಮಾರಿಗಳ ಭಾಷಿಕ ರೀತಿ ಇದಾಗಿದೆ. ಹಿರಿಯ ವಿದ್ವಾಂಸರಾದಂತಹ ದೇಶಾಂಶ ಹುಡಗಿರವರು ಒಂದು ಮಾತು ಹೇಳಿದ್ದಾರೆ. ಈ ಸಂಸ್ಕೃತಿ ಯಾವುದೆಂದರೆ ‘ಖಾವು-ಜ ಸಂಸ್ಕೃತಿ’ ಅಂತ. ಖಾವು-ಜ ಸಂಸ್ಕೃತಿ ಎಂದರೆ ‘ವುಜ’ ವುಜಾಡುಗುವುದು, ಸರ್ವನಾಶ ಮಾಡುವುದು, ಬೋಳು ಮಾಡುವುದು ಅಂತ. ಇನ್ನೂ ‘ಖಾ’ – ಖಾಸಗೀಕರಣ ‘ಉ’ – ಉದಾರೀಕರಣ ಮತ್ತು ‘ಜಾ’ – ಜಾಗತೀಕರಣ. ಸದ್ಯ ನಾವು ಖಾವುಜ ಸಂಸ್ಕೃತಿಯಲ್ಲಿ ನಿಂತಿದ್ದೇವೆ. ಈ ಖಾವುಜ ಸಂಸ್ಕರತಿಯೊಳಗೆ ಸಂಸ್ಕೃತಿ ಬೊಳ ಬೊಳ್‌ಆಗುತ್ತಿದೆ, ಎಲ್ಲಾ ಭೂಗೋಳಿಕರಣವಾಗುತ್ತಲಿದೆ. ಅಂದರೆ ವೈವಿಧ್ಯತೆ ಅನ್ನುವುದು ಹೋಗ್ತಾ ಇದೆ. ಬಹುಮುಖಿ ಸಂಸ್ಕೃತಿ, ಬಹುಭಾಷೆ, ಬಹು ರೀತಿಯ ಜೀವನ ವಿಧಾನಗಳು ಮಾಯವಾಗಿ ಹೋಗ್ತಾ ಇವೆ. ಇಂತಹ ಸಂದರ್ಭದೊಳಗೆ ಅಲೆಮಾರಿಗಳನ್ನು ಕುರಿತು ಚಿಂತನೆ ಮಾಡುವುದು ಅಂದ್ರೆ ಬಹುಮುಖಿ ಜೀವನ ವಿಧಾನವನ್ನು, ಬಹು ಭಾಷಾ ಪದ್ಧತಿಯನ್ನು, ಬಹು ಆರಾಧನೆಯನ್ನು ಗ್ರಹಿಸುವಂತಹ, ಗೌರವಿಸುವಂತಹ ಒಂದು ಕೆಲಸ ಆಗಿದೆ. ಈ ಹಿನ್ನೆಲೆಯಲ್ಲಿ ಕನ್ನಡ ಸಾರಸ್ವತ ಲೋಕದ ಚಿಂತನೆಯ ಮುಖವಾಣಿ ಎನ್ನುವ ಹಾಗೆ ಇರುವಂತಹ ಕನ್ನಡ ವಿಶ್ವವಿದ್ಯಾಲಯವು ಬಹಳ ಮಹತ್ವಪೂರ್ಣವಾದಂತಹ ಕಾರ್ಯವನ್ನು ಮಾಡುತ್ತಿದೆ.
ದೇಸಿಯ ಜ್ಞಾನ ಪರಂಪರೆಗಳು ಸರ್ವನಾಶವಾಗಿ ಹೋಗುತ್ತಿವೆ. ನಮ್ಮ ಎಲ್ಲಾ ಜ್ಞಾನ ಪರಂಪರೆಗೆ ಒಂದು ನಮೂನೆ ವಿಸ್ಮೃತಿ ಬರುತ್ತಲಿದೆ. ಸ್ಥಳೀಯತೆ ಸರ್ವನಾಶವಾಗಿ ಜಾಗತೀಕರಣ ಆಗಮಿಸುತ್ತಲಿದೆ. ಜನ ಸಮುದಾಯಗಳು ಶತ ಶತಮಾನದಿಂದ ಬಳಸಿ ಕೊಂಡು ಬರುತ್ತಲಿರುವ ಜ್ಞಾನ ಅನ್ನುವುದು ಕಣ್ಮರೆಯಾಗುತ್ತಲಿದೆ. ಇಲ್ಲ ಅಂದರೆ ಕೊಳ್ಳೆ ಹೋಗುತ್ತಲಿದೆ. ಇಂತಹ ಸಂದರ್ಭದೊಳಗೆ ಎಲ್ಲಾ ಗ್ರಾಮೀಣರು ಪರದೇಶಿಗಳಾಗುತ್ತಿದ್ದಾರೆ. ಪರದೇಶಿ ಅಂದರೆ ಇನ್ನೊಂದು ಅರ್ಥವು ಇದೆ. ಆ ದಿಸೆಯಲ್ಲಿ ನಾವೆಲ್ಲ ಪರದೇಶಿಗಳಾಗುತ್ತಿದ್ದೇವೆ. ಇನ್ನೊಂದು ಅರ್ಥದಲ್ಲಿ ನೆಲೆಯನ್ನು ಕಳೆದುಕೊಳ್ಳುತ್ತಿದ್ದೇವೆ. ಮಾನವನ ಮೂಲತಃ ಅಲೆಮಾರಿ. ಅಲೆಮಾರಿಯು ಹೌದು. ನೆಲೆಮಾರಿಯು ಹೌದು. ನೆಲೆಮಾರಿತನವು ಮರೆಯಾಗಿ ಅಲೆಮಾರಿತನವನ್ನ ಅಂಚಿಕೊಳ್ಳುವ ಈ ಸಂದರ್ಭದೊಳಗೆ ನಾವು ಅಲೆಮಾರಿಗಳಿಂದ ಸ್ಫೂರ್ತಿ ಹೊಂದಬೇಕಾದಂತಹ ಅವಶ್ಯಕತೆ ಇದೆ. ಇನ್ನೂ ಈ ಅಲೆಮಾರಿಗಳಲ್ಲಿ ಅನೇಕ ರೀತಿಯ ಜನ ಇದ್ದಾರೆ. ಅಧ್ಯಯನ ಇವತ್ತು ಆರಂಭವಾಗಿದೆ ಬಹಳ ಸಂತೋಷದ ಸಂಗತಿ. ಆದರೆ ಪ್ರಬಂಧಗಳಿಂದ ಮತ್ತು ಚರ್ಚೆಗಳಿಂದ ಎಲ್ಲವೂ ಸಾಧ್ಯವಾಗುತ್ತಿದೆ ಅಂತ ಅಲ್ಲ. ಚಾಲನೆ ಆರಂಭವಾಗಿದೆ. ಬಹುತೇಕ ಅಲೆಮಾರಿಗಳು ಮಾತೃಪ್ರಧಾನ ಸಂಸ್ಕೃತಿಯನ್ನು ಅನುಸರಿಸುತ್ತಾರೆ. ಅವರ ದೈವಗಳು ಹೆಣ್ಣು ದೈವಗಳಾಗಿವೆ ಮತ್ತು ಬಹುಭಾಷಾ ಸಂದರ್ಭದಲ್ಲಿ ಬದುಕುತ್ತಿದ್ದಾರೆ. ಎಲ್ಲಾ ಅಲೆಮಾರಿಗಳು ಸಂದರ್ಭ ಸನ್ನಿವೇಶ ಮತ್ತು ಪರಿಸ್ಥಿತಿಗೆ ತಕ್ಕ ಹಾಗೆ ತಮ್ಮ ಜೀವನ ಬದಲಾಯಿಸಿಕೊಳ್ಳುತ್ತಾರೆ ಹೊರತು ಯಾವುದೋ ಒಂದು ದತ್ತವದ ಜೀವನ ವಿಧಾನ ಇಟ್ಟುಕೊಂಡು ಅವರು ಹೋಗುವುದಿಲ್ಲ. ಅಲೆಮಾರಿಗಳ ಕೌಟುಂಬಿಕ ಸ್ಥಿತಿ ಬಹಳ ಗಾಢವಾಗಿರುತ್ತದೆ. ಏಕೆಂದರೆ ಅವರು ಕುಟುಂಬವನ್ನು ಬಿಟ್ಟು ಬೇರೆ ಸಂಬಂಧಗಳು ಇರುವುದಿಲ್ಲ. ಅವರು ಊರಿನವರೊಂದಿಗೆ ಸಂಬಂಧ ಇರುವುದಿಲ್ಲ. ಊರಿನವರು ಇವರೊಂದಿಗೆ ಸಂಬಂಧ ಬೆಳೆಸುವುದಿಲ್ಲ. ಅದಕ್ಕೆ ತಮ್ಮ ಕುಟುಂಬದ ಸಂಬಂಧವನ್ನು ಬಹಳ ಗಾಢವಾಗಿ ಅವರು ಇಟ್ಟುಕೊಂಡಿರುತ್ತಾರೆ. ಎಲ್ಲಿ ಹೋದರೂ ಕುಟುಂಬವನ್ನು ತೆಗೆದುಕೊಂಡು ಹೋಗಬೇಕಲ್ಲ, ಇನ್ನೂ ಅಲೆಮಾರಿಗಳಲ್ಲಿ ವಿವಾಹದ ಸಂಬಂಧ ಬಹಳ ಪ್ಲೆಜಿಬಲ್ ಆಗಿದೆ. ಈ ನೆಲೆಮಾರಿಗಳು ಹಾಗೆ ಅಲ್ಲ. ಅಲೆಮಾರಿಗಳಲ್ಲಿ ಗಂಡ, ಹೆಂಡತಿ ಹೊಂದಿಕೆಯಾಗಿ ಇರುತ್ತಾರೆ. ಬೇಕು ಅಂದರೆ ಹಿರಿಯಮ್ಮನ ತರುತ್ತಾರೆ. ಚರ್ಚೆ ಮಾಡುತ್ತಾರೆ. ಸಂಬಂಧ ಮುರಿದುಕೊಂಡು ಅದಕ್ಕೇನು ಕೊಡಬೇಕು ಕೊಟ್ಟು ಮತ್ತೆ ಬೇರೆಯವರ ಜೊತೆ ಯಾವ ರೀತಿ ಸಂಬಂಧ ಬೆಳೆಸಿಕೊಳ್ಳಬೇಕು, ಆ ಸಂಬಂಧ ಬೆಳೆಸಿಕೊಂಡು ಹೋಗಿ ಬಿಡುತ್ತಾರೆ. ಅಂದರೆ ಬಹಳ ಪ್ಲೆಜಿಬಲ್ ಆಗಿರುವಂತ ಜೀವನ ಪರವಾಗಿರುವಂತಹ ಒಂದು ರೀತಿ ಇರುವುದನ್ನು ನಾವು ಕಾಣಬಹುದು.
ಇನ್ನೂ ಅಲೆಮಾರಿಗಳಿಗೆ ಮಕ್ಕಳು ಜಾಸ್ತಿ ಇದ್ದಾರೆ. ಆರೋಗ್ಯಪಾಲನೆ ಆತ್ಮರಕ್ಷಣೆ, ವಸ್ತ್ರ ಆಭರಣ, ಆಹಾರ ಸಂಗ್ರಹಣೆ ಇಂತೆಲ್ಲಾ ವಿಷಯಗಳಲ್ಲಿ ಅವರು ಪರಿಸರವನ್ನು ಮತ್ತು ಪರಿಸ್ಥಿತಿಯನ್ನು ಅವಲಂಬಿಸಿಕೊಂಡು ಹೋಗುವುದನ್ನು ಕಾಣಬಹುದು. ಇನ್ನೂ ‘ಅಲೆಮಾರಿಗಳ ಸಾಂಸ್ಕೃತಿಕ ಲೋಕದೃಷ್ಟಿ’ ಅನ್ನುವ ವಿಷಯಕ್ಕೆ ನಮ್ಮ ಗೆಳೆಯರಿಬ್ಬರೂ ಇಂಗ್ಲೀಷಿನ ಮೂಲವನ್ನು ಹುಡುಕಿದರು. ನಾನು ನನ್ನದೇದಂತಹ ದೃಷ್ಟಿಕೋನವನ್ನು ಕೊಡುವುದಕ್ಕೆ ಇಷ್ಟಪಡುತ್ತೇನೆ. ನನ್ನದು ಅಂದರೆ ನಮ್ಮ ಕನ್ನಡದ್ದು. ಲೋಕ ಅಂದು ಕೂಡಲೇ ನಮ್ಮ ಕನ್ನಡದಲ್ಲಿ ಪರಲೋಕ ಅನ್ನುವ ಮಾತು ಬರುತ್ತದೆ. ಲೋಕ ಅಂದರೆ ಒಂದು ಇಹ ಲೋಕ ಇನ್ನೊಂದು ಪರಲೋಕ. ಪರಲೋಕ ಅಂದರೆ ಆಧ್ಯಾತ್ಮಿಕ ಅಂತ ಹೇಳಿ. ಲೌಖಿಕ ಅಂತ ಹೇಳಿದರೆ ಇಹಲೋಕದ ಬಗ್ಗೆ ಇರುವಂತಹ ದೃಷ್ಟಿಕೋನ. ಅಂದರೆ ವಾಸ್ತವ ಬದುಕಿನ ಬಗ್ಗೆ ಇರುವಂತಹ ನೆಲೆ, ನಿಲುವು, ಚಿಂತನೆ, ಏನು? ಅಂತ. ಈ ಹಿನ್ನೆಲೆಯೊಳಗೆ ‘ಅಲೆಮಾರಿಗಳ ಜೀವನ’ವನ್ನು ಹೇಗೆ ಗ್ರಹಿಸಿದ್ದಾರೆ. ಬಹಳ ಸರಳವಾಗಿ ಬದುಕುತ್ತಾರೆ. ನಾಲ್ಕು ಸತ್ತವು ಅಂದ್ರ ಸತ್ತ ಜಾಗದಲ್ಲಿ ಮಣ್ಣು ಮಾಡ್ತಾರೆ ಮುಂದೆ ಹೋಗುತ್ತಾರೆ ಇನ್ನೂ ಹುಟ್ಟಿದವು ಅಂದರೆ ಅಲ್ಲೆ ಹೆಸರು ಇಟ್ಟುಕೊಳ್ಳುತ್ತಾರೆ, ಮುಂದೆ ಹೋಗುತ್ತಾ ಇವರು ಬಹಳ ರೀತಿಯಲ್ಲಿ ಪ್ರಕೃತಿಗೆ ಬಹಳ ಸಮೀಪ ಬದುಕುವುದನ್ನು ನಾವು ಕಾಣಬಹುದು. ಅವರ ಆಹಾರ ಪದ್ಧತಿ ಇರಬಹುದು, ವಸ್ತ್ರಪದ್ಧತಿ ಇರಬಹುದು, ಆಭರಣಗಳು ಇರಬಹುದು. ಆಹಾರದಲ್ಲಿ ಅವರಲ್ಲಿ ಮಡಿಮೈಲಿಗೆ ಇರುವುದಿಲ್ಲ. ಸಸ್ಯ ಸಿಕ್ಕರೆ ಸಸ್ಯ ತಿಂತಾರೆ, ಪ್ರಾಣಿ ಸಿಕ್ಕರೆ ಪ್ರಾಣಿ ತಿಂತಾರೆ. ಯಾವ ಬಟ್ಟೆ ಸಿಗುತ್ತದೆ, ಆ ಬಟ್ಟೆ ಹಾಕಿಕೊಳ್ಳುತ್ತಾರೆ. ನಾವು ಎಷ್ಟೋ ಸಲ ಬುಡಬುಡಕಿಯವರನ್ನು ನೋಡುತ್ತೇವೆ. ಯುನಿರ್ವಸಿಟಿ ಪ್ರೊಫೆಸರ್‌ಗಳೇ ಈ ಕೋಟುಗಳನ್ನು ಹಾಕುವುದು ಬಿಟ್ಟಿದ್ದಾರೆ. ಆದರೆ ನಮ್ಮ ಬುಡಬುಡಕಿಯವರು ಬಿಟ್ಟಿಲ್ಲ. ತಲೆಗೆ ರುಮಾಲು ಸುತ್ತುತ್ತಾರೆ. ಕಾಲಿಗೆ ಎಂತೆಂತ ಚಪಲ್ಲಿಗಳನ್ನು ಹಾಕುತ್ತಾರೆ. ಅವರಿಗೇನು ಸಿಗುತ್ತದೆ. ಅದನ್ನು ಹಾಕುತ್ತಾರೆ. ಬಹಳ ವ್ಯವಹಾರ ತಜ್ಞರು. ಇಂತದ್ದೆ ಡ್ರೆಸ್ ಇರಬೇಕು ಅಂತ ಬಯಸುವುದೇ ಇಲ್ಲ. ಇದ್ದುದನ್ನೇ ಚೆನ್ನಾಗಿ ಹಾಕಿಕೊಂಡು ಪ್ರದರ್ಶನ ಮಾಡುತ್ತಾರೆ. ಇನ್ನೂ ಒಡವೆಗಳ ವಿಷಯದಲ್ಲಿ ಕಟ್ಟಿಗೆ ಬಳೆ, ಹುಲಿ ಉಗುರು, ಎಲುಬನ್ನು ತೆಗೆದುಕೊಂಡು ಆಭರಣ ಮಾಡಿಕೊಳ್ಳುತ್ತಾರೆ ಇಲ್ಲ ಚೆಂದಾದ ಕಲ್ಲು ಸಿಕ್ಕರೆ ಕಲ್ಲು ಹಾಕಿಕೊಳ್ಳುತ್ತಾರೆ. ಹೀಗೆ ಪ್ರಕೃತಿಯೊಳಗೆ ಏನು ಸಿಗುತ್ತದೆ. ಅದನ್ನು ತಮ್ಮ ರಕ್ಷಣೆಗೆ ಮತ್ತು ಆಭರಣಗಳನ್ನಾಗಿ ಮಾಡಿಕೊಳ್ಳುತ್ತಾರೆ. ಈ ಹಿನ್ನೆಲೆಯಲ್ಲಿ ಪರಿಸರದ ಬಗ್ಗೆ ಮಾತನಾಡಿದಂತಹ ನಮ್ಮ ವಿದ್ವಾಂಸರೊಬ್ಬ ಬಹಳ ಸರಿಯಾಗಿ ಗುರುತಿಸಿದರು – ಅಲೆಮಾರಿಗಳು ವಾಸ್ತವ ಜೀವಿಗಳು, ಪರಿಸರ ಪ್ರೇಮಿಗಳು ಮತ್ತು ಈ ಜನ ವಿರೋಧಿಯಾದಂತಹ ಸಂಗ್ರಹ ಬುದ್ಧಿ ಏನಿದೆಯಲ್ಲ, ನಾಗರೀಕ ಬುದ್ಧಿ ಇದೆಯಲ್ಲ ಇದಕ್ಕೆ ತೀರಾ ದೂರವಾದವರು ಅಂತ.
ಇನ್ನೂ ಅಲೆಮಾರಿಗಳಲ್ಲಿ ಮತ್ತು ನೆಲೆಮಾರಿಗಳಲ್ಲಿ ಒಂದು ವ್ಯತ್ಯಾಸ ಇದೆ. ಅಲೆಮಾರಿಗಳು ಸಾಹಸಿಗಳು, ಶ್ರಮಜೀವಿಗಳು, ಧೈರ್ಯಶಾಲಿಗಳು, ಆತ್ಮವಿಶ್ವಾಸಿಗಳು, ಬಿಕ್ಕಟ್ಟು ಬಂದಾಗ ಅದನ್ನು ಎದುರಿಸುವಂತಹ ಛಲಗಾರರು, ಕರಕುಶಲ ಕಲೆಗಾರರು. ಜಾದು ವಿದ್ಯೆಯನ್ನು ಬಲ್ಲವರು ಮತ್ತು ಜ್ಞಾನವನ್ನು ಸ್ಥಿರವಾಗಿಸಿಕೊಳ್ಳದೆ ಚಲನೆಯಲ್ಲಿಟ್ಟು ಕೊಂಡವರು. ಬದುಕು ‘ಹೆಂಗ್’ ಬರುತ್ತದೆ ‘ಹಂಗಾ’ ಬದುಕುವವರು. ಈ ನೆಲೆಮಾರಿಗಳು ಪುಕ್ಕರು. ಆತ್ಮವಿಶ್ವಾಸ ಕಡಿಮೆ ಇದ್ದವರು. ಪ್ರತ್ಯೇಕತೆಯನ್ನು ಬಯಸುವವರು. ವ್ಯಕ್ತಿಗತ ಸ್ವಾರ್ಥಿಗಳು ಮೌಢ್ಯ ಅಜ್ಞಾನ ಭಯದಲ್ಲಿ ತುಂಬಿದವರು. ಈಗ ಕಾಲ ಬದಲಾಗಿದೆ. ನೆಲೆಮಾರಿಗಳಲ್ಲಿ ವಿದ್ಯೆ ಬೆಳೆದಿದೆ. ನಾಗರೀಕತೆ ಬೆಳೆದಿದೆ. ಶಿಕ್ಷಣ ಸಿಕ್ಕಿದೆ. ಸಂಘಟನೆಯಾಗಿದೆ. ಅನುಕೂಲಗಳು ಹೆಚ್ಚಾಗಿವೆ. ಆದರೆ ಅಲೆಮಾರಿಗಳಲ್ಲಿ ಅನಾನುಕೂಲಗಳು ಹೆಚ್ಚಾಗಿವೆ. ಪರಿಸ್ಥಿತಿ ಬಿಗಡಾಯಿಸ ಹತ್ತಿದೆ. ಇಂತಹ ಸಂದರ್ಭದೊಳಗೆ ಮಾನವ ಸಂಬಂಧಿ ಲೋಕದೃಷ್ಟಿ, ದೈವ ಸಂಬಂಧಿ ಲೋಕದೃಷ್ಟಿಯನ್ನು ಇಟ್ಟುಕೊಂಡು ಯೋಚನೆ ಮಾಡಿರುವುದು ಬಹಳ ಅರ್ಥಪೂರ್ಣ ಅಂತ ಅನಿಸುತ್ತದೆ. ಅಸಂಗ್ರಹ ಅಲೆಮಾರಿಗಳ ಮೊದಲ ಗುಣ. ಹಿಂಸೆ ಅವರ ಗುಣ ಅಲ್ಲವೆ ಅಲ್ಲ. ಪ್ರಾಣಿಯನ್ನು ಕೊಲ್ಲುತ್ತಾರೆ ಅಂತ ಹೇಳುವುದು ತಪ್ಪಾಗುತ್ತದೆ. ಪ್ರಾಣವನ್ನು ತಿನ್ನದೇ ಇನ್ನೊಂದು ಪ್ರಾಣಿ ಬದುಕುವುದಿಲ್ಲ. ಅದು ಸಸ್ಯವೇ ಇರಬಹುದು. ಪ್ರಾಣಿ ಇರಬಹುದು. ಒಂದು ಜೀವಿಯನ್ನು ತಿಂದು ಇನ್ನೊಂದು ಜೀವಿ ಬದುಕುತ್ತದೆ. ಅಂದ್ರೆ ತಿನ್ನುವ ಸಲುವಾಗಿ ಕೊಲ್ಲುವುದು ಹಿಂಸೆಯಾಗುವುದಿಲ್ಲ. ಆದರೆ ಸೋಕಿಗಾಗಿ, ಪ್ರದರ್ಶನಕ್ಕಾಗಿ, ಅಹಂಕಾರಕ್ಕಾಗಿ, ಅಹಂಕಾರದ ಪ್ರತಿಷ್ಠಾಪನಕ್ಕಾಗಿ ಕೊಲ್ಲುವುದು ಹಿಂಸೆಯಾಗುತ್ತದೆ. ಇನ್ನೂ ಮಾನವೀಯ ಸಂಬಂಧದ ಪ್ರಶ್ನೆಯಲ್ಲಿ ತಂದೆ ತಾಯಿ ಬಂಧು ಬಳಗ ಏನು ಇದೆಯಲ್ಲ. ಇದು ನಾಗರೀಕ ಸಂಬಂಧ ನಮ್ಮ ಪ್ರಾಚೀನ ಸಂಬಂಧಕ್ಕಿಂತ ಬಹಳ ಗಾಢವಾದದ್ದು ನಾಯಕತ್ವದ ಬಗ್ಗೆ ಒಬ್ಬರು ಹೇಳಿದರು. ನಾಯಕತ್ವದ ಬಗ್ಗೆ ನಂಬಿಕೆ ಅವರಲ್ಲಿ ಎಷ್ಟು ಇದೆ ಅಂದ್ರೆ, ಪ್ರಾಣವೇ ನಾಯಕ, ನಾಯಕನೇ ಪ್ರಾಣ ಅನ್ನುವಷ್ಟರ ಮಟ್ಟಿಗೆ ಇದೆ ನಮ್ಮಲ್ಲಿ ಪ್ರದರ್ಶನ ಪರವಾದಂತವು. ಎಲ್ಲವನ್ನು ನಾವು ಇಲ್ಲಿ ತೋರಿಸುವುದಕ್ಕೆ ಮಾಡಿದರೆ ಅವರು ಅಲ್ಲಿ ಜೀವನದ ಅವಶ್ಯಕತೆಗಾಗಿ ಮಾಡುತ್ತಾರೆ. ಈ ಹಿನ್ನೆಲೆಯೊಳಗೆ ನಾವು ಅಲೆಮಾರಿಗಳನ್ನು ಗೌರವಿಸಬಹುದೇನು ಅಂತ ಅನಿಸುತ್ತದೆ.
ಇನ್ನೂ ದೈವಸಂಬಂಧಿಯಾದದ್ದು, ದೈವ ಅನ್ನುವುದೇ ಭಯ ಮೂಲವಾದದ್ದು. ಭಕ್ತಿ ಮೂಲವಾದದ್ದು. ಭಕ್ತಿಗೆ ಭಯವೇ ಮೂಲ. ಇವರಲ್ಲಿ ದೈವದ ಬಗ್ಗೆ ಇರುವಂತ ಭಯ ಏನಿದೆಯಲ್ಲ, ಅದು ಪ್ರಾಮಾಣಿಕವಾದದ್ದೇ. ನಮ್ಮ ಹಾಗೆ ಎಡಬಿಡಂಗಿಯಾದುದಲ್ಲ. ಇನ್ನು ದೈವಸಂಬಂಧಿ ಬಗ್ಗೆ ಮಾತನಾಡುವುದಾದರೆ, ನಮ್ಮ ಬಂಧುಗಳೊಬ್ಬರು ಇಲ್ಲಿ ಬಹಳ ಅರ್ಥಪೂರ್ಣವಾಗಿ ಹೇಳಿದರು. ಅವರ ದೈವಗಳು ಹೇಗೆ ಅಂದರೆ ಅಕ್ಕ, ಅವ್ವ, ತಾಯಿ, ಅಣ್ಣ, ಅಪ್ಪ. ಅಂದರೆ ದೇವರನ್ನು ಬಂಧುವಾಗಿ ಕಾಣುವಂತಹ ಆಚರಣೆ ಅವರಲ್ಲಿ ಕಂಡು ಬರುತ್ತದೆ. ಇದನ್ನು ನಾವು ಅವರಿಂದ ಕಲಿಯಬೇಕಾಗುತ್ತದೆ. ಯಾವ ಪ್ರಾಣಿಯನ್ನು, ಪಕ್ಷಿಯನ್ನು ತಿನ್ನಬೇಕು. ಯಾವುದು ಹಾನಿಕಾರಕ, ಯಾವುದು ಲಾಭದಾಯಕ ಅಂತ ಅವರಿಗೆ ಗೊತ್ತು. ಅಂದರೆ ಅವರು ಪರಿಸರದಲ್ಲಿ ಇರುವುದರಿಂದ ಪರಿಸರದ ಬಗ್ಗೆ ಅವರಿಗೆ ಸರಿಯಾದ ಪರಿಸರ ಜ್ಞಾನ ಇದೆ. ಹೀಗೆ ವೃತ್ತಿಗೆ ಬಂದರೂ ಅವರು ಅನೇಕ ರೀತಿಯಲ್ಲಿ ವೃತ್ತಿಗಳನ್ನು ಮಾಡುತ್ತಾ ಜನಕ್ಕೆ ಉಪಯೋಗವಾಗುವಂತಹ ವೃತ್ತಿಗಳನ್ನು ಮಾಡಿ ಜೀವನ ಸಾಗಿಸುವುದನ್ನು ನಾವು ಕಾಣಬಹುದು.
ಸಾಮಾನ್ಯವಾಗಿ ಸ್ವ-ವಿವರ ವೃದ್ಧಿಮಾಡಿಕೊಳ್ಳುವತ್ತ ಬಹುತೇಕ ಅಧ್ಯಯನಕಾರರ ಚಿಂತನೆಗಳು ಸಾಗುತ್ತಿವೆ. ಪ್ರಮೋಷನ್ ಪರವಾದಂತಹ ಅಧ್ಯಯನಗಳು ನಡೆಯುತ್ತಲಿದ್ದಾವೆ. ಆದರೆ ಜೀವಪರವಾದಂತಹ ಜನಪರವಾದಂತಹ ಕರುಳಿಗೆ ಅಂಟಿಕೊಂಡಿರುವಂತಹ ಅಧ್ಯಯನ ನಡೆಯಬೇಕಾದಂತಹ ಜರೂರು ಇದೆ. ಸಾಮಾನ್ಯವಾಗಿ ಸಿಕ್ಕ ಸಾಮಗ್ರಿಯಲ್ಲಿಯೇ ಕಟ್ಟುವಂತಹ ಕೆಲಸವನ್ನು ನಾವು ಮಾಡುತ್ತಿದ್ದೇವೆ. ಆದರೆ ಅವರ ಹತ್ತಿರ ಹೋಗಿ ಕ್ಷೇತ್ರ ಕಾರ್ಯ ಮಾಡಿ, ಮಾಹಿತಿಯನ್ನು ಸಂಗ್ರಹಿಸಿ ಅದನ್ನು ಹೇಗೆ ಸಿದ್ಧಾಂತದೊಳಗೆ ಹೊಡಗೂಡಿಸಿ ಬದುಕಿಗೆ ಕಸುವನ್ನು ತಂದುಕೊಳ್ಳಬೇಕು ಅನ್ನುವುದರ ಬಗ್ಗೆ ನಮ್ಮ ಅಧ್ಯಯನಗಳು ಸಾಗಬೇಕಾದಂತಹ ಅವಶ್ಯ ಇದೆ. ಯು.ಜಿ.ಸಿ. ಬಹಳಷ್ಟು ಯೋಜನೆಗಳನ್ನು, ಹಣವನ್ನು ಕೊಡುತ್ತಿದೆ. ಬಹುತೇಕ ಡಿಗ್ರಿ ಕಾಲೇಜು ಲೆಕ್ಚರರ್‌ಗಳು ಅಧ್ಯಯನದಲ್ಲಿ ಹಿಂದಕ್ಕೆ ಉಳಿದಿದ್ದಾರೆ. ವಿಶ್ವವಿದ್ಯಾಲಯದ ಪ್ರಾಧ್ಯಾಪಕರು ಕೂಡ ಆ ಕಡೆ ಬರುತಲಿದ್ದಾರೆ. ಆದರೆ ಹೀಗಾಗದೇ ಜ್ಞಾನವನ್ನು ಬೆಳೆಸುವಂತಹ ಹಿನ್ನೆಲೆಯೊಳಗೆ ಅಧ್ಯಯನಗಳು ನಡೆಯಬೇಕಾದಂತ ಅವಶ್ಯಕತೆ ಇದೆ. ಬದುಕನ್ನು ಕಟ್ಟುವ ಬೆಸೆಯುವ ರೀತಿಯಲ್ಲಿ ನಮ್ಮ ಅಧ್ಯಯನಗಳು ನಡೆಯಬೇಕು. ಈಗ ಸದ್ಯಕ್ಕೆ ಪರಿಸ್ಥಿತಿ ಬಹಳ ಗಂಭೀರವಾಗಿದೆ. ನಮ್ಮ ಸ್ಥಿತಿ ಸ್ಥಿತ್ಯಂತರವಾಗಿದೆ. ಬೇರು ಆಳಕ್ಕೆ ಇಳಿಯುತ್ತಲೇ ಇಲ್ಲ. ಆದರೆ ನಾವು ನೆಲವನ್ನು ಅಲೆಯನ್ನು ಸರಿಯಾಗಿ ಅರ್ಥಮಾಡಿಕೊಳ್ಳುತ್ತಲೇ ಇಲ್ಲ. ಈ ನೆಲಕ್ಕೂ ಅಪಾಯ ಬಂದಿದೆ. ಏಕೆಂದರೆ ದೊಡ್ಡಣ್ಣ ಅಲ್ಲಿ ಕುಳಿತಿದ್ದಾನೆ. ಅವನು ಸೈನ್ಯ ಕಳುಹಿಸಬೇಕು ಅಂದ್ರೆ ಕಳುಹಿಸಬೇಕು. ಇಲ್ಲಿ ಪಕ್ಕದ ದೇಶದವನೊಂದಿಗೆ ಮಾತನಾಡು ಅಂದ್ರೆ ಮಾತನಾಡಬೇಕು. ಅವನು ಹೇಳಿದ ಮಾತನ್ನು ನಾವು ಕೇಳಬೇಕು ಅನ್ನುವ ಸ್ಥಿತಿಯೊಳಗೆ ಇದ್ದೇವೆ. ನಮ್ಮ ಸರಕಾರಗಳು ಯಾವಾಗ ಉರುಳುತ್ತವೆ. ಯಾವಾಗ ರಚನೆಗೊಳ್ಳುತ್ತವೆ, ಹೇಗೆ ರಚನೆಗೊಳ್ಳುತ್ತವೆ ಅಂತ ಹೇಳಲಿಕ್ಕೆ ಬರುವುದಿಲ್ಲ. ನಮ್ಮ ನೌಕರಿಗಳು ಯಾವಾಗ ಇರುತ್ತವೆ. ಯಾವಾಗ ಹೋಗುತ್ತವೆ ಅಂತ ಹೇಳಲಿಕ್ಕೆ ಬರಲಾದಂತಹ ಪರಿಸ್ಥಿತಿ ಇದೆ. ವ್ಯಾಪಾರ ವಾಣಿಜ್ಯಗಳು ಕೂಡ ಸರ್ವನಾಶವಾಗುತ್ತಲಿದ್ದಾವೆ. ನಾಗರೀಕತೆ ಅನ್ನುವುದೇ ಒಂದು ಅರ್ಥದಲ್ಲಿ ನೆಲೆಯನ್ನು ಕಳೆದುಕೊಂಡು ಒದ್ದಾಡುವ ಸಂದರ್ಭದೊಳಗೆ ಅಲೆಮಾರಿಗಳಿಂದ ಆಶ್ರಯ ಪಡೆಯಬೇಕು ಅಂತಾ ಹೊರಟಿದ್ದೇವೆ. ಅವರನ್ನು ಅವರ ಜಿಗಿಟುತನವನ್ನು ಅರ್ಥಮಾಡಿಕೊಳ್ಳಬೇಕು. ಅವರು ಹೇಗೆ ಈ ಪರಿಸರಕ್ಕೆ ಅಂಟಿಕೊಂಡಿರುತ್ತಾರೆ ಹಾಗೆ ನಾವು ಅಂಟಿಕೊಂಡು ಈ ಅಧ್ಯಯನವನ್ನು ಬಳಸಿಕೊಂಡು ಬೆಳೆಸಿಕೊಂಡಾಗ ಮಾತ್ರ ಇಂತಹ ಸಮ್ಮೇಳನಗಳು ಅರ್ಥಪೂರ್ಣವಾಗುತ್ತವೆ. ಏಕೆಂದರೆ ಎಲ್ಲೂ ಒಂದು ಕಡೆ ಇಡೀ ವಿಶ್ವವನ್ನೇ ಒಂದು ಗುಡಿಸಲು ಮಾಡುತ್ತೇವೆ ಅಂತ ಹೊರಟ ಸಂದರ್ಭದೊಳಗೆ ನಾವು ಗುಡಿಸಲೇ ಇಲ್ಲದಂತಹ ವ್ಯಕ್ತಿಗಳ ಬಗ್ಗೆ ಮಾತನಾಡುವುದು ಬಹಳ ಅರ್ಥಪೂರ್ಣವಾಗುವುದು ಯಾವಾಗ ಅಂತ ಹೇಳಿದರೆ ಅಲೆಮಾರಿಗಳ ತರ ನಾವು ನಮ್ಮ ಬದುಕನ್ನು ಕಟ್ಟಿಕೊಂಡಾಗ ಮಾತ್ರ.
ಈಗ ಅಧ್ಯಯನ ಆರಂಭವಾಗಿದೆ, ಕನಸುಗಳು ಇವೆ. ವಿಶ್ವವಿದ್ಯಾಲಯ ಬಹಳ ಉತ್ತಮವಾದ ಕೆಲಸವನ್ನು ಮಾಡುತ್ತಿವೆ. ನಾವೆಲ್ಲ ಈ ದಿಸೆಯಲ್ಲಿ ಕೆಲಸವನ್ನು ಮಾಡೋಣ. ನಮ್ಮ ಜೀವನ ರೂಪಿಸಿಕೊಳ್ಳುವುದಕ್ಕೆ ಅಲೆಮಾರಿಗಳ ಚಿಂತನೆಗಳನ್ನು ಬಳಸಿಕೊಳ್ಳುವುದರ ಜೊತೆಗೆ ಅಲೆಮಾರಿಗಳ ಬದುಕನ್ನು ಕಟ್ಟುವುದು ಬಹಳ ಮಹತ್ವವಾಗಿದೆ. ಅವರೆಲ್ಲ ಭಯಭೀತರಾಗಿದ್ದಾರೆ. ಅರ್ಧಂಬರ್ಧ ತಿಳಿದುಕೊಂಡು ಬಿಟ್ಟಿದ್ದಾರೆ. ಅವರ ಯಾವ ಕರಕುಶಲ ಕ್ರಿಯೆಗಳು ನಡೆಯುತ್ತಲೆ ಇಲ್ಲ. ಗಿಳಿ ಪಂಚಾಂಗ ಇಲ್ಲ. ಹಲ್ಲು ಕಡ್ಡಿಯಂತೂ ಯಾರು ತೆಗೆದು ಕೇಳುವುದು ಇಲ್ಲ. ಇನ್ನೂ ಕಳವು ಮಾಡುವ ಹಾಗೆ ಇಲ್ಲ. ಪೊಲೀಸರು ಬಹಳ ಬಂದೋಬಸ್ತ್ ಮಾಡುತ್ತಿದ್ದಾರೆ. ಹೀಗಾಗಿ ಅವರು ಅಲೆಮಾರಿಗಳ ಸ್ಥಿತಿಯನ್ನು ಕಳೆದುಕೊಂಡಿದ್ದಾರೆ. ಅವರಿಗೆ ನೆಲೆಯನ್ನು ಒದಗಿಸಿಕೊಡಬೇಕು. ನಾವು ನೆಲೆಯನ್ನು ಪಡೆದುಕೊಳ್ಳಬೇಕು. ಈ ಎರಡು ನೆಲೆ ಒಂದು ರೂಪ ಬಂದಾಗ ಈ ಅಧ್ಯಯನಕ್ಕೆ ಒಂದು ನೆಲೆ ಬರುತ್ತದೆ.
ಲಿಪ್ಯಂತರ : ಚಂದ್ರಪ್ಪ ಸೊಬಟಿ
* * *

ನಾನು ಈಗ ಬಹಳ ಪ್ರಕಾಶವಾದ ಬ್ಯಾಟರಿ ಬೆಳಕಿನಲ್ಲಿ ಮಿಣುಕು ದೀಪದಂತೆ ನಿಂತಂತಾಗಿದೆ ಆದ್ರೂ ಕೂಡ ನಾನು ನಾಲ್ಕು ಉಪನ್ಯಾಸಗಳಾದ ಮಾನವ ಸಂಬಂಧಿ ಲೋಕದೃಷ್ಟಿ ಮತ್ತು ದೈವಸಂಬಂಧಿ ಲೋಕದೃಷ್ಟಿ ವ್ಯತ್ತಿ ಸಂಬಂಧಿ ಲೋಕದೃಷ್ಟಿ ಇವುಗಳನ್ನು ಹಿನ್ನೆಲೆಯಾಗಿಟ್ಟುಕೊಂಡು ನಾನು ಬೀದರ್ ಜಿಲ್ಲೆಗೆ ಅನ್ವಯಿಸಿದಂತೆ ನಾನು ಕಂಡ ಕೆಲವು ಅಲೆಮಾರಿಗಳ ಕುರಿತು ನನ್ನ ಅಭಿಪ್ರಾಯವನ್ನು ಮಂಡಿಸುತ್ತೇನೆ. ನಮ್ಮ ಜಿಲ್ಲೆಯಲ್ಲಿ ನಾನು ನೋಡಿದ ಅಲೆಮಾರಿಗಳನ್ನು ದಾಸರು, ಗೊಲ್ಲರು ಪ್ರಮುಖರು. ಇವರೆ ಬಾಳ ಸಂತರು ಎಂದು ಕೆಲವರು ಹೇಳ್ತಾರೆ. ಗೊಲ್ಲರಲ್ಲಿ ಎರಡು ಬಗೆ, ಕರಣೆ ಗೊಲ್ಲರು. ಯಾರಾ ಗೊಲ್ಲರು ಅಂತ. ಈ ಪ್ರಕಾರದ ಜನ ಮುಡಗಿವಾಗಿ, ಕಿಚಣಿವಾಡಿಗಿ. ಚಿಕನಗಾವಾಡಿ, ವಿಠಲಪುರ, ವಿಷವಾಲಪುರ ಸುತ್ತಮುತ್ತಲ ಪ್ರದೇಶದಲ್ಲಿ ವಾಸ ಮಾಡುತ್ತಾರೆ. ಇವರು ಮೂಲದಲ್ಲಿ ಗಂಗೆತ್ತು ಆಡಿಸುವರು. ಇವರು ಸಂಪೂರ್ಣ ಸ್ಥಾಯಿಯಾಗಿ ನೆಲಸಿದ್ದು ಕೂಡ ಆಗಾಗ ಉದ್ಯೋಗ ಅರಸಿಕೊಂಡು ನಗರಕ್ಕೆ ಹೋಗುವುದು ಖಚಿತ. ಮುಡುಬಿ ಭಾಗದಲ್ಲಿ ಏಕಬೆಳೆ ಕೃಷಿ ಇದ್ದ ಕಾರಣ ಅವರು ಕೃಷಿ ಮುಗಿಸಿ ಮುಂಬೈ, ಬೆಂಗಳೂರು, ಗೋವ, ಮುಂತಾದ ಕಡೆ ವಲಸೆ ಹೋಗುತ್ತಾರೆ. ಅವರು ಎಷ್ಟು ಜಾಣರೆಂದರೆ ನಾಲ್ಕೈದು ಭಾಷೆ ಮಾತಾಡ್ತಾರೆ. ಅವರ ಮಾತೃಭಾಷೆ ತೆಲುಗು ಇದ್ರೂ ಕೂಡ ಕನ್ನಡ ಭಾಷೆಗೂ ಒಗ್ಗಿಕೊಂಡಿದ್ದಾರೆ. ಆದ್ರೂ ಈವರೆಗೂ ಅಲೆಮಾರಿತನವನ್ನು ಮುಂದುವರೆಸಿಕೊಂಡು ಬಂದಿದ್ದಾರೆ. ೧೯೯೨-೯೩ರ ಸುಮಾರಿನಲ್ಲಿ ನಾನು ದಕ್ಷಿಣದ ಐದು ರಾಜ್ಯಗಳ ಪ್ರತಿನಿಧಿಗಳ ಜೊತೆಯಲ್ಲಿ ಮಧ್ಯಪ್ರದೇಶಕ್ಕೆ ಮಧ್ಯವರ್ತಿಗಳಾಗಿ ಹೋಗಿದ್ದೆ. ಹೋದಾಗ ಅಲ್ಲಿ ಒಂದು ಜನಾಂಗ ನೋಡಿದೆ. ಅವರ ಜಾತಿ ‘ಹುರ್ಕು’ ಅಂತ, ಅವರದು ಕನ್ನಡ ತೆಲುಗು ತಮಿಳು ಮಿಕ್ಸ್ ಆಗಿರುವಂತಹ ಭಾಷೆ. ಅವರುಅವರದೇ ಪ್ರಕಾರದ ಒಂದು ಅಡುಗೆ ಮಾಡಿದ್ರು ಗೋದಿ ಹಿಟ್ಟಿನಲ್ಲಿ ಕೂಕದ ಮುದ್ದೆ ಮಾಡಿದ್ರು, ಅದನ್ನು ಸುಟ್ಟಿ ಮಾಡ್ತಾರೆ. ಅವ್ರು ಅಡುಗೆ ಮಾಡುವುದರಲ್ಲಿ ನಿಷ್ಣಾತರು ಎನ್ನುವುದನ್ನು ತೋರಿಸಿಕೊಟ್ಟರು. ಅವರ ಭಾಷೆ ಕೇಳಿದಾಗ ನನ್ನ ಕನ್ನಡ ಭಾಷೆ ಕೇಳಿದಂತಾಗುತ್ತದೆ. ಅವ್ರು ಇಲ್ಲಿಗ್ಯಾಕೆ ಬಂದ್ರು ಅಂತ ಗೊತ್ತಾಗಲಿಲ್ಲ. ಅದು ಸಂಶೋಧಕರಿಗೆ ಬಿಟ್ಟಿದ್ದು. ನಮ್ಮಲ್ಲಿ ಕುರುಬರು ಇದ್ದಾರೆ. ಈಗಾಗಲೇ ಎಣ್ಣೀ ಕಂಕಣ, ಅತ್ತಿಕಂಕಣದವರು ಇದ್ದಾರೆ. ಇವರು ಮೊದಲು ಗೊಂಡರು. ಬ್ರಾಹ್ಮಣೀಕರಣಕ್ಕೆ ಮಾರುಹೋಗಿ ‘ರಾವ್’ನ್ನು ತಮ್ಮ ಹೆಸರಿಗೆ ಹಚ್ಚಿಕೊಂಡ್ರು. ಲಿಂಗಾಯಿತಿಕರಣ ಮಾರುಹೋಗಿ ತಮ್ಮ ಹೆಸರಲ್ಲಿ ಅಪ್ಪ ಹಚ್ಚಿಕೊಂಡ್ರು. ಇದರಿಂದ ಶಂಕರಗೊಂಡ, ಶಂಕರರಾವ್ ಶಂಕರಪ್ಪ ಆದ ಭೀಮಗೊಂಡ ಭೀಮ್‌ರಾವ್, ಭೀಮಪ್ಪ, ಭೀಮಣ್ಣ ಆದ. ಹೀಗೆ ಗೊಂಡರು ತಮ್ಮ ಗೊಂಡತನವೆಲ್ಲಾ ಹಾಳಾದಾಗ ತಾವು ಗೊಂಡರು ಇದ್ದೀವಿ ಅಂತ ಹೇಳಿಲಿಕ್ಕೆ ಪ್ರಯತ್ನ ಪಡ್ಲಿಕ್ಕೆ ಹತ್ತಿದ್ರು. ಅವರ ಮೂಲಗಳೆಲ್ಲ ಬೀದರ್ ಜಿಲ್ಲೆಯಲ್ಲಿ ಹಾಳಾಗಿ ಹೋದವು. ಹಾಗಾಗಿ ತಹಸೀಲ್ದಾರರು ಕುರುಬರಿಗೆ ಗೊಂಡ ಅಂತ ಪ್ರಮಾಣ ಪತ್ರ ಕೊಡುವಲ್ಲಿ ಹಿಂದು ಮುಂದು ನೋಡ್ತಾರೆ. ನಮ್ಮಲ್ಲಿಯ ಜಂಗಮರು ೧೨ನೇ ಶತಮಾನದಲ್ಲಿ ಲಿಂಗಾಯಿತರಾದವರು ಸವಲತ್ತುಗಳ ಆಸೆಯಿಂದ ‘ಬೇಡ ಜಂಗಮ’ರಾಗಲು ಪ್ರಯತ್ನಿಸುತ್ತಿದ್ದಾರೆ. ಇದು ಒಂದು ವೈಶಿಷ್ಟ್ಯ. ನಮ್ಮಲ್ಲಿ ಗೊಂಬೆ ಆಟದವಂದ್ರು ಅವರು ಮಾಯ ಆಗ್ಯಾಕ. ನಾನು ಸಣ್ಣವನಿದ್ದಾಗ ಆ ಗೊಂಬೆ ಆಟದವರು ಗೊಂಬೆ ಆಡಿಸಲು ಬಂದಿದ್ರು. ಆಗ ಒಂದು ಹಾಡು ಹಾಡಿದ್ರೂ ಅದು ಈಗ್ಲೂ ನನ್ನ ನೆನಪಿನಲ್ಲಿ ಉಳಿದಾದ ಅದೇನಂದ್ರೆ “ಸೀತೆ ಸುದ್ದಿ ತಂದೀವಿ ಎಲಗಾರ ಮನೆ ಮುಂದೆ ಕುಂತೇವ” ಅಂತ ಹಾಡಿದರು. ನಾಟಕ ಏನು ನಡೆದಿತ್ತು ಅದು ‘ಎಲಗಾರ’ ಮನೆ ಮುಂದೆ ನಡೆದಿತ್ತು. ಹಾಗಾಗಿ ಅವರು ‘ಎಲಗಾರ’ ಮನೆ ಮುಂದೆ ಎಂದು ಹಾಡಿದ್ದರು. ಆದ್ರೆ ಅವ್ರು ಹೇಳಿದ ಕಥೆ. ಈಗ್ಲೂ ನನಗೆ ರುಚಿಕಟ್ಟ ಅನ್ನಸ್ತದ. ಅವರು ಹಾಡಿನಲ್ಲಿ ಒಂದು ಕಥೆ ಹೇಳ್ತಿದ್ರು ಒಂದು ಪಟ್ಟಿ ಹಡಿತೀದ್ರು. ಒಂದು ಲೋಹ ತಟ್ಟೆಯ ಮೇಲೆ ಅದರ ಮೇಲೆ ಒಂದೊಂದು ತಾರೆ ಎಳಿತಿದ್ರು. ಒಂದೊಂದು ಕೈ ಎಳೆದಂತೆ ಒಂದೊಂದು ರಾಗ ಬರ್ತಿತ್ತು. ಶೃತಿ ಪೆಟ್ಟಿಗೆಯ ಸೂರಿನಂತೆ ರಾಗ ಬರ್ತಿತ್ತು. ಆ ರಾಗಕ್ಕೆ ತಕ್ಕಂತೆ ಅವರು ಧನಿ ಅಷ್ಟೇ ಮಟ್ಟದಲ್ಲಿತ್ತು. ಆದ್ರೆ ಈ ಕಲೆ ಈಗ ಮಾಯವಾಗಿತ್ತು. ಇನ್ನು ಬುಡುಬುಡಿಕೆಯವರನ್ನು ಜ್ಯೋಶಿ ಅಂತಲೂ ಕರೆಯುತ್ತಾರೆ. ಅವರು ಮೊದಲು ಜ್ಯೋತಿಷ್ಯ ಹೇಳುತ್ತಿದ್ದರು. ಈಗ ಅವರು ಬಂಡೇವು ಅಂಗಡಿ ಇಟ್ಟುಕೊಂಡಿದ್ದಾರೆ. ಈಗ ಅವರು ಆಗಾಗ ತಮ್ಮ ವೃತ್ತಿಯನ್ನು ಮಾಡುವುದೂ ಉಂಟು. ‘ಸಂತ’ ಅಂತ ಗುಲ್ಬರ್ಗ ಜಿಲ್ಲೆಯಲ್ಲಿದೆ. ಅಲ್ಲಿ ಈ ಜೋಶಿಯಗಳು ಬಹಳ. ಅಲ್ಲಿ ಬುಡುಬುಡಿಕೆಯವರು ಬಹಳ. ನಮ್ಮ ಇದರಲ್ಲಿ ಬಳಕೆಯಲ್ಲಿದ್ದ ಮಾತೆಂದರೆ ಬುಡಿಬುಡಿಕ್ಯಾನ ಮಾತು ಬುಡದಾಗೆ ಸುಳ್ಳಂತೆ” ಈ ಮಾತು ಆ ಬುಡು ಬುಡಿಕ್ಯಾನ ಕುರಿತು ಹೇಳಿದ್ದು ಈ ಮಾತು. ಬುಡುಬುಡಿಕೆಯವರು ಹೇಳೋದೆಲ್ಲ ನಿಜವಲ್ಲ ಅನ್ನುವಂತದ್ದು. ಈ ಚೆಂಚರಿಗೂ ಬೀದರಿ ಜಿಲ್ಲೆಯಲ್ಲಿ ಬಹಳ ಸಂಬಂಧ ಇವರು ಶ್ರೀಶೈಲ ಇರುವವರು. ನಮ್ಮ ಭಾಗದವರು ಶ್ರೀಶೈಲಕ್ಕೆ ಹೆಚ್ಚು ಹೋಗುತ್ತಿದ್ರು. ಈಗ ಕಡಿಮೆಯಾಗಿದೆ. ಈ ಪ್ರಯಾಣ ಸೌಲಭ್ಯಗಳು ಇರದ ಕಾಲದಲ್ಲಿ ಅವ್ರು ಕಾವಡಿ ಹೊತ್ತುಕೊಂಡು ಯಾತ್ರಾಗಳನ್ನು ತಕ್ಕಡಿಯಂಥ ಕಾವಡಿಯಲ್ಲಿ ಕೂಡಿಸಿಕೊಂಡು ಶ್ರೀಶೈಲ ಬೆಟ್ಟ ಹತ್ತಿಸಿಕೊಂಡು ಮಲ್ಲಯ್ಯನ ದರ್ಶನ ಮಾಡಿಸ್ತಿದ್ರು ಅವ್ರು ಈಗ ಕಾಣಿಸ್ತಾ ಇಲ್ಲ. ಇನ್ನು ನಮ್ಮ ಜಿಲ್ಲೆಯಲ್ಲಿ ತಾಂಡದವರು ಸಾಕಷ್ಟಿದ್ದಾರೆ. ಲಂಬಾಣಿಗಳು ಇದ್ದಾರೆ ನಿನ್ನೆ ಚಿಂತನೆಯಲ್ಲಿ ಕೇಳೀದೆ ಇವರು ಪೂಜೆ ಮಾಡಾದಾ ಸೇವಾಬಾಯಿ ಅಂತ. ನಮ್ಮಲ್ಲಿ ಸೇವಾಬಾಯಿ ಇಲ್ಲ ‘ಸೇವಾಲಾಲ’ ಅಂತಾರೆ. ಸೇವಾಲಾಲ ಮಹಾರಾಜ್ ಕಿ ಜೈ ಅಂತಾರೆ. ಇವ್ರು ತಮ್ಮ ಭಜನೆಗಳನ್ನು ಮಾಡೋ ಕಾಲದಲ್ಲಿ ತಾವು ಊಟ ಮಾಡುವಂತಹ ಕಂಚಿನ ತಟ್ಟೆಗಳನ್ನೇ ಬಾರಿಸುತ್ತಾರೆ. ಭಜನೆಗೆ ಕಂಚಿನ ತಟ್ಟೆ ಬಾರಿಸ್ತಾ ಇದ್ರೆ ಅವರ ಕಂಠನೂ ಕಂಚಿನ ಕಂಠ. ಹೀಗಾಗಿ ಅವರ ನಾದ ಲೋಕಕ್ಕೆ ಪರಲೋಕಕ್ಕೆ ಮುಟ್ಟುವಂತಿರುತ್ತೆ. ಅಷ್ಟು ಸೊಗಸಾಗಿ ಹಾಡ್ತಾರೆ. ನಮ್ಮ ಜನ ಅವ್ರ ಬಗ್ಗೆ ಒಂದು ನಾಣ್ಣುಡಿ ಮಾಡ್ಯಾರ “ಲಮಾಣೇರಿಗೆ ಹೆಣ್ಣು ಕೊಟ್ಟಂಗಾತು”. ಯಾಕ್ ಹಿಂಗ್ ಅಂತಾರ ಲಮಾಣೆಯ ಅಲೆಮಾರಿಗಳಿದರು. ಅವ್ರು ಒಂದು ಊರಲ್ಲಿ ಸ್ಥಾಯಿಯಾಗಿ ಇರ್ತಾ ಇರ್ಲಿಲ್ಲ. ತಮ್ಮ ಮಗಳನ್ನು ಅವರಿಗೆ ಮದುವೆ ಮಾಡಿ ಕೊಟ್ಟ ಆ ಹೆಣ್ಣು ಮಗಳು ಸಂಚಾರಿಯಾಗಿ ಅಲೆಮಾರಿಯಾಗಿ ಎಲ್ಲೆಲ್ಲೋ ಹೋಗ್ತಿದ್ದಳು. ಏನೋ ಕಷ್ಟ ತಾಯಿ ತಂದೆ ಮಗಳು ಒತ್ತಟ್ಟಿಗೆ ಸೇರಿದಾಗ ಗೋಳೋ ಎಂದು ಕೊಳ್ಳಿಗೆ ಬಿದ್ದು ಅಳ್ತಾ ಇದ್ರು. ಈಗ ಆ ಪರಿಸ್ಥಿತಿ ಇರ್ಲಿಕ್ಕಿಲ್ಲ. ಆದ್ರೆ ಅಳ್ತಿದ್ರು ನಾವು ಐವತ್ತು ವರ್ಷದ ಹಿಂದಿನಿಂದಲೂ ನೋಡ್ತಾ ಬಂದೀವಿ. ಈ ಜನರಲ್ಲಿ ಕಳ್ಳ ವ್ಯಾಪಾರ ಬಾಳ ನಡೀತಿತ್ತು ಅಂತ್ಹೇಳಿ ಹುಡುಗಿಯಲ್ಲಿದ್ದಾಗ ಕೇಳ್ತಿದ್ದೆ. ಅದು ಯಾಕ್ ನಡೀತಿತ್ತು ಅಂದ್ರ ಅವು ವೃತ್ತಿನೇ ಅದು ಇತ್ತು. ವೃತ್ತಿ ಅವರ್ದಿದ್ರ ಸರಿ ಆದ್ರೆ ಅವ್ರ ವೃತ್ತಿಯನ್ನು ತಮ್ಮ ವ್ಯಾಪ್ತಿಯನ್ನಾಗಿಸಿಕೊಂಡ ಸುಸಂಸ್ಕೃತ ಜನರು ಆ ಕಳ್ಳ ಸಾಮಾನನ್ನೆಲ್ಲಾ ಕೊಂಡುಕೊಳ್ಳೋರು ಇದ್ರು. ಅದಕ್ಕೆ ಹುಡುಬಿಗೆ ಕಳ್ಳ ಹುಡಬಿ ನಾರಾಯಣಪುರಕ್ಕೆ ಸುಳ್ಳು ನಾರಾಯಣಾಪುರ ಅಂತ ಹೆಸರು ಬಿತ್ತು. ಇದು ಯಾಕ ಬಿತ್ತು ಅಂದ್ರ ಇಲ್ಲಿ ಸುತ್ತಲೂ ಕಳ್ಳತನ ಮಾಡಿ ತಂದ ವಸ್ತುಗಳನ್ನು ಮಾರಾಟ ಮಾಡ್ತಾ ಇದ್ರು. ಅಲ್ಲಿ ಹೇಗ್‌ಗುತ್ತಿ ಅಂತ ಈಗ್ಲೊ ಇದೆ. ಅಲ್ಲಿ ಮುಂಬೈಯಿಂದ ಬರುವ ಉಪ್ಪನ್ನು ಲಮಾಣಿಗಳು ಹೊತ್ತು ತಂದು ಅದನ್ನು ಮುಂದೆ ಹೈದರಾಬಾದ್‌ವರೆಗೂ ಒಯ್ಯುತ್ತಿದ್ರು ಅಂತ ಪ್ರತೀತಿ ಇದೆ. ಇದು ನಮ್ಮ ಲಮಾಣಿಗಳು ಮಾಡಿದ ಕೆಲಸ. ಹೀಗಿದ್ರೂ ಲಮಾಣಿಗಳು ಈಗಲೂ ಅರೆ ಅಲೆಮಾರಿಗಳಾಗಿ ಜೀವಿಸ್ತಾ ಇದಾರಾ. ಇನ್ನು ಲಮಾಣಿಗಳಾದ ಮೇಲೆ ವಡ್ಡರು ಎನ್ನುವವರಿದ್ದಾರೆ. ಇಲ್ಲಿ ಕಲ್ಲು ವಡ್ಡರು ಇದ್ದಾರೆ. ನಾವು ಮಣ್ಣು ವಡ್ಡರನ್ನು ನೋಡೇ ಇಲ್ಲ. ಕಲ್ಲು ವಡ್ಡಾರು ಅಂದ್ರ ಇವರು ಗುಡ್ಡಕ್ಕೆ ಹೋಗಿ ಕಲ್ಲು ಹೊಡಕಂಡು ಬಂದು ಮನೆ ಕಟ್ಟುತ್ತಿದ್ದು, ಇವರು ಸಂಪೂರ್ಣವಾಗಿ ಒಂದೇ ಕಡೆ ಇರ್ತಾರ. ಆದ್ರ ಈ ಸುಸಂಸ್ಕೃತ ಜನರ ಜೊತೆ ಬೆರೆತು ಹೋಗಿದ್ರೂ ಅವರಲ್ಲಿ ಉದ್ಯೋಗಿಗಳನ್ನು ಇಲ್ಲಿಯವರೆಗೂ ಕಂಡಿಲ್ಲ. ನಮ್ಮ ಮನೆಯ ಜಾಗದಲ್ಲೇ ಸುಮಾರು ೩೦-೪೦ ಜನ ಬೀಡು ಬಿಟ್ಟಿದ್ರು. ಈಗ್ಲೂ ಬೀಡು ಬಿಟ್ಟಿದ್ದಾರೆ. ೫೦ ವರ್ಷವಾತು ಬೀಡು ಬಿಟ್ಟಿದ್ದಾರೆ. ಕನ್ನಡದಂತೆ ಮಾತಾಡಿದ್ರೂ ಅವರವೇ ಆದ ಪದ್ಧತಿಗಳು ಈಗಲೂ ಇವೆ. ಅವರು ಯಲ್ಲಮ್ಮನ ಪೂಜೆ ಮಾಡ್ತಾರೆ. ಆದ್ರೆ ನಮ್ಮಂತೆ ಸಣ್ಣಾಟ, ದಪ್ಪಿನಾಟ, ದೊಡ್ಡಾಟ ಎಲ್ಲ ಆಡ್ತಾರ. ಈ ಜನ ನಮ್ಮ ಅಲೆಮಾರಿ ಜನಾಂಗದವರೇ. ಈ ಜನಗಳಿಗೆ ಹೆಚ್ಚಿನ ಅವಕಾಶಗಳು ಸಿಗಲಿ ಅಂತನೇ ಹೇಳಬಹುದು. ಇನ್ನು ಸುಡುಗಾಡುಸಿದ್ಧರು. ಸುಡುಗಾಡುಸಿದ್ಧರ ವಿಷಯಕ್ಕೆ ನಾವು ಒಂದು ಕೆಲಸ ಮಾಡಿದ್ರೆ ಚೆನ್ನಾಗಿತ್ತು. ಇಲ್ಲೊಬ್ರು ಸಿ.ಪಿ.ಐ. ಇದ್ದಾರೆ. ಅವ್ರು ಸುಡುಗಾಡು ಸಿದ್ಧರ ವಂಶಜರು. ಮೈಸೂರು ಕಡೆಯವರು ಇಲ್ಲಿ ಉದ್ಯೋಗದಲ್ಲಿದ್ದಾರೆ. ಅವರನ್ನು ಕರೆಸಿದ್ರ ಸುಡುಗಾಡುಸಿದ್ಧರ ಬಗ್ಗೆ ಬಹಳ ಸೊಗಸಾಗಿ ಮಾತಾಡತಿದ್ರು ಅನ್ನಿಸ್ತಾದ. ಇನ್ನು ಮತ್ತೊಂದು ಏನಂದ್ರ ಈ ಬುರು ಬುರು ಪೋಚಮ್ಮನವರು. ಈಗ್ಲೂ ಇದ್ದಾರ. ಅಲೆಮಾರಿಗಳಂತೆ ಸಂಚಾರಿಯಾಗ್ತರೆ ಅನ್ನೋದು ಇಲ್ಲಿನ ಅಲೆಮಾರಿಗಳಿಗೂ ಅನ್ವಯವಾಗುತ್ತೆ. ಇನ್ನು ಇಲ್ಲಿನ ಅಲೆಮಾರಿಗಳನ್ನು ಗುರುತಿಸುವಲ್ಲಿ ಅನ್ಯಾಯವಾಗಿದೆ. ಕಂಬಾರರವರು ಜಾನಪದ ವಿಶ್ವಕೋಶದಲ್ಲಿ ಬೀದರ್ ಜಿಲ್ಲೆಯ ಜಾನಪದವನ್ನು ಗುರುತಿಸಲಾಗಿಯೇ ಇಲ್ಲ. ಇಲ್ಲಿಯ ಸಂಪ್ರದಾಯ ಅವರೇನು ಸಂಶೋಧನೆ ಮಾಡಬಲ್ಲರು? ಅವರೇನು ನಮ್ಮ ಪ್ರಾತಿನಿಧ್ಯ ಮಾಡಬಲ್ಲರು….? ಇಲ್ಲಿನ ಬುಡಕಟ್ಟು ಜನಾಂಗವನ್ನು ಅವರೇನು ಗುರುತಿಸಬಲ್ಲರು. ಇಲ್ಲಿಯರಿಗೆ ತೆಗೆದುಕೊಂಡರೆ ಇಲ್ಲಿಯವರು ಸರಿಯಾಗಿ ಗುರುತಿಸಬಲ್ಲರು. ಇಲ್ಲದಿದ್ದರೆ ಇದೊಂದು ಕಣ್ಣೀರು ಒರೆಸುವ ಕೆಲಸವಾಗಬಲ್ಲದು. ಈ ಒಂದು ವಿಚಾರದೊಂದಿಗೆ ನನ್ನ ಅನಿಸಿಕೆಗಳನ್ನು ಇಲ್ಲಿಗೆ ಮುಗಿಸುತ್ತೇನೆ. ಎಲ್ಲರಿಗ ನನ್ನ ವಂದನೆಗಳು.
ಲಿಪ್ಯಂತರ : ಅರುಣ ಜೋಳದ ಕೂಡ್ಲಿಗಿ
* * *
ಅಲೆಮಾರಿಗಳ ಸ್ಥಿತಿಗತಿ: ಗೋಷ್ಠಿ ಎರಡು: ಅಲೆಮಾರಿಗಳ ಸಾಂಸ್ಕೃತಿಕ ಲೋಕದೃಷ್ಟಿ: ೧. ಮಾನವ ಸಂಬಂಧಿ ಲೋಕದೃಷ್ಟಿ
ಮಾನವ ಸಂಬಂಧಿ ಲೋಕದೃಷ್ಟಿ
‘World View’ ಎಂಬ ಇಂಗ್ಲಿಷ್ ಪದಕ್ಕೆ ಸಂವಾದಿಯಾಗಿ ಕನ್ನಡದಲ್ಲಿ ಲೋಕದೃಷ್ಟಿ ಎಂದು ಬಳಸಲಾಗುತ್ತದೆ. ಇಂಗ್ಲಿಷಿನ ಪದವನ್ನು ಮಾನವಶಾಸ್ತ್ರದಲ್ಲಿ ಹಾಗೂ ಜಾನಪದಗಳಲ್ಲಿ ಹೆಚ್ಚು ಕಡಿಮೆ ಒಂದೇ ಅರ್ಥದಲ್ಲಿ ಗ್ರಹಿಸಲಾಗಿದೆ. ಸ್ಯಾಂಡರ್ ಎರ್ಡೆಸ್ ಎಂಬ ವಿದ್ವಾಂಸ ಲೋಕದೃಷ್ಟಿಯನ್ನು `World Conception’ (ವಿಶ್ವ ಪರಿಕಲ್ಪನೆ) ಎಂದು ಬಳಸುತ್ತಾನೆ.
[1] ಆಲನ್ ಡಂಡಸ್ ‘World View’ (ಲೋಕದೃಷ್ಟಿ) ಎಂದು ಹೇಳುತ್ತಾನೆ.[2] ಕನ್ನಡದಲ್ಲಿ ವಿಶ್ವಪರಿಕಲ್ಪನೆ ಎಂದ ಪದಕ್ಕಿಂತ ವಿಶ್ವದೃಷ್ಟಿ ಎಂಬ ಪದ ಸೂಕ್ತವಾಗಿ ಹೊಂದುತ್ತದೆ ಎಂದು ವಿದ್ವಾಂಸರು ಅಭಿಪ್ರಾಯ ಪಡುತ್ತಾರೆ. ಜನಪದರು ಲೋಕವನ್ನು ಗ್ರಹಿಸಿದ ರೀತಿ ‘ಲೋಕದೃಷ್ಟಿ’ ಎನಿಸಿಕೊಳ್ಳುತ್ತದೆ.
ಮಾನವಶಾಸ್ತ್ರಜ್ಞನಾದ ಮಲಿನೋಸ್ಕಿ ‘ಪ್ರತಿಯೊಂದು ಮಾನವ ಸಂಸ್ಕೃತಿಯೂ ತನ್ನ ಸದಸ್ಯರಿಗೆ ಲೋಕದ ಬಗೆಗೆ ಒಂದು ನಿರ್ದಿಷ್ಟವಾದ ದರ್ಶನವನ್ನು ನೀಡುತ್ತದೆ’ ಎನ್ನುತ್ತಾನೆ. (Malinowski Bronislaw 1929, The Sexgal Life of Savages in North Western Melanesia) ರಾಬರ್ಟ್‌ರೆಡ್‌ಫೀಲ್ಡ್ ಎಂಬ ವಿದ್ವಾಂಸ ‘ಲೋಕದ ಶೀಲ ಸ್ವಭಾವದ ಕುರಿತಾದ ಜನರ ನೋಟವೇ ಲೋಕದೃಷ್ಟಿ’ ಎನ್ನುತ್ತಾನೆ. (ಇದೇ ರೀತಿ ಕ್ಲುಕೋಮ್, ಮೈಕೆಲ್ ಕನಿಕ ಮುಂತಾದವರೂ ಲೋಕದೃಷ್ಟಿಯ ಬಗ್ಗೆ ಚರ್ಚಿಸಿದ್ದಾರೆ) ಲೋಕದೃಷ್ಟಿ ಎಂದರೆ ‘ಜನರು ಪ್ರಕರತಿಯ ಬಗೆಗೆ, ತಮ್ಮ ಸ್ವಂತದ ಬಗೆಗೆ ಮತ್ತು ಸಮಾಜದ ಬಗೆಗೆ ಪ್ರಕಟಿಸಿದ ನೈಜ ಮತ್ತು ಚಿತ್ರಗಳು’ ಎಂದು ಗರ್ಟ್ಸ್ ಎಂಬಾತ ಅಭಿಪ್ರಾಯ ಪಡುತ್ತಾನೆ.[3]
ರೆಡ್‌ಫೀಲ್ಡ್ ಮತ್ತು ಗರ್ಟ್ ಅವರ ಹೇಳಿಕೆಗಳ ಹಿನ್ನೆಲೆಯಲ್ಲಿ ಪ್ರಸ್ತುತ ವಿಷಯವನ್ನು ಪ್ರತಿಪಾದಿಸಲು ಯತ್ನಿಸಲಾಗಿದೆ.
ಒಂದು ನಿರ್ದಿಷ್ಟ ಜನಸಮೂಹವು ಆಹಾರಕ್ಕಾಗಿ ಮತ್ತು ಜೀವನಕ್ಕಾಗಿ ಒಂದು ಸ್ಥಳದಲ್ಲಿ ನಿರಂತರವಾಗಿ ನೆಲೆಯೂರದೆ ನಿಯತವಾಗಿ ಒಂದು ಕಡೆಯಿಂದ ಮತ್ತೊಂದು ಕಡೆಗೆ ವಲಸೆ ಹೋಗುವಿಕೆಯನ್ನು ‘ಅಲೆಮಾರಿತನ’ ಎನ್ನಲಾಗಿದೆ. ಅಲೆಮಾರಿಗಳಲ್ಲಿ ಸಾಮಾನ್ಯವಾಗಿ ಮೂರು ರೀತಿಗಳಿವೆ.
೧. ಬೇಟೆಗಾರರು ಮತ್ತು ಆಹಾರ ಸಂಗ್ರಾಹಕರು (Nomadic Hunters and Gatherers)
೨. ಪಶುಸಂಗೋಪನಾ ಅಲೆಮಾರಿಗಳು (Pastoral nomads) ಮತ್ತು
೩. ಕಲಾಯಿ ಕೆಲಸಗಾರರು ಅಥವಾ ವಣಿಕರು (Tinker Ortrader Nomads)
ಬೇಟೆಯಾಡುವ ಹಾಗೂ ಆಹಾರ ಸಂಗ್ರಹಿಸುವ ಅಲೆಮಾರಿಗಳು ಸಣ್ಣ ಸಣ್ಣ ಗುಂಪುಗಳಿದ್ದು, ನೀರು, ಪ್ರಾಣಿ, ಗಿಡಮರಗಳ ಬಳಿ ಕೆಲಕಾಲ ವಾಸ್ತವ್ಯವನ್ನು ಹೂಡುತ್ತಾರೆ.
ಪಶುಸಂಗೋಪನಾ ಅಲೆಮಾರಿಗಳು ತಮ್ಮ ಪಶುಗಳ ಆಹಾರ ಹಾಗೂ ಅವುಗಳ ಉತ್ಪನ್ನಗಳಿಗೆ ಅವಕಾಶ ಸಿಗುವೆಡೆ ಬೀಡುಬಿಡುತ್ತಾರೆ.
ನೆಲೆನಿಂತ ಸಮಾಜದೊಂದಿಗೆ ಸಂಪರ್ಕವನ್ನುಳಿಸಿಕೊಂಡು ತಮ್ಮ ಚಲನಶೀಲ ಜೀವನ ನಡೆಸುವವರು ಕಲಾಯಿ ಕೆಲಸಗಾರರು ಅಥವಾ ಅಲೆಮಾರಿ ವಣಿಕರು. ಸಣ್ಣಪುಟ್ಟ ಸಾಮಗ್ರಿಗಳ ರಿಪೇರಿ, ತಯಾರಿ ಹಾಗೂ ಮಾರಾಟಗಳಲ್ಲಿಯೂ ಇವರು ನಿರತರಾಗುತ್ತಾರೆ. (Enlyclopaedia Britanica)
ಮಾನವ ಮೂಲತಃ ಆಹಾರಕ್ಕಾಗಿ ಅಲೆದಾಡುವ ಪ್ರವೃತ್ತಿಯನ್ನು ಹೊಂದಿದ್ದಾನೆ. ಒಂದೆಡೆ ನೆಲೆನಿಂತು ನಿರ್ದಿಷ್ಟ ಸ್ಥಳದಲ್ಲಿ ಕೃಷಿಯ ಮೂಲಕ, ಪಶುಸಂಗೋಪನೆಯ ಮೂಲಕ ಆಹಾರವನ್ನು ಮತ್ತು ಬದುಕನ್ನು ಕಂಡುಕೊಳ್ಳುವ ಮುಂಚೆ ರೂಢಿಯಲ್ಲಿದ್ದ ‘ಸ್ಥಳಾಂತರ ಬೇಸಾಯ ಪದ್ಧತಿ’ (Shift Cultivation) ಕೂಡ ಮಾನವನ ಅಲೆಮಾರಿ ಗುಣವನ್ನೇ ಹೇಳುತ್ತದೆ. ಸಾಮಾಜಿಕ ಒತ್ತಡದ ಪರಿಣಾಮವಾಗಿ, ಸಂಪತ್ತಿನ ಸಂಗ್ರಹಣೆಯ ಚಪಲದಿಂದಾಗಿ ಉಂಟಾದ ‘ಭೂ ಒಡೆತನ ಪ್ರಜ್ಞೆ’ ಮಾನವನನ್ನು ಒಂದೆಡೆ ನೆಲೆ ನಿಲ್ಲುವಂತೆ ಪ್ರಾಯಃ ಮಾಡಿದೆ. ಇವುಗಳ ಪರಿವೆಯೇ ಇಲ್ಲದ ಮೂಲ ಸ್ವಭಾವವನ್ನು ಇಂದಿಗೂ ಉಳಿಸಿಕೊಂಡ ಜನ ಸಮುದಾಯಗಳನ್ನು ಅಲ್ಲಲ್ಲಿ ಕಾಣಬಹುದು. ಇಪ್ಪತ್ತನೆಯ ಶತಮಾನದ ಆರ್ಥಿಕ ಮತ್ತು ರಾಜಕೀಯ ಕಾರಣಗಳಿಂದ ಅಲೆಮಾರಿ ಸಮುದಾಯಗಳ ಪ್ರಮಾಣ ಗಮನಾರ್ಹವಾಗಿ ಕುಸಿದಿದೆ. ಬದಲಾದ ಸಾಮಾಜಿಕ ಮತ್ತು ಶೈಕ್ಷಣಿಕ ಸಂಗತಿಗಳು ಕೂಡ ಈ ಬೆಳವಣಿಗೆಗೆ ಕಾರಣವಾಗಿವೆ. ಅಲೆಮಾರಿತನದ ಒಳಿತು ಕೆಡುಕುಗಳು ಏನೇ ಇದ್ದರೂ ಪ್ರಸ್ತುತ ವಿರಳವಾಗಿ ಕಂಡು ಬರುವ ಅಲೆಮಾರಿಗಳ ಮಾನವ ಸಂಬಂಧಿ ಲೋಕೃಷ್ಟಿಯನ್ನು ಒಂದು ಸಮುದಾಯದ ಸ್ಥೂಲ ಪರಿಶೀಲನೆಯ ಮೂಲಕ ದಾಖಲಿಸಲು ಇಲ್ಲಿ ಯತ್ನಿಸಿದೆ.
ಪ್ರಸ್ತುತ ವಿಷಯದ ವ್ಯಾಪ್ತಿ ಮತ್ತು ಹರಹು ತುಂಬ ವಿಶಾಲವಾದುದು. ಗಂಭೀರ ಸಂಶೋಧನೆಗೆ ವಸ್ತುವಾಗಬಹುದಾದುದು. ಆದರೆ ಒಂದು ವಿವರಣೆಯ ಮೂಲಕ ಈ ಬಗ್ಗೆ ಕ್ಷ-ಕಿರಣ ಬೀರುವ ಪ್ರಯತ್ನವನ್ನು ಮಾಡಬಹುದಾಗಿದೆ.
ಮೂಲತಃ ಅಗತ್ಯಕ್ಕಿಂತ ಹೆಚ್ಚು ಆಹಾರವನ್ನಾಗಲೀ, ಇತರೆ ಪದಾರ್ಥಗಳನ್ನಾಗಲೀ ಸಂಗ್ರಹಿಸಿದ ಅಲೆಮಾರಿಗಳ ಜೀವನ ಕ್ರಮ ಮತ್ತು ಶೈಲಿಗಳೇ ಉದಾರವಾದವು. ಇವು ಕ್ಲಿಷ್ಟಕರವೆನಿಸುವ ಲೋಕದೃಷ್ಟಿಗಳಾಗಿವೆ. ಇದನ್ನು ಆದರ್ಶದಲ್ಲಿಡದೆ ಆಚರಣೆಯಲ್ಲಿ ಬಳಸಿಕೊಂಡಿರುವ ಅಲೆಮಾರಿಗಳು, ನೆಲೆನಿಂತು ಸಂಗ್ರಹ ಕಾರ್ಯದಲ್ಲಿ ತೊಡಗಿ, ಪರಸ್ಪರ ಸಂಘರ್ಷದಲ್ಲಿ ತೊಡಗಿರುವ ಸಮಾಜಕ್ಕೆ ಒಂದು ಬಗೆಯಲ್ಲಿ ಮಾದರಿಗಳು. ಮಾನವ ಕುಲಕ್ಕೆ ಆದರ್ಶ ಮಾದರಿಯನ್ನೊದಗಿಸುವ ಅಲೆಮಾರಿ ಪರಿಕಲ್ಪನೆ ಹಾಗೂ ಅದರ ಕಾರ್ಯ ಸ್ವರೂಪ ವಚನಕಾರರಲ್ಲಿ ಸ್ಪಷ್ಟವಾಗಿ ಕಾಣಿಸುತ್ತದೆ. ‘ಅಲೆಮಾರಿ’ ಎಂಬುದು ಚಲನಶೀಲತೆಯನ್ನು ಪ್ರತಿನಿಧಿಸುವ ಪದ. ‘ಜಂಗಮ’ ಎಂಬುದು ಕೂಡ ಇದೇ ಅರ್ಥದ್ದು. ‘ಸ್ಥಾವರ’ ಜಡ್ಡುಗಟ್ಟಿದ ಪರಿಕಲ್ಪನೆ. ನೆಲೆನಿಂತು ಜಡ್ಡುಗಟ್ಟಿದ ಸಮಾಜಕ್ಕೆ ಚಲನಶೀಲ ಅಲೆಮಾರಿ ಸಮಾಜದ ಪರಿಕಲ್ಪನೆ ಚಾಲನಶಕ್ತಿಯನ್ನು ನೀಡಬಲ್ಲದು. ವಚನಕಾರ ಆಯ್ದಕ್ಕಿ ಮಾರಯ್ಯ ಮತ್ತು ಲಕ್ಕಮ್ಮ ಆದರ್ಶ ಅಲೆಮಾರಿ ಮಾದರಿಗಳು. ಆಯ್ದಕ್ಕಿ ಮಾರಯ್ಯ ಎಂದಿಗಿಂತ ಹೆಚ್ಚು ಮೊತ್ತದ ಅಕ್ಕಿಯನ್ನು ಆಯ್ದು ತಂದಾಗ ಆತನ ಹೆಂಡತಿ ಲಕ್ಕಮ್ಮ’ ಎಂದಿನಂದವೆ ಸಾಕು, ಮತ್ತೆ ಕೊಂಡುಹೋಗಿ ಅಲ್ಲಿಯೆ ಸುರಿ… ಈ ಸಕ್ಕಿಯ ಆಸೆ ನಿಮಗೇಕೆ? ಈಶ್ವರನೊಪ್ಪ’[4] ಎನ್ನುತ್ತಾಳೆ. ಅಂದಂದಿನ ಆಹಾರ-ಅಗತ್ಯಗಳನ್ನಷ್ಟೇ ಪೂರೈಸಿಕೊಳ್ಳುವುದು ಒಂದು ವಿಶಾಲ ವ್ಯಾಪ್ತಿಯ ಲೋಕದೃಷ್ಟಿ. ಬುದ್ಧನ ಅಪರಿಗ್ರಹ, ಗಾಂಧೀಜಿಯವರು ಹೇಳುವ ಅಗತ್ಯಕ್ಕಿಂತ ಹೆಚ್ಚಿನ ಸಂಗ್ರಹ ಕಳ್ಳತನ ಎಂಬ ಮಾತುಗಳು ಇಲ್ಲಿ ಗಮನಾರ್ಹ.
ಅಲೆಮಾರಿಗಳ ಬದುಕಿನ ಮೂಲ ಸ್ವರೂಪದಲ್ಲೇ ಈ ಬಗೆಯ ಲೋಕದೃಷ್ಟಿ ಇದ್ದರೆ, ಅವರ ಬದುಕಿನ ಕ್ರಮ, ಪರಿಸರ ಸಂಬಂಧಿಯಾದ ದೃಷ್ಟಿಯಲ್ಲೂ ಮಾನವಕುಲಕ್ಕೆ ಆದರ್ಶಪ್ರಾಯವಾದ ನೋಟಗಳಿವೆ. ಅಲೆಮಾರಿ ಸಮುದಾಯವಾದ ಬುಡಬುಡಕೆಯವರ ಹಿನ್ನೆಲೆಯಲ್ಲಿ ಈ ಮಾತುಗಳನ್ನು ಗಮನಿಸಬಹುದು.
ಬುಡಬುಡಿಕೆಯವರು ಮರಾಠ ಮೂಲದ ಅಲೆಮಾರಿಗಳು. ಇವರ ಆರಾಧ್ಯ ದೈವ ಅಂಬಾ ಭವಾನಿ. ಹಾಲಕ್ಕಿಯ ನುಡಿಯುವ ಶಕುನದ ಮೂಲಕ ಭವಿಷ್ಯವನ್ನು ಹೇಳುತ್ತ ಆಹಾರ-ಬಟ್ಟೆಬರೆಗಳನ್ನು ಜನರಿಂದ ಪಡೆಯುವ ಒಂದು ಅಲೆಮಾರಿ ಸಮುದಾಯಿದೆಂದು ಥರ್ಸ್ಟನ್ ಹೇಳುತ್ತಾನೆ.[5] ಬುಡಬುಡಕೆಯವರು ತಮ್ಮ ಮೂಲದ ಬಗ್ಗೆ ಪುರಾಣವನ್ನು ಹೇಳುತ್ತಾರೆ. ತಮ್ಮ ಆರಾಧ್ಯ ದೈವವನ್ನು ಬುಡಬುಡಕೆಯವರು ಪ್ರಾರ್ಥಿಸಿದಾಗ ಕರುಣೆ ‘ತೋರಿದ ಆಕೆ ಶಿವನ ಢಕ್ಕೆಯನ್ನು ನೀಡಿ ಇದನ್ನು ಬಿಟ್ಟು ನಿನಗೆ ಬೇರೆ ದಾರಿಯಿಲ್ಲ. ಇದರ ಮೂಲಕ ಆಹಾರದ ಮಾರ್ಗವನ್ನು ಹುಡುಕು ನಿನಗೆ ಒಳ್ಳೆಯದಾಗುತ್ತದೆ’ ಅಂದಳು. ಅಂದಿನಿಂದ ಇದನ್ನಾಧರಿಸಿ ಅವರು ಬದುಕು ಸಾಗಿಸುತ್ತಿದ್ದಾರೆ.
ಬುಡಬುಡಿಕೆಯವರ ದೈನಂದಿನ ಜೀವನ ಬೆಳಗಿನ ಜಾವ ಆರಂಭವಾಗುತ್ತದೆ. ತಾವು ಉಳಿದುಕೊಂಡಿರುವ ಪ್ರದೇಶದ ಮನೆಗಳಿಗೆ ಹೋಗಿ ಢಕ್ಕೆ (ಬುಡಬುಡಕೆ) ನುಡಿಸುತ್ತ, ಮನೆಗಳ ಮುಂದೆ ನಿಂತು, “ಈ ಮನೆಗೆ ಲಕ್ಷ್ಮಿ ಬರುತ್ತಾಳೆ, ಮನೆ ಜನರನ್ನು ಹರಸುತ್ತಾಳೆ”, “ಈ ಮನೆಯಲ್ಲಿ ಸದ್ಯದಲ್ಲಿ ಕೆಡುಕು ಉಂಟಾಗುತ್ತದೆ. ತಾಯಿ ಅಂಬಾ ಭವಾನಿಯ ಕೃಪೆಯಿಂದ ನಿಮಗೆ ಒಳಿತಾಗುತ್ತದೆ” ಮುಂತಾದ ನುಡಿಗಳನ್ನಾಡಿ, ಆಹಾರ ಬಟ್ಟೆಗಳನ್ನು ಪಡೆಯುತ್ತಾರೆ.
ಹಾಲಕ್ಕಿಯ ಭಾಷೆಯನ್ನು ತಿಳಿದಿರುವುದಾಗಿ ಅವರು ಹೇಳುತ್ತಾರೆ. ಮೈಸೂರಿನ ಕ್ಯಾತಮಾರನಹಳ್ಳಿ, ಪಡುವಾರಹಳ್ಳಿ ಸುತ್ತಮುತ್ತ ಆಗಾಗ ಕಾಣಿಸಿಕೊಳ್ಳುವ ಬುಡಬುಡಕೆಯವರಲ್ಲಿ ಕೆಲವರು ಒಂದೆಡೆ ನೆಲೆಯೂ ಆಗಿದ್ದಾರೆ. ಮೈಸೂರಿನ ಮಂಡಿ ಮೊಹಲ್ಲಾದಲ್ಲಿ ಬುಡಬುಡಕೆ ಕೇರಿಯೂ ಇದೆ. ಇಲ್ಲಿನ ನೂರಾರು ಮನೆಗಳಲ್ಲಿರುವ ಬುಡಬುಡಕೆಯವರು ತಾವು ಗೊಂದಲಿ ಮರಾಠಿಗರು ಎನ್ನುತ್ತಾರೆ. ಬುಡಬುಡಕೆಯನ್ನು ಕೆಲವರು ಪೂಜೆಗೆ ಇಟ್ಟಿದ್ದಾರೆ. ಕೆಲವರು ತಮ್ಮ ಪೂರ್ವಜರು ಇದರಿಂದ ಜೀವನ ಸಾಗಿಸುತ್ತಿದ್ದರು ಎನ್ನುತ್ತಾರೆ. ಈಗ ಇವರ ವೃತ್ತಿ ಬದಲಾಗಿದೆ. ಬೇರೆ ಬೇರೆ ಕಸುಬುಗಳಲ್ಲಿ ಅವರಿದ್ದಾರೆ.
ಅಲೆಮಾರಿ ಬದುಕಿನ ಕ್ರಮದಲ್ಲೇ ಇರುವ ಕೆಲವರಲ್ಲಿ ಗಂಡು ಆಹಾರ-ಬಟ್ಟೆ ಸಂಗ್ರಹಣೆಗೆ ಹೊರ ಹೋದಾಗ, ಪುಳ್ಳೆ, ಸೌದೆ, ಹಳೇ ಕಾಗದ ಮುಂತಾದವರನ್ನು ಸಂಗ್ರಹಿಸಿದ ಮನೆಯ ಹೆಣ್ಣು ಅಡುಗೆ ತಯಾರಿಗೆ ಮುಂದಾಗುತ್ತಾಳೆ. ಅನ್ನ ಅಥವಾ ರಾಗಿಮುದ್ದೆ, ಸಾರು, ಅವರ ಸಾಮಾನ್ಯ ಆಹಾರ ಪದ್ಧತಿ.
ಬುಡಬುಡಿಕೆ ನುಡಿಸುತ್ತ ಭವಿಷ್ಯ ಹೇಳಿ ಆಹಾರಾದಿಗಳನ್ನು ಸಂಗ್ರಹಿಸುವಂತೆ ಪಾತ್ರೆ ಪಗಡೆಗಳನ್ನು ಮಾರುವ ಬುಡಬುಡಕೆಯವರೂ ಇದ್ದಾರೆ. ಬುಡಬುಡಿಕೆ ಮಹಿಳೆಯರ ಪ್ರಕಾರ ಅವರ ದೈನಂದಿನ ಜೀವನಕ್ಕೆ ಇದು ಸಾಕು.ಆದರೆ ಬುಡಬುಡಿಕಿ ಪುರುಷರು ಕುಡಿತದ ಚಟದಿಂದ ಜೀವನವನ್ನು ಕಷ್ಟಕರಗೊಳಿಸಿದ್ದಾರೆ. ಕೆಲವು ಸಂಗತಿಗಳಲ್ಲಿ ಮಹಿಳೆಯರೂ ಕುಡಿತದ ಚಟಕ್ಕೆ ಬಲಿಯಾಗಿ ತಮ್ಮ ಬದುಕನ್ನು ದುರ್ಭರಗೊಳಿಸಿ ಕೊಂಡಿದ್ದಾರೆ.
ಮರಾಠಿ ಮೂಲದ ಗೊಂದಲಿ ಮರಾಠ ಬುಡಬುಡಿಕಿಯವರಲ್ಲಿ ‘ಗೊಂದಲಿ’ (ಒಂದು ಬಗೆಯ ಪಂಜಿನ ನೃತ್ಯ) ನೃತ್ಯವಿದೆಯೆಂದು ಅಯ್ಯರ್ ಹೇಳಿದ್ದಾರೆ.[6] ಬೆಂಗಳೂರಿನ ಕರಗ ಧರ್ಮರಾಜ ದೇವಸ್ಥಾನದಲ್ಲಿ ಯುಗಾದಿ ಹಬ್ಬದ ತರುವಾಯ ಹದಿನೈದು ದಿನಗಳ ಉತ್ಸವವನ್ನು ನಡೆಸಿ ಅಂಬಾ ಭವಾನಿಯನ್ನು ಅವರು ಆರಾಧಿಸುತ್ತಾರೆ. ಬುಡಬುಡಿಕೆ, ಹಾಲಕ್ಕಿಗಳನ್ನು ಪವಿತ್ರವೆಂದು ತಿಳಿಯುತ್ತಾರೆ.
ಬುಡಬುಡಿಕಿಯ ಮೂಲಕ ಕಲೆಯನ್ನು, ಹಾಲಕ್ಕಿಯ ಮೂಲಕ ಪರಿಸರವನ್ನು ಅವರು ಉಳಿಸಿಕೊಂಡು ಬಂದಿದ್ದಾರೆ. ಇವೆರಡು ಪವಿತ್ರವಾದವೆಂದು ತಿಳಿದು ಅವುಗಳ ಉಳಿವಿಗೆ ಶ್ರದ್ಧಾಪೂರ್ವಕವಾಗಿ ದುಡಿಯುತ್ತಾರೆ. ಹಾಲಕ್ಕಿಗಳ ಸಂತತಿ ಉಳಿಯುವಲ್ಲಿ ಬುಡಬುಡಕೆಯವರ ಭಾವನೆ-ನಂಬಿಕೆಗಳು ಕೆಲಸ ಮಾಡಿವೆ.
ಕಲೆ ಮತ್ತು ಪರಿಸರದ ಒಂದು ಭಾಗ ತಮ್ಮ ಬದುಕಿಗೆ ಅನಿವಾಯ್ವೆಂದು ತಿಳಿದು ಆ ನಂಬಿಕೆಯಲ್ಲಿ ಜೀವನ ಸಾಗಿಸುವ ಬುಡಬುಡಕೆಯವರ ದೃಷ್ಟಿ ಇಡೀ ಮಾನವಕುಲದ ಹಿತವನ್ನು ರಕ್ಷಿಸುವಲ್ಲಿ ಕೊಡುಗೆಯನ್ನು ನೀಡಿದೆ ಎಂಬುದನ್ನು ಇಲ್ಲಿ ಗಮನಿಸಬೇಕು.
* * *
—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)

ಅಲೆಮಾರಿಗಳ ಸ್ಥಿತಿಗತಿ: ಗೋಷ್ಠಿ ಎರಡು: ೨. ಅಲೆಮಾರಿಗಳ ದೈವ ಸಂಬಂಧಿ ಲೋಕದೃಷ್ಟಿ
ಆದಿಮ ಮಾನವ ಗುಂಪಿನ ಜೀವನದಲ್ಲಿ ಅನಾದಿ ಕಾಲದಿಂದಲೂ ಹಾಸು ಹೊಕ್ಕಾಗಿರುವ ದೈವಗಳು ಅವರ ಬದುಕಿನ ಒಂದು ಭಾಗವಾಗಿವೆ. ಅಂದರೆ ಆದಿಮ ಮಾನವ ನಿಸರ್ಗದೊಂದಿಗೆ ಸಂಘರ್ಷಕ್ಕೆ ಬಿದ್ದಾಗ ಮಾಂತ್ರಿಕಾಚರಣೆಗಳ ಉಗಮವಾಯಿತು. ತಾನು ಜಯಿಸಬೇಕಾಗಿದೆ ಎಂದುಕೊಂಡ ನಿಸರ್ಗದ ಶಕ್ತಿಗಳನ್ನು ಮಣಿಸಲು, ಒಲಿಸಿಕೊಳ್ಳಲು ಮಾನವನ ಆರಂಭಿಕ ತರ್ಕ ಏನೇನು ಹಾದಿಗಳನ್ನು ಸೂಚಿಸಿತೋ ಅವೆಲ್ಲಾ ಆಚರಣೆಗಳಾಗಿ ರೂಪುಗೊಂಡವು. ಅದು ಒಂದು ಕಲ್ಟ್. ತಲೆಮಾರಿನಿಂದ ತಲೆಮಾರಿಗೆ ನಡೆಯುತ್ತಾ ಬಂದದ್ದು. ಅಂದರೆ ಆದಿಮ ಮಾನವ ತನ್ನ ಸುತ್ತಣ ಅಗಾಧ ವಿಸ್ಮಯಕಾರಿ ರುದ್ರ-ರಮ್ಯ ನಿಸರ್ಗ ಶಕ್ತಿಗಳಿಗೆ ಒಂದು ಮೂರ್ತರೂಪ ಕೊಡುವ ಹಂತದಲ್ಲಿ ಧಾರ್ಮಿಕ ಸ್ವರೂಪದ ನಂಬುಗೆಯ ಹುಟ್ಟು ಅಡಗಿದೆ. ಈ.ಬಿ. ಟೇಯ್ಲರ್ ಹೇಳುವ ‘ಬಿಲೀಫ್ ಇನ್ ಸ್ಪಿರಿಚ್ಯೂಯಲ್ ಬೀಯಿಂಗ್’ ಅಂದರೆ ‘ಆಧ್ಯಾತ್ಮ ಜೀವಿಗಳಲ್ಲಿ ನಂಬಿಕೆ’ ಮತ್ತು ಸಿ. ರಾಡನ್ ಅವರು ಹೇಳುವ ‘ಭಯದ ಸಾಮಾಜಿಕ ವಿಧಿಗಳು’ ಅವರ ಶ್ರದ್ಧೆ ಮತ್ತು ಆಚರಣೆಯ ಎರಡು ಸೂಕ್ಷ್ಮ ವಿಚಾರಗಳ ಕಡೆಗೆ ಬೆರಳು ಮಾಡುತ್ತವೆ. ಒಂದು ಮಾನವ ಅಥವಾ ಮಾನವಾತೀತ ಸ್ವರೂಪದ ಮೂರ್ತ, ಅದ್ಭುತ ದಿವ್ಯಶಕ್ತಿಯ ಪ್ರಭಾವ. ಇನ್ನೊಂದು ಸಾಮಾಜಿಕ ನಡವಳಿಕೆಯ ಮೇಲೆ ಹಿಡಿತ ಸಾಧಿಸುವ ವಿಧಿ-ನಿಷೇಧ, ಕಟ್ಟು ಪಾಡುಗಳ ಭಯ ಮತ್ತು ಈ ವಿಧಿಗಳನ್ನು ಮೀರಿದರೆ ಉಂಟಾಗಬಹುದಾದ ಕೇಡುಗಳ ನಿವಾರಣೆಗೆ ಕೈಗೊಳ್ಳುವ ಆಚರಣೆಗಳು.
ಮನುಷ್ಯ ಮನುಷ್ಯರ ನಡುವೆ ಸಂಘರ್ಷ ಏರ್ಪಟ್ಟಾಗ, ಒಂದು ಸಮುದಾಯದೊಳಗೇ ಬೇರೆ ಬೇರೆ ಪಂಗಡಗಳು ಮೇಲುಗೈ ಸಾಧಿಸಲು ನಡೆಸುವ ಪ್ರಯತ್ನದೊಂದಿಗೆ ಧರ್ಮ ಉಗಮವಾಯಿತು ಎನ್ನುತ್ತಾರೆ ದೇವಿಪ್ರಸಾದ್ ಚಟ್ಟೋಪಾಧ್ಯಾಯ. ನಾವು ಮಾಂತ್ರಿಕಾಚರಣೆಯನ್ನು ಪರಿಶೀಲಿಸಲಿ, ಧಾರ್ಮಿಕಾಚರಣೆಗಳನ್ನು ವಿಶ್ಲೇಷಿಸಲಿ, ಈ ಸಂಘರ್ಷದ ಅಂಶವನ್ನು ಮರೆತು ಬಿಡುವಂತಿಲ್ಲ. ಪ್ರಸ್ತುತ ಅವು ನಮ್ಮ ಕಣ್ಣೆದುರಿಗಿರುವಾಗ ಬೇಕಾದಷ್ಟು ಸಂಕೀರ್ಣ ಗೊಂಡಿರಬಹುದು, ರೂಪಾಂತರ ಹೊಂದಿರಬಹುದು. ಆದರೆ ಅವುಗಳ ಉಗಮದ ಅಧ್ಯಯನದಲ್ಲಿ ಈ ಮೂಲ ಪ್ರೇರಣೆಗಳ ಎಳೆಯನ್ನಂತೂ ಹಿಡಿಯ ಬಹುದು. ಇಂತಹ ಆಚರಣೆ, ಪೂಜೆ, ಆರಾಧನೆಗಳು ಜನರಲ್ಲಿ ಪ್ರಜ್ಞಾಪೂರ್ವಕವಾಗಿ ಅಗೋಚರ ಶಕ್ತಿಯನ್ನು ಮೂರ್ತೀಕರಿಸುವ ಪ್ರಕ್ರಿಯೆಯೇ ಆಗಿದೆ. ಈ ಮೂರ್ತೀಕರಣ ಅಥವಾ ದೈವೀಕರಣ ಪ್ರಕ್ರಿಯೆ ಜನಪದರ ಅನುಭವದ ಹಿನ್ನೆಲೆಯಲ್ಲಿ ರೂಪುಗೊಳ್ಳುವಂತಹದ್ದು.
ಭಾರತೀಯ ಶಕ್ತಿ ಉಪಾಸನೆ ತೀರ ಹಳೆಯ ಕಾಲದ್ದು. ವಿವಿಧ ರೂಪಗಳಲ್ಲಿ ಈ ಶಕ್ತಿಯ ಅವತಾರಗಳು ಆರಾಧಿಸಲ್ಪಡುತ್ತ ಬಂದಿವೆ. ಅಂತೆಯೇ ೩೩ ಕೋಟಿಗೂ ಮಿಕ್ಕಿ ದೇವತೆಗಳು ನಮ್ಮಲ್ಲಿದ್ದಾರೆ. ಜಪಾನದಲ್ಲೂ ೮ ಕೋಟಿ ದೇವತೆಗಳಿವೆ. ಸಾಮಾನ್ಯವಾಗಿ ಜನಪದರ ಆರಾಧನೆಗೆ ಒಳಪಡುವ ಹೆಚ್ಚಿನ ದೇವತೆಗಳು ಪಾರ್ವತಿಯ ತಾಮಸ ಸ್ವರೂಪದವುಗಳೇ ಆಗಿವೆ. ಕಾಳಿ, ದ್ಯಾಮವ್ವ, ದುರುಗಮ್ಮ, ಮಾರಮ್ಮ, ಲಕ್ಕವ್ವ, ಗಾಳೆಮ್ಮ, ಉಡಚಮ್ಮ ಇತ್ಯಾದಿ. ಇವೆಲ್ಲ ಉಗ್ರಮೂರ್ತಿಗಳೇ.
ಈ ಉಗ್ರ ಸ್ವರೂಪಗಳೆಲ್ಲ ‘ಅವ್ವ’ ‘ಅಮ್ಮ’ಗಳಂತಹ ಪಾಲನೆ ಪೋಷಣೆ ದೇವತೆಗಳಾಗಿದ್ದು ಕುತೂಹಲಕರವಾದ ವಿಷಯ. ವೇದಪೂರ್ವ ದ್ರಾವಿಡ ಸಂಸ್ಕೃತಿಗಳಲ್ಲಿ ಹೆಣ್ಣಿಗೆ ಗೌರವದ ಸ್ಥಾನವಿತ್ತು. ತಾಯ್ತನ, ಲಾಲನೆ, ಪೋಷಣೆ, ಸಂರಕ್ಷಣೆ ಗುಣದಿಂದ ಅವರೆಲ್ಲ ಸ್ತ್ರೀ ದೇವತೆಗಳಾಗಿ ಮಾತೃಶಕ್ತಿಯಾಗಿ ರೂಪುಗೊಂಡರೂ ಪ್ರಕೃತಿಯೇ ಜೀವನೋಪಾಯವಾದ ಆದಿಮಾನವನಿಗೆ ಪ್ರಕೃತಿ ಶಕ್ತಿ ಸ್ತ್ರೀ ಶಕ್ತಿಯಾಗಿ ಕಾಣಿಸಿತು. ಹೆಣ್ಣಿನ ನೈಜ ಗುಣಗಳನ್ನು ಮಾತೃಶಕ್ತಿಯಲ್ಲಿ ಕಂಡ ಆತನಿಗೆ ಸ್ತ್ರೀ ಮಾತೆಯಾಗಿ, ಸಾರ್ವಕಾಲಿಕ ಕನ್ಯೆಯಾಗಿ, ಮಹಾಸತಿಯಾಗಿ, ವಿಶ್ವಸಂಹಾರಿಣಿಯಾಗಿ ವಂದಿತಳಾಗಿದ್ದಾಳೆ. ಇಂತಹ ಅಮ್ಮನ ಆರಾಧನೆ ಆರ್ಯಪೂರ್ವ ದಕ್ಷಿಣ ಭಾರತದಲ್ಲಿ ದ್ರಾವಿಡರಿಂದಲೇ ಪ್ರಾರಂಭವಾಗಿದ್ದು ಎಂದು ಹೆನ್ರಿ ವೈಟ್ಹೆಡ್ ಅಭಿಪ್ರಾಯ ಪಡುತ್ತಾರೆ (ಹಿರೇಮಠ. ಎಸ್.ಎಸ್.;೧೯೯೩:೧೧).
ವೈದಿಕರ ‘ದೇವರು’ ಎಂಬ ಪದಕ್ಕೆ ಸಮನಾಗಿ ಬಹುಶಃ ದ್ರಾವಿಡರ ‘ಅಮ್ಮ’ ಎನ್ನುವ ಪದ ಜನ ಬಳಕೆಯಲ್ಲಿದೆ ಎನಿಸುತ್ತದೆ. ‘ದೇವರು’ ಪದ ಅಲೌಕಿಕ ಮತ್ತು ಭೌತಿಕ ಪ್ರಪಂಚವನ್ನು ಸೂಚಿಸಿದರೆ ‘ಅಮ್ಮ’ ಲೌಕಿಕ ಮತ್ತು ಭೌತಿಕ ಪ್ರಪಂಚವನ್ನು ಗ್ರಹಿಕೆಗೆ ತರುತ್ತದೆ. ಜನಪದರ ಬದುಕು ಲೌಕಿಕಮಯವಾದದ್ದು ಮತ್ತು ಅದು ಭೌತಜಗತ್ತು. ಅಮ್ಮ ಅಥವಾ ಅವ್ವ ಕೂಡ ಭೌತಿಕ ಸ್ವರೂಪಗಳು ಮತ್ತು ಸಂಬಂಧ ವಾಚಕಗಳು. ಜಾತಿರಹಿತ ಸಮಾಜದ ಸಾಮಾಜಿಕ ಸಂದರ್ಭವನ್ನು ಇವು ಕಟ್ಟಿಕೊಡುತ್ತವೆ. ಅಮ್ಮ, ಅವ್ವ, ಅಪ್ಪ ಮುಂತಾದ ರಕ್ತ ಸಂಬಂಧಿ ಪದಗಳು ದೈವತ್ವದಲ್ಲಿ ಸಹಜವಾಗಿ ಕಾಣಿಸಿಕೊಂಡಿವೆ.
ಕೃಷಿಕವಾಗಿದ್ದ ಮಾತೃಪ್ರಧಾನ ಸಮಾಜದ ಹೊಲೆ ಮಾದಿಗರು ಶಾಕ್ತರಾಗಿದ್ದರು. ಯೋನಿ ಪೂಜಕ ತಾಂತ್ರಿಕ ಪಂಥೀಯರಾಗಿದ್ದರು. ವಲಸೆಗಾರರ ಕುರುಬ, ಬೇಡ, ಒಕ್ಕಲಿಗ, ಗೊಲ್ಲ ಕುಲಗಳು ಶಿವ (ಶವ) ಶಿಶ್ನ ಆರಾಧಕರಾಗಿದ್ದು ಸಿದ್ಧ ಪರಂಪರೆಯವರಾಗಿದ್ದರು. ಈ ಎರಡು ಜನ ವರ್ಗಗಳ ನಡುವೆ ಪ್ರಥಮದಲ್ಲಿ ಸಂಘರ್ಷ ಮತ್ತು ಕೊನೆಯಲ್ಲಿ ಸಮನ್ವಯ ಸಾಧಿತವಾಗಿ ಲಾಕುಳ ಪಾಶುಪತ ಕಾಳಾಮುಖಾದಿ ಶೈವಪಂಥಗಳು ಬೆಳೆದವು. ಹೀಗಾಗಿ ಒಂದು ಅಖಂಡ ದ್ರಾವಿಡ ಪರಂಪರೆ ಉದ್ಭವಿಸಿತು. ಪ್ರತ್ಯೇಕವಾಗಿ ಬತ್ತಲೆ ಗೌರಿ ಮತ್ತು ಬತ್ತಲೆ ಭೈರವರ ವಿಗ್ರಹಗಳು ನಮ್ಮ ನಾಡಿನಲ್ಲಿ ಅಲ್ಲಲ್ಲಿ ಕಂಡು ಬರುವುದು; ಈ ಎರಡು ಸಂಸ್ಕೃತಿಗಳ ಸ್ವತಂತ್ರ ಅಸ್ತಿತ್ವಕ್ಕೆ ಸಾಕ್ಷಿಯಾಗುತ್ತವೆ. ಲಿಂಗ ಮತ್ತು ಕವಡಿ ಸರಗಳನ್ನು ಪ್ರತ್ಯೇಕ ಜನವರ್ಗಗಳು ಶಿಶ್ನ ಮತ್ತು ಯೋನಿ (Totem)ಗಳಾಗಿ, ಸಾಂಕೇತಿಕವಾಗಿ ಧರಿಸುವುದು ವ್ಯಾಪಕವಾಗಿ ರೂಢಿಯಲ್ಲಿದೆ. ಭಾರತ ದೇಶದ ಪ್ರಾಕ್ ಚಾರಿತ್ರಿಕ ಯುಗಕ್ಕೆ ಜಾಗತಿಕ ಮನ್ನಣೆಯನ್ನು ತಂದು ಕೊಟ್ಟಿರುವ ಸಿಂಧೂಕೊಳ್ಳದ ನಾಗರೀಕತೆಯಲ್ಲಿ ಕೃಷಿಕ ಮತ್ತು ವಲಸೆಗಾರ ದ್ರಾವಿಡರಿಬ್ಬರಲ್ಲೂ ಸಮನ್ವಯ ಸಾಧಿತವಾಗಿತ್ತು ಮತ್ತು ಅವರಲ್ಲಾಗಲೇ ವರ್ಗ ಸಮಾಜ ಬೆಳೆಯುವ ಲಕ್ಷಣಗಳು ಕಂಡು ಬಂದಿದ್ದವು. ಈ ಎರಡು ದ್ರಾವಿಡ ಜನ ವರ್ಗಗಳಲ್ಲಿ ಮೊದಲಿಗರು ಮತ್ತು ಕೃಷಿಕರು ಹೊಲೆ ಮಾದಿಗರೇ ಆಗಿದ್ದರು.ಅವರು ಮಾತೃ ಆರಾಧಕರಾಗಿದ್ದರು. ಇಡೀ ದೇಶದಲ್ಲಿ ಮಾತೃ ಆರಾಧನೆ ಹರಡಲು ಕಾರಣರಾದರು. ವಲಸೆಗಾರ ದ್ರಾವಿಡರು ಪಶುಪತಿ ಶಿವಾರಾಧಕರಾಗಿದ್ದರು. ಈ ಎರಡೂ ಸಂಸ್ಕೃತಿ ಸಂಕೇತಗಳು ಸಿಂಧೂಕೊಳ್ಳದಲ್ಲಿ ದೊರಕುತ್ತವೆ.
ಮಾತೃಪ್ರಧಾನ ಕಲ್ಪನೆಯಿಂದ ಹುಟ್ಟಿಕೊಂಡ ಈ ಶಕ್ತಿದೇವತೆ ಸಮೂಹ ಬೆಳೆದಂತೆ ಅವಳ ಕಲ್ಪನೆ ವಿಕಾಸವಾಗುತ್ತ ಹೋಯಿತು. ಕೆಲಸಗಳು ಹೆಚ್ಚುತ್ತಾ ಹೋದವು. ಮನೆ ನೋಡಿಕೊಳ್ಳಲು ಮನೆಯೊಡತಿ ಇರುವಂತೆ ಗ್ರಾಮ ನೋಡಿಕೊಳ್ಳಲು ಊರ ಮಧ್ಯದ ಗ್ರಾಮದೇವತೆ ಹುಟ್ಟಿಕೊಂಡಳು. ಮಳೆ, ಬೆಳೆ, ದನ, ಕರು, ಮಕ್ಕಲು ಮರಿ, ಜನರ ಆರೋಗ್ಯ ರಕ್ಷಣೆಯ ಜವಾಬ್ದಾರಿ ಇವಳದ್ದಾಯಿತು. ರಕ್ಷಣೆಗೋಸ್ಕರ ಜನ ಈ ತಾಯಿಗೆ ವಿವಿಧ ಪೂಜೆ, ಆರಾಧನೆಯನ್ನು ಮಾಡತೊಡಗಿದರು. ಜನರ ಅಭಿರುಚಿಯಂತೆ ಒಬ್ಬಳೆ ಅವರವರ ಇಷ್ಟದಂತೆ ಅವರವರ ಊರಿನ ಗ್ರಾಮ ದೇವತೆಯಾದಳು. ಗ್ರಾಮದೇವತೆ ಇದ್ದರೂ ಮತ್ತೆ ಹಲವಾರು ದೇವತೆಗಳನ್ನು ಜನಪದರು ಪೂಜಿಸಹತ್ತಿದ್ದರು.
ಪ್ರಸ್ತುತ ಚರ್ಚಿಸುತ್ತಿರುವ ಅಲೆಮಾರಿಗಳ ದೈವಗಳ ಲೋಕದೃಷ್ಟಿ ಕುರಿತಂತೆ; ‘World View’ ಎಂಬ ಪದಕ್ಕೆ ಕನ್ನಡದಲ್ಲಿ ‘ಲೋಕದೃಷ್ಟಿ’ ಎಂದು ಕರೆಯಲಾಗಿದೆ. ಇದು ಮುಖ್ಯವಾಗಿ ಜನಪದರು ಲೋಕವನ್ನು ಕಂಡ ಬಗೆಯಾಗಿದೆ. ಜನಪದರು ಲೋಕವನ್ನು ಪ್ರಜ್ಞಾಪೂರ್ವಕವಾಗಿಯೋ ಅಥವಾ ಅಪ್ರಜ್ಞಾಪೂರ್ವಕವಾಗಿಯೋ ಊಹಿಸಿಕೊಂಡ ಬಗೆ ಇದಾಗಿದೆ. ಹಾಗಾಗಿ ಯಾವುದೇ ಒಂದು ಸಮುದಾಯವನ್ನು ಗಮನಿಸಿದಾಗ ಅವರಿಗೆ ಅವರದೇ ಆದ ಲೋಕದೃಷ್ಟಿಯಿರುವುದನ್ನು ಕಾಣಬಹುದು. ಜನಪದರು ಬದುಕುತ್ತಿರುವ ವರ್ತಮಾನದ ಉತ್ಕಟ ಕ್ಷಣಗಳಲ್ಲಿ, ಅದು ಪರಂಪರೆಯ ಕೊಡುಗೆಯಾಗಿ ಮತ್ತು ಭವಿಷ್ಯತ್ತಿನ ಬುನಾದಿಯಾಗಿ ಕ್ರಿಯಾಶೀಲವಾಗಿರುತ್ತದೆ. ‘ಲೋಕದೃಷ್ಟಿ’ಯನ್ನು ಕುರಿತು ಮಾಲಿನೋ ವಸ್ಕಿಯ ೧೯೨೨ ರಷ್ಟು ಹಿಂದೆಯೇ ‘ಪ್ರತಿಯೊಂದು ಮಾನವ ಸಂಸ್ಕೃತಿಯೂ ತನ್ನ ಸದಸ್ಯರಿಗೆ ಲೋಕದ ಬಗೆಗೆ ಒಂದು ನಿರ್ದಿಷ್ಟವಾದ ದರ್ಶನವನ್ನು ನೀಡುತ್ತದ (Every human Culture gives its members a difinite vision of the World)’, (Dundes, 1979:226) ಎಂದಿದ್ದಾರೆ. ರಾಬರ್ಟ್ ರೆಡ್ ಫೀಲ್ಡ್ರವರು ‘ಲೋಕದ ಶೀಲ ಸ್ವಭಾವದ ಕುರಿತಾದ ಜನರ ನೋಟವೇ ಲೋಕದೃಷ್ಟಿ (The way a people characteristically look out ward up on the universe)’ (Redfield, Robert, 1953:85) ಎಂದಿದ್ದಾರೆ. ಕ್ಲಿಫರ್ಡ್ ಗರ್ಟಜ್ವರು ‘ಲೋಕದೃಷ್ಟಿಯೆಂದರೆ ಜನರು ಪ್ರಕೃತಿಯ ಬಗೆಗೆ, ತಮ್ಮ ಸ್ವಂತದ ಬಗೆಗೆ ಮತ್ತು ಸಮಾಜದ ಬಗೆಗೆ ಪ್ರಕಟಿಸಿದ ನೈಜ ವಸ್ತು ಚಿತ್ರಗಳು (Their picture of the way things in sheer actuality are, their concept of nature, of self and of society)’ (Dundes, 1968:303) ಎಂದು ಹೇಳಿದ್ದಾರೆ.
ಡಾ. ಪುರುಷೋತ್ತಮ ಬಿಳಿಮಲೆ ಅವರು ಲೋಕದೃಷ್ಟಿಯ ಕುರಿತು ‘ಜನಪದರು ನೇರವಾಗಿ ಅಥವಾ ಪರೋಕ್ಷವಾಗಿ ಲೋಕ ಸಮಸ್ತದ ಬಗೆಗೆ ಹೊಂದಿರುವ ದರ್ಶನವನ್ನು ಲೋಕದೃಷ್ಟಿ’ (ಪುರುಷೋತ್ತಮ ಬಿಳಿಮಲೆ, ೧೯೯೦:೧೫೩) ಎಂದು ಹೇಳಿದ್ದಾರೆ. ಹಾಗೆಯೇ ಅವರು ಮುಂದುವರೆದು ಜನಪದರ ಲೋಕದೃಷ್ಟಿಗೆ ಇರುವ ಪ್ರಮುಖವಾದ ಐದು ಕಾರ್ಯಗಳನ್ನು ಹೀಗೆ ಗುರುತಿಸುತ್ತಾರೆ;
೧. ಅದು ಲೋಕದಲ್ಲಿರುವ ವಸ್ತು ವಿಷಯಗಳು ಹೇಗಿವೆ? ಅವು ಹಾಗೆಯೇ ಯಾಕೆ ಇವೆ? ಹೇಗೆ ಬದಲಾವಣೆ ಹೊಂದುತ್ತದೆ? ಮತ್ತು ಯಾಕೆ ಬದಲಾವಣೆ ಹೊಂದುತ್ತದೆ? ಎಂಬುದನ್ನು ವಿವರಿಸುತ್ತದೆ. ಈ ವಿವರಣೆಯೇ ಒಂದು ಜನಾಂಗದ ಅಥವಾ ಸಂಸ್ಕೃತಿಯ ಜ್ಞಾನವಾಗುತ್ತದೆ.
೨. ಲೋಕದೃಷ್ಟಿಯು ಜನರ ಮೌಲ್ಯಗಳನ್ನು ವಿಶ್ಲೇಷಿಸುವ ಮತ್ತು ಅದನ್ನು ಮೌಲ್ಯಮಾಪನ ಮಾಡಿ ಬೆಲೆಕಟ್ಟುವ ಕೆಲಸವನ್ನು ನಿರ್ವಹಿಸುತ್ತದೆ. ಈ ಕಾರ್ಯ ಸಂಸ್ಕೃತಿಯಿಂದ ಸಂಸ್ಕೃತಿಗೆ ಭಿನ್ನವಾಗುತ್ತದೆ.
೩. ಜನಾಂಗವೊಂದರ ಲೋಕದೃಷ್ಟಿಯು ಆ ಜನಾಂಗದ ಜನರನ್ನು ಕೆಲವು ನಿರ್ದಿಷ್ಟ ಘಟ್ಟಗಳಲ್ಲಿ ಮಾನಸಿಕವಾಗಿ ಒಂದು ಗೂಡಿಸುತ್ತದೆ. ಸಾವು, ಹುಟ್ಟು, ಖಾಯಿಲೆ, ಕೃಷಿ ಕೆಲಸವೇ ಮೊದಲಾದ ಜೀವನಾವರ್ತನದ ಮತ್ತು ವಾರ್ಷಿಕಾವರ್ತನದ ಘಟ್ಟಗಳಲ್ಲಿ ಜನರು ಒಂದು ಗೂಡಿ ಸಂತೋಷ, ಸಂಭ್ರಮ ವಿಷಾದಗಳನ್ನು ಹಂಚಿಕೊಳ್ಳಲು ಕಾರಣ ಆಳದಲ್ಲಿ ಒಂದೇ ವಿಧದ ಲೋಕದೃಷ್ಟಿಗೆ ಬದ್ಧವಾಗಿರುವುದು. ಇಂಥ ಕಡೆ ಲೋಕದೃಷ್ಟಿಯು ಜನರಿಗೆ ಮಾನಸಿಕ ರಕ್ಷಣೆಯನ್ನು ನೀಡುತ್ತದೆ.
೪. ಲೋಕದೃಷ್ಟಿಯು ಜನರನ್ನು ಭಾವುಕವಾಗಿ ಒಗ್ಗೂಡಿಸುತ್ತದೆ.
೫. ಇಷ್ಟಿದ್ದರೂ ಒಂದು ಗುಂಪಿನ ಸಾಮಾನ್ಯ ಅನ್ನಬಹುದಾದ ಲೋಕದೃಷ್ಟಿಯನ್ನು, ಆ ಗುಂಪಿನ ಎಲ್ಲಾ ಸದಸ್ಯರ ದೃಷ್ಟಿಕೋನವೆಂದೇ ಕಟ್ಟುನಿಟ್ಟಾಗಿ ಹೇಳಲಾಗದು. ಬೇರೆ ಜನಾಂಗಗಳ ಸಂಪರ್ಕ ಆಗುತ್ತಿದ್ದಂತೆ ಹೊಸ ಹೊಸ ಜ್ಞಾನ ದೊರೆಯುತ್ತಿದ್ದಂತೆ ಒಂದು ಗುಂಪಿನ ಸದಸ್ಯರ ಲೋಕದೃಷ್ಟಿಯಲ್ಲಿ ಬದಲಾವಣೆಗಳು ಕಾಣಿಸಿಕೊಳ್ಳಬಹುದು.
ಪರಿಕಲ್ಪನಾತ್ಮಕವಾಗಿ ಇಂಥ ಪರಿವರ್ತನೆಗಳು ಸಂಭವಿಸುವುದು ತುಂಬಾ ಮಂದಗತಿಯಲ್ಲಿ ಎಷ್ಟೋ ಬಾರಿ ಹೊಸ ಜ್ಞಾನವು ಜನಾಂಗವೊಂದರ ಲೋಕದೃಷ್ಟಿಯ ಆಕೃತಿಯನ್ನು ಪುನರ್ವಿಮರ್ಶಿಸಿಕೊಳ್ಳಲು, ಲೋಕದೃಷ್ಟಿಯ ಬಗೆಗೆ ತನ್ನ ವಿವರಗಳನ್ನು ಪುನರ್ ಸಂಯೋಜಿಸಿಕೊಳ್ಳಲು ಒತ್ತಾಯಿಸುತ್ತದೆ. ಇಲ್ಲಿ ಕ್ರಾಂತಿಕಾರಿ ಬದಲಾವಣೆಗಳು ಸಂಭವಿಸದೆ, ಪರಿಷ್ಕರಣೆ ಮತ್ತು ಪುನರ್ ವ್ಯಾಖ್ಯಾನಗಳು ಹೆಚ್ಚುತ್ತವೆ.
ಒಟ್ಟಿನಿಂದ, ಲೋಕದ ನಿಜ ಏನು? ಅಥವಾ ಲೋಕದ ನಿಜ ಏನಾಗಿರಬೇಕು? ಯಾವುದನ್ನು ನಾವು ನಿಜವೆಂದು ಗ್ರಹಿಸಬೇಕು? ಯಾವುದು ನಿಜಕ್ಕೂ ಸಾಧ್ಯ? ಯಾವುದು ಅಸಾಧ್ಯ? ಎಂಬಿತ್ಯಾದಿ ವಿಷಯಗಳ ಬಗ್ಗೆ ಜನರು ಹೊಂದಿರುವ ಪರಿಕಲ್ಪನೆಗಳನ್ನೇ ನಾವು ಜನಪದರ ಲೋಕದೃಷ್ಟಿಯೆಂದು ತಿಳಿಯಬೇಕು (ಪುರುಷೋತ್ತಮ ಬಿಳಿಮಲೆ, ೧೯೯೦:೧೬೦ ಮತ್ತು ೧೬೨).
ಈ ಹಿನ್ನೆಲೆಯಲ್ಲಿ ಅಲೆಮಾರಿಗಳ ದೈವಗಳ ಲೋಕದೃಷ್ಟಿಯನ್ನು ಗಮನಿಸಿದಾಗ ಕೆಲವು ಮುಖ್ಯ ಸಂಗತಿಗಳು ನಮಗೆ ಗೋಚರಿಸುತ್ತವೆ.
ಮೊದಲನೆಯದಾಗಿ ವಿಧಿಯಾಚರಣೆಯ ಕೇಂದ್ರಗಳು (ಕಲ್ಟ್ ಸೆಂಟರ್ಗಳು) ಕಂಡು ಬರುತ್ತವೆ. ಇಲ್ಲಿ ವರ್ಷಕ್ಕೊಮ್ಮೆ ಸೇರಿ ದೈವದ ಆಚರಣೆಗಳನ್ನು ನಡೆಸುತ್ತಾರೆ. ಅಂತಹ ಸಂದರ್ಭದಲ್ಲಿ ತಮ್ಮ ಸಮುದಾಯದ ಆಗು-ಹೋಗುಗಳನ್ನು ಚರ್ಚಿಸುತ್ತಾರೆ. ಆಗ ಮದುವೆ, ವಲಸೆ ದಿಕ್ಕುಗಳು, ಪ್ರಯಾಣದಲ್ಲಿ ತಂಗುವ ಸ್ಥಳಗಳು, ಹೊಸದಾಗಿ ಜನಿಸಿದ ಮಕ್ಕಳನ್ನು ಕುಲಕ್ಕೆ ಸೇರಿಸಿಕೊಳ್ಳುವುದು, ಸಂಬಂಧ ವಾಚಕಗಳನ್ನು ಗುರುತಿಸುವುದು ಮುಂತಾದ ಚರ್ಚೆಗಳನ್ನು ಮಾಡಿಕೊಳ್ಳುವರು. ಹಬ್ಬದೂಟವಿರುತ್ತದೆ.
ಮಕ್ಕಾ-ಮದೀನ ಅಂತಹ ಒಂದು ಕ್ಷೇತ್ರ. ಮೂಲತಃ ಅರಬ್ಬರು ಅಲೆಮಾರಿಗಳು. ಇವರುಗಳು ಅಲ್ಲಿ ವರ್ಷಕ್ಕೊಮ್ಮೆ ಸೇರುವ ಮುಖಾಂತರ ಪ್ರಾರ್ಥನೆ ಮಾಡಿ, ತಮ್ಮ ವ್ಯವಹಾರಗಳನ್ನು ಚರ್ಚಿಸುವಂತಹದ್ದು ನಡೆಯುತ್ತಿತ್ತು. ಇತ್ತೀಚಿಗೆ ಅದರ ಸ್ವರೂಪ ಬದಲಾಗಿ ಹಜ್ಯಾತ್ರೆಯಾಗಿ ಪರಿವರ್ತನೆಯಾಗಿದೆ. ಈ ದೈವಗಳು ಲೋಕ ವ್ಯವಹಾರಗಳಿಗೆ ಮಾರ್ಗದರ್ಶನ ಮಾಡುತ್ತವೆ ಎಂದು ನಂಬಿರುತ್ತಾರೆ. ಹಾಗಾಗಿ ವಾರ್ಷಿಕಾಚರಣೆ ಮಾಡಿ ಎಲ್ಲರೂ ಅಲ್ಲಿ ಸೇರುವರು.
ಎಲ್ಲಮ್ಮ ಸಹ ಕಲ್ಟ್ ಸೆಂಟರ್. ಎಲ್ಲಮ್ಮ ಎಡಗೈ ಪಂಗಡದವರ ವಲಸೆಗಾರರ ದೇವತೆ. ಎಲ್ಲಮ್ಮನ ಪಂಥದವರು ‘ಅಲೆಮಾರಿಗಳಾಗಿದ್ದು, ತಾವು ಆಹಾರವನ್ನು ಗಿಡ, ಮರಗಳಿಂದ, ಬಳ್ಳಿಗಳಿಂದ, ನೆಲಬಗೆದು, ಹೆಕ್ಕಿ ತೆಗೆದು ತಿನ್ನುತ್ತಿದ್ದರು. ತಮ್ಮ ಆಹಾರವನ್ನು ಸಂಗ್ರಹಿಸಲು ಅವರು ಒಂದು ಬುಟ್ಟಿಯನ್ನು ಬಳಸುತ್ತಿದ್ದು; ಅದರಲ್ಲಿ ತಮ್ಮ ದೇವತೆ ಎಂದು ಬೇವಿನಸೊಪ್ಪನ್ನು ಇಡುತ್ತಿದ್ದರು. ಆಹಾರವನ್ನು ಕಲೆ ಹಾಕಲು ಹೋಗುವಾಗ ಈ ದೇವತೆಯನ್ನು ತಮ್ಮ ಜೊತೆಗೆ ಕರೆದೊಯ್ದರೆ ಸುಲಭವಾಗಿ ಹಾಗೂ ಹೆಚ್ಚಾಗಿ ಸಿಗುತ್ತದೆ ಎಂಬುದು ಇವರ ನಂಬಿಕೆಯಾಗಿತ್ತು. ತಮಗೆ ಸಿಕ್ಕ ಎಲ್ಲಾ ಆಹಾರದ ವಸ್ತುಗಳನ್ನು ಈ ಬುಟ್ಟಿಯಲ್ಲಿ ತಮ್ಮ ದೇವತೆಗೆ ಅರ್ಪಿತ ಎಂದು ಹಾಕಿ, ನಂತರ ಆಕೆಯ ಕೃಪೆ ಎಂದು ತಿನ್ನುತ್ತಿದ್ದರು (ಗುರುಮೂರ್ತಿ; ೧೯೯೧:೨೭೬). ಹಾಗೆಯೇ ಒಡ್ಡ, ಬೇಡ, ಕುರುಬ, ಗೊಲ್ಲ ಮೊದಲಾದ ಪಶುಪಾಲಕ ದ್ರಾವಿಡರಲ್ಲೂ ದೇವರುಗಳನ್ನು ಪೆಟ್ಟಿಗೆಯಲ್ಲಿ ಕೊಂಡೊಯ್ಯುವ ಪದ್ಧತಿ ಇದೆ. ಲಿಂಗಾಯಿತರೂ ಕೂಡ ವಲಸೆಗಾರ ದ್ರಾವಿಡರ ಮೂಲದವರೇ. ಪೆಟ್ಟಿಗೆಯ ದೇವರ ಬದಲು ಇವರು ಕರಡಿಗೆಯನ್ನು ದೇಹದ ಮೇಲೆ ಧರಿಸತೊಡಗಿದರು; ಇದು ವಲಸೆಗಾರಿಕೆಯ ಸ್ಪಷ್ಟ ಲಕ್ಷಣ. ಎಲ್ಲಮ್ಮ ಕಲ್ಟ್ ಸೆಂಟರ್ ಜೊತೆಗೆ ಫಲಶಕ್ತಿ ನೀಡುವ ದೈವವೂ ಆಗಿದೆ.
ಮುಂಬಾಯಿ ಮೂಲತಃ ಕಲ್ಟ್ ಸೆಂಟರ್. ಮುಂಬಾ+ಆಯಿ ಎನ್ನುವುದು ಎಲ್ಲರಿಗೂ ತಾಯಿ ಎಂಬ ದೇವತೆ ಇದೊಂದು ಮರಾಠಿಗರ ಕಲ್ಟ್ ಸೆಂಟರ್ ಆಗಿದ್ದು, ಬ್ರಿಟಿಷರು ಆಗಮಿಸಿದ ನಂತರ ದೊಡ್ಡ ಪಟ್ಟಣವಾಗಿದೆ. ಮುಂಬಾಯಿ ತರಹ ಕೋಲ್ಕತ್ತಾ ಅಥವಾ ಕಲ್ಕತ್ತ ಮೂಲತಃ ಕಾಳಿ ಆರಾಧನೆಯ ಕಲ್ಟ್ ಸೆಂಟರ್. ಇದೊಂದು ತಾಂತ್ರಿಕರ ಮೂಲ ಕೇಂದ್ರವಾಗಿದೆ. ಇದೊಂದು ಸಂಗಮ ಕೇಂದ್ರವಾಗಿತ್ತು. ಕಾಳಿಘಾಟ್ ಎಂಬ ಪದ ಮೂಲದಂದ ಕೋಲ್ಕತ್ತ ನಿಷ್ಪನ್ನವಾಗಿರಬಹುದು.
ಮೂಲತಃ ಮೈಲಾರನೂ ಸಹ ವಲಸಿಗ ಕುರುಬರ ಕಲ್ಟ್ ಸಿಂಬಲ್. ಕುರುಬರು ನೆಲೆಯಾಗುವ ಸಂದರ್ಭದಲ್ಲಿ ಮೈಲಾರ ಮಹತ್ವದ ಪಾತ್ರವಹಿಸಿದ್ದಾನೆ. ಪಶುಪಾಲಕ ವಲಸೆಗಾರ ಕುರುಬರ ಮಾರಡಿಗಳ ದೇವರು ಮೈಲಾರಲಿಂಗ- ಇವರೇ ಸ್ವಯಂಭು ಲಿಂಗಗಳ ಸ್ಥಾಪಕರು. ನಾಗರಾದ ಹೊಲೆ ಮಾದಿಗರನ್ನು ನಾಶಮಾಡಿ ಅಂದರೆ ಹುತ್ತಗಳನ್ನು ನಾಶಮಾಡಿ ಅಲ್ಲಿ ತಮ್ಮ ಅಧಿಕಾರವನ್ನು ಅಂದರೆ ಸ್ವಯಂಭು ಲಿಂಗವನ್ನು ಸ್ಥಾಪಿಸಿ ಇವರು ಈಗಿನ ಮಹಾರಾಷ್ಟ್ರ, ಕರ್ನಾಟಕ, ಆಂಧ್ರದ ಪ್ರದೇಶಗಳಲ್ಲಿ ಬಹು ವ್ಯಾಪಕವಾಗಿ ನೆಲೆಯೂರಿದರು. ಮಣಿ ಮಲ್ಲಾಸುರರು ಹೊಲೆ ಮಾದಿಗರು. ಹೊಲೆ ಮಾದಿಗ ಮುಖಂಡರಾದ ಇವರನ್ನು ಸಂಹಾರ ಮಾಡಿ ಮೈಲಾರಲಿಂಗ ಸುಖ ವೈಭವದಲ್ಲಿ ಮೆರೆಯುತ್ತಾನೆ. ಈ ಆಚರಣೆಯನ್ನೇ ಇಂದಿಗೂ ಮೈಲಾರ ಖಂಡೋಬಾ ಜಾತ್ರೆಗಳಲ್ಲಿ ಪುನರನುಕರಿಸಲಾಗುತ್ತದೆ. ಅಲ್ಲದೆ ಜಾತ್ರೆಯಲ್ಲಿ ಹೇಳುವ ‘ಏಳು ಕೋಟಿ’ ಎಂಬ ಉದ್ಘೋಷವು ಸಹ ವಲಸೆಗಾರ ದೈವ ಎಂಬುದನ್ನು ಸೂಚಿಸುತ್ತದೆ. ಇದು ಸಂಖ್ಯಾವಾಚಿ ಕೋಟಿಯಲ್ಲ; ನಾಮಪದ ಕೋಟೆ. ಮಹಾರಾಷ್ಟ್ರ, ಆಂಧ್ರ, ಕರ್ನಾಟಕದ ಮೈಲಾರ ದೇಗುಲಗಳು ಪ್ರಾಚೀನ ರೂಪದ ಕೋಟೆ; ಅವಾರಗಳಲ್ಲಿರುತ್ತವೆ. ಏಳು ಎಂಬುದು ವಲಸೆಗಾರ ದ್ರಾವಿಡರ ಸಂಕೇತ.
ಎರಡನೆಯದಾಗಿ ಸ್ಥಾನಿಕ ದೈವಗಳು ಕಂಡುಬರುತ್ತವೆ. ಈ ಸ್ಥಾನಿಕ ದೈವಗಳು ಒಂದು ನಿರ್ಧಿಷ್ಟ ಸ್ಥಳದಲ್ಲಿದ್ದು, ಅಲ್ಲಿಗೆ ಆ ದೈವದ ಅಲೆಮಾರಿಗಳು ನಡೆದುಕೊಳ್ಳುವರು. ಆ ದೈವಕ್ಕೆ ನಿರ್ಧಿಷ್ಟವಾದ ಕುಲದವರು ಮಾತ್ರ ನಡೆದುಕೊಳ್ಳುತ್ತಾರೆ. ಉದಾ: ಕ್ಯಾತೇದೇವರು. ಇದು ಚಾಮರಾಜನಗರ ತಾಲೂಕಿನ ಕೆ. ಗುಡಿ ಫಾರೆಸ್ಟ್ನಲ್ಲಿರುವ ದೈವ. ಗೊಲ್ಲರು ಮತ್ತು ಸೋಲಿಗ ಜಾತಿಗೆ ಸೇರಿದ ಹಾಲಿನ ಬಳಿಯವರು ಈ ದೈವಕ್ಕೆ ನಡೆದುಕೊಳ್ಳುವರು. ಇವರು ಹುಟ್ಟಿದ ಮಗುವನ್ನು ದೇವಸ್ಥಾನದ ಹತ್ತಿರ ತಂದು ಆಚರಣಾ ವಿಧಿಗಳನ್ನು ನೆರವೇರಿಸುವ ಮೂಲಕ ಮಗುವನ್ನು ತಮ್ಮ ಜಾತಿಯವನನ್ನಾಗಿಸಿಕೊಳ್ಳುತ್ತಾರೆ. ಇದೇ ತರಹದಲ್ಲಿ ಪಾತೇದೇವರು, ಕಾಟಮಲಿಂಗ, ಚಿತ್ರ ದೇವರು ಮುಂತಾದವುಗಳು. ಇವುಗಳು ಕುಲದೈವಗಳಾಗಿದ್ದು, ಆತನ ಮುಖಾಂತರ ಕುಲದ ಸದಸ್ಯತ್ವ ಪಡೆಯುವರು. ಕಾಡುಗೊಲ್ಲರಲ್ಲಿರುವ ಜನಿಗೆ ಹಾಕುವ ಪದ್ಧತಿಯು ಸಹ ಇದೇ ತರಹದ ಆಚರಣೆಯಾಗಿದೆ.
ಶಿಶ್ನದೇವ ಭೈರವನ ಆರಾಧಕರು ‘ಜೋಗಿ’ ಜಾತಿ ಜನ. ಇವರು ಪಶುಪಾಲಕ ದ್ರಾವಿಡ ಜಾತಿ ಜನಗಳ ಪುರೋಹಿತರು. ಕೋಲಾರ ತಾಲೂಕಿನ ಸೀತಿ ಗ್ರಾಮದ ಭೈರವ ಬೆರಳೊಕ್ಕಲಿಗರ (ವಲಸೆಗಾರರು) ಕುಲದೇವತೆ. ಈ ದೇವರಿಗೆ ಹಿಂದೆ ಬೆರಳನ್ನು ಬಲಿಕೊಡುವ ಪದ್ಧತಿ ಇತ್ತು. ಮಾನವ ಬಲಿ, ಶಿಶ್ನಪೂಜೆ, ಮಾಂಸ, ಹೆಂಡಗಳಿಂದ ಬತ್ತಲೆಯಾಗಿ ಪೂಜಿಸುವ ಪದ್ಧತಿಗಳಿದ್ದವು.
ಮೂರನೆಯದಾಗಿ ಸಮುದಾಯದೊಂದಿಗೆ ಪ್ರಯಾಣ ಮಾಡುವ ದೈವಗಳನ್ನು ಕಾಣಬಹುದು. ಸಮುದಾಯಗಳು ನೆಲೆನಿಂತಲ್ಲಿ ಈ ದೈವಗಳು ಪುನರ್ಸೃಷ್ಟಿಗೊಳ್ಳುತ್ತವೆ. ಆರ್ಯರಲ್ಲಿ ಮತ್ತು ದ್ರಾವಿಡರಲ್ಲಿ ಈ ಕಲ್ಪನೆ ಇದೆ. ಆರ್ಯರಿಗೆ ನಿರ್ಧಿಷ್ಟ ದೈವಗಳಿಲ್ಲ. ಅವರಿಗೆ ನದಿಗಳು ಪವಿತ್ರವಾದವುಗಳು. ಹಾಗಾಗಿ ತಾವು ನೆಲೆನಿಂತಲ್ಲಿಯೇ ಅಲ್ಲಿರುವ ನದಿಗಳಿಗೆ ಹೆಸರನ್ನು ಇಟ್ಟುಕೊಳ್ಳುತ್ತಾರೆ. ಉದಾ: ಸರಸ್ವತಿ ನದಿ. ದ್ರಾವಿಡ ಸಮುದಾಯದವರಿಗೆ ಊರುಗಳ ಕಲ್ಪನೆ ಇದ್ದು, ತಾವು ಮೊದಲಿದ್ದ ಸ್ಥಳದ ಹೆಸರನ್ನು ತಾವು ನಂತರ ವಾಸವಾದ ಸ್ಥಳಕ್ಕರೆ ಕರೆದುಕೊಳ್ಳುವರು. ಉದಾ: ಜಬ್ಬಲಪುರದ ಹತ್ತಿರ ಇರುವ ಕಿಷ್ಕಿಂದೆ, ಋಷಿಮುಖ ಪರ್ವತ, ಮಾತಂಗ ಪರ್ವತ ಮುಂತಾದ ಹೆಸರುಗಳನ್ನು ಹಂಪಿಯಲ್ಲಿ ಬಳಸಿಕೊಂಡಿರುವುದನ್ನು ಕಾಣಬಹುದು. ಇದರ ಹಾಗೆಯೇ ಬಂಜಾರರು ಅಲೆಮಾರಿತನವನ್ನು ಬಿಟ್ಟು ಎಲ್ಲಿ ತಾಂಡಾಗಳನ್ನು ಸ್ಥಾಪಿಸುವರೋ ಅಲ್ಲಿಯೇ ಸೇವಾಲಾಲ್ ಗುಡಿಯನ್ನು ಸ್ಥಾಪಿಸುವರು.
ನಾಲ್ಕನೆಯದಾಗಿ ಆಹ್ವಾನಿಸಿಕೊಳ್ಳುವ ದೈವಗಳು ಅಥವಾ ಆಹ್ವಾನಿಸಿಕೊಂಡಾಗ ಬರುವ ದೈವಗಳು. ಇವುಗಳು ನಿರ್ಧಿಷ್ಟವಾದ ಕಾರ್ಯಕ್ರಮಕ್ಕೆ ಸೀಮಿತವಾಗಿರುತ್ತವೆ. ಅಂದರೆ ಯಾವುದಾದರೊಂದು ನಿರ್ಧಿಷ್ಟವಾದ ಆಚರಣೆ ಅಥವಾ ಪ್ರದರ್ಶನಕ್ಕೆ ಸಂಬಂಧಿಸಿದ ದೈವಗಳು ಇವಾಗಿರುತ್ತವೆ. ಇಂತಹ ಸಂದರ್ಭದಲ್ಲಿ ಅಲ್ಲಿ ನಡೆಯುವ ಆಚರಣೆ ಮತ್ತು ಪರದರ್ಶನಕ್ಕೆ ಈ ದೈವಗಳು ಶಕ್ತಿಯನ್ನು ನೀಡುತ್ತವೆ ಎಂಬ ನಂಬಿಕೆ ಇದೆ. ಉದಾ: ಮಾಟ, ಮಂತ್ರ, ಮೋಡಿ ಇನ್ನೂ ಮುಂತಾದ ಸಂದರ್ಭಗಳಲ್ಲಿ ಈ ದೈವಗಳನ್ನು ಆಹ್ವಾನಿಸಿಕೊಳ್ಳುವರು. ಇಂತಹುದಕ್ಕೆ ಉದಾಹರಣೆಯಾಗಿ ಮಲ್ಲಾಡಿ ಚೌಡಿ ಎಂಬ ದೇವತೆಯನ್ನು ಕಾಣಬಹುದು. ಬೈರಾಗಿಗಳು, ಕಾಪಾಲಿಕರು, ಸಿದ್ಧರು, ಜೋಗಿಗಳು, ಬುಡುಬುಡುಕಿಯವರು ಮುಂತಾದವರು ಇಂತಹ ದೈವಗಳನ್ನು ತಮ್ಮ ಆಚರಣೆ ಮತ್ತು ಪ್ರದರ್ಶನದಂತಹ ಸಂದರ್ಭಗಳಲ್ಲಿ ಆಹ್ವಾನಿಸಿಕೊಳ್ಳುವರು.
ಐದನೆಯದಾಗಿ ರಕ್ಷಣೆ ಕೊಡುವ ದೈವಗಳನ್ನು ಕಾಣಬಹುದು. ಈ ದೈವಗಳನ್ನು ಪ್ರತಿಷ್ಠಾಪಿಸಿದರೆ ಹಾವು, ಚೇಳು ಬರುವುದಿಲ್ಲ ಎಂಬ ನಂಬಿಕೆ ಇದೆ. ಇವುಗಳು ನಿರ್ದಿಷ್ಟವಾದ ಆಪತ್ತುಗಳಿಂದ ರಕ್ಷಿಸುವವು ಎಂಬ ನಂಬಿಕೆ ಇದೆ. ಜುಂಜಪ್ಪನನ್ನು ಪ್ರತಿಷ್ಠಾಪಿಸಿದರೆ ಹಾವು, ಚೇಳು, ಬರುವುದಿಲ್ಲ ಎಂಬ ನಂಬಿಕೆ ಇದೆ. ಕಿನ್ನರಿ ಜೋಗಿಗಳು ‘ಹೊರಗಿನ ಅಮ್ಮ’ ಎಂಬ ದೈವವನ್ನು ಪೂಜಿಸುವರು. ಇವರು ಯಾವಾಗಲೂ ಹೊರಗೇ ತಿರುಗುತ್ತಾ ಭಿಕ್ಷಾಟನೆ ಮಾಡುವ ಇವರಿಗೆ ಹೊರಗಿನ ಅಮ್ಮನದೇ ರಕ್ಷಣೆ ಎಂಬ ನಂಬಿಕೆ ಇದೆ.
ಆರನೆಯದಾಗಿ ಸಮುದಾಯದ ಅಸ್ಥಿತ್ವಕ್ಕೆ ಮಾರ್ಗದರ್ಶನ ನೀಡುವ ದೈವಗಳು. ಈ ರೀತಿಯ ದೈವಗಳು ಸಮುದಾಯಗಳು ನೆಲೆ ನಿಲ್ಲಲು ಸಹಾಯಕಾರಿಯಾಗಿರುತ್ತವೆ. ಅಂದರೆ ಅಲೆಮಾರಿ ಸಮುದಾಯಗಳು ಎಲ್ಲಿ ನೆಲೆ ನಿಲ್ಲಬೇಕು, ಜೀವನದ ರೂಪುರೇಷೆಗಳನ್ನು ಹೇಗೆ ಮಾಡಬೇಕು ಹೀಗೆ ಹತ್ತು ಹಲವಾರು ವಿಷಯಗಳ ಬಗೆಗೆ ಮಾರ್ಗದರ್ಶನ ನೀಡುತ್ತವೆ. ಒಂದು ಕಾಲದಲ್ಲಿ ಅಲೆಮಾರಿಗಳಾಗಿದ್ದು ಈಗ ಶಾಶ್ವತವಾಗಿ ಅಥವಾ ಅರೆ ಅಲೆಮಾರಿಗಳಾಗಿ ಬದುಕುತ್ತಿರುವ ಎಲ್ಲಾ ಸಮುದಾಯಗಳ ದೈವಗಳು ಇವಾಗಿರುತ್ತವೆ.
ಏಳನೆಯದಾಗಿ ಫಲಶಕ್ತಿ ನೀಡುವ ದೈವಗಳನ್ನು ಕಾಣಬಹುದು. ಅಂದರೆ ಈ ದೈವಗಳು ಸಮುದಾಯಕ್ಕೆ ಬೇಕಾದಂತಹ ಮಳೆ, ಬೆಳೆ, ಆಸ್ತಿ, ಅಂತಸ್ತುಗಳನ್ನು ನೀಡುವ ದೈವಗಳೆಂದು ನಂಬಿರುತ್ತಾರೆ. ಮರಿಯಮ್ಮ, ಕರಿಯಮ್ಮ, ದುರ್ಗಮ್ಮ, ಚಾಮುಂಡಿ, ಹುಲಿಗೆಮ್ಮ, ಸಾತೀಸತ್ತಿ ಹೀಗೆ ಹಲವಾರು ಫಲಶಕ್ತಿ ನೀಡುವ ದೈವಗಳನ್ನು ಕಾಣಬಹುದು. ಟೋಕ್ರೆ ಕೋಳಿಗಳಿಗೆ ದ್ಯಾವಮ್ಮ ಮಳೆ ಬೆಳೆಯ ದೈವವಾಗಿದ್ದಾಳೆ. ದುರ್ಗಮ್ಮ ಅನಿಷ್ಟ ದೂರ ಮಾಡುವ ದೇವತೆ. ಮಾರಮ್ಮ ರೋಗ-ರುಜಿನಗಳಿಂದ ಉಳಿಸುವ ದೇವತೆ. ಚೌಡಮ್ಮ ಭೂತ ಬಾಧೆಗಳಿಂದ ಊರನ್ನು ರಕ್ಷಿಸುವ ದೇವತೆ. ಪಾಲಕಮ್ಮ ಮಕ್ಕಳನ್ನು ಪಾಲಿಸುವ, ಪೋಷಿಸುವ ದೇವತೆಯಾಗಿದ್ದಾಳೆ.
ಎಂಟನೆಯದಾಗಿ ಕುಲಮೂಲದವರು ದೈವಗಳಾದುದು. ಅಂದರೆ ಕುಲದ ಹಿರೀಕರು ದೈವಗಳಾಗುವುದು. ಸಾಂಸ್ಕೃತಿಕ ನೆನಪುಗಳನ್ನು ಉಳಿಸಿಕೊಳ್ಳಲು ಪೂರ್ವಿಕರನ್ನು ದೈವಗಳೆಂದು ಪೂಜಿಸಿ ಪೂರ್ವಿಕರ ಹಬ್ಬಗಳನ್ನು ಮಾಡುವರು. ಇವುಗಳನ್ನು ಪಿತೃದೇವತೆಗಳೆಂದೂ ಸಹ ಕರೆಯುವರು. ಇವುಗಳು ಒಂದು ಜಾತಿ ಅಥವಾ ಒಮ್ಮೊಮ್ಮೆ ಒಂದು ಕುಟುಂಬಕ್ಕೆ ಸೇರಿದವರಾದರೆ ಮಾತ್ರ ಪೂಜಿಸಲ್ಪಡುವುದುಂಟು. ಕೌದಿ ಹೊಲೆಯುವವರು ಸತ್ತವರ ಬಟ್ಟೆಗಳನ್ನು ಕೌದಿಗಳಿಗೆ ಸೇರಿಸುತ್ತಾ ಹೋಗುವರು. ಗೋಣಿಗ ಸಮುದಾಯ (ನಾರಿನಿಂದ ಚೀಲ ಹೊಲೆಯುವವರು) ಹೊಸ ಬಟ್ಟೆಗಳಲ್ಲಿ ಪೂರ್ವಿಕರ ಆಕೃತಿಗಳನ್ನು ಸೃಷ್ಟಿಸಿಕೊಳ್ಳುವರು. ಇಲ್ಲಿಗರು ಪಿತೃದೇವತೆಯ ಆರಾಧಕರು. ಗೊಲ್ಲರು, ಗೊಂಡರು ಕೆಟ್ಟಶಕ್ತಿಗಳು ತಮಗೆ ಕೇಡು ಮಾಡದಿರಲೆಂದು, ಅತೀಂದ್ರಿಯ ಶಕ್ತಿ ರೂಪಗಳಾದ ದೆವ್ವ, ಪೀಡೆ, ಪಿಶಾಚಿಗಳನ್ನು ನಿಯಂತ್ರಿಸಿ ಕಾಪಾಡಬೇಕೆಂದೂ ಈ ದೇವತೆಗಳಿಗೆ ಆರಾಧನೆ ಮಾಡುತ್ತಾರೆ. ರಾಜಗೊಂಡರಿಗೆ ದುರ್ಗಾವತಿ ಸಾಂಸ್ಕೃತಿಕ ನಾಯಕಿ ಹಾಗೂ ಶೌರ್ಯದ ದೈವ. ‘ಎಳೆಯಮ್ಮ ಬರೆಯಮ್ಮ’ನೆಂಬ ದೇವತೆಯು ಸಹ ಕುಲದೇವತೆ.
ಒಂಬತ್ತನೆಯದಾಗಿ ಕುಲದೈವ ಮತ್ತು ಆರಾಧ್ಯ ದೈವಗಳು. ತಮ್ಮ ಪೂರ್ವಿಕರನ್ನು ದೈವವೆಂದು ಒಪ್ಪಿಕೊಂಡಾಗಲೂ ಕೆಲವರು ತಮ್ಮ ಆರಾಧ್ಯ ದೈವವೊಂದನ್ನು ಮಾಡಿಕೊಂಡಿರುತ್ತಾರೆ. ಕುಲ ಪುರಾಣಗಳಲ್ಲಿ ಅವರ ಮೂಲ ಸಂಸ್ಕೃತಿಯ ವಿವರಗಳು ತುಂಬಿರುತ್ತವೆ. ಕುಲಕಥನಗಳಲ್ಲಿ ಈ ತರಹದ ಸಮುದಾಯಗಳು ಸಂಕಷ್ಟಕ್ಕೆ ಸಿಲುಕಿದಾಗ ಕುಲದೈವ ಸಂಕಷ್ಟದಿಂದ ಪಾರು ಮಾಡುವ ಪುರಾಣಗಳಿವೆ. ಹಾಗೆಯೇ ಆರಾಧ್ಯ ದೈವಕ್ಕೂ ಮತ್ತು ಕುಲದೈವಕ್ಕೂ ಸಂಘರ್ಷದ ಕಥನಗಳಿರುತ್ತವೆ. ಕುಲದೈವಕ್ಕೆ ಪ್ರಾತಿನಿಧ್ಯವಿದ್ದರು ಆರಾಧ್ಯ ದೈವದಿಂದ ನಷ್ಟ ಉಂಟಾಗಬಾರದೆಂದು ಆ ದೈವಕ್ಕೂ ನಡೆದುಕೊಳ್ಳುತ್ತಾರೆ. ಕೆಲವು ಸಮುದಾಯಗಳಲ್ಲಿ ಮೂಲದೈವ ತಮ್ಮ ವಾಸಸ್ಥಳದಲ್ಲಿದ್ದು, ನಿರಂತರ ಚಲನಶೀಲತೆಗೆ ಒಳಗಾಗಿರುವುದರಿಂದ ಹೋದ ಸ್ಥಳದ ದೈವಗಳಿಗೆ ಸೇರೊಕ್ಕಲಾಗುವರು.
ಹತ್ತನೆಯದಾಗಿ ಜೀವನ ವ್ಯಾಪನವಾಗುವ ದೈವಗಳು. ಈ ದೈವಗಳು ಆ ಅಲೆಮಾರಿ ಸಮುದಾಯದ ಆರ್ಥಿಕ ವ್ಯವಸ್ಥೆಯನ್ನು ನೋಡಿಕೊಳ್ಳುತ್ತವೆ. ಅಂದರೆ ದಿನನಿತ್ಯದ ಊಟ, ಉಪಚಾರಕ್ಕೆ ಬೇಕಾಗುವ ಅಗತ್ಯ ಪರಿಕರಗಳನ್ನು ಈ ದೈವಗಳನ್ನು ಹೊತ್ತುಕೊಂಡು ಹೋಗುವುದುರ ಮುಖಾಂತರ ಭಿಕ್ಷೆ ಬೇಡಿ ಪಡೆಯುತ್ತಾರೆ. ಇವರ ದೃಷ್ಟಿಯಲ್ಲಿ ದೇವರು ಸರ್ವಾಂತರ್ಯಾಮಿ. ದೇವರನ್ನು ಬೇಕಾದಲ್ಲಿ ಆಹ್ವಾನಿಸಿಕೊಳ್ಳುತ್ತೇವೆ ಎಂಬ ನಂಬಿಕೆ ಇವರಿಗಿದೆ.
ಹನ್ನೊಂದನೆಯದಾಗಿ ಶೌರ್ಯದ ದೈವಗಳು. ಈ ದೈವಗಳು ಶೌರ್ಯ ಸಾಹಕ್ಕೆ ಹೆಸರು ವಾಸಿ. ಸಮುದಾಯಕ್ಕೆ ಅಗತ್ಯವಾಗಿ ಬೇಕಾದ ವಸ್ತುಗಳನ್ನು ಸಾಹಸದಿಂದ ಈ ದೈವಗಳು ತಂದುಕೊಟ್ಟವು ಎಂಬ ನಂಬಿಕೆ ಇದೆ. ರಾಜಗೊಂಡರಲ್ಲಿ ದುರ್ಗಾವತಿ ಮತ್ತು ಕೇಶಾಕ ಸಾಂಸ್ಕೃತಿಕ ನಾಯಕರು. ಇವರುಗಳು ಆ ಸಮುದಾಯದ ಶೌರ್ಯದ ದೈವಗಳೂ ಆಗಿದ್ದಾರೆ.
ಹನ್ನೆರಡನೆಯದಾಗಿ ಸ್ಥಳೀಯ ದೈವದೊಂದಿಗೆ ಸಮೀಕರಣಗೊಂಡ ದೈವಗಳು. ಬುಡಕಟ್ಟುಗಳು ಜಾತಿಗಳಾಗಿ ಪರಿವರ್ತಿತವಾದಾಗ ಈ ಕ್ರಿಯೆ ನಡೆದಿರುವುದನ್ನು ಕಾಣಬಹುದು. ಕೃಷಿ ಒಂದೇ ಕಡೆ ಜನ ಶಾಶ್ವತವಾಗಿ ನೆಲೆಯೂರುವಂತೆ ಮಾಡುತ್ತದೆ. ಅಲ್ಲಿ ಹುಟ್ಟುವ ಹಳ್ಳಿಗೆ ‘ಅಮ್ಮ’ ದೇವತೆಯಾಗುತ್ತಾಳೆ. ಒಂದು ಬುಡಕಟ್ಟಿನ ನಿರ್ದಿಷ್ಟ ಕುಲಕ್ಕೆ ಮೊದಲಿಗಳಾಗುವ ‘ಹೆಂಗಸು’ ಸತ್ತನಂತರ ಆ ಕುಲದ ಆರಾಧ್ಯ ದೇವತೆಯಾಗಿ ನಂತರ ಹಳ್ಳಿಯಲ್ಲಿ ನೆಲೆಯೂರಿದ ಇತರೆಲ್ಲರಿಗೂ ‘ಅಮ್ಮ’ನಾಗುತ್ತಾಳೆ; ಊರಮ್ಮ ನಾಗುತ್ತಾಳೆ. ಒಂದು ದೇವರ ‘ಒಕ್ಕಲು’ ಇನ್ನೊಂದು ದೇವರ ಒಕ್ಕಲಾಗುವಂತಿಲ್ಲ. ಆದರೆ ಈ ದೇವರುಗಳ ಮಧ್ಯೆ ರಕ್ತ ಸಂಬಂಧವನ್ನು ಕಲ್ಪಿಸುತ್ತಾರೆ. ಇದು, ಆಯಾ ದೇವರು ಒಂದೇ ಬುಡಕಟ್ಟಿನ ಬೇರೆ ಬೇರೆ ಬೆಡಗುಗಳ ಪ್ರತ್ಯೇಕತೆಯನ್ನು ಸೂಚಿಸುತ್ತದೆ. ಗಿಡ್ಡಮ್ಮನ ಉದಾಹರಣೆಯನ್ನೇ ನೋಡುವುದಾದರೆ, ಕುರುಬರು, ಗೊಲ್ಲರು ಮೊದಲಾದ ಪಶುಪಾಲಕ ಅಲೆಮಾರಿ ದ್ರಾವಿಡ ಬುಡಕಟ್ಟುಗಳ ಅಮ್ಮನಾದ ಈಕೆ ಕೃಷಿಕ ಹೊಲೆ ಮಾದಿಗರಿಗೆ ಏಕೆ ಪ್ರಿಯಳಾದಳು. ಹೊಲೆ ಮಾದಿಗರ ಊರಮ್ಮನಲ್ಲಿ ಈಕೆ ಸಮೀಕೃತಗೊಂಡುದೇ ಇದಕ್ಕೆ ಕಾರಣ. ಮ್ಯಾಸಬೇಡ, ಕಾಡುಗೊಲ್ಲ, ಕುರುಬ, ಕೊರಚ, ಮೊದಲಾದ ಈ ಸಮುದಾಯಗಳು ಪೆಟ್ಟಿಗೆಗಳಲ್ಲಿ ತಮ್ಮ ದೇವರನ್ನು ತರುವುದು ಸಾಮಾನ್ಯ. ಮಳಲಿಯ ಗಿಡ್ಡಮ್ಮ ಅಂಥ ವಲಸೆಗಾರರ ಅಮ್ಮ. ಆಕೆ ಪೆಟ್ಟಿಗೆಯಲ್ಲಿ ಬಂದವಳು. ಗಿಡ್ಡಮ್ಮನನ್ನು ಲಕ್ಷ್ಮಿ (ಹಣ) ಎಂದು ಕರೆಯಲಾಗುವುದು. ಸ್ಥಳೀಯ ಕೇಲಮ್ಮನ ಜೊತೆ ಈಕೆ ಸಮೀಕರಣಗೊಂಡಳು. ಜಾತ್ರೆಗಳಲ್ಲಿ ಎಳೆಯಲಾಗುವ ತೇರು ಈ ವಲಸೆಗಾರರ ಪೆಟ್ಟಿಗೆ ದೇವರನ್ನು ಒಯ್ಯುವ ಕ್ರಿಯೆಯನ್ನು ಧ್ವನಿಸುತ್ತದೆ. ಮೊದಲು ಮೂಲ ದೇವತೆಯನ್ನು ಕೊಂಡೊಯ್ಯಲಾಗುತ್ತಿತ್ತು. ಸ್ಥಾವರಗೊಂಡ ನಂತರ ಉತ್ಸವ ಮೂರ್ತಿಯನ್ನು ತೇರಿನಲ್ಲಿಟ್ಟು ಎಳೆಯುವ ಪದ್ಧತಿ ಬೆಳೆಯಿತು. ದಾವಣಗೇರಿ ಜಿಲ್ಲೆಯ ಹರಪನಹಳ್ಳಿ ತಾಲ್ಲೂಕಿನ ಕೊರಚರ ಹಟ್ಟಿಯಲ್ಲಿ ಮಾಡುವ ಜಾತ್ರೆಯನ್ನು ಕೊರಚರು ಗೌರಸಂದ್ರದ ಮಾರೆಮ್ಮನ ಜಾತ್ರೆ ಎನ್ನುವರು. ಗೌರಸಂದ್ರದ ಮಾರೆಮ್ಮ ತಮ್ಮ ಕುಲದೇವತೆ ಎಂದು ಕೊರಚರ ನಂಬಿಕೆ. ಗೌರಸಂದ್ರಕ್ಕೆ ಹೋಗಲಾರದವರು ಈ ಜಾತ್ರೆಯಾದ ನಂತರ ತಮ್ಮ ಹಟ್ಟಿಗಳಲ್ಲಿ ಜಾತ್ರೆ ಮಾಡುವರು. ಕಾಡುಗೊಲ್ಲರಂತೆ ಕೊರಚರೂ ಪಶುಪಾಲಕ ಅಲೆಮಾರಿ ಜನಾಂಗ. ಹಾಗಾಗಿ ಮಾರೆಮ್ಮ ಕೃಷಿಕರ ಅಮ್ಮನಲ್ಲ. ಪಶುಪಾಲಕರ ಸಂಸ್ಕೃತಿಗೆ ಸೇರಿದವಳು. ವಲಸೆಗೂ ಮಾರಮ್ಮನ ಆರಾಧನಾ ವಿಧಾನಕ್ಕೂ ನಿಕಟ ಸಂಬಂಧವಿದೆ. ತಾತ್ಕಾಲಿಕವಾದ ಮಣ್ಣಿನ ಮೂರ್ತಿಯನ್ನು ಮಾಡಿ ಗಿಡದ ಕಟ್ಟೆಯ ಮೇಲೆ ಇಟ್ಟು ಜಾತ್ರೆ ಮಾಡುವುದು, ವಲಸೆಗಾರ ಜನರ ತಾತ್ಕಾಲಿಕ ನೆಲಸುವಿಕೆಯ ಕಾರಣದಿಂದಾಗಿ, ಗಡಿಮಾರಿ, ಮಾರಿಯನ್ನು ಗಡಿಯಾಚೆ ಕಳಿಸುವುದು ಮುಂತಾದ ಪದ್ಧತಿಗಳು ಮಾರಿ ಜಾತ್ರೆಯ ಹಲವಾರು ವಿಧಿಗಳು ವಲಸೆಗಾರ ಸಮುದಾಯಗಳ ಲಕ್ಷಣಗಳನ್ನು ಒಳಗೊಂಡಿವೆ. ವಲಸೆಗಾರ ಕುಲಗಳ ಮಾರೆಮ್ಮ ನಂತರ ಕೃಷಿಕರ ಊರಮ್ಮನ ಜತೆ ಸಮೀಕರಣಗೊಳ್ಳುತ್ತಾಳೆ.
ಹದಿಮೂರನೆಯದಾಗಿ ಒಂದು ಪ್ರದೇಶದಿಂದ ಇನ್ನೊಂದು ಪ್ರದೇಶಕ್ಕೆ ವಲಸೆ ಬಂದ ದೈವಗಳ ಒಂದು ವರ್ಗವೇ ನಮ್ಮಲ್ಲಿದೆ. ಈ ದೈವಗಳು ಯಾವುದೋ ಒಂದು ಕಾರಣಕ್ಕಾಗಿ ಒಂದು ಪ್ರದೇಶದಿಂದ ಇನ್ನೊಂದು ಪ್ರದೇಶಕ್ಕೆ ವಲಸೆ ಬಂದ ದೈವಗಳಾಗಿರುತ್ತವೆ. ಮಳಲಿಯ ಗಿಡ್ಡಮ್ಮನ ಬಗೆಗಿರುವ ಐತಿಹ್ಯ ನೋಡಿದರೆ ಈಕೆ ವಲಸೆಗಾರರ ದೇವತೆ ಎಂಬುದನ್ನು ಸ್ಪಷ್ಟಪಡಿಸುತ್ತದೆ. ವಿಜಯನಗರದಿಂದ ಕಳ್ಳರು ತಂದ ಪೆಟ್ಟಿಗೆಯಲ್ಲಿ ಗಿಡ್ಡಮ್ಮ ಬಂದು ಹುತ್ತವಾಗಿ ಬೆಳೆದು ಕಲ್ಲು ಮಾಳಿಗೆ ಗೌಡನಿಗೆ ಕನಸಿನಲ್ಲಿ ಬಂದು, ಆತನ ಆಕಳು ಹುತ್ತದ ಮೇಲೆ ಹಾಲು ಕರೆಯುತ್ತಿದ್ದು ಘಟ್ಟದ ಕೆಳಗೆ ವ್ಯಾಪಾರಕ್ಕೆ ಹೋಗುವ ಮುತ್ತಿನ ವ್ಯಾಪಾರಿಗಳ ಎತ್ತುಗಳಿಗೆ ಕಾಯಿಲೆ ಬರಿಸಿ, ವಾಸಿ ಮಾಡಿದ ಈಕೆಗೆ ಗುಡಿ ಕಟ್ಟಿಸಲಾಯಿತು.
ಒಂದು ಪ್ರದೇಶದಿಂದ ಇನ್ನೊಂದು ಪ್ರದೇಶಕ್ಕೆ ಅಮ್ಮ ಬಂದಳೆಂದು ಕಲ್ಪಿಸುವ ಕಥೆಗಳು ನಾಡಿನ ಎಲ್ಲೆಡೆ ಪ್ರಚಾರದಲ್ಲಿವೆ. ಉದಾ: ಬೆಳಗಾವಿ ಜಿಲ್ಲೆ ರಾಯಭಾಗ ತಾಲೂಕಿನ ನಿಪನಾಳ ಗ್ರಾಮದ ನಿಜಲಿಂಗ ತಾಯಿ ಬರಗಾಲದಿಂದಾಗಿ ಕೆಳಗಿನ ದೇಶಕ್ಕೆ ಹೋಗಿ ಬಂದವರ ಜೊತೆ ತಟ್ಟೆಯಾಗಿ ಬಂದಳು. ಮಂಡ್ಯ ಜಿಲ್ಲೆ ಪಾಂಡವಪುರ ತಾಲೂಕು ಕದಲಗೆರೆಯ ವಗ್ರೀ ಕಾಳಮ್ಮ ದೆಹಲಿ ಸುಲ್ತಾನರ ಮಗಳು ಬೀಬಿ ನಾಚಿಯರ್. ಮಳವಳ್ಳಿ ತಾಲೂಕು ಜಡಗನಪುರ ಮಾರಮ್ಮ ಮಾದೇಶ್ವರ ಬೆಟ್ಟದಿಂದ ಬಂದಳು. ತಳಗವಾದ ಊರ ಮಾರೆಮ್ಮ ಮಲೆನಾಡ ಸೀಮೆಯವರು. ಸುಗ್ಗನಹಳ್ಳಿ ದಂಡಿನ ಮಾರೆಮ್ಮ ಐದು ಜನರೊಂದಿಗೆ ಬಾಲ ಸೀಮೆಯಿಂದ ಬಂದಳು. ಮದ್ದೂರು ತಾಲೂಕು ತೈಲೂರು ಪಟ್ಟಲದಮ್ಮ ಟಿಪ್ಪುಸುಲ್ತಾನನ ಕಾಲಕ್ಕೆ ಮಂಡ್ಯ ತಾಲೂಕು ಹೊಳಲು ಕಡೆಯಿಂದ ಬಂದ ಮೂವರು ಸೋದರಿಯರಲ್ಲಿ ಒಬ್ಬಳು. ಹಾವಿನ ರೂಪದಲ್ಲಿ ಗುಂಡು ಕಲ್ಲಾಗಿ ಮೂಡಿದವಳು. ಈಕೆಯ ತಂಗಿ ಹುಚ್ಚಮ್ಮ ಹೊಲಗೇರಿಯಲ್ಲಿ ನೆಲೆ ನಿಂತಳು. ಚನ್ನಪಟ್ಟಣ ತಾಲೂಕು ಸುಳ್ಳೇರಿ ಪಟ್ಟಲದಮ್ಮ ಮಂಡ್ಯ ತಾಲೂಕು ತಣ್ಣೀಕೆರೆಯಿಂದ ಬಂದು ಹರಿಜನರ ಚಿಕ್ಕಮ್ಮನ (ಹುತ್ತ) ಬಳಿ ನಿಂತಳು. ಪುಟ್ಟ ತೇರಮ್ಮ ಎಂಬ ಹೆಂಗಸು ಬರಗಾಲದಿಂದಾಗಿ ಈ ಕಡೆ ಹೆಡಗಿ ಹೊತ್ತು ಬರುವಾಗ ಗುಂಡುಕಲ್ಲಿನ ರೂಪದಲ್ಲಿ ಈ ಅಮ್ಮ ಈ ಊರ ಬೇವಿನ ಮರದ ಹತ್ತಿರದ ಹುತ್ತ ಸೇರಿದಳು. ಹ್ಯಾರಡಾದ ಮಲಿಯಮ್ಮ ಮಲೆನಾಡಿನಿಂದ ಬಂದವಳು ಇತ್ಯಾದಿಗಳನ್ನು ಕಾಣಬಹುದು.
ಕಾಮ-ಜೋಕುಮಾರರು ಪಶುಪಾಲಕ ವಲಸೆಗಾರರ ದೈವಗಳಾಗಿವೆ. ಏಕೆಂದರೆ ಹೊಲೆಯರು ಈ ದೈವಗಳನ್ನು ನಾಶ ಮಾಡುವ ವಿಧಿ ಕ್ರಿಯೆ ಇವು ಆದಿಮ ಕೃಷಿಕರವಲ್ಲ. ಕಾಮನನ್ನು ಸುಡಲು ಹೊಲಗೇರಿಯಿಂದ ಬೆಂಕಿ ಬರಬೇಕು ಮತ್ತು ಜೋಕುಮಾರನನ್ನು ಹೊಲೆಯ ಹೆಂಗಸರು ಬಡಿದು ಕೊಲ್ಲುವರು.
ಮೇಲಿನ ಎಲ್ಲ ವಿವರಣೆಗಳನ್ನು ಗಮನಿಸಿದಾಗಲೂ ನಮಗೆ ಮತ್ತೆ ಮತ್ತೆ ಕಾಣುವುದು ಪ್ರಕೃತಿಯನ್ನು ತನಗೆ ಒಗ್ಗಿಸಿಕೊಳ್ಳಲು ಹೆಣಗಾಡುವ ಮಾನವನ ಪ್ರಯತ್ನ. ಜೀವನಾವರ್ತನ ಮತ್ತು ವಾರ್ಷಿಕಾವರ್ತನದ ಆಚರಣಾ ಸೀಮೆಯನ್ನು ನಿರ್ಮಿಸುತ್ತವೆ. ಇಂಥ ಸ್ವನಿರ್ಮಿತ ವಿನ್ಯಾಸಗಳೊಳಗೆ ಮಾತ್ರ ಮಾನವ ಕ್ರಿಯಾಶೀಲನಾಗುತ್ತಾನೆ. ಜನಪದರ ಲೋಕದೃಷ್ಟಿ ಧ್ವನಿ ಪೂರ್ಣವಾಗಿರುವುದೇ ಹೆಚ್ಚು. ಇದು ಅರ್ಥಗ್ರಹಣಕ್ಕೆ ಹೆಚ್ಚಿನ ಅವಕಾಶವನ್ನು ಮಾಡಿಕೊಡುವುದು ಹೌದಾದರೂ ಅಧ್ಯಯನದ ಸಂದರ್ಭದಲ್ಲಿ ಬಿಕ್ಕಟ್ಟಿನ ಮತ್ತು ವ್ಯಾಖ್ಯಾನಗಳ ಮೇಲೆ ಹೆಚ್ಚು ಹೆಚ್ಚು ಅವಲಂಬಿತವಾಗುವ ವಾತಾವರಣವನ್ನು ನಿರ್ಮಿಸಿ ಬಿಡುತ್ತದೆ. ಜನಪದರ, ಲೋಕದೃಷ್ಟಿ ಕೇವಲ ದೈವಗಳಲ್ಲಿ ಮಾತ್ರವಲ್ಲದೆ ವಿವಿಧ ಜನಪದ ಪ್ರಕಾರಗಳಲ್ಲಿ ಪ್ರಕಟವಾಗುತ್ತಿರುತ್ತದೆ. ಅದು ಭಾಷಿಕ ಮತ್ತು ಭಾಷಿಕೇತರ ಜಾನಪದದಲ್ಲಿ ಒಂದೇ ಸಮನೆ ಹುದುಗಿರುತ್ತದೆ. ನಂಬಿಕೆ, ಸಂಗೀತ, ಸಂಪ್ರದಾಯ, ಕಲೆ, ಉಡುಗೆ ತೊಡಗೆ, ಆಹಾರ ಪದ್ಧತಿಯೇ ಮೊದಲಾದೆಡೆಗಳಲ್ಲಿ ಅದನ್ನು ಗುರುತಿಸಬಹುದು. ಎಷ್ಟೊ ಸಂದರ್ಭದಲ್ಲಿ ಅವು ನಮ್ಮ ಸಾಮಾಜಿಕ ಅನಿಷ್ಟಗಳಾದ ಜಾತಿ-ವರ್ಗಗಳ ಪೂರ್ವಾಗ್ರಹಕ್ಕೆ ಬಲಿಯಾಗಿರುತ್ತವೆ. ಹಾಗಾಗಿ ಲೋಕದೃಷ್ಟಿಗೂ ಅನೇಕ ಪೂರ್ವಾಗ್ರಹಗಳಿರುತ್ತವೆ. ಅವು ಮಾನವ ಸೃಷ್ಟಿ ತಾನೆ?
ಪರಾಮರ್ಶನಗ್ರಂಥಗಳು

ಲಿಪ್ಯಂತರ : ತಾರಾಮತಿ
* * *
ಅಲೆಮಾರಿಗಳ ಸ್ಥಿತಿಗತಿ: ಗೋಷ್ಠಿ ಎರಡು: ೩. ಪರಿಸರ ಸಂಬಂಧಿ ಲೋಕದೃಷ್ಟಿ
ಮಾನವರ ಬದುಕೇ ಅಲೆಮಾರತಿನದ್ದು. ಮನಸ್ಸು ಅಲೆಮಾರಿಯೇ, ಆಧುನಿಕ ಜೀವನವು ಅಲೆಮಾರಿತನವನ್ನು ಬೇರೊಂದು ಬಗೆಯಿಂದ ಅನುಭವಿಸುತ್ತದೆ. ೧೦-೧೨ ಸಾವಿರ ವರ್ಷಗಳ ಹಿಂದೆ ಕೃಷಿಯನ್ನು ಹುಟ್ಟಿ ಹಾಕಿ, ನೆಲೆಯನ್ನು ಕಟ್ಟಿಕೊಂಡ ಮಾನವರು ತನ್ನ ಅಲೆಮಾರಿತನಕ್ಕೆ ತಾನೇ ಕಡಿವಾಣ ಹಾಕಿಕೊಳ್ಳುತ್ತಾ ಬಂದರು. ಪೂರ್ವದ ನಾಗರೀಕತೆಗಳು ನೆಲೆ ಕಂಡುಕೊಂಡು ಗಮನಿಸಿ ಗುರುತಿಸಿದ ಆಹಾರದ ಬೆಳೆಗಳೇ ಇಂದಿಗೂ ಆಧುನಿಕ ಜಗತ್ತಿನ ಅತೀ ಪ್ರಮುಖ್ಯ ಬೆಳೆಗಳಾಗಿವೆ. ನೆಲೆ ಕಾಣುವ ಮೂಲಕ ತನ್ನ ಪರಿಸರದಲ್ಲಿ ಮೊದಲು ಪ್ರವೇಶಮಾಡಿ, ಒಡೆತನ ಸಾಧಿಸಿದ. ಅದಕ್ಕೂ ಮೊದಲ ಪರಿಸರದಲ್ಲಿ ತಾನೊಬ್ಬನಾಗಿದ್ದವ, ನಂತರ ಅದರಲ್ಲಿ ತನ್ನ ಹಕ್ಕನ್ನು ಚಲಾಯಿಸತೊಡಗಿದ. ಅಂದರೆ ಕೃಷಿ ಆರಂಭವಾದದ್ದೆ ಕಾಡು ಕಡಿದು ನೆಲವನ್ನು ಸ್ವಚ್ಛ ಮಾಡುವುದರ ಮೂಲಕ. ಒಂದು ಮಾತಿದೆ. ಈ ನಾಗರಿಕತೆಯು ಆರಂಭವಾದದ್ದೇ ಮೊದಲ ಮರವನ್ನು ಕಡಿಯುವುದರಿಂದ ಹಾಗೆಯೇ ಕೊನೆಯ ಮರ ಕಡಿಯುವುದರಿಂದ ಅಂತ್ಯ! ಹೀಗೆ ನೆಲೆಯೇ ಮಾನವರ ಪರಿಸರವನ್ನು ನಿರ್ಬಂಧಿಸುವ ಆರಂಭದ ಕಾರ್ಯವಾಗಿದೆ.
ಇದರಿಂದ ಭಿನ್ನವಾದ ಸಾಮಾಜಿಕ ವ್ಯವಸ್ಥೆಯನ್ನು ಅಲೆಮಾರಿಗಳ ಸಮುದಾಯ ಎನ್ನಬಹುದು. ಅಲೆಮಾರಿಗಳ ವಿವರಣೆಯನ್ನು ಹೆಚ್ಚು ಒದಗಿಸದೆ ನೇರ ಅವರ ಮತ್ತು ಪರಿಸರದ ಸಂಬಂಧದಲ್ಲಿ ವಿವರಿಸಲು ಯತ್ನಿಸಲಾಗುವುದು.
ಪರಿಸರ ಪ್ರೀತಿ ಮತ್ತು ಅಲೆಮಾರಿಗಳು
ಅಲೆಮಾರಿಗಳು ಎಂದಾಕ್ಷಣ ಒಂದೆಡೆ ನೆಲೆ ಕಂಡುಕೊಳ್ಳದವರು, ನಿಲ್ಲದವರು ಒಂದೇ ನೆಲದ ವ್ಯಾಮೋಹವಿಲ್ಲದವರು, ಎಂದೆಲ್ಲಾ ಅರ್ಥಗಳಿಲ್ಲವೆ? ಅಂದ ಮೇಲೆ ಅವರು ಯಾವುದೇ ಪ್ರದೇಶಕ್ಕೆ ನೆಚ್ಚಿಕೊಂಡವರಲ್ಲ. ಒಂದೇ ಒಂದು ನೆಲವನ್ನು ನಂಬಿ ನಡೆದವರಲ್ಲ. ಅಂದ ಮೇಲೆ ಆ ಸ್ಥಳದ ಮೇಲೆ ಎಷ್ಟರ ಪ್ರೀತಿ ಇದ್ದೀತು? ನಾಳೆ ಮುಂದಿನ ಊರಿಗೆ ಎಂಬಾತನಿಗೆ ಇಂದಿನ ಈ ಊರಿನ ಪ್ರೀತಿ ಎಷ್ಟರಮಟ್ಟಿಗಿನದು. ಅಲ್ಲಿರುವವರೆಗೆ ಮಾತ್ರವೇ ಇದ್ದೀತು. ಅಂದರೆ ಒಂದೇ ಪರಿಸರ ಮತ್ತು ನೆಚ್ಚಿಕೊಂಡ ಸಮುದಾಯ – ಅಲೆಮಾರಿಗಳದ್ದಲ್ಲ. ಹಾಗಾಗಿ ಪರಿಸರದ ಅವರ ಸಂಬಂಧ ಮತ್ತು ಲೋಕದೃಷ್ಟಿಯನ್ನು ಅವಲೋಕಿಸುವಾಗ – ಅವರ ಜತೆ ಪರಿಸರದ ಪರಿಕರಗಳ ಸಂಬಂಧಗಳೊಂದಿಗೆ ಗುರುತಿಸಬೇಕಿದೆ. ಅಲ್ಲದೆ ಪ್ರಸ್ತುತ ಸಂದರ್ಭದಲ್ಲಿನ ವಾಸ್ತವವನ್ನು ಅರಿವಿನಲ್ಲಿಟ್ಟಿರಬೇಕಾಗುತ್ತದೆ. ಯಾವುದೇ ಪರಿಸರ ನೆಚ್ಚಿಕೊಳ್ಳದೆ ಎಂತಹದೇ ಪರಿಸರದಲ್ಲಿ ಬದುಕನ್ನು ಕಂಡುಕೊಳ್ಳುವರನ್ನು ವಿವಿಧ ಪರಿಸರದ ಅನಿವಾರ್ಯಗಳ ತಡೆಯುವ ಶಕ್ತಿ ಮತ್ತು ಅಂತಹ ತಿಳುವಳಿಕೆಯ ಜ್ಞಾನದಲ್ಲಿ ಲೋಕದೃಷ್ಟಿಯನ್ನು ಹುಡುಕಬೇಕಾಗುತ್ತದೆ.
ಒಂದು ಪ್ರಶ್ನೆ. ಇಡೀ ಅಲೆಮಾರಿಗಳು ಎಂತಹ ಪರಿಸರದಲ್ಲಿದ್ದಾರೆ? ಯಾಕವರು ಅಲೆಮಾರಿಗಳಾಗಿದ್ದಾರೆ? ಅಲೆಮಾರಿಗಳಾಗಿರುವುದು ಮುಂದಿನ ಸಮೃದ್ಧ ದಿನದ ಹುಡುಕಾಟದಲ್ಲಿ. ಅವರ ಪರಿಸರವು ಅತೀ ಕನಿಷ್ಠ ಅವಶ್ಯಕತೆಗಳ ಹೊಂದಿರುವುದರಿಂದ, ಹೊಸತರ ಹುಡುಕಾಟದಲ್ಲಿ ನಿರಂತರ ನಡೆದಾಟದಲ್ಲಿದ್ದಾರೆ. ಇದನ್ನು ಅವರ ಬದುಕು ಮತ್ತು ಪರಿಸರದಲ್ಲಿ ಮುಂದೆ ವಿವರವಾಗಿ ಚರ್ಚಿಸಲಾಗುವುದು.
ವಾಸ್ತವವಾಗಿ ಈಗಿರುವ ಅಲೆಮಾರಿಗಳು ಒಂದು ಸೀಮಿತ ಗಡಿಯೊಳಗೆ ನಿರಂತರ ಪಯಣದಲ್ಲಿದ್ದಾರೆ. ಈ ಗಡಿಯೊಳಗೆಯೇ ಒಮ್ಮೆ ಕಂಡ ನೆಲವನ್ನು ಮತ್ತೊಮ್ಮೆ ತುಳಿಯುವ ಸಾಧ್ಯತೆಯೇ ಹೆಚ್ಚು. ಈ ಅರ್ಥದಲ್ಲಿ – ಅವರ ಕಾಲದಲ್ಲಿ ಒಂದು ಪ್ರದೇಶದಲ್ಲಿ ನಿಯತವಾಗಿ ಅಲೆಮಾರಿಗಳಾಗಿರುವ ಈ ಅಲೆಮಾರಿಗಳು ಆಯಾ ಪ್ರದೇಶದ ಕಾಲ ಮತ್ತು ಪರಿಸರದ ಪ್ರಜ್ಞಾಪೂರ್ವಕ ತಿಳುವಳಿಕೆಯನ್ನು ಉಳ್ಳವರಾಗಿದ್ದಾರೆ.
ಕರ್ನಾಟಕದ ಭೌಗೋಳಿಕ ಹಿನ್ನೆಲೆಯಲ್ಲಿ ಅಲೆಮಾರಿ ಕುರಿ ಸಾಕುವ ಕುರುಬರನ್ನೇ ಗಮನಿಸಬಹುದು. ಅವರಲ್ಲಿ ಬಹುಪಾಲು ಮೂಲತಃ ಬೆಳಗಾಂ ಜಿಲ್ಲೆಯವರು. ತುಂಗಭದ್ರಾ ನದಿಯ ತೀರಗಳಯುದ್ದಕ್ಕೂ ಸುಮಾರು ೮ ತಿಂಗಳು ಅಲೆದಾಡುತ್ತಾ ಬರುವ ಇವರು ಮಲೆನಾಡಿನಂಚಿನವರೆಗೂ ಬರುತ್ತಾರೆ. ಜಮೀನುಗಳಲ್ಲಿ ಕುರಿ ನಿಲ್ಲಿಸುವ ಕೆಲಸದ ಮೂಲಕ ಅಲ್ಲಲ್ಲೇ ತಂಗುತ್ತಾರೆ. ನಿರಂತರ ಚಲನೆಯಲ್ಲಿದ್ದು ಮತ್ತೆ ಹಿಂದಿರುಗುವ ಮಾರ್ಗವು ಅದೇ ಆಗಿರುತ್ತದೆ. ರಾಜ್ಯದ ಈ ಪ್ರಾಂತ್ಯದ ೮ ತಿಂಗಳ ಪರಿಸರದ ಆಗು-ಹೋಗುಗಳನ್ನು ಬಲ್ಲವರಾಗಿರುತ್ತಾರೆ. ಸಾಮಾನ್ಯವಾಗಿ ಒಂದು ಗೊತ್ತಾದ ಕಾಲದಲ್ಲಿ ಗೊತ್ತಾದ ಪ್ರದೇಶದಲ್ಲಿ ಅಲೆಯುತ್ತಿರುತ್ತಾರೆ. ಮುಂದೊಂದು ದಿನ ಅದೇ ಪ್ರದೇಶಕ್ಕೆ ಬರುವ ಅನಿವಾರ್ಯತೆಯೂ ಅವರನ್ನು ಆಯಾ ಪರಿಸರದ ಪರಸ್ಪರ ಪರಿಚಯದೊಂದಿಗೆ ವಿವರಿಸಬಲ್ಲದ್ದಾಗಿರುವುದು.
ಅಲೆಮಾರಿಗಳ ಈ ಪರಿಸರದ ಪರಿಚಯ ಮತ್ತು ನಿರಂತರ ಚಲನೆ ಗಟ್ಟಿಯಾದ ಅಂಶಗಳು. ಅಂದರೆ ಕಾಲ ಮತ್ತು ಪರಿಸರದ ಸಂಬಂಧಗಳನ್ನು ನಿರೂಪಿಸುವ ಅವರ ಅರಿವೇ ಅವರ ಪ್ರಮುಖ ಪರಿಸರದ ಲೋಕದೃಷ್ಟಿಯಾಗಿದೆ. ಪರಿಸರದ ಕಾಲಜ್ಞಾನ ಬಹುಮುಖ್ಯವಾದದ್ದು. ಹಾಗಾಗಿ ಪರಿಸರದ ಕಾಳಜಿಗಿಂತ, ಅದನ್ನು ಪರಿಸರದ ಅರಿವು-ತಿಳುವಳಿಕೆ ಎಂದೇ ಗಮನಿಸುವುದು ಹೆಚ್ಚು ಯುಕ್ತವಾದದ್ದು. ಈ ಅರಿವಿನಿಂದ ಪರಿಸರದ ಆಗು-ಹೋಗುಗಳನ್ನು ಗುರುತಿಸುವುದರಿಂದ ಅದು ಕಾಳಜಿಯಾಗಿ ವಿಸ್ತಾರಗೊಳ್ಳಬಲ್ಲದು.
ಅಲೆಮಾರಿಗಳ ಬದುಕು ಬರ ಮತ್ತು ಹಸಿವೆಯ ವಿರುದ್ಧ ಹೋರಾಟ
ಅಲೆಮಾರಿಗಳ ಬದುಕು. ಆಧುನಿಕ ಸಮಾಜದ ಜೀವನಕ್ಕಿಂತ ಸಂಪೂರ್ಣ ಭಿನ್ನವಾದದ್ದು. ತನ್ನೆಲ್ಲಾ ಅವಶ್ಯಕತೆಗಳನ್ನು ಪೂರ್ಣವಾಗಿಸಿಕೊಂಡು ಆಧುನಿಕ ಸಮಾಜ ನಿರ್ಮಾಣವಾಗಿದೆ. ಆದರೆ ಕನಿಷ್ಟ ಅವಶ್ಯಕತೆಗಳಲ್ಲಿ ತಮ್ಮ ಬದುಕನ್ನು ಚಲನಾಶೀಲವಾಗಿಡುವಲ್ಲಿ ಅಲೆಮಾರಿಗಳು ಹೆಣಗುತ್ತಾರೆ ಮತ್ತು ಬದುಕುತ್ತಾರೆ. ನೆಲೆ ಇಲ್ಲದವರೆಂದರೆ ನೆರಳಿಲ್ಲದ ಬದುಕು, ಸೂರಿಲ್ಲರ ಜೀವನ, ನಿರಂತರ ವಾತಾವರಣಕ್ಕೆ ಮೈಒಡ್ಡಿ, ಮಳೆ, ಚಳಿ, ಬಿಸಿಲನ್ನು ಅನುಭವಿಸುತ್ತಾ ಬದುಕುವ ಜನ. ಹೀಗಿರುವುದರಿಂದ ಜಗತ್ತಿನ ಬಹುಪಾಲು ಅಲೆಮಾರಿ ಸಮುದಾಯಗಳು ಬರ ಮತ್ತು ಹಸಿವಿನ ವಿರುದ್ಧ ತಮ್ಮ ಬದುಕಿನ ಆಶಯವನ್ನು ನಿರೂಪಿಸುವ ಹುಡುಕಾಟದಲ್ಲಿ ತೊಡಗಿದ್ದಾರೆ.
ಒಂದೇ ಮಾತಿನಲ್ಲಿ ಹೇಳಬಹುದಾದರೆ ಅಲೆಮಾರಿಗಳ ಪರಿಸರ ಲೋಕದೃಷ್ಟಿಯು ಬರ ಮತ್ತು ಹಸಿವಿನ ವಿರುದ್ಧ ಬದುಕಿನ ಆಶಯವಾಗಿರುತ್ತದೆ. ಎರಡು ಬರಗಳ ನಡುವಿನ ಬದುಕನ್ನು ಉಳಿಸಿಕೊಳ್ಳುವ ಛಲವುಳ್ಳವರಾಗಿರುವ ಅಲೆಮಾರಿಗಳು ನಿರಂತರ ಈ ಹೋರಾಟವನ್ನು ನಡೆಸಿದ್ದಾರೆ.
ಬಹುಪಾಲು ಜಾಗತಿಕ ಅಲೆಮಾರಿ ಸಮುದಾಯಗಳು ವಿಪರೀತ ಮಳೆಯ ವೈಪರೀತ್ಯ ಪ್ರದೇಶಗಳಲ್ಲಿ ಬದುಕನ್ನು ನಡೆಸುತ್ತಿದ್ದಾರೆ. ಸುಮಾರು ೧೮೦ ಮಿ.ಮಿ. ನಿಂದ ೧೦೦೦ ಮಿ.ಮೀ. ವರೆಗೆ ಮಳೆ ಬೀಳುವ ಪ್ರದೇಶದಲ್ಲಿದ್ದಾರೆ. ಅತಿವೃಷ್ಟಿ ಅನಾವೃಷ್ಟಿ ಎರಡನ್ನೂ ಅನುಭವಿಸುವ ಅನೇಕ ಸಮುದಾಯಗಳಿವೆ. ಹೀಗೆ ಬರದ ನಡುವೆ ಬದುಕುವ ಛಲವುಳ್ಳವರಾಗಿರುವ ಇವರು ನಿರಂತರ ಪರಿಸರದ ಗೂಡಚಾರಿಕೆಯನ್ನು ಮಾಡುತ್ತಾ ಸಾಗುತ್ತಾರೆ. ಹಾಗೆಂದೇ ತಮ್ಮ ನಾಯಕನಲ್ಲಿ ಅಚಲ ನಂಬಿಕೆಯನಿಟ್ಟಿರುತ್ತಾರೆ. ನಮ್ಮ ದೇಶದಲ್ಲಿ ಅಲೆಮಾರಿಗಳ ಕುರಿತು ನಡೆಸಿದ ಅಧ್ಯಯನಗಳು ಕಡಿಮೆಯೆ. ಜಗತ್ತಿನ ಇತರೆಡೆಯಲ್ಲಿಯೂ ಹೆಚ್ಚು ಅಧ್ಯಯನಗಳು ಮಾನವಶಾಸ್ತ್ರಿಯ ಅಧ್ಯಯನಗಳೇ ಆಗಿವೆ. ಅಲೆಮಾರಿ ಕುರುಬರ ಕುರಿತು ಭಾರತೀಯ ವಿಜ್ಞಾನ ಸಂಸ್ಥೆಯಲ್ಲಿಷ್ಟು ಅಧ್ಯಯನಗಳು ಆಗಿವೆ. ಇತ್ತೀಚೆಗೆ ಪರಿಸರದ ಅಧ್ಯಯನಗಳು, ಕಾಳಜಿಗಳು ಹೆಚ್ಚುತ್ತಾ ಒಂದಂತೆ ಅಲೆಮಾರಿಗಳನ್ನು ಈ ಹಿನ್ನೆಲೆಯಲ್ಲಿ ನೋಡುವಂತಾಗಿದೆ.
ಜಾನ್‌ರೀಡರ್ ಎಂಬ ಬ್ರಿಟೀಷ್ ಲೇಖಕ ಮತ್ತು ಮಾನವ ಶಾಸ್ತ್ರಜ್ಞ ಅನೇಕ ಅಲೆಮಾರಿ ಸಮುದಾಯಗಳ ದಾಖಲಿಸಿದ್ದಾರೆ. ಮೂಲತಃ ಅಲೆಮಾರಿ ಪ್ರವೃತ್ತಿಯವರಲ್ಲಿ ಕೊಬ್ಬು ಶೇಖರವಾಗದಿರುವ ಬಗ್ಗೆ ಅವರು ದಾಖಲಿಸುತ್ತಾರೆ.
ಅಲೆಮಾರಿಗಳು ಮಾಂಸಕ್ಕಿಂತ ರಕ್ತಕ್ಕೆ ಹೆಚ್ಚು ಪ್ರೀತಿಯುಳ್ಳವರು. ಒಂದು ರೀತಿಯಲ್ಲಿ ಜೀವಿಗಳನ್ನು ಮುಂದೆ ಬಳಸಿಕೊಳ್ಳುವ ಅವರ ನೀತಿ ಇದಾಗಿದೆ. ಅವಶ್ಯಕ ಸಂದರ್ಭದಲ್ಲಿ ಪ್ರೊಟ್ರಿಸ್ ಡ್ರಿಂಕ್ ಆಗಿ ಜೀವವಿರುವ ಪ್ರಾಣಿ ರಕ್ತವನ್ನು ಹೀರುವ ಬಗ್ಗೆಯು ದಾಖಲೆಗಳಿವೆ.
ಅಲೆಮಾರಿಗಳ ಪರಿಸರ ಕಾಲಜ್ಞಾನ
ಅತಿ ಕನಿಷ್ಠ ಅವಶ್ಯಕತೆಗಳ ಮೇಲೆ ಬದುಕಿನ ಆಶಯಗಳುಳ್ಳ ಅಲೆಮಾರಿಗಳು ತಮ್ಮ ಪರಿಸರದ ಮೇಲೆ ಅದ್ಭುತವಾದ ಅರಿವುಳ್ಳವರು. ಭಾರತವೂ ಸೇರಿದಂತೆ, ಆಫ್ರಿಕಾ, ದಕ್ಷಿಣ ಅಮೇರಿಕಾ ದೇಶಗಳಲ್ಲಿ ವಿವಿಧ ಅಲೆಮಾರಿಗಳ ಕುರಿತ ಅಧ್ಯಯನಗಳು ಅವರ ಪರಿಸರದ ಕಾಲಜ್ಞಾನವನ್ನು ಬಹಳ ಪ್ರಮುಖವಾಗಿ ಗುರುತಿಸುತ್ತಾರೆ.
ಮೈಬೆಲ್‌ರೀನೆ ಎಂಬ ಅಮೇರಿಕಾದ ಜೀವಶಾಸ್ತ್ರಜ್ಞ ಕೀನ್ಯಾದ ಸಂಬಾರು ಜನಾಂಗದ ಜೊತೆ ೨೦ ವರ್ಷಗಳ ಕಾಲ ಬದುಕುತ್ತಾ ಅಧ್ಯಯನ ನಡೆಸಿ ವಿವಿಧ ವಿಚಾರಗಳನ್ನು ಹೊರಗೆಡಹಿದ್ದಾರೆ. ಬಹು ಮುಖ್ಯವಾಗಿ ಹೆಚ್ಚೆಂದರೆ ಕುರುಚಲು, ಹುಲ್ಲು ಬೆಳೆಯಬಹುದಾದ ಫಲವತ್ತತೆವುಳ್ಳ ಮತ್ತು ಮಳೆಯನ್ನು ಪಡೆಯುವ ಪ್ರದೇಶದಲ್ಲೂ ಅದ್ಭುತವಾದ ಬದುಕನ್ನು ಹೈನುಗಾರಿಕೆಯಿಂದ ಸಂಬಾರು ಜನಾಂಗದ ನಡೆಸುವ ಕುರಿತು ಬೆಳಕು ಚೆಲ್ಲಿದ್ದಾರೆ. ಇದು ಅವರ ಬದುಕಿನ ಫಲ ಮತ್ತು ಚಾಣಕ್ಷತೆ. ಇದರಿಂದ ಅವರು ತಮ್ಮ ಪರಿಸರವನ್ನು ಜತನದಿಂದ ಕಾಣುತ್ತಾರೆ.
ಪಾಲ್ ರಾಬಿನ್‌ಸನ್ ಎಂಬ ಮತ್ತೋರ್ವ ಸಂಶೋಧಕ, ಆಫ್ರಿಕಾದ ‘ಗಾಬ್ರಾ’ ಜನಾಂಗದ ಬರ ಕುರಿತ ಕಾಲಜ್ಞಾನವನ್ನು ದಾಖಲಿಸಿದ್ದಾರೆ. ತುಂಬ ಬರ‍ದ ಸಂಕಷ್ಟದಲ್ಲಿ ಬದುಕುವ ಈ ಜನಾಂಗವು ವಿಚಿತ್ರವಾದ ಬರದ ಚಕ್ರಗಳನ್ನು ಗುರುತಿಸಿದೆ. ಅಲ್ಲಿ ೧೪, ೩೫, ೪೨, ೬೩, ೮೦ ಮತ್ತು ೧೦೦ ವರ್ಷಗಳ ಬರದ ಚಕ್ರಗಳನ್ನು ಗುರುತಿಸಿ ತಮ್ಮ ಬದುಕಿನ ಆಶಯವನ್ನು ಕಟ್ಟುತ್ತಾರೆ.
ಪಾಲ್ ಸ್ಪೆನ್ಸರ್‌ಎಂಬ ಮಾನವಶಾಸ್ತ್ರಜ್ಞ ಸಹ ಬರದ ಕಾಲಜ್ಞಾನದ ಅರಿವನ್ನು ಸಂಬಾರು ಸಮುದಾಯದಲ್ಲಿ ಗುರುತಿಸಿದ್ದಾರೆ. ಅವರ ಅರಿವಿನಂತೆ ಮಾನವರ ತಮ್ಮ ಜೀವಿತಾವಧಿ (ಸುಮಾರು ೭೫ ವರ್ಷ)ಯಲ್ಲಿ ೩ ಬಾರಿ ಸಾಮಾನ್ಯವಾಗಿ ಬೀಳುವ ಮಳೆಗಿಂತ ಕಡಿಮೆ ಮಳೆಯನ್ನು ಕಾಣುತ್ತಾರಂತೆ. ಯಾವ ಬರವೂ ೭ ವರ್ಷಕ್ಕಿಂತ ಹೆಚ್ಚಿರದು ಎಂಬುದು ಇವರ ತಿಳುವಳಿಕೆ.
ಕಳೆದ ಮೂರು ವರ್ಷದಿಂದ ರಾಜ್ಯ ಬರವನ್ನು ನಿರಂತರವಾಗಿ ಅನುಭವಿಸಿದೆ. ಈ ವರ್ಷವೂ ಹಲವು ತಾಲ್ಲೂಕುಗಳಿಗೆ ತನ್ನ ಕೆನ್ನಾಲಿಗೆಯನ್ನು ಚಾಚಿದೆ. ಬರವನ್ನು ಊಹಿಸುವ ಯಾವ ಅಧ್ಯಯನಗಳು ನಮ್ಮಲಿಲ್ಲ. ಅಷ್ಟೇ ಅಲ್ಲ ಬಹುಶಃ ಎಲ್ಲವು ಅಷ್ಟು ಅರ್ಥಪೂರ್ಣವಾಗಿಲ್ಲ. ಬರ ನಿರ್ವಹಣೆಯಲ್ಲಿ ಅನೇಕ ವೈಜ್ಞಾನಿಕ ವಿಧಿ-ವಿಧಾನಗಳ ಬಗ್ಗೆ ನಿರಂತರ ಅನ್ವೇಷಣೆಯಲ್ಲಿ ತೊಡಗಿರುವ ಆಧುನಿಕ ಜಗತ್ತು ಅಲೆಮಾರಿ ಜಗತ್ತನ್ನು ಈ ಕುರಿತು ಅವಲೋಕಿಸಬಹುದಾಗಿದೆ.
ಅಲೆಮಾರಿಗಳ ಬದುಕಿನಿಂದ ಒಂದು ಪಾಠ, ಆಧುನಿಕ ಜಗತ್ತಿಗೆ ತಿಳಿಯಬೇಕಿದೆ. ಹರಿವ ನೀರು ಪರಿಶುದ್ಧವೋ ಹಾಗೆ, ಅಲೆದಾಟದ ಮನುಷ್ಯ ಸಹ ಹೆಚ್ಚು ಆರೋಗ್ಯವಂತ. ಸೋಮಾರಿತನ, ಆಲಸ್ಯದ ಆಧುನಿಕ ಜೀವನಕ್ರಮವು ಅನೇಕ ಬಗೆಯ ಆರೋಗ್ಯ ಬದಲಾವಣೆಗಳನ್ನು ತಂದಿದೆ. ಆದರೆ ಇದು ಅಲೆಮಾರಿಗಳಲ್ಲಿಲ್ಲ. ಕೊಬ್ಬಿನಾಂಶ ಹೆಚ್ಚಾಗಿ ಶೇಖರಗೊಂಡು, ಸಾಮಾನ್ಯವಾಗಿ ರಕ್ತದ ಒತ್ತಡ, ಹೃದಯ ಸಂಬಂಧೀ ಕಾಯಿಲೆಗಳು ಮುಂತಾಗ ಅನುಭವಿಸುವ ಆಧುನಿಕ ಜಗತ್ತು, ವ್ಯಾಯಾಮ, ದೇಹಕಾರಕ್ಕೆ ಮತ್ತೆ ಗಮನವೀಯತೊಡಗಿದೆ. ಆದರೆ ಅಲೆಮಾರಿಗಳು ನಿರಂತರವಾಗಿ ಇದರಿಂದ ಮುಕ್ತಿ ಹೊಂದಿದವರಾಗಿದ್ದಾರೆ.
ಸದಾ ದೈಹಿಕ ಚಟುವಟಿಕೆ ಮತ್ತು ನಿರಂತರ ಚಲನಶೀಲವಾದ ಜೀವನ ಅನೇಕ ರೀತಿಯಲ್ಲಿ ಆರೋಗ್ಯಪೂರ್ಣ ಬದುಕನ್ನು ಕೊಡಬಲ್ಲದು. ದುರದೃಷ್ಟವೆಂದರೆ ಅತೀ ನಿಕೃಷ್ಟತೆಯಲ್ಲಿ, ಅತೀ ಕಡಿಮೆ ಅವಶ್ಯಕತೆಗಳಲ್ಲಿ ಅನಿವಾರ್ಯತೆಯುಳ್ಳ, ಅದರಲ್ಲೂ ಮಾನವ ಬಯಕೆಯ ಜೀವನದ ಸಮಸ್ಯೆಗಳಿರಬಹುದು, ತಮ್ಮ ಹಸಿವಿನ ವಿರುದ್ಧ ಹೋರಾಟದಲ್ಲಿ ನಿರಂತರವಾಗಿ ಅಲೆಮಾರಿಗಳಾಗಿದ್ದಾರೆ. ಪರಿಸರದ ರೀತಿ ರಿವಾಜುಗಳಲ್ಲಿ ಆಸಕ್ತವಾಗಿರುವ ಪ್ರಸ್ತುತ ಪ್ರಪಂಚವು ಅವರ ಅರಿವನ್ನು ಮುಂದಿನ ಸದುದ್ದೇಶಗಳಲ್ಲಿ ಬಳಸಬಹುದು. ಅಷ್ಟೇ ಅಲ್ಲದೆ ಅವರ ಪರಿಸರ ಲೋಕದೃಷ್ಟಿಯಲ್ಲಿನ ಅವರ ಸಮಸ್ಯೆಗಳ ಪರಿಹಾರಗಳಿಗೂ ಹುಡುಕಾಟ ನಡೆಸಬಹುದು. ಬಹು ಮುಖ್ಯವಾಗಿ ಅವರ ಆಹಾರದ ಪೌಷ್ಟಿಕತೆ ಹೆಚ್ಚುವಂತೆ ಪರಹಾರಗಳನ್ನು ಕಟ್ಟಿಕೊಡುವ ಜವಾಬ್ದಾರಿಯೂ ಇತರೆ ಸಮುದಾಯಗಳ ಮೇಲಿದೆ.
ಅಲೆಮಾರಿಗಳು ಬರದ ನಡುವೆಯೂ ಹಸಿವನ್ನು ಬಗೆಹರಿಸುವ ಛಲವುಳ್ಳವರು. ತಮ್ಮ ಜೀವನದ ಮೇಲೆ ಬದುಕಿನ ಮೇಲೆ ಇರುವ ಪರಿಸರದಲ್ಲೇ ಸಮೃದ್ಧಿಯನ್ನು ಕಟ್ಟಲು ಯತ್ನಿಸುವರು.

ಅಲೆಮಾರಿಗಳ ಸ್ಥಿತಿಗತಿ: ಗೋಷ್ಠಿ ಎರಡು: ೪. ವೃತ್ತಿ ಸಂಬಂಧಿ ಲೋಕದೃಷ್ಟಿ
ಜಾನಪದವನ್ನು ಕುರಿತಂತೆ ವಿಶ್ವದ ತುಂಬೆಲ್ಲ ಅಧ್ಯಯನ ಭರದಿಂದ ಸಾಗಿದೆ. ಆಯಾ ದೇಶ, ಭಾಷೆ ಪ್ರದೇಶಕ್ಕನುಗುಣವಾಗಿ ಸಾಹಿತ್ಯ ಸಂಸ್ಕೃತಿ ಉಡುಗೆ, ತೊಡುಗೆ ಹೀಗೆ ಮುಂತಾದ ಪ್ರಕಾರಗಳ ಹಿನ್ನೆಲೆಯಲ್ಲಿ ಸಂಗ್ರಹ ಸಂಪಾದನೆ ನಡೆದಿರುವುದು ಗಮನಾರ್ಹವಾದುದು. ಆಧುನಿಕ ಜಗತ್ತಿನ ಹೊಸ ಆವಿಷ್ಕಾರಗಳ ನಡುವೆ ತನ್ನ ಮೂಲ ಸಂಸ್ಕೃತಿ ಸಂಪ್ರದಾಯ ಆಚರಣೆಗಳನ್ನು ಉಳಿಸಿಕೊಳ್ಳುವ ಭರಾಟೆಯಲ್ಲಿ ಸಂಗ್ರಹ, ಸಂಪಾದನೆಗೆ ಮೊರೆಹೋಗಲಾಗಿದೆ. ಈ ಹಿನ್ನೆಲೆಯಲ್ಲಿ ಅಧ್ಯಯನ ಮುಂದುವರೆಸಿದ ಸಂಶೋಧಕರ ವಿಚಾರಗಳು ಸಾಕಷ್ಟು ಗಂಭೀರವು ವಿಸ್ತಾರವೂ ಆದದ್ದು ಕಾಣುತ್ತೇವೆ.
ಕನ್ನಡ ನಾಡಿನಲ್ಲಿ ನಡೆಯುತ್ತಿರುವ ಜಾನಪದ ಅಧ್ಯಯನ ದೇಶದ ಉಳಿದ ರಾಜ್ಯಗಳಿಗೆ ಹೋಲಿಸಿದಾಗ ನಿಜಕ್ಕೂ ಹೆಮ್ಮೆ ಪಡುವಂತಹದ್ದು. ಜಾನಪದ ಅಧ್ಯಯನ ಸಂದರ್ಭದಲ್ಲಿ ಮೊದಲು ನಡೆದಿದ್ದು ಸಂಗ್ರಹ ಕಾರ್ಯವೆ. ಆ ನಂತರದಲ್ಲಿ ಅದನ್ನು ಚಿಂತನೆಗೆ ಸಂಶೋಧನೆ ಗೊಳಪಡಿಸಿರುವುದು ಸರ್ವವಿಧಿತವಾದುದು. ಆಧುನಿಕ ಸಂದರ್ಭದ ಹೊಸ ಗಾಳಿಗೆ ಸಿಲುಕಿದ ಜಾನಪದ ಸಂಪತ್ತು ಸಂಗ್ರಹಿಸುವುದು ಅನಿವಾರ್ಯವು ಕೂಡ.
ಜನಪದ ಸಂಗ್ರಹ ಸಂದರ್ಭದಲ್ಲಿ ಮೊದಲು ಗೀತ ಪ್ರಕಾರಕ್ಕೆ ಹೆಚ್ಚಿನ ಮಹತ್ವ ದೊರೆತಿರುವುದು ಕಾಣುತ್ತೇವೆ. ತದನಂತರದಲ್ಲಿ ಕಲೆ, ಸಂಸ್ಕೃತಿ ಉಡುಗೆ ತೊಡುಗೆಗೆ ಪ್ರಾಮುಖ್ಯತೆ ಬಂದಿತ್ತೆನ್ನಬಹುದು. ಇತ್ತೀಚಿನ ಸಂದರ್ಭದಲ್ಲಿ ದಶಕದಿಂದೀಚೆಗೆ ಬುಡಕಟ್ಟು ಸಮೂಹಗಳ ಕುರಿತು ಹಿನ್ನೆಲೆಯಲ್ಲಿ ಸಾಮಾಜಿಕ ಸಾಂಸ್ಕೃತಿಕ ನೆಲೆಯಲ್ಲಿ ಅಧ್ಯಯನ ಸಾಗಿದೆ.
ಕನ್ನಡದ ನೆಲದಲ್ಲಿ ವಾಸ ಮಾಡುತ್ತಿರುವ ಬುಡಕಟ್ಟಿನ ವಿಭಿನ್ನ ಅಲೆಮಾರಿಗಳಲ್ಲಿ ಸುಡುಗಾಡುಸಿದ್ದರು, ಹೆಳವರು, ಗೊಂದಲಿಗರು, ಕೊರವರು, ವೇಷಗಾರರು, ದುರಗ ಮುರಗಿಯವರು, ಬುಡಬುಡಕಿಯವರು, ಗೊರವರು ರಾಮಕೊಂಡಡಿಗಳು, ಲಂಬಾಣಿಗರು, ಕವಲೆತ್ತಿನವರು ಪ್ರಮುಖರು. ಇವರು ಒಂದೇ ವಲಯ ಅಥವಾ ಸ್ಥಳದಲ್ಲಿ ನೆಲೆಯೂರಿ ನಿಲ್ಲದೆ ಜೀವನೋಪಾಯಕ್ಕಾಗಿ ಕುಟುಂಬ ಸಮೇತ ಒಂದು ಸ್ಥಳದಿಂದ ಇನ್ನೊಂದು ಸ್ಥಳಕ್ಕೆ ಅಲೆದಾಡುವುದರಿಂದ ಅಲೆಮಾರಿಗಳೆಂದು ಕರೆಯಲಾಗಿದೆ. ತಮ್ಮದೇ ಆದ ಭಾಷೆ, ಕಲೆ ಸಾಹಿತ್ಯ ಸಂಸ್ಕೃತಿ ಹೊಂದಿರುವ ಇವರು ಭಾರತೀಯ ಸಮಾಜದ ಸಾಂಸ್ಕೃತಿಕ ಸಂಪತ್ತನ್ನು ಹೆಚ್ಚಿಸಿದ್ದಾರೆ. ಉದಾಹರಣೆಗೆ ಹೇಳುವುದಾದರೆ ಲಂಬಾಣಿಗಳು ತಮ್ಮ ರಂಗು ರಂಗಿನ ಉಡಿಗೆ-ತೊಡಿಗೆಯಲ್ಲದೆ ಹಚ್ಚೆಯಂತಹ ಪ್ರಮುಖ ಕಲಾ ಪರಂಪರೆಯನ್ನು ಕಾಪಾಡಿಕೊಂಡು ಬಂದಿರುವುದು ಸಂಸ್ಕೃತಿಯ ಸಂದರ್ಭದಲ್ಲಿ ಇದೊಂದು ಅಪಾರ ಕೊಡುಗೆಯಾಗಿದೆ. ಅದೇ ರೀತಿಯಾಗಿ ಹೆಳವರು ಅನಾದಿ ಕಾಲದಿಂದಲೂ ಕುಟುಂಬದ ವಂಶಾವಳಿ ಇತಿಹಾಸವನ್ನು ಸಂಗ್ರಹಿಸಿ ಚಾರಿತ್ರಿಕ ದಾಖಲೆಗಳಿಗೆ ನೆರವು ನೀಡಿದ್ದಾರೆ. ಒಂದೊಂದು ಅಲೆಮಾರಿ ಗುಂಪಿನವರು ಒಂದೊಂದು ರೀತಿಯ ಸಾಮಾಜಿಕ, ಸಾಂಸ್ಕೃತಿಕ, ಸಾಹಿತ್ಯಿಕ ಹಾಗೂ ಧಾರ್ಮಿಕವಾದ ಕಟ್ಟಕಟ್ಟಳೆಗಳನ್ನು ಪಾಲಿಸಿಕೊಂಡು ಬಂದಿದ್ದಾರೆ. ಈ ರೀತಿಯಾಗಿ ಪ್ರತಿಯೊಂದು ಅಲೆಮಾರಿ ಸಮೂಹದವರು ತಮ್ಮ ತಮ್ಮ ಮಹತ್ವವನ್ನು ಮೆರೆದಿದ್ದಾರೆ.
ಈ ಹಿನ್ನೆಲೆಯಲ್ಲಿ ಭಾರತೀಯ ಸಮಾಜಕ್ಕೆ ಅಲೆಮಾರಿಗಳು ಸಾಂಸ್ಕೃತಿಕ ಮಾಧ್ಯಮಗಳಾಗಿ ಹೊರಹೊಮ್ಮಿದ್ದಾರೆ. ಲೋಕದ ಕಲ್ಯಾಣಕ್ಕಾಗಿ ಸಾಧ್ಯವಾದಷ್ಟು ಶ್ರಮಿಸಿದ ವರ್ಗಗಳಿವು. ಸಾಮಾಜಿಕ ವ್ಯವಸ್ಥೆಯಲ್ಲಿ ಸಂಪರ್ಕ ಸೇತುವೆಯಂತೆ ರಂಜಕರಾಗಿ, ಕಲಾವಿದರಾಗಿ ಇತಿಹಾಸಕಾರರಾಗಿ ವ್ಯಾಪಾರಿಗಳಾಗಿ ಕರಕುಶಲಕರ್ಮಿಗಳಾಗಿ ದುಡಿದಿದ್ದಾರೆ. ತಮ್ಮ ಉಪಜೀವನಕ್ಕಾಗಿ ಲೋಕವನ್ನು ಸುತ್ತುವುದರೊಂದಿಗೆ ಲೋಕದ ಜ್ಞಾನವನ್ನು ಅರಗಿಸಿ ಕೊಳ್ಳುವುದರ ಮೂಲಕ ಲೋಕ ತನಗೇನು ಕೊಟ್ಟಿದೆ ಎನ್ನುವುದು ಗಣನೆಗೆ ತೆಗೆದುಕೊಳ್ಳದೆ ಲೋಕದ ಶ್ರೇಯಸ್ಸಿಗಾಗಿ ತಮ್ಮ ಸಾರ್ಥಕ ಸೇವೆಯನ್ನು ಸಲ್ಲಿಸಿದ ಸಮೂಹಗಳಾಗಿವೆ.
ಪ್ರಾಪಂಚಿಕ ಲೋಕದಲ್ಲಿ ತಮ್ಮ ವೃತ್ತಿಯೊಂದಿಗೆ ನೆಲೆ ನಿಂತುದುದರ ಬಗ್ಗೆ ವಿಶಿಷ್ಟವಾಗಿರುವಂತಹ ನಂಬಿಕೆ, ಸಂಪ್ರದಾಯ ಆಚರಣೆಗಳನ್ನು ಹೊಂದಿದ್ದಾರೆ. ಅನೆಕ ಐತಿಹ್ಯಗಳಲ್ಲದೆ ತಾವು ವೃತ್ತಿ ಮೂಲದ ಬಗ್ಗೆ ಕೇಳಿದರೆ ಚಾರಿತ್ರಿಕ ದಾಖಲೆಗಳನ್ನು ಸಹ ನೀಡುತ್ತಾರೆ. ಹೆಚ್ಚಿನದನ್ನು ಕಂಠಸ್ಥ ರೂಪದಲ್ಲಿ ಕಾಪಾಡಿಕೊಂಡು ಬಂದಿದ್ದಾರೆ. ಚಲನಶೀಲ ಸ್ಥಿತಿಯ ಮೂಲ ಶ್ರಮವಾಗಿದ್ದುದರಿಂದ ಶ್ರಮವೇ ಆಲೆಮಾರಿಗಳ ಜೀವನದ ಉಸಿರು ಶ್ರಮವಿಲ್ಲದೆ ಹೊಟ್ಟೆ ತುಂಬದು. ಹೊಟ್ಟೆ ತುಂಬದೆ ಕಲೆ ಜೀವ ಪಡೆಯದು. “ಉಪಸಂಸ್ಕೃತಿಯ ಪರಿಕಲ್ಪನೆ ಪ್ರಸ್ತುತವಾಗುವುದು ಈ ನೆಲೆಯಲ್ಲೇ….. ಮನುಷ್ಯ- ಸಂಸ್ಕೃತಿಯು ರೂಪಗೊಳ್ಳುತ್ತಿರುವಾಗ ವಿವಿಧ ಕಾರಣಗಳಿಂದ ವಿಂಗಡಣೆಗೊಳಗಾದ ಮನುಷ್ಯ ಸಮಾಜ ತನ್ನ ವಿಭಜಿತ ನೆಲೆಗಳಿಗನುಗುಣವಾಗಿ ವಿಭಿನ್ನ ಸಂಸ್ಕೃತಿಗಳನ್ನು ರೂಪಿಸಿಕೊಳ್ಳುತ್ತ ಬಂದದ್ದು ಒಂದು ಚಾರಿತ್ರಿಕ ಸಂಗತಿಯೇ ಆಗಿದೆ. ಮನುಷ್ಯ ಸಮಾಜದ ಬೆಳವಣಿಗೆ ಹಿಂದೆ ಒಂದು ನಿರ್ದಿಷ್ಟ ಚರಿತ್ರೆಯಿದೆ.”
[1]
ಭಾರತದಂತಹ ಜಾತಿ ನಿಷ್ಠದೇಶದಲ್ಲಿ ಈ ಬಗೆಯ ಸಂಸ್ಕೃತಿಗಳು ಬಗೆಬಗೆಯಾಗುವುದರ ಜೊತೆಗೆ ಚಾರಿತ್ರಿಕವಾಗಿ ಶ್ರೇಣಿಕರಣಕ್ಕೂ ಒಣಗಾದವು. ಈ ಶ್ರೇಣೀಕರಣದ ಮೇಲ್ತುದಿಯಲ್ಲಿ ಬ್ರಾಹ್ಮಣರಿದ್ದರೆ, ಅದರ ಕೆಳತುದಿಯಲ್ಲಿ ದಲಿತರಿದ್ದಾರೆ. ಪರಂಪರೆಯ ಹಲವು ಕಾರಣಗಳಿಂದ ಬೆಳೆದು ಬಂದ ಬಗೆಯಲ್ಲಿಯೇ ನಿಂತು ನೋಡಿದಾಗ, ಮೇಲ್ತುದಿಯ ಬ್ರಾಹ್ಮಣರು ಸಂಪೂರ್ಣವಾಗಿ ಮಡಿಯೆಂದೂ, ಕೆಳತುದಿಯ ದಲಿತರು ಸಂಪೂರ್ಣ ಮೈಲಿಗೆ ಎಂದು ಗುರುತಿಸಲ್ಪಟ್ಟರು. ಹಾಗಾಗಿಯೇ ಕೆಲವು ಸಮಾಜ ವಿಜ್ಞಾನಿಗಳು ಭಾರತೀಯ ಸಮಾಜವು ಮಡಿ-ಮೈಲಿಗೆಯ ವಿರೋಧ ದ್ವಂದ್ವವನ್ನು ನಿರಂತರವಾಗಿ ಕಾಪಾಡಿಕೊಂಡು ಬರಲು ಹವಣಿಸುತ್ತದೆ ಎಂದು ಈ ಸಮಾಜವನ್ನು ವಿಶ್ಲೇಷಿಸಿದರು. ಅದೇನೇ ಇರಲಿ ವರ್ಗ ಸಮಾಜದಲ್ಲಿ ಆಳುವ ವರ್ಗವು ಸಮಾಜವನ್ನು ತನ್ನ ಹಿಡಿತದಲ್ಲಿ ಇರಿಸಿಕೊಳ್ಳುತ್ತದೆ ಎಂದು ಮಾತಂತೂ ನಿಜ. ಈ ಕಾರಣದಿಂದಾಗಿ ಭಾರತದಲ್ಲಿ ಆಳುವ ವರ್ಗವಾದ ಮೇಲ್ಜಾತಿಗಳು ತಮ್ಮ ಜೀವನಾವರ್ತನ ಮತ್ತು ವಾರ್ಷಿಕಾವರ್ತನದ ಆಚರಣೆಗಳನ್ನು ಆ ಮೂಲಕ ತಮ್ಮ ಸಂಸ್ಕೃತಿಯ ಮೌಲ್ಯಗಳನ್ನು ಶ್ರೇಷ್ಠವೆಂದು ಸ್ಥಾಪಿಸಿದರು. ಈ ಜನವರ್ಗಕ್ಕೆ ಅಕ್ಷರ ದೊರೆತದ್ದರಿಂದ ಅವುಗಳು ಬರಹದ ಮೂಲಕ ದಾಖಲಾದವು. ಈ ಬರಹಗಳೇ ನಮ್ಮ ಕಲೋನಿಯಲ್ ಚರಿತ್ರೆಕಾರರ ಆಕರ ಸಾಮಗ್ರಿಗಳಾದವು. ಹೀಗಾಗಿ ಇಂದು ನಾವು ಯಾವುದನ್ನು ಚರಿತ್ರೆ ಎನ್ನುತ್ತೇವೆಯೋ, ಯಾವುದನ್ನು ಭಾರತೀಯ ಸಂಸ್ಕೃತಿ ಎನುತ್ತೇವೆಯೋ, ಅವು ಕೇವಲ ಅಲ್ಪಸಂಖ್ಯಾತ ವರ್ಗದ ಚಿಂತನೆಗಳಾಗಿ ಬಿಟ್ಟವು. ಬಹುಸಂಖ್ಯಾತ ವರ್ಗದ ಸಾಂಸ್ಕೃತಿಕ ಮೌಲ್ಯಗಳು ಈ ದೇಶದ ಚರಿತ್ರೆಯಲ್ಲಾಗಲಿ, ಸಂಸ್ಕೃತಿಯ ಭಾಷ್ಯದಲ್ಲಾಗಲೀ ದಾಖಲಾಗದೇ ಹೋಯಿತು. ಇದರಿಂದಾಗಿ ನಮ್ಮ ಚಿಂತನೆಗಳು ಪಾರ್ಶ್ವಿಕವೂ ಬಡಕಲೂ ಆಗಿ ಸೊರಗಿದವು. ಬಹುಸಂಖ್ಯಾತರ ಸಂಸ್ಕೃತಿ ಮತ್ತು ಜ್ಞಾನವು ನಿರ್ಲಕ್ಷಕ್ಕೆ ಒಳಗಾಗಿ ಮುದುಡಿದವು.[2] ಅಕ್ಷರ ಲೋಕದ ಮಡಿವಂತ ಸಮಾಜದ ಸಂಸ್ಕೃತಿಗಿಂತಲೂ, ಜೀವಪರ ನೆಲೆಯ ಜಾನಪದ ಲೋಕವನ್ನು ಶ್ರೀಮಂತಗೊಳಿಸಿದ ಅಲೆಮಾರಿಗಳಾದ ಗೊರವರು, ಹೇಳವರು, ಗೊಂದಲಿಗರು, ಹಗಲು ವೇಷಗಾರರು, ಸುಡುಗಾರು ಸಿದ್ಧರು ಈ ಮುಂತಾದವರ ವೃತ್ತಿಗೆ ಸಂಬಂಧಿಸಿದಂತೆ ಲೋಕದ ದೃಷ್ಟಿ ಏನು? ಲೋಕವನ್ನು ಅಲೆಮಾರಿಗಳು ಹೇಗೆ ಗ್ರಹಿಸಿದ್ದಾರೆ ಎನ್ನುವುದರ ಕುರಿತು ಪ್ರಸ್ತುತ ಪ್ರಬಂಧದಲ್ಲಿ ವಿವೇಚಿಸಲಾಗಿದೆ.
ಲೋಕದೃಷ್ಟಿ
ಕನ್ನಡ ಜಾನಪದ ಕ್ಷೇತ್ರಕ್ಕೆ ಲೋಕದೃಷ್ಟಿ ಎಂಬ ಪದ ಹೊಸದು ಇಂಗ್ಲಿಷ್‌ನಲ್ಲಿ ಜನಪ್ರಿಯವಾಗಿರುವ World View ಎಂಬ ಪದಕ್ಕೆ ಸಂವಾದಿಯಾಗಿ ನಾವಿದನ್ನು ಬಳಸಿಕೊಳ್ಳುತ್ತಿದ್ದೇವೆ. ವಿಶ್ವಕಲ್ಪನೆ ಎಂಬ ಪದಗಳನ್ನು ಕೆಲವರು ಕ್ವಚಿತ್ತಾಗಿ ಬಳಸುತ್ತಿದ್ದಾರೆ. ಇದಕ್ಕೆ ಕಾರಣ ಮತ್ತೆ ಇಂಗ್ಲಿಷಿನಲ್ಲಿರುವ ಮೂಲಪದ World Conception ಎಂಬುದು ಆಗಿದೆ. ಇಲ್ಲಿ Concept ಎಂಬುದಕ್ಕೆ ಪರಿಕಲ್ಪನೆ ಎಂಬ ಪದ ಸರಿಯಾಗಿ ಹೊಂದುತ್ತದೆ. ಯಾದರೂ ಅದಕ್ಕೆ ಬಹಳ ಸೀಮಿತವಾದ ಅರ್ಥವ್ಯಾಪ್ತಿ ಬರುತ್ತದೆ. ಲೋಕದ ಹುಟ್ಟು ಮತ್ತು ಸಾವಿನ ಬಗೆಗೆ….. ಲಾಜೊಸ್ ಅಮಿಯ ಅಭಿಪ್ರಾಯಗಳನ್ನು ಆಧರಿಸಿ ಸ್ಯಾಂಡರ್‌ಎರ್ಡೆಸನ್ನು ಈ ವಿಚಾರವನ್ನು ಪ್ರಕಟಪಡಿಸಿದ. ಅಲೆನ್ ಡಂಡೆಸರು ಲೋಕದೃಷ್ಟಿಯ ಕುರಿತು ಅಮೇರಿಕನ್ನರು ಭವಿಷ್ಯದ ಬಗೆಗೆ ಹೇಗೆ ಯೋಚಿಸುತ್ತಾರೆನ್ನುವ ಬಗ್ಗೆ ಅತ್ಯಂತ ಕುತೂಹಲದ ವಿವರಗಳನ್ನು ನೀಡುತ್ತಾರೆ. ಅಮೇರಿಕ ಬಾಲಕರ ಜೀವನಕ್ರಮ ಶುಭಾಶಯ ಪತ್ರ, ವಿದಾಯ ಹೇಳುವ ಮಂದಿಗಳ ವರ್ತನೆ ಆಗಾಗ ಜನರು ಬಳಸುವ ನುಡಿಗಟ್ಟುಗಳು, ಜನರ ತಮಾಷೆ ಮಾತುಗಳು ಇವುಗಳಿಂದ ಸಾಮಗ್ರಿಗಳನ್ನು ಆಯ್ಕೆ ಮಾಡಿಕೊಳ್ಳುತ್ತಾರೆ.
ಡಂಡಸರ ಈ ವಿಶಾಲ ನೋಟವನ್ನು ಗಮನಿಸಿದರೆ ವಿಶ್ವದ ಸೃಷ್ಠಿಲಯಗಳಷ್ಟೇ ಲೋಕದೃಷ್ಟಿಯ ಚೌಕಟ್ಟಿಗೆ ಬರಬೇಕೆಂದಿಲ್ಲವೆಂಬುದು ಸ್ಪಷ್ಟವಾಗುತ್ತದೆ. ವಿಸ್ತಾರವಾದ ಜನಪದ ಲೋಕದ ಎಲ್ಲಾ ಆಯಾಮಗಳನ್ನು ಅದು ಒಳಗೊಳ್ಳುತ್ತದೆ. ಈ ಕಾರಣಕ್ಕಾಗಿ World View ಎಂಬ ಪದಕ್ಕೆ ಸಂವಾದಿಯಾಗಿ ಲೋಕದೃಷ್ಟಿ ಎಂಬ ಪದವನ್ನು ಕನ್ನಡದಲ್ಲಿ ಬಳಸಿದೆ. ಜನಪದರು ಲೋಕವನ್ನು ಕಂಡ ಬಗೆಯದು. ಈ ಬಗೆ ಪ್ರಜ್ಞಾಪೂರ್ವಕವಾಗಿಯಾದರೂ ಅಪ್ರಜ್ಞಾಪೂರ್ವಕವಾಗಿಯಾದರೂ ಪ್ರಕಟವಾಗಬಹುದು ಅಥವಾ ಅವರು ಇರುವ ಬಗೆಯಲ್ಲಿ ಅದು ಗೋಚರವಾಗಬಹುದು. ಲೋಕದೃಷ್ಟಿಯ ಕುರಿತಂತೆ ಮೊದಲು ನಿರ್ವಚಿಸಲು ಯತ್ನಿಸಿದವರು ಮಾನವಶಾಸ್ತ್ರಜ್ಞರು. ಜನರು ಜಗತ್ತನ್ನು ಗ್ರಹಿಸುವ ಬಗೆ ಮತ್ತು ಜಗತ್ತಿನಲ್ಲಿಯ ಮಾನವ ಸ್ಥಾನಮಾನಗಳ ಬಗೆಗೂ ವಿಚಾರಗಳನ್ನು ತಮ್ಮ ತೆಕ್ಕೆಗೆ ತೆಗೆದುಕೊಂಡರು. ಮಾಲಿನೋವಸ್ಕಿಯು ೧೯೨೨ ರಷ್ಟು ಹಿಂದೆಯೇ ಪ್ರತಿಯೊಂದು ಮಾನವ ಸಂಸ್ಕೃತಿಯ ಸಂಸ್ಕೃತಿಯು ತನ್ನ ಸದಸ್ಯರಿಗೆ ಲೋಕದ ಬಗೆಗೆ ಒಂದು ನಿರ್ದಿಷ್ಟವಾದ ದರ್ಶನವನ್ನು ನೀಡುತ್ತದೆ ಎನ್ನುತ್ತಾರೆ.
ರೆಡ್‌ಫಿಲ್ಡ್‌ನ ಲೋಕದ ಶೀಲ ಸ್ವಭಾವದ ಕುರಿತಾದ ಜನರ ನೋಟವೇ ಲೋಕದೃಷ್ಟಿಯೆಂದಿದ್ದಾರೆ. ಗರ್ಟಜನು ಲೋಕದೃಷ್ಟಿಯೆಂದರೆ ಜನರು ಪ್ರಕೃತಿಯ ಬಗೆಗೆ ತಮ್ಮ ಸ್ವಂತದ ಬಗೆಗೆ ಮತ್ತು ಸಮಾಜದ ಬಗೆಗೆ ಪ್ರಕಟಿಸಿದ ನೈಜವಸ್ತು ಚಿತ್ರಗಳು ಎಂದು ಹೇಳಿದ್ದರೆ, ಮೈಕೆಲ್ ಕರ್ನಿ, ಮಾರ್ಸೆಲ್ ಗ್ರೂಲೆ ಮೊದಲಾದ ಮಾನವಶಾಸ್ತ್ರಜ್ಞರು ಹೆಚ್ಚು ಕಡಿಮೆ ಇದೇ ಅಭಿಪ್ರಾಯವನ್ನು ಹೊಂದಿದ್ದಾರೆ. ಇದನ್ನು ಗಮನಿಸಿದರೆ ಜನಪದರು ನೇರವಾಗಿ ಅಥವಾ ಪರೋಕ್ಷವಾಗಿ ಲೋಕದ ಸಮಸ್ತದ ಬಗೆಗೆ ಹೊಂದಿರುವ ದರ್ಶನವನ್ನು ಲೋಕದೃಷ್ಟಿ ಎಂದು ಕರೆಯಬಹುದು. ಇದು ಜನಾಂಗದಿಂದ ಜನಾಂಗಕ್ಕೆ ಸಂಸ್ಕೃತಿಯಿಂದ ಸಂಸ್ಕೃತಿಗೆ ಭಿನ್ನರೂಪ ಹೊಂದಬಹುದು. ಲೋಕದೃಷ್ಟಿಯ ಆಳದಲ್ಲಿ ಸಂಸ್ಕೃತಿ ನಿಷ್ಟವಾಗಿರುವುದರಿಂದ ಆಯಾ ಸಂಸ್ಕೃತಿಯ ಒಳಗಿನವರಿಗೆ ಅದು ಪರಮಸತ್ಯವೆಂದು ಅದು ಹೊರಗಿನವರಿಗೆ ಅವೈಜ್ಞಾನಿಕವೆಂದೂ ತೋರುವ ಸಾಧ್ಯತೆಯಿದೆ.[3] ಒಂದು ಮಾತಂತು ನಿಜ ಜಾನಪದ ಲೋಕದೃಷ್ಟಿಯ ಅಂತಿಮ ಸ್ವರೂಪ ಒಂದೇ ಆಗಿದ್ದರೂ ಅದು ಆಯಾ ಸಂಸ್ಕೃತಿಯ ಬಿಡಿ ಘಟಕಗಳಲ್ಲಿ ಪ್ರಕಟವಾದಾಗ ತನ್ನದೇ ಆದ ಪ್ರಾದೇಶಿಕ ಜನಾಂಗೀಕ ಮತ್ತು ಸಾಂಸ್ಕೃತಿಕ ವೈಶಿಷ್ಟ್ಯಗಳನ್ನು ಹೊಂದಿರುತ್ತದೆ.
ಜಾಗತಿಕ ಮಟ್ಟದಲ್ಲಿ ಆಗಲೀ ಕನ್ನಡ ಸಂದರ್ಭದಲ್ಲಾಗಲೀ ಜನಪದ ಲೋಕದೃಷ್ಟಿಯ ಬಗೆಗೆ ನಡೆದ ಅಧ್ಯಯನಗಳು ಕಡಿಮೆ ಎಂದರೂ ೧೯೭೦ ರಿಂದೀಚಿಗೆ ಕನ್ನಡ ಜನಪದದಲ್ಲಿ ಚಿಂತನೆ ನಡೆದಿದೆ. ಪ್ರಮುಖವಾಗಿ ಗೊರೂರು ರಾಮಸ್ವಾಮಿ ಅಯ್ಯಂಗಾರ್, ಜೀ. ಶಂ. ಪರಮಶಿವಯ್ಯ, ಚಂದ್ರಶೇಖರ ಕಂಬಾರ, ವಿವೇಕ ರೈ, ಪೀಟರ್ ಜೆ ಕ್ಲಾಸ್, ಎ.ಕೆ. ರಾಮಾನುಜನ್, ಎಚ್.ಜೆ. ಲಕ್ಕಪ್ಪಗೌಡ, ಟಿ.ಎಸ್. ಸತ್ಯನಾಥ ಮೊದಲಾದವರು ಲೋಕದೃಷ್ಟಿ ಎಂಬ ಪದವನ್ನು ಬಳಸದೇ ಆ ಬಗೆಗೆ ತಮ್ಮ ವಿಮರ್ಶೆಯನ್ನು ಕೇಂದ್ರಿಕರಿಸಿದ್ದಾರೆ.
ವೃತ್ತಿಯೊಂದಿಗೆ ಲೋಕದಲ್ಲಿ ನೆಲೆ ನಿಂತ ರೀತಿ
‘ಭಾರತೀಯ ಸಂಸ್ಕೃತಿಯ ವ್ಯಾಖ್ಯೆ ಸೀಮಿತ ಚೌಕಟ್ಟಿನೊಳಗೆ ಸಿಲುಕಿಕೊಂಡು ಕಿರು ಸಂಸ್ಕೃತಿಗಳು ಅಪ್ರಧಾನವಾಗಿ ಪರಿಣಮಿಸಿದವು. ಕಿರು ಸಂಸ್ಕೃತಿಗಳನ್ನು ಕ್ಷುದ್ರ, ಕ್ಷುಲ್ಲಕ ಆಚರಣೆಗಳ ಗೂಡೆಂದು ಕರೆದ ಆರ್ಯರು ವೈದಿಕ ಸಂಸ್ಕೃತಿಯೇ ಈ ದೇಶದ ನಿಜವಾದ ಸಂಸ್ಕೃತಿ ಸನಾತನ ಸಂಸ್ಕೃತಿ ಎಂದೆಲ್ಲಾ ಸಾರಿದರು. ಸಮುದಾಯದ ಮನಸ್ಸಿನಲ್ಲಿ ಇದೇ ಭಾವನೆಯನ್ನು ಬಿತ್ತಿಬೆಳೆದರು. ಉಚ್ಛ ವರ್ಗದ ಅಚರಣೆಗಳೇ ನಿಜವಾದ ಸಂಸ್ಕೃತಿಯೆಂದು ಭ್ರಮೆಗೆ ತಳ್ಳಿದ್ದಲ್ಲದೆ, ಅದರ ಅನುಕರಣೆಯಲ್ಲಿಯೇ ಕಿರು ಸಂಸ್ಕೃತಿಗಳ ನಾಶಕ್ಕೆ ಕಾರಣರಾದರು. ಹೀಗೆ ಕಿರು ಸಂಸ್ಕೃತಿಗಳ ಮೇಲೆ ಪ್ರಧಾನ ಸಂಸ್ಕೃತಿಯೆಂದು ಯಜಮಾನಿಕ ನಡೆಸಿದರ ಫಲವಾಗಿ ಕೆಳವರ್ಗದ ಸಂಸ್ಕೃತಿಗಳು ನಿರಂತರವಾಗಿ ದಾಳಿಗೆ ಒಳಗಾಗುತ್ತಲಿವೆ.’[4]
ಜಾನಪದ ಜಗತ್ತಿನ ಅನೇಕ ಬುಡಕಟ್ಟಿನ ಅಲೆಮಾರಿಗಳಲ್ಲಿ ಅಲೆಮಾರಿ ವರ್ಗದವರೇ ತಮ್ಮ ಸಾಂಸ್ಕೃತಿಕ ಲೋಕಕ್ಕೆ ವಾರಸುದಾರರು ಅನೇಕ ಉಪ ಸಂಸ್ಕೃತಿಗಳಲ್ಲಿ ಹೆಣ್ಣು ಅಥವಾ ಹೊಲೆಯ ಮಾದಿಗ ದೀಕ್ಷೆ ಪಡೆಯುವ ಹಾಗೂ ದೀಕ್ಷೆ ಕೊಡುವ ಅಧಿಕಾರವನ್ನು ಹೊಂದುವ ಸ್ವಾತಂತ್ರ್ಯ ಬಹುಶಃ[5] ಅದು ಜಾನಪದ ಉಪ ಸಂಸ್ಕೃತಿಗಳಲ್ಲಿದೆ ಎಂದು ಹೇಳಿದರೆ ತಪ್ಪಾಗಲಿಕ್ಕಿಲ್ಲ. ಯಾವುದನ್ನು ನಾವು ಇಂದು ಉಪ ಸಂಸ್ಕೃತಿಯೆಂದು ಕರೆಯುತ್ತಿದ್ದೇವೆ ಅದು ಒಂದು ಕಾಲದಲ್ಲಿ ಈ ನಾಡಿನ ಪ್ರಧಾನ ಸಂಸ್ಕೃತಿಯಾಗಿತ್ತು.
“ಭಾರತದಂಥ ದೇಶದಲ್ಲಿ ಜನಪದರ ಲೋಕದೃಷ್ಟಿಯ ಅಧ್ಯಯನದ ಅಗತ್ಯ ಬಹಳಷ್ಟಿದೆ. ಇಲ್ಲಿರುವ ಅಸಂಖ್ಯಾ ಜನವರ್ಗದಲ್ಲಿ ಇದುವರೆಗೆ ವೈದಿಕರ ಲೋಕದೃಷ್ಟಿಯ ಬಗೆಗೆ ಮಾತ್ರ ಸ್ವಲ್ಪ ಮಟ್ಟಿನ ವಿವೇಚನೆ ನಡೆದಿದೆ. ಐತಿಹಾಸಿಕವಾಗಿಯೂ ವೈದಿಕರ ಲೋಕದೃಷ್ಟಿಗೆ ರಾಜತ್ವದ ರಕ್ಷಣೆ ದೊರೆತಿದೆ. ಆ ಮೂಲಕ ಅದು ಸಾಮಾಜಿಕ ಮನ್ನಣೆಗೆ ಪಾತ್ರವಾಗಿದೆ. ಅನೇಕ ಪುರಾಣಗಳು ಈ ಹಿನ್ನೆಲೆಯಲ್ಲಿ ಹುಟ್ಟಿಕೊಂಡಿವೆ. ಎಷ್ಟೋ ಬಾರಿ ವೈದಿಕರ ಲೋಕದೃಷ್ಟಿಯೇ ಸಮಗ್ರ ಭಾರತದ ಲೋಕದೃಷ್ಟಿಯೆಂದು ಸಾಲು ದೇಶಿಯ ಮತ್ತು ಪಾಶ್ಚಾತ್ಯ ವಿದ್ವಾಂಸರ ವಿಶ್ಲೇಷಣೆಗೆ ಮೈ ಒಡ್ಡಿಕೊಂಡಿದೆ. ಇತ್ತೀಚಿನ ದಿನಗಳಲ್ಲಿ ಪ್ರಬಲವಾಗುತ್ತಿರುವ ವಿಶ್ವ ಹಿಂದೂ ಪರಿಷತ್ತು ಆರ್.ಎಸ್.ಎಸ್. ನಂಥ ಬಲಪಂಥೀಯ ಸಂಘಟನೆಗಳು ವೈದಿಕರ ಲೋಕದೃಷ್ಟಿಯನ್ನು ಹಿಂದೂ ಲೋಕದೃಷ್ಟಿಯೆಂದು ಮಾನ್ಯ ಮಾಡುತ್ತಾ ಅದನ್ನೇ ಅಖಿಲ ಭಾರತದ ಏಕೈಕ ಲೋಕದೃಷ್ಟಿಯೆಂದು ಸಾರತೊಡಗಿವೆ. ಸೃಷ್ಟಿಯ ಆದಿಯಲ್ಲಿ ಕೇವಲ ನೀರು ಇದ್ದು ಅದರ ಮೇಲೆ ತೇಲುತ್ತಿರುವ ಆಲದ ಎಲೆಯಲ್ಲಿ ಭಗವಂತನು ಕಾಲುಬೆರಳನ್ನು ಚೀಪುತ್ತಾ ಮಲಗಿದ್ದನು ಎಂಬ ಕಥೆಯನ್ನು ಅಖಿಲ ಭಾರತದ ಮಟ್ಟದಲ್ಲಿ ನಂಬುವಂತೆ ಮಾಡುವರ ಇವರಿಗೆ ಸೃಷ್ಟಿಯ ಆದಿಯಲ್ಲಿ ನೀರೇ ಇತ್ತು ಅದರಲ್ಲಿ ಒಂದು ಡೋಲು ತೇಲುತ್ತಿತ್ತು ಆ ಡೋಲಿನಲ್ಲಿ ಅಣ್ಣ ತಂಗಿಯರು ಇದ್ದರು ಎಂಬ ಕೊರಗರ ವಿಶ್ವದ ಹುಟ್ಟಿನ ಕಥೆ ಮರೆತು ಹೋಗುತ್ತಿದೆ. ಭಾರತದ ಬಹುರೂಪಿ ಸಂಸ್ಕೃತಿಯನ್ನು ನಾಶಮಾಡಿ ಅದಕ್ಕೊಂದು ಏಕರೂಪವನ್ನು ಕೊಡುತ್ತಿರು ಬಂಡವಾಳಶಾಹಿ ಫ್ಯಾಸಿಸ್ಟ್ ಪುರುಷ ಚಿಂತಕರಿಂದ ಈ ದೇಶದ ಬಹುಸಂಖ್ಯಾತ ಜನಪದರ ಲೋಕದೃಷ್ಟಿ ದಿನೇ ದಿನೇ ದೌರ್ಜನ್ಯಕ್ಕೆ ಒಳಗಾಗುತ್ತಿದೆ. ಮಾತ್ರವಲ್ಲ ಅಭಿವ್ಯಕ್ತಿಗೆ ಅವಕಾಶವಿಲ್ಲದೇ ಸೊರಗುತ್ತಿದೆ.”[6] ಪಾಳೇಗಾರರ ಆಳರಸರ ಕಾಲದಲ್ಲಿ ಅಲ್ಲದೆ ವಸಾಹತುಶಾಹಿ ಕಾಲಘಟ್ಟದ ಮತ್ತು ವಸಹಾತ್ತೋತ್ತರ ಕಾಲಘಟ್ಟದಲ್ಲಿಯೂ ವೈದಿಕರು ಜಾನಪದರ ಚಿಂತನೆಗಳನ್ನು ಕಾಲಕಸವಾಗಿ ಕಂಡಿದ್ದು ಆ ನಿಟ್ಟಿನಲ್ಲಿ ಅಸಡ್ಡೆತೆಯನ್ನು ಮೆರೆದಿದ್ದಾರೆ. ಜಾನಪದದ ಪ್ರತಿಯೊಂದು ಅಲೆಮಾರಿ ಗುಂಪಿನವರು ಲೋಕದೊಳಗೆ ನೆಲೆ ನಿಂತುದುದರ ಬಗ್ಗೆ ತಮ್ಮದೇ ಆದ ದೃಷ್ಟಿಕೋನವನ್ನು ಹೊಂದಿದ್ದಾರೆ. ಆ ಹಿನ್ನೆಲೆಯಲ್ಲಿ ಚಾರಿತ್ರಿಕ ಮತ್ತು ಪೌರಾಣಿಕವಾಗಿರುವಂತಹ ಇಲ್ಲವೇ ಜಾನಪದ ಕತೆಗಳ ಮೂಲಕ ವೃತ್ತಿಯನ್ನು ಪಡೆದ ರೀತಿಯು ಅವರದೇ ಆದ ಲೋಕದೃಷ್ಟಿ ಎಂದು ಹೇಳಬಹುದಾಗಿದೆ.
ಗೊರವರು
ಪ್ರತಿಯೊಂದು ಜನಾಂಗವು ತನ್ನನ್ನಾವರಿಸಿರುವ ನಿಸರ್ಗದೊಂದಿಗೆ ವಿಶಿಷ್ಟ ಸಂಬಂಧವನ್ನು ಕಲ್ಪಿಸಿಕೊಳ್ಳುವುದರ ಮೂಲಕ ಧರ್ಮ ದೇವರುಗಳನ್ನು ಸೃಷ್ಟಿಸಿಕೊಂಡಿದೆ. ಹಾಗೆ ಸೃಷ್ಟಿಸಿಕೊಳ್ಳುವುದರಲ್ಲಿ ತಮ್ಮ ವೃತ್ತಿ ಮೂಲವನ್ನು ಕಂಡುಕೊಂಡಿದ್ದಾರೆ.
ಗೊರವರ ಸಂಸ್ಕೃತಿಯೂ ಮಧುರ ಕವಿಯಂತಹವರಿಂದ ಟೀಕೆಗೊಳಗಾಗಿದ್ದನ್ನು ನಾವು ಗಮನಿಸಬಹುದು. ಗೊರವರ ಡುಂಡೂಚಿಯೇ ಬೀದಿವರೆಯ ಬೀರನ ಕಥೆಯೇ ಎಂಬಿತ್ಯಾದಿ ಇದರಿಂದಾಗಿ ಗೊರವ ಸಂಸ್ಕೃತಿಯ ಹಳಮೆ ಮತ್ತು ಮಹತ್ವ ನಮಗೆ ದೊರೆಯುತ್ತದೆ. ಮೈಲಾರಲಿಂಗನ ಭಕ್ತರು ಒಂದೇ ಜಾತಿ ಒಂದೇ ಮತದವರು ಇರಬೇಕೆಂಬ ನಂಬಿಕೆ ಸಂಪ್ರದಾಯವಿಲ್ಲ. ಯಾವುದೇ ಜಾತಿಯ ವ್ಯಕ್ತಿ ಮೈಲಾರಲಿಂಗನ ಭಕ್ತನಾಗಬಹುದು. ಗೊರವರು ತಮ್ಮ ವೃತ್ತಿಯೊಂದಿಗೆ ಲೋಕದಲ್ಲಿ ಹೇಗೆ ನೆಲೆ ನಿಂತರು ಎಂಬುದನ್ನು ಅನೇಕ ಐತಿಹ್ಯ ಪುರಾಣ ಕಥೆಗಳ ಮೂಲಕ ಖಚಿತಪಡಿಸಿಕೊಳ್ಳಬಹುದು.
ಬ್ರಹ್ಮಾಂಡ ಪುರಾಣದ ಕ್ಷೇತ್ರ ಖಂಡದೊಳಗೆ ಇಪ್ಪತ್ತೆರಡು ಅಧ್ಯಾಯಗಳಲ್ಲಿ ಮೈಲಾರಲಿಂಗನ ವಿವಿಧ ಲೀಲೆಗಳನ್ನು ವೈವಿಧ್ಯಮಯವಾಗಿ ಬಣ್ಣಿಸಲಾಗಿದೆ. ಮಣಿಚೂಲ ಪರ್ವತದಲ್ಲಿ ಏಳು ಜನ ಧರ್ಮಪುತ್ರರು ತಪಸ್ಸು ಮಾಡುತ್ತಿದ್ದಾಗ ಮಲ್ಲನೆಂಬ ದೈತ್ಯನು ಬೇಟೆಗೆ ಬಂದವನು. ಈ ಧರ್ಮಪುತ್ರರನ್ನು ಹಿಂಸಿಸಲಾರಂಭಿಸಿದನು. ಮಲ್ಲನನ್ನು ಹೆದರಿಸಲು ಯಾವ ದೇವತೆಗಳು ಮುಂದಾಗದಿದ್ದಾಗ ಋಷಿಗಳು ಶಿವನನ್ನು ನಾನಾ ಬಗೆಯಾಗಿ ಸ್ತುತಿಸಿ ತಮ್ಮ ತೊಂದರೆಯನ್ನು ನಿವೇದಿಸಿಕೊಂಡರು. ಆಗ ಶಿವನು ಉಗ್ರರೂಪಿಯಾಗಿ ತನ್ನ ಜಡೆಯನ್ನು ನೆಲಕ್ಕಪ್ಪಳಿಸಲು ಘೋರರೂಪಿಯಾದ ಮಹಾಮಾರಿ ಜನಿಸಿದಳು. ಅವಳ ಉಗ್ರರೂಪವನ್ನು ಕಂಡು ಹೆದರಿದ ಮುನಿಗಳು, ದೇವತೆಗಳು, ಮಹಾಮಾರಿಗೆ ತುಪ್ಪದ ದೇವತೆಗಳ ಸೈನ್ಯಕ್ಕೆ ಸಹಾಯಕಳಾಗಿ ನಡೆದಳು. ಶಿವನು ಮಾರ್ತಾಂಡಭೈರವನ ರೂಫತಾಳಿ ಅಶ್ವರೋಹಿಯಾಗಿ ಖಡ್ಗ ಮುಂತಾದ ಶಸ್ತ್ರಾಸ್ತ್ರಗಳೊಂದಿಗೆ ಯುದ್ಧಕ್ಕೆ ಹೊರಟನು. ಪರ್ವತಿಯು ಗಂಗಾ ಮ್ಹಾಲಸಿಕಾ ರೂಪಧರಿಸಿ ಶಿವನೊಡನೆ ಯುದ್ಧ ಸನ್ನದ್ಧಳಾದಳು. ವಿಷ್ಣು ಶಿವನ ಸೇನಾಪತಿಯಾಗಿ ಸೈನ್ಯದ ಶಿಸ್ತನ್ನು ನೋಡಿಕೊಳ್ಳಲು ಅಣಿಯಾದನು. ಈ ರೀತಿ ಸಜ್ಜಾದ ಏಳು ಕೋಟಿ ದೇವ ಸೇನೆ ಮಲ್ಲಾಸುರನ ಮೇಲೆ ದಾಳಿಗೆ ಹೊರಟಿತು.
ದೇವತೆಗಳ ದಾಳಿಯ ಸುದ್ದಿ ತಿಳಿದ ಮಲ್ಲಾಸುರನು ತನ್ನ ತಮ್ಮ ಮಣಿಕಾಸುರನ ಖಡ್ಗದಂಷ್ಟ್ರ, ಉಲ್ಕಾಮುಖ, ಕುಂತಲೋಮರೊಂದಿಗೆ ಯುದ್ಧಕ್ಕೆ ಸಿದ್ಧನಾದನು. ಘೃತಮಾರಿ ರಾಕ್ಷಸ ಸೈನ್ಯದೊಂದಿಗೆ ಭೀಕರವಾಗಿ ಹೋರಾಡಿದಳು. ಮಾರ್ತಾಂಡಭೈರವು ತನ್ನ ತ್ರಿಶೂಲದಿಂದ ಮಣಿಕಾಸುರನ ಎದೆಯನ್ನು ಸೀಳಿದನು. ಮೆಟ್ಟಿ ತುಳೀಯಲೆಂದು ಅವನ ತಲೆಯ ಮೇಲೆ ಭರವನು ಪಾದವನ್ನು ಇಟ್ಟಕೂಡಲೇ ಮಣಿಕಾಸುರನಿಗೆ ಜ್ಞಾನೋದಯವಾಯಿತು. ಶಿವನು ತನ್ನ ತಲೆಯ ಮೇಲೆಟ್ಟಿರುವ ಪಾದದಿಂದ ತಾನು ಧನ್ಯನಾದೆನೆಂದು ಇದೇ ರೀತಿ ತನ್ನ ತಲೆಯ ಶಿವನ ಪಾದ ಸದಾ ಇರಲೆಂದು ಮತ್ತು ತನ್ನನ್ನು ವಾಹನವಾಗಿ ಸ್ವೀಕರಿಸಬೇಕೆಂದು ಕೋರಿಕೊಂಡನು. ಅದರಂತೆ ಮಣಿಕನು ಮರಣಾನಂತರ ಕುದುರೆಯ ರೂಪದಲ್ಲಿ ಶಿವನಿಗೆ ವಾಹನವಾದನು.
ಮಣಿಕಾಸುರ ವಧೆಯ ನಂತರ ಶಿವನು ಕರಣೆಯಿಂದ ಸಂಧಿಗಾಗಿ ಮಲ್ಲಾಸುರನ ಬಳಿಗೆ ವಿಷ್ಣುವನ್ನು ಕಳುಹಿಸಿದನು. ಮದೋನ್ಮತ್ತನು ತಮ್ಮಂದಿರ ಸಾವಿನಿಂದ ಕಂಗೆಟ್ಟವನು ಆದ ಮಲ್ಲಾಸುರ ಸಂಧಿಗೆ ಒಪ್ಪಲಿಲ್ಲ. ಮತ್ತೆ ಯುದ್ಧ ಆರಂಭವಾಯಿತು. ಭೈರವನಿಂದ ಹತನಾದ ಮಲ್ಲನು ಶಿವನನ್ನು ಪ್ರಾರ್ಥಿಸಿ ಪರಶಿವನ ಹೆಸರಾದ ಪೂರ್ವಾರ್ಧದಲ್ಲಿ ತನ್ನ ಹೆಸರು ಉಳಿಯುವಂತೆ ಬೇಡಿಕೊಂಡನು. ಅದರಂತೆ ಪರಶಿವನು ಮಲ್ಲಾರಿಯೆಂಬ ನಾಮಧ್ಯೇಯ ಪಡೆದುಕೊಂಡನು ಮತ್ತು ಮಲ್ಲನ ಶಿರವು ಸಹ ಭೈರವನ ಪಾದದಡಿಯಲ್ಲಿ ಉಳಿಯುವಂತಾಯಿತು.
ಸಂಸ್ಕೃತದ ಮಲ್ಲಾರಿ ಮಹಾತ್ಮೆಯು ಮೇಲಿನ ಪುರಾಣವನ್ನು ವಿಶದಪಡಿಸುತ್ತದೆ. ಪರಶಿವನು ರಾಕ್ಷಸರ ಸಂಹಾರಕ್ಕಾಗಿ ಭೂಲೋಕಕ್ಕೆ ಬಂದಾಗ ಗೊರವಯ್ಯನ ವೇಷಧರಿಸಿ ಬಂದವನಾದುದರಿಂದ ಗೊರವಯ್ಯನ ಉಡುಗೆ ತೊಡುಗೆಗಳು, ಈ ಸಂಸ್ಕೃತಿಯ ಬಿರುದು ಬಾವಾಲಿಗಳಾದವು. ಗೊರವರು ಆಚರಿಸುವ ಆಚರಣೆಗಳು ಮೇಲಿನ ಪುರಾಣದ ಪ್ರತಿಯೊಂದು ಘಟನೆಯ ಅನುಕರಣೆಗಳಾಗಿವೆ. ತುಪ್ಪದ ಮಾಳಮ್ಮನನ್ನು ಲಗ್ನವಾಗುವಾಗ ಬೆನ್ನಟ್ಟಿ ಬಂದ ಅವಳ ಅಣ್ಣಂದಿರಿಗೆ ಪರಶಿವನೇ ಐದು ಜನ ಅಣ್ಣಂದಿರ ಕೊರಳಗಳಿಗೂ ಮೂರು ಮೂರು ಕವಡೆ ಕಟ್ಟಿ ಐದು ಭಂಡಾರದ ಬಟ್ಟಲು, ಐದು ಡಮರುಗ, ತ್ರಿಶೂಲಗಳನ್ನು ಕೊಟ್ಟು ದೋಣಿ ಸೇವೆ ಮಾಡಿಸಿದನಾದ್ದರಿಂದ ಮೂಲತಃ ಗೊರವರಿಗೆ ಮೈಲಾರಲಿಂಗನೇ ಗೊರವ ದಿಕ್ಷೆ ಕೊಟ್ಟನೆನ್ನುವ ಪುರಾಣ ಕಥೆಯನ್ನು ಗೊರವರು ಹೇಳುತ್ತಾರೆ.[7] ಇದರಿಂದಾಗಿ ಮೈಲಾರಲಿಂಗನ ಭಕ್ತರಾದ ಗೊರವರು ಮೈಲಾರಲಿಂಗನ ಲಾಂಛನವಾದ ನಾಯಿಯಂತೆ ಬೊಗಾಳಾಟ ನಡೆಸುವುದು, ಅಲ್ಲದೆ ಕುದುರೆ ದೇವರ ವಾಹನವಾಯಿತು. ಅದರಂತೆ ಕುದುರೆಕಾರನ ಸೇವೆ ನಡೆಸುವುದು ಕಾಣುತ್ತೇವೆ. ಈ ತರಹದ ಪುರಾಣ ಕಥೆಗಳ ಹಿನ್ನೆಲೆಯಿಂದ ಲೋಕದಲ್ಲಿ ತಮ್ಮದೇ ಒಂದು ರೀತಿಯ ಸಾಂಸ್ಕೃತಿಕ ಅನನ್ಯತೆಯಿಂದ ತಮ್ಮ ಆರಾಧ್ಯ ದೈವದ ನೆಲೆಯಲ್ಲಿ ನೆಲೆ ನಿಂತು ಕಲ್ಯಾಣಕ್ಕಾಗಿ ದುಡಿಯುತ್ತ ಬಂದಿ‌ದ್ದಾರೆ.
ಸುಡುಗಾಡು ಸಿದ್ಧರು
ಅಲೆಮಾರಿ ಬುಡಕಟ್ಟಿನ ಪ್ರತಿಯೊಂದು ಸಮೂಹದವರು ತಮ್ಮ ಮೂಲದ ಕುರಿತಂತೆ ವಿಶಿಷ್ಟವಾಗಿರುವಂಥ ವಿಚಾರ ಸಂಗತಿಗಳನ್ನು ಹೊತ್ತು ತಂದಿದ್ದಾರೆ. ಸಾಂಸ್ಕೃತಿಕ ಲೋಕದಲ್ಲಿ ತಮ್ಮನ್ನು ತಾವು ಗುರುತಿಸಿಕೊಳ್ಳುವಲ್ಲಿ ಪುರಾಣ, ಐತಿಹ್ಯ ಮತ್ತು ಅಲ್ಪಸ್ವಲ್ಪ ಚಾರಿತ್ರಿಕ ಅಂಶಗಳ ಆಧಾರದ ಮೇಲೆ ತಮ್ಮ ತನವನ್ನು ಮೆರೆದಿದ್ದಾರೆ ಅಂತಹವರಲ್ಲಿ ಸುಡುಗಾಡು ಸಿದ್ಧರು ಒಬ್ಬರು.
ಈಶ್ವರ ತಪಸ್ಸು ಮಾಡುವಾಗ ಅವನ ಸೇವೆಗಾಗಿ ಪಾರ್ವತಿ ಈ ನವಕೋಟಿ ಸಿದ್ಧರನ್ನು ಸೃಷ್ಟಿಸಿದಳೆಂದೂ, ಈ ಕಾರ್ಯ ಮುಗಿದ ನಂತರ ವಿಭೂತಿ, ಕಾವಿ, ರುದ್ರಾಕ್ಷಿ ಶಿವ ಗಂಟೆಯನ್ನು ಕೊಟ್ಟು ಭೂಲೋಕಕ್ಕೆ ಕಳುಹಿಸಿದಳೆಂದೂ ಹೇಳುತ್ತಾರೆ.[8]
‘ಒಂದು ಸಲ ತೀರ ಬಡತನಕ್ಕೆ ಒಳಗಾಗಿರುವ ದಂಪತಿಗಳಿಬ್ಬರು ತಮ್ಮ ಮಗನ ಮರಣ ಶವಸಂಸ್ಕಾರವನ್ನು ಮಾಡಲು ತುಂಬಾ ದುರವಸ್ಥೆಗೊಳಗಾಗಿದ್ದರು. ಅದನ್ನು ಗಮನಿಸಿದ ಶಿವಪಾರ್ವತಿಯರು ಅಲ್ಲಿಗೆ ಬಂದು ಅವರ ದುರವಸ್ಥೆಯನ್ನು ಕಂಡು ಮರುಗಿ ಸತ್ತ ಮಗನನ್ನು ಮತ್ತೆ ಬದುಕಿಸಿಕೊಟ್ಟು ಅವನನ್ನು ಮಸಣದ ಒಡೆಯನನ್ನಾಗಿ ನಿಯಮಿಸಿದರು. ಅಂದಿನಿಂದ ಶವಸಂಸ್ಕಾರಕ್ಕೆ ಬರುವ ಮೃತ ದೇಹದ ಮೇಲಿನ ಬಟ್ಟೆ ಬರೆ ಹಾಗೂ ತೆರಿಗೆಯನ್ನು ಪಡೆಯುವ ಹಕ್ಕನ್ನು ಅವನಿಗೆ ನೀಡಲಾಯಿತು.’[9]
ಒಂದು ಕಥೆಯ ಪ್ರಕಾರ ಘೋರಕ್ಷ ಎಂಬ ರಾಕ್ಷಸ ದೇವಾನುದೇವತೆಗಳಿಗೆ ತುಂಬಾ ಕಷ್ಟ ಕೊಡುತ್ತಿದ್ದನಂತೆ. ಸಿದ್ಧರನ್ನು ಈತ ಮನೆಯ ಕಾವಲಿಗಾಗಿ ಇಟ್ಟುಕೊಂಡಿದ್ದನಂತೆ ಘೋರಕ್ಷನ ಉಪಟಳ ತಾಳಲಾರದೇ ಅವರು ಪರಶಿವನ ಮೊರೆಹೊಕ್ಕರು. ಆತ ರೇವಣಸಿದ್ಧನನ್ನು ಕಳುಹಿಸಿದ ಈಶ್ವರ ಮಾಯಜಾಲದಿಂದ ಹಾವು ಚೇಳುಗಳನ್ನು ಸೃಷ್ಟಿಸಿದ ಘೋರಕ್ಷನ ಸಂಹಾರಕ್ಕಾಗಿ ಬರುತ್ತಿದ್ದ ರೇವಣಸಿದ್ಧನಿಗೆ ಕಾವಲು ಕಾಯುತ್ತಿದ್ದ ಸಿದ್ಧರು ತುಂಬ ತೊಂದರೆ ಕೊಟ್ಟರು. ಕೊನೆಗೆ ಸಿಟ್ಟಿನಿಂದ ಉರಿನೇತ್ರ ಬಿಟ್ಟು ಎಲ್ಲರನ್ನು ಭಸ್ಮ ಮಾಡಿದ ನಂತರ ಘೋರಕ್ಷ ರಾಕ್ಷಸನನ್ನು ಸಂಹರಿಸಿ ಬರುವಾಗ ಸ್ಮಶಾನದಲ್ಲಿ ಬೂದಿಯಾಗಿ ಬಿದ್ದಿದ್ದ ಸಿದ್ಧರನ್ನು ನೋಡಿ ಕರುಣೆ ಬಂದು ಬದುಕಿಸಿದನಂತೆ. ಜನರಿಗೆ ಧರ್ಮಭೋಧೆ ಮಾಡಿ ಸತ್ಯ, ನ್ಯಾಯ, ನೀತಿಯಿಂದ ನಡೆಯಿರಿ ಎಂದು ಜೋಳಿಗೆ ವಿಭೂತಿ, ರುದ್ರಾಕ್ಷಿಯನ್ನು ಪೂಜೆಗಾಗಿ ಭೂತಲಿಂಗವನ್ನು ಕೊಟ್ಟು ಹರಸಿ ಹೋದರಂತೆ ಇವರು ಸುಡುಗಾಡಿನಲ್ಲಿ ಜನಿಸಿದ್ದರಿಂದ ಸುಡುಗಾಡು ಸಿದ್ಧರೆಂದು ನಾಮಕರಣವಾಯಿತು ಎಂದು ತಾವು ಶಿವನ ವಂಶಸ್ಥರೆಂದು ಹೇಳಿಕೊಳ್ಳುತ್ತಾರೆ.[10]
ಸುಡುಗಾಡು ಸಿದ್ಧರು ತಾವು ಹರಿಶ್ಚಂದ್ರನ ಪರಂಪರೆಯವರು ಎಂದು ಹೇಳಿಕೊಳ್ಳುವುದುಂಟು. ಅಲ್ಲದೆ ಕುರುಬರ ಸಂತತಿಯ ಇನ್ನೊಂದು ರೂಪವೇ ಸಿದ್ಧರು ಎಂಬ ಕಥೆಯನ್ನು ಹೇಳುತ್ತಾರೆ. ಒಂದು ದಿನ ಸಿದ್ಧನೆಂಬ ಕುರುಬನು ವಿಧಿವತ್ತಾಗಿ ಸಾಯಲು ಶವ ಸಂಸ್ಕಾರಕ್ಕೆ ಅವನ ಹೆಣವನ್ನು ಸ್ಮಶಾನಕ್ಕೆ ಒಯ್ಯುತ್ತಾರೆ. ಗಂಡನಿಗಾಗಿ ಗೋಳಿಡುತ್ತಿರುವ ಹೆಂಡತಿ ಮಾಳಮ್ಮನನ್ನು ಕಂಡ ಶಿವ ಭಕ್ತರೊಬ್ಬರು ಹೀಗೆ ಹೇಳುತ್ತಾರೆ. ನೋಡು ತಾಯಿ ನೀನು ಈಗಲೇ ಹೋಗಿ ಭಕ್ತಿ ಭಂಡಾರಿ ಬಸವಣ್ಣನನ್ನು ಕಂಡು ನಿನ್ನ ದುಃಖ ಹೇಳಿಕೊ ಕರುಣಾಮಯಿ ಅಣ್ಣನವರು ಖಂಡಿತವಾಗಿ ನಿನ್ನ ದುಃಖವನ್ನು ನಿವಾರಣೆ ಮಾಡುವರು. ಆಗ ಮಾಳಮ್ಮನ ಗೋಳು ಕೇಳಿದ ಬಸವಣ್ಣ ತನ್ನ ಆತ್ಮಜ್ಯೋತಿಯಿಂದ, ವಾಣಿಯ ಮಹಿಮೆಯಿಂದ ಸಿದ್ಧನು ಬದುಕಿ ಉಳಿಯುತ್ತಾನೆ. ಮತ್ತೆ ಜೀವದಾನ ಪಡೆದ ಸಿದ್ಧನು ಶಿವದೀಕ್ಷೆಯನ್ನು ಪಡೆದು ವಿಭೂತಿ ರುದ್ರಾಕ್ಷಿಯನ್ನು ಧರಿಸಿ ಸುಡುಗಾಡಿನಲ್ಲೆ ವಾಸ ಮಾಡತೊಡಗುತ್ತಾನೆ. ಮುಂದೆ ಇವರ ಸಂತತಿಯೇ ಸುಡುಗಾಡು ಸಿದ್ಧರು[11] ಎಂದು ಹೇಳಲಾಗುತ್ತಿದೆ. ಇದಲ್ಲದೆ ಶಿವನು ಶನಿದೇವರಿಗೆ ಹೆದರಿ ಸ್ಮಶಾನದಲ್ಲಿ ಅಡಗಿ ಕುಳಿತಾಗ ಬೆವರ ಹನಿಯಿಂದ ಹುಟ್ಟಿಬಂದ ನವಕೋಟಿ ಸಿದ್ಧರೇ ಸುಡುಗಾಡು ಸಿದ್ಧರು ಎಂದು ನಿರ್ವಚಿಸಿಕೊಳ್ಳುತ್ತಾರೆ.
ಹೀಗೆ ಚಾರಿತ್ರಿಕ ಪೌರಾಣಿಕ ಹಿನ್ನೆಲೆಗಳ ಮೂಲಕ ಲೋಕದಲ್ಲಿ ನೆಲಗೊಂಡ ಬಗೆಯನ್ನು ಕಂಡುಕೊಳ್ಳುವ ಇವರು ಲೋಕದ ಸಂಚಾರ ಮಾಡುತ್ತಾ ಜನಸಮೂಹದ ಸಂಪರ್ಕ ಸೇತುವೆಯಾಗಿ ನಿಂತಿದ್ದಾರೆ. ತಾವು ತಮ್ಮ ವೃತ್ತಿಯೊಂದಿಗೆ ಸಂಪರ್ಕ ಹೊಂದಿದ ಸಂದರ್ಭವನ್ನು ಗಮನದಲ್ಲಿಟ್ಟುಕೊಂಡು ಲೋಕವನ್ನು ಕಂಡ ರೀತಿ ವಿಶಿಷ್ಟವಾಗಿದೆ.
ಕೊರವರು
ಕೊರವ ಜನಾಂಗದ ಮೂಲ ಹಾಗೂ ಇತಿಹಾಸದ ಬಗ್ಗೆ ಹಲವಾರು ಐತಿಹ್ಯಗಳಿವೆ. ರಾಮಾಯಣ, ಮಹಾಭಾರತ, ಭಾಗವತ ಜನಪದ ಈ ಮುಂತಾದವುಗಳಲ್ಲಿ ಕೊರವ ಜನಾಂಗದ ಬಗೆಗಿನ ಮಾಹಿತಿ ದೊರೆಯುತ್ತದೆ.
ಬ್ರಹ್ಮದೇವನಿಂದ ನೇರವಾಗಿ ಭೂಮಿಗೆ ಇಳಿದು ಬಂದವನು ಅಗ್ನೇಶ್ವಶು ಮಗ ವೇಣುಡು. ವೇಣೂಡು ಭೂಮಂಡಲದ ಸಿಂಹಾಸನಾಧಿಪತಿಯಾಗಿ ಆಳುತ್ತಿದ್ದನು. ಒಂದು ದಿನ ಇವನು ಸತ್ತು ಹೋದ ವೇಣುಡುವಿಗೆ ಮಕ್ಕಳು ಇರಲಿಲ್ಲ ಅದುದರಿಂದ ಉತ್ತರಾಧಿಕಾರಿಯ ಸಮಸ್ಯೆ ಎದುರಾಯಿತು. ಈ ಜಟಿಲ ಸಮಸ್ಯೆ ಪ್ರಜೆಗಳಿಂದ ಬಗೆಹರಿಯದಾದಾಗ ಪ್ರಜೆಗಳು ವೇಣುಡುವಿನ ದೇಹವನ್ನು ಸುಡಲು ಇಲ್ಲ ಹೂಳಲೂ ಇಲ್ಲ. ಸ್ವಲ್ಪ ಕಾಲ ಹೆಣವನ್ನು ಹಾಗೇ ರಕ್ಷಿಸಿದರು. ಭೂಲೋಕದಲ್ಲಿ ಉದ್ಭವಿಸಿದ ಈ ಸಮಸ್ಯೆಗೆ ಪರಿಹಾರ ಕಂಡುಕೊಳ್ಳುವ ಸಲುವಾಗಿ ಏಳು ಗ್ರಹಗಳು ಏಕಾಂತದಲ್ಲಿ ಸಭೆ ಸೇರಿದವು. ಸುದೀರ್ಘ ಚಿಂತನೆಯ ನಂತರ ಗ್ರಹಗಳು ಒಂದು ನಿರ್ಣಯಕ್ಕೆ ಬಂದವು ವೇಣುಡುವಿನ ಬಲ ತೊಡೆಯಿಂದ ಒಂದು ಜೀವಿಯನ್ನು ಸೃಷ್ಟಿಸಿದರು ಗ್ರಹಗಳು ನಡೆಸಿದ ಪ್ರಯತ್ನ ಫಲಕಾರಿಯಾಗಲಿಲ್ಲ. ಬಲತೊಡೆಯಿಂದ ಸೃಷ್ಟಿಯಾದ ಜೀವಿಯ ದೇಹ ವಿರೂಪವಾಗಿದ್ದುದಲ್ಲದೆ ಮುಖ ಅತ್ಯಂತ ವಿಕಾರವಾಗಿತ್ತು. ಆದ್ದರಿಂದ ಸಿಂಹಾಸನಾಧೀಶನಾಗಲು ಇವನು ಅರ್ಹನಲ್ಲವೆಂದು ಮತ್ತೆ ಸಭೆ ಸೇರಿ ವೇಣುಡುವಿನ ಬಲ ತೋಳಿನಿಂದ ಮತ್ತೊಬ್ಬನನ್ನು ಸೃಷ್ಟಿಸಿದರು ಸ್ಫುರದ್ರೂಪಿಯಾದ ತುಂಬ ತೇಜಸ್ವಿಯಾದವನಾಗಿದ್ದನು. ಇವನನ್ನು ಪ್ರೂತು ಚಕ್ರವರ್ತಿ ಎಂದು ನಾಮಕರಣ ಮಾಡಿ ಸಿಂಹಾಸನದ ಮೇಲೆ ಕೂರಿಸಿದರು.
ಈ ದಿಢೀರ್ ಬದಲಾವಣೆಯಿಂದ ನಿಶಡು ಎಂಬುವವನು ಬಹಳ ನಿರಾಶೆಗೊಂಡನು. ಸುಮ್ಮನೆ ಕೂಡದೇ ನಾನು ರಾಜನಾಗದೇ ಹೋದರೆ ತನ್ನ ಸೃಷ್ಟಿಯಾದರೂ ಏತಕ್ಕಾಯಿತು ಎಂದು ದೇವರಲ್ಲಿ ಕಾಡಿ ಬೇಡಿಕೊಂಡನು. ನ್ಯಾಯಬದ್ಧವಾದ ಬೇಡಿಕೆಗೆ ದೇವರು ಓಗೊಟ್ಟು ಪ್ರೂತು ಚಕ್ರವರ್ತಿಯು ಈ ಭೂಮಿಯ ರಾಜನಾಗಿರುವುದರಿಂದ ನಿನ್ನನ್ನು ಸಿಂಹಾಸನದ ಮೇಲೆ ಕುಳ್ಳಿರಿಸಲು ಸಾಧ್ಯವಿಲ್ಲ. ಊರನ್ನು ಆಳುವ ಬದಲು ಕಾಡನ್ನು ಆಳಬಹುದು ಎಂದು ಆಜ್ಞಾಪಿಸಿದ. ಅಂದಿನಿಂದ ನಿಶಡುವು ಕಾಡಿಗೆ ರಾಜನಾದ. ಅವನಿಗೆ ಚೆಂಚು, ಯಾನಾಡಿ ಮತ್ತು ಕೊರವ ಎಂಬ ಮಕ್ಕಳು ಹುಟ್ಟಿದ್ದರು.[12] ಹೀಗೆ ಪೌರಾಣಿಕ ಹಾಗೂ ಕಾಲ್ಪನಿಕ ನೆಲೆಯಲ್ಲಿ ಕೊರವ ಜನಾಂಗದ ಉಲ್ಲೇಖ ದೊರಕುತ್ತದೆ.
ಇನ್ನೊಂದು ಐತಿಹ್ಯದ ಪ್ರಕಾರ ಬದ್ಧ ವೈರಿಗಳಾದ ಪಾಂಡವರ ಕೌರವರ ನಡುವಿನ ದ್ವೇಷ ಹೆಚ್ಚುತ್ತಿರುವುದನ್ನು ಕಂಡ ಧರ್ಮರಾಜನು ದುರ್ಯೋಧನನ ಮುಖ ನೋಡಬಾರದೆಂಬ ಉದ್ದೇಶದಿಂದ ಕಾಡಿಗೆ ಹೊರಟು ಹೋಗುತ್ತಾನೆ. ಆದರೆ ಧರ್ಮರಾಜನನ್ನು ಒಬ್ಬ ಹುಡುಗಿ ಗಾಢವಾಗಿ ಪ್ರೀತಿಸುತ್ತಿರುತ್ತಾಳೆ. ಹೊರಡುವಾಗ ಧರ್ಮರಾಜ ಅವಳನ್ನು ಮರೆತಿರುತ್ತಾನೆ. ಈ ಸುದ್ಧಿ ತಿಳಿದ ಹುಡುಗಿ ಧರ್ಮರಾಯನನ್ನು ಸಂಪೂರ್ಣವಾಗಿ ಮರೆಯದೇ ತೊಳಲಾಟಕ್ಕೆ ಸಿಲುಕಿಕೊಳ್ಳುತ್ತಾಳೆ. ಕೊನೆಗೆ ಒಂದು ದಿನ ಧರ್ಮರಾಯನನ್ನು ಹುಡುಕುತ್ತ ಹೊರಟು ಹೋಗುತ್ತಾಳೆ. ಭವಿಷ್ಯ ನುಡಿಯುವಂತೆ ವೇಷ ಹಾಕಿಕೊಂಡು ಊರೂರು ಬೀದಿ ಬೀದಿ ಅಲೆಯುತ್ತಾ ಕೊನೆಗೆ ಧರ್ಮರಾಜನನ್ನು ಸೇರುತ್ತಾಳೆ, ಕಾಲಗತಿಸಿದಂತೆ ಗರ್ಭಿಣಿಯಾಗುತ್ತಾಳೆ. ಈ ಸಂದರ್ಭದಲ್ಲಿ ಇವರಿಬ್ಬರಿಗೆ ಹುಟ್ಟಿದ ಸಂತಾನವೇ ಕೊರವ ಎಂಬ ಹೆಸರು ಪಡೆಯಿತು. ಇದಲ್ಲದೆ ಯಾವುದೋ ಒಂದು ದಿನ ಪಾರ್ವತಿ ಕೊರವಂಜಿ ವೇಷ ಧರಿಸಿ ಶಿವನಿಗೆ ಭವಿಷ್ಯ ಹೇಳಿದಳಂತೆ ಇವರು ಆಕೆಯ ಮಕ್ಕಳಾಗಿದ್ದರಿಂದ ಅಂದಿನಿಂದ ಅವರಿಗೆ ಕೊರವರು, ಕೊರವ ಎಂಬ ಹೆಸರು ಬಂತೆಂದು ರೂಢಿಯಿದೆ.
ಹೆಳವರು
ಅಲೆಮಾರಿ ಬುಡಕಟ್ಟಿನ ಕುರಿತು ಇರುವ ಐತಿಹ್ಯ ನಂಬಿಕೆಗಳಂತೆ ಹೆಳವರ ಕುರಿತು ಅನೇಕ ನಂಬಿಕೆ ಐತಿಹ್ಯಗಳು ಜನಮಾನಸದಲ್ಲಿ ನೆಲೆಯೂರಿ ನಿಂತಿವೆ. ಬಸವಣ್ಣನವರ ಕಾಲದಲ್ಲಿ ಒಕ್ಕಲು ಗೌಡನೆಂಬುವನಿಗೆ ಏಳು ಜನ ಗಂಡು ಮಕ್ಕಳಿದ್ದರು. ಅದರಲ್ಲಿ ಕಿರಿಯವನು ಹುಟ್ಟಿನಿಂದಲೇ ಅಂಗಹೀನನಾಗಿದ್ದನು. ಈ ಹೆಳವನಿಗೆ ಯಾರೊಬ್ಬರೂ ಕನ್ಯೆಯನ್ನು ಕೊಡದಿದ್ದರಿಂದ ಆಗ ಹೆಳವನು ಬಸವಣ್ಣನವರ ಬಳಿ ಬಂದು ಶರಣರೊಂದಿಗೆ ಇರತೊಡಗಿದ ಆಗ ಬಸವಣ್ಣನು ಹೆಳವನಿಗೆ ನಂದಿಯೊಂದನ್ನು ಕೊಟ್ಟು ಶರಣರ ಮನೆಗಳಿಗೆ ಹೋಗಿ ಅವರವರ ಆಗುಹೋಗುಗಳನ್ನು ವಿಚಾರಿಸಿಕೊಂಡು ಬರುವ ಕಾರ್ಯವನ್ನು ಹಚ್ಚಿದ ನಂತರ ಅವನಿಗೆ ಮದುವೆಯಾಗಿ ಮಕ್ಕಳಾದವು ಅವರೇ ಹೆಳವ ಸಂತತಿಯೆಂದು ಐತಿಹ್ಯಗಳಿವೆ.[13]
ಹಳ್ಳಿಗಳಿಗೆ ಹೋಗಿ ಅಲ್ಲಿಯ ಮನೆತನಗಳ ಪೂರ್ವಕಥೆಯನ್ನು ವಿವರವಾಗಿ ಹೇಳುವ ಹೆಳವರು ಮೌಖಿಕ ಇತಿಹಾಸದ ದಾಖಲೆಗೆ ಪ್ರಮುಖ ಉದಾಹರಣೆಯಾಗಿದ್ದಾರೆ. ಹಳ್ಳಿಗಳಿಗೆ ಹೋಗಿ ಪ್ರತಿಯೊಂದು ಮನೆಯವರ ವಂಶದ ವಿವರಗಳನ್ನು ಪಡೆದುಕೊಂಡು ಅದನ್ನೆ ವೃತ್ತಿಯನ್ನಾಗಿ ಮಾಡಿಕೊಂಡ ಹೆಳವರು ಶಿವಶರಣರಿಂದ ಪ್ರಭಾವಿತರಾಗಿದ್ದಾರೆ.[14] ಇವರು ೧೨ನೇ ಶತಮಾನದ ಸಂದರ್ಭದಲ್ಲಿ ಕನ್ನಡದ ನೆಲದಲ್ಲಿ ನೆಲಸಿರಬೇಕೆಂಬುದಕ್ಕೆ ಅನೇಕ ಚಾರಿತ್ರಿಕ ದಾಖಲೆಗಳು ದೊರೆಯುತ್ತವೆ.
ಇನ್ನೊಂದು ಪ್ರಮುಖ ಅಲೆಮಾರಿ ಜನಾಂಗವಾದ ದುರುಗಮುರುಗಿಯರು ಶಕ್ತಿಯ ಆರಾಧಕರಾಗಿದ್ದಾರೆ. ದುರುಗಮ್ಮ-ಮರುಗಮ್ಮ ಭಕ್ತರಾದ ಇವರು ದುರುಗಮ್ಮ – ಮರುಗಮ್ಮ ದೇವರುಗಳನ್ನು ಬುಟ್ಟಿಯಲ್ಲಿಟ್ಟುಕೊಂಡು ಬಂದು ಬೀದಿ ಬೀದಿಗಳಲ್ಲಿ ದೇವರನ್ನು ಪ್ರದರ್ಶಿಸುತ್ತಾ ದೇವರನ್ನು ಸಾಮಾನ್ಯರ ಮನೆ ಬಾಗಿಲಿಗೆ ಒಯ್ದ ಶ್ರೇಯಸ್ಸು ಈ ಜನಾಂಗಕ್ಕೆ ಸಲ್ಲುತ್ತದೆ.
ಅಲೆಮಾರಿಗಳಾದ ವೇಷಗಾರರು (ಬಹುರೂಪಿಗಳು) ಸಾಮಾನ್ಯ ಜನರ ಮನರಂಜಕವಾಗಿ ದುಡಿದಿದ್ದಾರೆ. ದುರುಗಮುರುಗಿಯವರು, ದುರುಗಮ್ಮ-ಮರುಗಮ್ಮ, ದೇವತೆಗಳನ್ನು ಬುಟ್ಟಿಯಲ್ಲಿಟ್ಟುಕೊಂಡು ಮನೆ ಮನೆಗೆ ಓಣಿಗಳಿಗೆ ತಂದು ಸಾಮಾನ್ಯರಿಗೆ ಮುಟ್ಟಿಸಿದರು. ಆ ಮೂಲಕ ರೋಗ ರುಜಿನಗಳ ಬಾಧೆಗಳನ್ನು ನಿವಾರಣೆಗೆ ಕಾರಣವಾಗಿದ್ದಾರೆ. ಗ್ರಾಮದವರು ಕೊಟ್ಟ ದವಸ ಧಾನ್ಯಗಳನ್ನು ಪಡೆದು ಜೀವನ ಸಾಗಿಸಿದ್ದಾರೆ. ಸುಡುಗಾಡು ಸಿದ್ಧರು, ಹೆಳವರು ಇದೇ ರೀತಿಯ ವೃತ್ತಿಯ ಹಿನ್ನೆಲೆಯಲ್ಲಿ ತಮ್ಮ ಸಾಮಾಜಿಕ ಜವಾಬ್ದಾರಿಯನ್ನು ನಿಭಾಯಿಸಿದ್ದಾರೆ.
ಅಲೆಮಾರಿ ಸಂಸ್ಕೃತಿ: ಲೋಕದೃಷ್ಟಿ
ಕೃಷಿ ಪ್ರಧಾನವಾದ ದೇಶ ನಮ್ಮದು. ಈ ಒಕ್ಕಲು ಹಿನ್ನೆಲೆಯಲ್ಲಿ ಹುಟ್ಟಿದ ಕಲೆಗಳು ಅಪಾರ ಅವು ವಿಭಿನ್ನ ವಿಶಿಷ್ಟ ಸಂಸ್ಕೃತಿಯನ್ನು ಹೊಂದಿದವುಗಳು. ಇಂದು ರೈತನ ಮಡಿಲಲ್ಲಿ ಕಲೆ ಉಳಿಯುವುದು ಕಷ್ಟ ಸಾಧ್ಯವಾಗಿದೆ. ಅಲೆಮಾರಿ ವರ್ಗದವರು ಕಲೆಯನ್ನು ವೃತ್ತಿಯಾಗಿ ಸ್ವೀಕರಿಸಿದ್ದರೂ ರೈತಾಪಿ ವರ್ಗದ ದುಡಿಮೆಯನ್ನೇ ಆಧರಿಸಿದಂತಹವರು ಹೆಳವರು, ಕೊರವರು, ಗೊಂದಲಿಗರು, ದುರುಗ-ಮುರುಗಿಯವರು ಈ ಮುಂತಾದವರು ತಮ್ಮ ವೃತ್ತಿಸಂಬಂಧಿ ಸಾಂಸ್ಕೃತಿಕ ಲೋಕವು ಸಹ ಆಧುನಿಕ ದರ್ಬಾರಿಗೆ ತಲೆಬಾಗಿದೆ.
ಈ ಹಿಂದೆ ಹಳ್ಳಿಗಳಲ್ಲಿ ದಿನ ಬೆಳಗಾದರೆ ಸಾಕು, ರೈತನ ಧ್ವನಿ ಎಲ್ಲೆಲ್ಲಿಯೂ ಕೇಳಿಬರುತ್ತಿತ್ತು. ಹೊಲ-ಗದ್ದೆಗಳಲ್ಲಿ ಗೊಬ್ಬರ ಹೊಡೆಯುವಾಗ, ಕಳೆ ಕೀಳುವಾಗ, ನೆಡುವಾಗ, ಬಿತ್ತುವಾಗ, ಕೊಯ್ಲು ಮಾಡುವಾಗ, ಮಟ್ಟೆ ಹೊಡೆಯುವಾಗ, ಹೀಗೆ ಹತ್ತು ಹಲವಾರು ಸಂದರ್ಭದಲ್ಲಿ ರೈತ ಹೊಲದಲ್ಲಿ ಪಾದ ಇಟ್ಟರೆ ಸಾಕು ಪಾದಕ್ಕೊಂದು ಹಾಡು ಹೊರಹೊಮ್ಮುತ್ತಿತ್ತು.
ರೈತ ಋತುಗಳಿಗೆ ಅನುಸಾರವಾಗಿ ಬೆಳೆಗಳನ್ನು ಬೆಳೆದು ಆನಂದವಾದಾಗಲೂ ಹಾಡಿ ಕುಣಿದವ, ಶ್ರಮವಾದಾಗಲೂ ಹಾಡಿದವ, ಬೆಳೆಕೊಯ್ಲು ನಡೆದಾಗ ಹೆಳವರು, ಕೊರವರು, ಗೊಂದಲಿಗರು, ದುರುಗ-ಮುರುಗಿಯವರು, ಸುಡುಗಾಡುಸಿದ್ಧರು, ಇವರಲ್ಲದೇ ಆಯಾಗಾರರಾದ ನಾವಿಕ, ಕಂಬಾರ, ಕುಂಬಾರ, ಬಡಿಗ ಈ ಮುಂತಾದ ಕಲಾವಿದರು ಆಯಾಗಾರರು ರೈತನ ಹೊಲಗದ್ದೆಗಳಿಗೆ ಹೋಗಿ ದಾನ ಸ್ವೀಕರಿಸುವ ಪರಿ ಅನನ್ಯ. ಈ ರೀತಿಯಾಗಿ ಅಲೆಮಾರಿಗಳಿಗೂ ಆಯಾಗಾರರಿಗೂ ಸಾಧ್ಯವಾದಷ್ಟು ದವಸ-ಧಾನ್ಯಗಳನ್ನು ಕೊಡಮಾಡಿ ತೃಪ್ತಿ ಪಡುವ ಪದ್ಧತಿ ಇಂದು ಮಾಯವಾಗಿದೆ.
ತಮ್ಮ ಜೀವನಕ್ಕೆ ನೇರವಾಗಿ ಹೊಂದಿಕೊಂಡಂತಹ ಉಳುಮೆ, ಬಿತ್ತನೆ, ಕೊಯ್ಲು, ಒಕ್ಕಣಿಕೆ, ಭೀಸುವಿಕೆ, ಮುಂತಾದ ಪರಿಶ್ರಮಗಳಲ್ಲಿ ಕೆಲಸದ ಭಾರವನ್ನು ಹಗುರ ಮಾಡಿಕೊಳ್ಳುವುದಕ್ಕಾಗಿ ಸಹಜವಾಗಿ ಹೊರಹೊಮ್ಮುತ್ತಿದ್ದ ಹಾಡುಗಳು ಮತ್ತಿತರ ಆ ಸಂದರ್ಭದಲ್ಲಿ ಆಚರಣೆಗೆ ಸಂಬಂಧಿಸಿದ ಆ ಕಲೆಗಳನ್ನು ಯಂತ್ರಗಳೇ ನಿರ್ವಹಿಸಲು ತೊಡಗಿದಾಗ ಸಹಜ ಹಾಡು, ಆಟಿಕೆಗಳು ಮರೆಯಾದವು. ಕಾಲ ಕಳೆದಂತೆ ಮರೆತು ಹೋಗುವಂತೆ ಆದವು[15] ಎನ್ನುವುದು ಗಮನಾರ್ಹವಾಗಿದೆ.
ರೈತರ ವಾರ್ಷಿಕಾವರ್ತನದ ಸಂದರ್ಭದಲ್ಲಿ ಬೇಸಿಗೆಯಲ್ಲಿ ಊರವರು ಮನರಂಜಕರನ್ನು ಕರೆಸಿ ಊರಲ್ಲಿ ಕಾರ್ಯಕ್ರಮವನ್ನು ಹಮ್ಮಿಕೊಂಡು ಅವರನ್ನು ಸನ್ಮಾನಿಸಿ ಕಳುಹಿಸುವ ಕಾಲವೊಂದಿತ್ತು. ಜಾತ್ರೆ, ಉತ್ಸವ, ಹರಕೆಯಂತಹ ಮನಮೋಹಕ ಸಂದರ್ಭದಲ್ಲಿ ನಡೆಯುವ ಕಲಾಪ್ರದರ್ಶನ ಹೊರಹೊಮ್ಮುವ ಹಾಡುಗಳು ಇನ್ನಿಲ್ಲದಂತಾಗಿವೆ. ಜನಪದ ಕಲೆ ಸಾಹಿತ್ಯ ಸಂಸ್ಕೃತಿಯ ಅವನತಿಗೆ ಆಧುನಿಕ ಯುಗದ ಜಾಗತೀಕರಣ, ಕಂಪ್ಯೂಟರೀಕರಣ, ಮುಂತಾದವುಗಳು ಒಂದೆಡೆ ಕಾರಣವಾದರೆ ಸಮಾಜಿಕವಾದ ಅಸಮಾನತೆ ಇನ್ನೊಂದೆಡೆ ಕಾರಣವಾಗಿದೆ.
ಜಾತಿ ಮತ ಭೇದಗಳು ಎಂದಿನಿಂದಲೂ ನಮ್ಮ ನಾಡಿನಲ್ಲಿ ಬೆಳೆದುಕೊಂಡು ಬಂದವುಗಳಾಗಿವೆ. ಅಲ್ಲದೆ ಇಂದಿಗೂ ಪ್ರಚಲಿತದಲ್ಲಿವೆ. ಈ ಜಾತಿ ಮತ ಭೇದಗಳನ್ನು ಬಾಹ್ಯವಾಗಿ ತೋರಗೊಂಡದಿದ್ದರೂ ಆಂತರಿಕವಾಗಿ ನಮ್ಮ ದೇಶದಲ್ಲಿ ನಿರಂತರವಾಗಿ ನಮ್ಮಲ್ಲೆಲ್ಲರ ಮಧ್ಯದಲ್ಲಿ ವ್ಯವಹರಿಸುತ್ತವೆ ಎನ್ನುವ ಮಾತು ಊಹೆಯಾಗಲಾರದು. ಅದರಂತೆ ಸಾಹಿತ್ಯ, ಕಲೆ, ಸಂಸ್ಕೃತಿ, ಸಂಗೀತ ಮಾನವನ ಹುಟ್ಟಿನಿಂದಲೇ ನಮ್ಮ ಸಮಾಜದಲ್ಲಿ ವ್ಯವಹರಿಸುತ್ತ ಬಂದವುಗಳಾಗಿವೆ. ಈ ಸಾಹಿತ್ಯ, ಕಲೆ, ಸಂಸ್ಕೃತಿ, ಸಂಗೀತ ಮಾಧ್ಯಮದಲ್ಲಿ ಜಾತಿ ಮತ ಬೇಧ, ಕನಿಷ್ಠ ಶ್ರೇಷ್ಠ, ಮೇಲು ಕೀಳು ಎನ್ನುವ ಭಾವನೆ ತಾಂಡವಾಡುತ್ತಾ ಬಂದಿದೆ. ಶಿಷ್ಟ, ಸಾಹಿತ್ಯ, ಜನಪದ ಸಾಹಿತ್ಯ, ಶಿಷ್ಟ ಕಲೆ, ಜನಪದ ಕಲೆ, ಜನಪದ ಸಂಗೀತ, ಶಿಷ್ಟ, ಸಂಗೀತ, ಜನಪದ ಸಂಸ್ಕೃತಿ, ಶಿಷ್ಯಸಂಸ್ಕರತಿ ಹೀಗೆ ಇವುಗಳು ಒಂದನ್ನೊಂದು ಆಶ್ರಯಿಸಿಕೊಂಡು ಜೀವತಳೆದರೂ ಇಲ್ಲಿಯೂ ಕೂಡ ಮೇಲು-ಕೀಳು ಭಾವನೆ ದೂರವಾಗಿಲ್ಲ.
ಶಿಷ್ಯಸಾಹಿತ್ಯ, ಶಿಷ್ಟಕಲೆ, ಶಿಷ್ಟಸಂಸ್ಕೃತಿ ಇವುಗಳಲ್ಲೆವುಗಳಿಗೆ ಜನಪದ ಸಮಾಜವೇ ಮೂಲವೆಂದು ಒಪ್ಪುವ ನಾವುಗಳೇ ನಿಂತ ನೆಲೆಯಾದ ಜನಪದ ಸಮಾಜವನ್ನು ಸಂಸ್ಕೃತಿ ಸಾಹಿತ್ಯವನ್ನು ಕೀಳಾಗಿ ಕಾಣುತ್ತಿದ್ದೇವೆ. ಕಲೆಯ ಹಿನ್ನೆಲೆಯಲ್ಲಿರುವ ಜನಪದ ಕಲಾಕಾರರನ್ನು ದೂಡುತ್ತಿದ್ದೇವೆ, ತಿರಸ್ಕರಿಸುತ್ತೇವೆ. ಇದಕ್ಕೆಲ್ಲಾ ಮಾನವ ಸ್ವಾರ್ಥವೇ ಪ್ರಮುಖ ಕಾರಣವಾಗಿರುತ್ತದೆ. ಇನ್ನೊಂದು ಮೂಲದಿಂದ ನಾವು ಇದನ್ನು ಗಮನಿಸಿದಾಗ ಮಾನವ ಮನಸ್ಸು, ಹೊಸದನ್ನು ಕಾಣುವುದು. ಕಟ್ಟುವುದು ಸಹಜ ಗುಣವಾಗಿದೆ. ಈಗಾಗಲೇ ಪ್ರಸ್ತಾಪಿಸಿದಂತೆ ಬಹು ಹಿಂದೆಯೇ ಮಧುರ ಕವಿ-
ಕಂಡರ್ ಕೇಳ್ವೊಡೆ ಗೊರವರ
ಡುಂಡೂಚಿಯೇ ಬೀದಿವರೆಯ ಬೀರನ ಕಥೆಯೇ
ಎಂದು ಜನಪದ ಕಲಾಕಾರರನ್ನು ಕೀಳಾಗಿ ಕಂಡದ್ದುಂಟು. ಒಂದು ಕಾಲದಲ್ಲಿ ಪ್ರಧಾನ ಸ್ಥಾನದಲ್ಲಿದ್ದ ಸಂಸ್ಕೃತಿಯನ್ನು ಅವಹೇಳನ ಮಾಡಿದಂತಾಗಿದೆ. ಸಮಾಜದ ಹಿಂದುಳಿದ ಹಾಗೂ ಜಾತಿಯಿಂದ ಕೀಳೆನೆಸಿಕೊಂಡ ಹೊಲೆ-ಮಾದಿಕ, ಮಚಗಾರ, ಸಮಗಾರ, ಡೋಹರರಲ್ಲದೇ ಅನೇಕ ಅಲೆಮಾರಿಗಳ ಗುಂಪುಗಳಲ್ಲಿ ಜನಪದ ಕಲೆ ಸಂಗೀತಗಳಲ್ಲದೇ ನೃತ್ಯಗಳು ಅವರ ಶ್ರಮದ ಭಯ-ಭಕ್ತಿಗಳ ಹಿನ್ನೆಲೆಯಲ್ಲಿ ಹುಟ್ಟು ತಳೆದಿವೆ ಎಂಬುದು ಮಧುರ ಕವಿಯ ಟೀಕೆಯ ಹಿನ್ನೆಲೆಯಲ್ಲಿ ನಾವು ವಿಚಾರಿಸಿದಾಗ ಸುಳ್ಳಾಗಲಾರದು. ಜನಪದರ ಸಮಸ್ತ ವಾದ್ಯಮೇಳಗಳು ಹಲವಾರು ಗೀತಮೇಳಗಳು ಇವರಿಂದಲೇ ಹುಟ್ಟು ಪಡೆದಿವೆ. ಆ ಸಮೂಹಗಳ ಮಧ್ಯದಲ್ಲಿಯೇ ಉಳಿದುಕೊಂಡಿವೆ. ಸಮಾಜದ ಎಲ್ಲಾ ಕೋಮುಗಳಲ್ಲಿ ಹುಟ್ಟಿನಿಂದ ಸಾವಿನವರೆಗೆ ಇರುವ ಸಾಂಸ್ಕೃತಿಕ ಕಾರ್ಯಕಲಾಪಗಳಲ್ಲಿ ಈ ಸಮೂಹಗಳಲ್ಲಿರುವ ವಾದ್ಯ ಮೇಳದವರು ವಾದ್ಯವನ್ನು ಮೊಗಳಿಸಿದೇ ಹೊರತು ಆ ಕಾರ್ಯಗಳು ನಡೆಯಲಾರವು.
ಉಪಸಂಸ್ಕೃತಿ ಸಮುದಾಯದ ಕಲಾಕಾರರು ಪ್ರತಿಬಿಂಬಿಸುವ, ನುಡಿಸುವ, ಕಲೆಯನ್ನು ಪ್ರೀತಿಸಿ ಕೇಳಿ ಆನಂದ ಪಡುವ ಮುಂದುವರೆದ ಹಾಗೂ ಮೇಲ್ಜಾತಿಯ ಜನರು ಎಲೆಮರೆ ಕಾಯಿಯಂತಿರುವ ಕಲೆ ವಾದ್ಯಗಳ ಹುಟ್ಟಿಗೆ ಕಾರಣರಾದ ಗೊರವ, ಕೊರವ, ಗೊಂದಲಿಗ, ಹೆಳವ, ಹೊಲೆ-ಮಾದಿಗ, ಮಚಗಾರ, ಸಮಗಾರ, ಡೋಹರರನ್ನು ಅತೀ ಕೀಳಾಗಿ ಕಂಡದ್ದುಂಟು. ಅವರನನ್ನು ಸಮಾಜದಿಂದ ಬಹಿಷ್ಕಾರ ಹಾಕಿರುವ ಉದಾಹರಣೆಗಳು ಅನೇಕ. ಇದು ಅನಾದಿ ಕಾಲದಿಂದ ಇಂದಿನವರೆಗೆ ಅವ್ಯಾಹತವಾಗಿ ನಡೆದು ಬಂದುದಾಗಿದೆ. ಇದರಿಂದ ನೊಂದ ಜನರು ಇಂದು ಈ ಕಲೆಗಳನ್ನು ತಿರಸ್ಕರಿಸಿದ್ದರಿಂದ ಜನಪದ ಪ್ರದರ್ಶನ, ಕಲಾಮೇಳಗಳು, ವಾದ್ಯ ಮೇಳಗಳು, ನೃತ್ಯ ಗೀತೆಗಳು ಅಲ್ಲದೇ ಅಲೆಮಾರಿ ಸಂಸ್ಕೃತಿ ಸಂಪತ್ತುಗಳು ಮೂಲೆ ಗುಂಪಾಗಿವೆ. ಇದರ ಜೊತೆಗೆ ಕಲೆಗಳ ಅಳಿವಿಗೆ ಬಡತನವೂ ಒಂದು ಪ್ರಮುಖ ಕಾರಣವಾಗಿದೆ.[16]
ಜನಪದ ಕಲೆಯನ್ನೇ ಅವಲಂಬಿಸಿ ಕುಳಿತರೆ ನಮ್ಮ ಜೀವನ ನಡೆಯಲಾರದೆಂದು ತಿಳಿದ ಮೇಳಗಾರರು ಅಲೆಮಾರಿಗಳು ಕೂಲಿ ಮಾಡುವುದು, ದುಡಿಯಲು ರಾಜ್ಯಬಿಟ್ಟು ರಾಜ್ಯಕ್ಕೆ ಹೊಟ್ಟೆಪಾಡಿಗಾಗಿ ವಲಸೆ ಹೋಗುವುದರಿಂದ ಅನುವಂಶಿಕವಾಗಿ ಬಂದ ಅಲೆಮಾರಿ ವೃತ್ತಿಕಲೆಗಳಿಗೆ ಆಸರೆಯಿಲ್ಲದಂತಾಗಿದೆ. ಅಲ್ಲದೇ ಈ ಸಮಾಜದ ಜನರು ಕಲೆ ಸಂಸ್ಕೃತಿಗಳನ್ನು ತಿರಸ್ಕರಸಲಿಕ್ಕೆ ಇನ್ನೊಂದು ಪ್ರಮುಖ ಕಾರಣ ಅಕ್ಷರ ಕಲಿಕೆ ಶಿಕ್ಷಣವೆಂದು ಹೇಳಬೇಕು. ಕಲೆ, ಸಂಗೀತ, ವಾದ್ಯ ವಾದಗಳನ್ನು ನುಡಿಸಿ ಇನ್ನೊಬ್ಬರನ್ನು ತೃಪ್ತಿಪಡಿಸುವುದರಿಂದ ಆ ಸಮಾಜದಿಂದ ಅವರಿಗೆ ಯಾವುದೇ ಸಾಂಸ್ಕೃತಿಕ, ಸಾಮಾಜಿಕ, ಸ್ಥಾನಮಾನಗಳು ದೊರಕುತ್ತಿಲ್ಲ. ಬದಲಾಗಿ ಬಹಿಷ್ಕಾರ ಹಾಕಿ ಕೀಳು ಜಾತಿಯವನೆಂದು ಅವನತ್ತ ಬೆರಳು ತೋರಿಸುವುದು ಕಾಣುತ್ತೇವೆ. ಇದು ಕೂಡ ಅವರ ಮಾನಸಿಕ ಹಿಂಸೆಗೆ ಕಾರಣವಾಗಿರುವುದರಿಂದ ಇಂದು ಕಲೆಗಳು ತಾವು ಹುಟ್ಟಿದಲ್ಲಿಯೇ ಕಮರಿ ಹೋಗುತ್ತಲಿವೆ.
ಒಟ್ಟಿನಲ್ಲಿ ಜನಪದ ಕಲೆಗಳನ್ನು ಉಳಿಸಿ ಬೆಳಸಿ ನಮ್ಮ ಸಂಸ್ಕೃತಿಯನ್ನು ಅಲ್ಲದೇ ನಮ್ಮ ಪೂರ್ವಜರ ಅಪಾರವಾದ ಕೊಡುಗೆಗಳನ್ನು ಸಂರಕ್ಷಿಸಬೇಕಾದರೆ ಜಾತಿ, ಮತ, ಭೇದ, ಮೇಲು-ಕೀಳು, ಅಪ್ರಮಾಣಿಕ ಮನೋಭಾವನೆಯನ್ನು ತೊರೆದಾಗ ಮಾತ್ರ ನಾವು ಹರಿದು ಬಂದ ಮೂಲ ಸೆಲೆಯನ್ನು ಕಾಪಾಡಿದಂತಾಗುತ್ತದೆ. ಪಾಶ್ಚಾತ್ಯ ಸಂಸ್ಕೃತಿಯ ಅಂಧಾನುಕರಣೆಯಿಂದ ಜನಪದ ಜೀವನ ಮೌಲ್ಯಗಳ ಸಂಬಂಧ ಕಡಿಮೆ ಹೋಗುತ್ತಿರುವ ಇಂದಿನ ಸಂದರ್ಭದಲ್ಲಿ ಜನಪದ ಸಂಸ್ಕೃತಿಯನ್ನು ಪ್ರಾಮಾಣಿಕವಾಗಿ ಪ್ರೀತಿಸಿ ಗೌರವಿಸಬೇಕಾದುದು ಅನಿವಾರ್ಯವಾಗಬೇಕು. ಮೌಖಿಕ ಪರಂಪರೆಯಲ್ಲಿ ಸಾಧುವಾದುದನ್ನು ಉಳಿಸಿಕೊಳ್ಳುವುದಾಗಬೇಕು. ಅಸಾಧುವಾದುದನ್ನು ತಿರಸ್ಕರಿಸುವ ನಿಟ್ಟಿನಲ್ಲಿ ಚಿಂತನೆ ನಡೆಯಬೇಕು.
* * *

ಅಲೆಮಾರಿಗಳ ಸ್ಥಿತಿಗತಿ: ಗೋಷ್ಠಿ ಮೂರು: ಪ್ರತಿಕ್ರಿಯೆ
ಅಲೆಮಾರಿಗಳ ಸಾಮಾಜಿಕ ಪರಂಪರೆಯನ್ನು ಕುರಿತು ಪ್ರೊ. ಕುರುವ ಬಸವರಾಜು ಅವರು ಸ್ಥೂಲವಾಗಿ ತಮ್ಮ ಪ್ರಬಂಧವನ್ನು ಮಂಡಿಸಿದರು. ಪ್ರೊ. ಬಸವರಾಜ ಮಲಶೆಟ್ಟಿರವರು ಕಾಲ ಬದಲಾವಣೆಯಿಂದ ಕಲೆಗಳು ಕೈಬಿಟ್ಟು ಹೋಗುತ್ತಲಿವೆ / ಹೋಗಿವೆ ಎಂದು ಬಹಳ ದುಃಖದಿಂದಲೂ, ಸಂತಾಪದಿಂದಲೂ ಹೇಳಿದರು. ನಿಜವಾಗಿ ಬದಲಾವಣೆಯು ನಿಸರ್ಗದ ನಿಯಮ. ಸಮಾಜ ಬಯಸದಿದ್ದರೂ ಅದು ಕಾಲಕ್ಕೆ ತಕ್ಕ ಹಾಗೆ ಬದಲಾವಣೆ ಆಗುತ್ತಲೇ ಇರುತ್ತದೆ. ನಿಸರ್ಗ ನಿಯಮದಂತೆ ಸಮಾಜವು ಬದಲಾಗುತ್ತ ಬಂದು ಬೇರೆ ಬೇರೆ ಮೌಲ್ಯಗಳನ್ನು ಪಡೆದುಕೊಂಡು ತನ್ನಷ್ಟಕ್ಕೆ ತಾನೆ ಅದು ರೂಪುಗೊಳ್ಳುತ್ತದೆ.
ದೇಶಕ್ಕೆ ಸ್ವಾತಂತ್ರ ಬಂದ ಮೇಲೆ ಎಂದು ಕಾಣದ ಬದಲಾವಣೆ ಸಮಾಜ ಕಂಡು ಕೊಂಡಿದೆ. ಧಾರ್ಮಿಕ, ಸಾಮಾಜಿಕ, ಸಾಹಿತ್ಯ, ಸಾಂಸ್ಕೃತಿಕ, ರಾಜಕೀಯ, ಆರ್ಥಿಕವಾಗಿ ನಾಗಲೋಟದಿಂದ ಮುನ್ನಡೆದು ಹೊಸ ಆಯಾಮದತ್ತ ಮುಖಮಾಡಿ ಕಾಲ ಪರಿವರ್ತನೆಯಾದದ್ದನ್ನು ಇಂದು ನಾವು ನೀವು ನೋಡುತ್ತಿದ್ದೇವೆ. ಇದಕ್ಕೆ ದೇಸಿಯ ಭಾಷೆ, ಕಲೆ, ಸಾಹಿತ್ಯ, ಸಂಸ್ಕೃತಿ ಹೊರತಾಗಿಲ್ಲ. ಇಂದು ವಿಜ್ಞಾನ ಎಲ್ಲದರ ಮೇಲೆಯೂ ತನ್ನ ಕ್ಷಕಿರಣ ಬೀರಿ, ಹೊಸ ಆಯಾಮಾದತ್ತ ಕೈ ಮಾಡಿ ಕರೆಯುತ್ತಲಿದೆ, ಸಮಾಜ ಅದಕ್ಕೆ ಹೂಗುಡುತ್ತಲಿದೆ, ಸ್ಪಂದಿಸುತ್ತಲಿದೆ. ಕಾಲ ಕ್ರಮೇಣದಲ್ಲಿ ಅನಕ್ಷರಸ್ಥರಾಗಿದ್ದ ಅಲೆಮಾರಿಗಳು ಇಂದು ಸಾಕ್ಷರರಾಗಿದ್ದಾರೆ. ಅಲ್ಪಸ್ವಲ್ಪ ಜನರು ಹಿಂದೆ ಅವರಿಂದಲೇ ಈ ನೆಲದ ಮೇಲೆ ಪ್ರದರ್ಶನಗೊಳ್ಳುತ್ತಿದ್ದು ದೇಸಿಯ ಕಲೆ, ಸಾಹಿತಯ್ ಇಂದು ಸುಸಂಸ್ಕೃತದ ಮಡಿಲಲ್ಲಿ ಬಿದ್ದು ದೂರದರ್ಶನ, ಆಕಾಶವಾಣಿಗಳಂತಹ ಸಮೂಹ ಮಾಧ್ಯಮಗಳಲ್ಲಿ ಅತ್ಯಂತ ರಮ್ಯವಾಗಿ ಪ್ರದರ್ಶನಗೊಳ್ಳುತ್ತಲಿವೆ. ಜನ ಈ ಪ್ರದರ್ಶನಗಳನ್ನು ತಮ್ಮ ತಮ್ಮ ಮನೆಯ ಪಡಸಾಲೆಯಲ್ಲಿಯೇ ದೂರದರ್ಶನದ ಮುಂದೆ ಕುಳಿತು ನೋಡುತ್ತಿದ್ದಾರೆ. ಕೇಳುತ್ತಿದ್ದಾರೆ. ದೇಸಿಯ ಕರಕುಶಲ ಪರಂಪರೆ ಇಂದಿಗೂ ಉಳಿದುಕೊಂಡು ಬಂದಿರುವುದು ಗಮನಾರ್ಹ ವಾದ ಸಂಗತಿ. ಅದನ್ನು ಬಸವರಾಜ ಮಲಶೆಟ್ಟಿರವರು ಲಂಬಾಣಿರವರ ಬಾಳು, ಬದುಕು, ಅವರ ಒಂದು ಮೋರಂಜನೆಯೊಂದಿಗೆ ತಾಳ ಹಾಕುತ್ತ ತುಂಬಾ ಸೊಗಸಾಗಿ ಹೇಳಿದರು. ನಿಜವಾಗಿ ಲಂಬಾಣಿ ಜನರು ತಮ್ಮತನವನ್ನು ಕಳೆದುಕೊಂಡಿಲ್ಲ. ಅವರಲ್ಲಿ ಕಲಿತವರು ತಮ್ಮ ವೇಷಭೂಷಣದಲ್ಲಿ ಸ್ವಲ್ಪ ಬದಲಾಗಿರಬೇಕು. ಆದರೆ ಕಲಾವಿದರ ಅದೇ ಬಟ್ಟೆ, ಅದೇ ಭಾಷೆ, ಅದೇ ಸಂಸ್ಕೃತಿಯನ್ನ ಬೆಳೆಸಿಕೊಂಡು ಬರುತ್ತಿದ್ದಾರೆ. ಇವತ್ತು ಮಾರಾಟದ ಮಳಿಗೆಯಲ್ಲಿಯೂ ಲಂಬಾಣಿ ಜನಾಂಗ ಹಾಕಿದಂತಹ ಕಸೂತಿಗಳನ್ನು ಪ್ರದರ್ಶನಕ್ಕೆ ಇಟ್ಟಾಗ ನೋಡುತ್ತೇವೆ ನಾವು, ಅಲ್ಲಿ ಉತ್ತಮವಾದಂತಹ ರೀತಿಯಲ್ಲಿ ಕನ್ನಡಿಯನ್ನು ಹಚ್ಚಿದ್ದು, ಅದರ ಸುತ್ತಮುತ್ತಲು ಅದನ್ನು ಚೆನ್ನಾಗಿ ಹೆಣೆದಿದ್ದು, ಅಲ್ಲಿ ಅಚ್ಚಿದ ಗೊಂಡೆ ರಮ್ಯವಾಗಿರುವಂತದ್ದು ಇವತ್ತಿಗೂ ಆ ಕಲೆ ಬೇಕಾಗಿದೆ.
ಇನ್ನೂ ಹಗಲುವೇಷಗಾರರು ಒಳ್ಳೆಯ ಕಲಾವಂತರು. ಇಡೀ ಕುಟುಂಬವೇ ಒಂದು ನಾಟಕದ ಪ್ರದರ್ಶನವನ್ನು, ಪ್ರಸಂಗವನ್ನು ಅವರು ದಿನಾಲು ಕೂಡಿಮಾಡಿಕೊಂಡು ಅಂದರೆ ಮನೆಯ ಎಲ್ಲಾ ಸದಸ್ಯರು, ಮಕ್ಕಳು ಹೆಣ್ಣು ಮಕ್ಕಳು, ಹಿರಿಯರು ಎಲ್ಲ ಭಾಗಿಯಾಗುತ್ತಾರೆ. ಒಬ್ಬರು ಧ್ವನಿ, ಮತ್ತೊಬ್ಬರು ತಾಳ, ಮಗದೊಬ್ಬರು ವೇಷ, ಇನ್ನೊಬ್ಬರಿಗೆ ಹೆಜ್ಜೆ. ಹೀಗೆ ಅವರ ಪ್ರದರ್ಶನ ಎಷ್ಟು ರಮ್ಯ. ಯಾವುದಾದರೊಂದು ಹಳ್ಳಿಗೆ ಬಂದು ವಿಶಾಲವಾದಂತಹ ಬಯಲಲ್ಲಿ ಅವರು ಪ್ರದರ್ಶನ ಮಾಡುತ್ತಾರೆ. ಅಂದ್ರೆ ಜನರು ಕಣ್ತೆರೆದು ನೋಡುತ್ತಿದ್ದರು. ಅಂತಹ ವೈಶಿಷ್ಟ್ಯಗಳು ಇಂದು ಕಣ್ಮತೆಯಾಗುತ್ತಲಿವೆ. ಈಗ ಮಲಶೆಟ್ಟಿಯಂತಹ ಜಾನಪದ ತಜ್ಞರು ಅದರಲ್ಲಿ ಹೆಚ್ಚು ಆಸಕ್ತಿ ಇರುವಂತವರು. ಅವರು ಸುಮಾರು ೧೪೯೭೫ನೇ ಇಸ್ವಿಯಿಂದ ಇಂತಹ ನೂರಾರು ಕಲೆಗಳನ್ನು ನೋಡಿದಂತವರು,ಅಧ್ಯಯನ ಮಾಡಿದಂತವರು. ಆದರೆ ಈ ಒಂದು ಕಲೆಯನ್ನು ವೈಶಿಷ್ಟ್ಯವಾಗಿ ಹಿಡಿದಿಡುವಂತಹ ಕೆಲಸವನ್ನು ಯಾಕೆ ಮಾಡಲಿಲ್ಲ ಅನ್ನುವುದು ನನ್ನ ಅಭಿಪ್ರಾಯ. ಕಾರಣ ಏನು? ವಿಶ್ವವಿದ್ಯಾಲಯಗಳಲ್ಲಿ, ಕಾಲೇಜುಗಳಲ್ಲಿ ಇಂತಹ ಅಧ್ಯಯನಕಾರರಿಗೆ, ಇಂತಹ ಕಲೆಗಳನ್ನು ಉಳಿಸಿಕೊಳ್ಳುವುದಕ್ಕೆ ಸ್ವಲ್ಪ ಹಣ ಇರುತ್ತಿತ್ತು.ಇಂತಹ ಕಲೆಗಳನ್ನು ಮಾದರಿಯಾಗಿ ಆದರೂ ಯಾರು ಉಳಿಸಿಕೊಂಡಿಲ್ಲ. ಇವತ್ತು ವೇಷಗಾರರು ನಿಜವಾಗಿಅವರು ಜಗದ್‌ಜ್ಯೋತಿ ಬಸವಣ್ಣನಂತವರು, ಸಮಾಜವನ್ನು ಕಟ್ಟಬೇಕು ಅನ್ನುವಂತಹ ರೀತಿಯಲ್ಲಿ ಅವರೆಲ್ಲ ಬೆಳೆದುಕೊಂಡು ಬಂದಂತವರು ಆ ವೇಷಗಾರರು. ಒಂದು ಊರಿನಲ್ಲಿ ಮೊದಲಿಗೆ ಮೂರು ನಾಲ್ಕು ದಿವಸ ಪ್ರದರ್ಶನ ನೀಡಿ ಆಮೇಲೆ ಭಿಕ್ಷೆಯನ್ನು ಬೇಡುವಂತವರು. ಬೇಡುವಲ್ಲಿ ಜನರು ಕಾಡುತ್ತಿದ್ದುದಲ್ಲ, ಮನೋರಂಜನೆಯನ್ನು ಕಂಡು ಸಂತೋಷಗೊಂಡ ಜನರು ಅವರೇ ಕೊಡುತ್ತಿದ್ದರು. ಅದೇ ರೀತಿಯಾಗಿ ಬುಡಬುಡಕಿಯವರು ಸಹಿತ ಮೂರು ನಾಲ್ಕು ದಿವಸ ಗ್ರಾಮದಾಗ ಇದ್ದು ರಾತ್ರಿಯ ವೇಳೆಯಲ್ಲಿ ಹಕ್ಕಿ ಶಕುನ ಕೇಳಿ, ಬೆಳಿಗ್ಗೆ ಆ ಶಕುನವನ್ನು ಜನರ ಮನೆ ಮುಂದೆ ಬಂದು ಹೇಳುತ್ತಿದ್ದ. ಜನ ಅಂತಿದ್ದರೂ ಬುಡಬುಡಕಿಯವನ ಮಾತು ಬುಡತನಕ ಸುಳ್ಳು ಅಂತ ಹೇಳಿ. ಆದರೂ ಬುಡಬುಡಕಿಯವರು ಅದನ್ನು ಸಂಪೂರ್ಣ ನಂಬಿಕೊಂಡಿದ್ದರು.
‘ಬಲ ಬರುತೈತಿ ತಾಯಿ
ಬಲ ಬರುತೈತಿ ತಾಯಿ ಬಲ ಬಂದಾದ ತಾಯಿ ಅಂದ್ರೆ….’
ಅಂದ್ರೆ ಸಾಕು ನಮ್ಮ ಹಳ್ಳಿ ಜನರು ಹಿಗ್ಗಿ ಸಾಯುತ್ತಿದ್ದರು. ನಿಮ್ಮ ಕಾಡಾಟ ದೂರ ಆಯಿತು ಅಂದ್ರ ಸಾಕು ಅವರು ಸಂತೋಷ ಪಡುತ್ತಿದ್ದರು. ಹೀಗೆ ಹೇಳುವ ಜನ ಇಲ್ಲದ್ದಕ್ಕೆ ಇವತ್ತು ನಮ್ಮ ಹಳ್ಳಿಯ ರೈತರು ಸಾಯುತ್ತಿದ್ದಾರೆ ಅಂತ ನಾನು ಪ್ರಮಾಣ ಮಾಡಿ ಹೇಳುತ್ತೇನೆ. ಅವರಿಗೆ ಧೈರ್ಯ ಕೊಡುವವರು ಯಾರೂ ಇಲ್ಲ, ಅಲ್ಲಿ ಅವರಿಗೆ ಆ ಮೌಲ್ಯವನ್ನು ತಿಳಿಸಿ ಕೊಡುವವರು ಯಾರು ಇಲ್ಲ ಅಲ್ಲಿ. ಅದಕ್ಕಾಗಿ ಇವರೆಲ್ಲರೂ ಏನು ಮಾಡುತ್ತಿದ್ದರು ಅಂದ್ರೆ ಹೊಟ್ಟೆಯ ಹೊರೆಗಾಗಿ ಅಲೆದಾಡುತ್ತಿದ್ದಿಲ್ಲ ಇವರು. ಜ್ಞಾನ ಪ್ರಸಾರಕ್ಕಾಗಿ ಅಲೆದಾಡುತ್ತಿದ್ದರು. ನಮ್ಮ ಕಲೆಯನ್ನು ಜನರು ನೋಡಬೇಕು, ಮೆಚ್ಚಿಕೊಳ್ಳಬೇಕು. ಸಂತೋಷಪಡಬೇಕು ಅನ್ನುವಂತವರು ಇವರು. ನಮ್ಮ ಬುಡಬುಡಕಿಯವರು ಕಾಡಿ ಬೇಡಿದಂತವರಲ್ಲ. ಅವರಿಗೆ ‘ದಶರಿಪ್’ ಅಂತ ಕೊಡುತ್ತಿದ್ದರು.
ಇದೇ ರೀತಿಯಾಗಿ ಈ ಬಹುರೂಪಿದಾರರಲ್ಲಿಯೇ….. ಬಹುರೂಪಿ ಚೌಡಯ್ಯ “ನಾನು ಕಟ್ಟುವ ವೇಷಕ್ಕೆ, ಬಸವಣ್ಣನೆ ಸೂತ್ರದಾರ” ಅಂತ ಹೇಳಿದ ಒಂದು ಕಡೆ. ನೋಡ್ರಿ ಈ ಕಲಾಕಾರರು ಯಾವ ಬಸವಣ್ಣನವರು ಇಡೀ ಪ್ರಪಂಚಕ್ಕೆ ಹೊಸತನವನ್ನು ತಂದು ಕೊಡಬೇಕು ಅಂತ ಮಾಡಿದರಲ್ಲ. ಆ ಧ್ಯೇಯ ಧೋರಣೆಗಳನ್ನು ಅವರು ತಿಳಿದುಕೊಂಡಿದ್ದರು. ಅದಕ್ಕಾಗಿ ಅವರು ಕಲೆ ಪ್ರದರ್ಶನ ಮಾಡುತ್ತಿದ್ದರು ಹೊರತು ಕೈ ಚಾಚುತ್ತಿದ್ದಿಲ್ಲ. ಅವರು ನಿಜವಾಗಿ ಏನು ಆಗಿದ್ದರು ಅಂದ್ರ ನಾವು ಈಗ ಹೇಳುತ್ತಿರುವ ಮಾತು ನಾನು ಹೇಳುವುದಿಲ್ಲ. ದಕ್ಷಿಣದಲ್ಲಿ ಕುಳಿತ ಹಕ್ಕಿ ಹೇಳಿರುವಂತದ್ದು ಆವಾಗ ಜನ ನಂಬಿತ್ತಿದ್ದರು. ಈ ರೀತಿಯಾಗಿ ನಂಬಿಕೆ ಮನುಷ್ಯನಿಗೆ ಧೈರ್ಯ ಕೊಡುತ್ತಿತ್ತು. ಈ ಧೈರ್ಯವೇ ಅರಿವು. ಈ ಅರಿವೇ ಗುರುವಾಗಿ ಇರುತ್ತಿತ್ತು. ಈಗ ಮತ್ತೆ ದುರುಗಮುರುಗಿರವರ ಬಗ್ಗೆ ಮಾತನಾಡುವುದಾದರೆ ದುರುಗಮುರುಗಿಯನ್ನು ಆಡಿಸುವಂತವನು ಒಣಿಯೊಳಿಗೆ ಬಂದ್ರೆ ಸಾಕು ಲಡ್ಡು ಕಟಿಯುತ್ತಿದ್ದ ಅವ. ಆ… ಆ. ಆ…. ಅಂದರೆ ಸಾಕು. ಜನ ಎಲ್ಲಾ ಕೂಡುತ್ತಿತ್ತು. ಆ ಜನರು ಬರಿಗೈಲೆ ಬರುತ್ತಿರಲಿಲ್ಲ. ಕೈಯಲ್ಲಿ ಮರ ಹಿಡಿದುಕೊಂಡು, ಮರದ ಹಕ್ಕಿ, ಬೇಳೆ, ಜೋಳ, ಎಣ್ಣೆ, ಮೆಣಸಿನಕಾಯಿ, ಉಪ್ಪು ಇರುತ್ತಿತ್ತು. ಇವುಗಳನ್ನೆಲ್ಲ ಕೊಡುವ ಉದ್ದೇಶ ಅವನ ನಿತ್ಯ ಜೀವನಕ್ಕೆ ಅನುಕೂಲವಾಗಲಿ ಅಂತ ಹೇಳ ಜನ ಕೊಡುತ್ತಿದ್ದರು. ಈ ಸಂದರ್ಭದಲ್ಲಿ ಅವರು ಏನು ಮಾಡುತ್ತಿದ್ದರು ಅಂತ ಹೇಳಿದರೆ ಇನ್ನೂ ಜನರಲ್ಲಿ ದಾನದ ಗುಣ ಹೆಚ್ಚಿಸಲಿ ಅಂತ ಹೇಳಿ ಅವರು ಕೊಟ್ಟಿರುವಂತಹ ವಸ್ತುವನ್ನು ಕೈಯಲ್ಲಿ ಹಿಡಿದುಕೊಂಡು ತಾನ ತಂದಾನೆ… ಅಂತ ಹೇಳುತ್ತಾ ಇವರು ಕೊಟ್ಟಿದ್ದು ದಾನ ಅಂತ ಹೇಳುತ್ತಿದ್ದರು. ಈ ಕೊಂಚಿಗೆ ಗೌಡ್ರು ಕೊಟ್ಟಾರ ಅಂತ ಹೇಳಿದಾಗ ಜನರು ಸಂತೋಷಪಡುತ್ತಿದ್ದರು. ಈ ರೀತಿಯ ಮರ್ಮವನ್ನು ಅವರ ಪ್ರದರ್ಶನ ಕಲೆಗಳಲ್ಲಿ ಅಳವಡಿಸಿಕೊಂಡಿದ್ದರು ಅವರು. ಈ ರೀತಿಯಾಗಿ ಮರಗಮ್ಮ ಆಡಿಸುವವರಾಗಲಿ, ಬುಡಬುಡಕಿಯವರಾಗಲಿ, ವೇಷಗಾರರಾಗಲಿ, ಕೊರವಂಜಿಯರಾಗಲಿ, ಕಿನ್ನರಿ ಜೋಗಿಗಳಾಗಲೀ, ಇವರೆಲ್ಲರೂ ನಿಜವಾಗಿ ತಮ್ಮ ಕಲೆಯನ್ನು ಪ್ರದರ್ಶನ ಮಾಡಿ; ಬಂದಿದ್ದನ್ನು ಅವತ್ತೆ ತಿಂದು ಸಂತೋಷದಿಂದ ಇರುತ್ತಿದ್ದರು. ಏಕೆಂದರೆ ನಾಳೆ ದಿನ ಐತಿ, ನಾಳೆಗೆ ಮತ್ತೊಂದು ಊರ ಐತಿ, ನಮ್ಮ ಹತ್ತಿರ ಮತ್ತೊಂದು ಕಲೆ ಐತಿ, ಪ್ರದರ್ಶನ ಮಾಡಿ ತಿಂದರಾಯ್ತು ಎನ್ನುವ ಮನೋಭಾವನೆ ಗಟ್ಟಿಯಾಗಿತ್ತು. ಅದಕ್ಕಾಗಿ ಅವರು ಬಸವಣ್ಣ ಕಟ್ಟ ಬಯಸಿದ ನಿಜವಾದ ಜೀವಿಗಳು ಕಾಯಕ ಜೀವಿಗಳು ಅಂತ ಹೇಳುತ್ತೇನೆ. ಅವರಲ್ಲಿ ಕಟ್ಟಿ ಇಡಬೇಕು ಅನ್ನುವ ಅಪೇಕ್ಷಣೆ ಇಲ್ಲ. ಅದಕ್ಕಾಗಿ ನಿಜವಾದ ಆತ್ಮಜ್ಞಾನಿಗಳು ಆಗಿದ್ದರು. ಇಂತಹ ಆತ್ಮಜ್ಞಾನಿಗಳು ಮೊಟ್ಟ ಮೊದಲು ನಂಬಿಕೆಯನ್ನು ಮೂಡಿಸುವುದರಲ್ಲಿ ಗುರುವಾದರೂ, ಸತ್ಯವನ್ನು ಪ್ರಕಟಿಸುವುದಲ್ಲಿ ಲಿಮಗವಾದರು. ಎಲ್ಲರನ್ನು ಬದುಕಿಸಬೇಕು, ತಾವು ಬದುಕಬೇಕು ಎನ್ನುವ ನಿಜವಾದ ಜಂಗಮರೆ ಇವರು. ಜಂಗಮರಂತೆ ಸಕಲ ಹಿತವನ್ನು ಬಯಸುತ್ತಾರೆ. ಅದಕ್ಕಾಗಿ ಎಲ್ಲಾ ಕಲಾವಿದರು ಇವತ್ತು ಮೂಲೆ ಗುಂಪಾಗುತ್ತಿರುವುದು ದುರಾದೃಷ್ಟಕರ ಅಂತ ನಾನು ಹೇಳುತ್ತೇನೆ. ವಿಶ್ವವಿದ್ಯಾಲಯಗಳು ಇಂಥವರ ಸಾಹಿತ್ಯವನ್ನು ಸಂಗ್ರಹಿಸಿ ಮುದ್ರಿ ಇಟ್ಟರು. ಅದು ಒಳ್ಳೆಯ ಕೆಲಸ. ಆದರೆ ಕಲಾಕಾರರನ್ನು ಕಣ್ಣೆತ್ತಿ ಸಹ ನೋಡಲಿಲ್ಲ. ಸ್ಥಿತಿಗತಿಗಳನ್ನು ಕಣ್ಣಾರೆ ಕಾಣುವುದಕ್ಕೆ ಹೋಗಲಿಲ್ಲ ಇವರು. ಹಾಗೆ ಕಂಡಿದ್ದೆ, ಆದರೆ ಇವರಿಗೆ ತಕ್ಕ ನೆರವು ನೀಡಬೇಕು, ಈ ಕಲೆಯನ್ನು ಬದುಕಿಸಬೇಕು ಅನ್ನುವ ಅಂತಃಕರಣ ಬರುತ್ತಿತ್ತು. ಇವರು ಆ ಕೆಲಸವನ್ನೇ ಮಡಲಿಲ್ಲ. ದೊಡ್ಡ ದೊಡ್ಡ ಗ್ರಂಥಗಳನ್ನು ತಮ್ಮ ಹೆಸರಿನಲ್ಲಿ ಪ್ರಕಟ ಮಾಡಿಸಿಕೊಂಡರು. ಅವರದೇ ಸಾಹಿತ್ಯ ಅವರಿಂದ ಬಂದಿದ್ದು ಅಂತ ಅವರಿಗೆ ಮನವರಿಕೆಯಾಗಲಿಲ್ಲ. ನಿಜವಾಗಿ ಇವತ್ತು ಬಹಳ ದುಃಖದ ಸಂಗತಿಯನ್ನು ನಿಮಗೆ ಹೇಳುತ್ತೇನೆ. ವಿಜಪುರ ಜಿಲ್ಲೆ ಜಮಖಂಡಿಯಲ್ಲಿ ‘ಅಪ್ಪಲಾಲ’ ಅಂತ್ಹೇಳಿ ಸುಮಾರು ೪೦ ವರ್ಷಗಳಿಂದ ‘ಪಾರಿಜಾತ’ ಆಟ ಕಟ್ಟಿಕೊಂಡು ಕುಣಿದಾಡಿದ, ಇವತ್ತು ೭೫-೮೦ ವರ್ಷದ ಅಪ್ಪಲಾಲ ಇವತ್ತು ಭಿಕ್ಷೆ ಬೇಡುವ ಸ್ಥಿತಿಗೆ ಬಂದಿದ್ದಾನೆ. ನಮ್ಮ ವಿದ್ವಾಂಸರು ಕೇಳಿ ತಕ್ಕ ನೆರವು ನೀಡಿ, ಡಾ. ಪಿ.ಕೆ.ಖಂಡೋಬಾ ಅವರಿಗೆ ಹೇಳುತ್ತೇನೆ. ನಾನು ನಮ್ಮಲ್ಲಿ ‘ಉಡುಜಾಣ’ದಲ್ಲಿ ಶಂಕರ ಕಟುಬರ್ ಮತ್ತು ಮಾರುತಿ ಕಟುಬರ್‌ರವರು ಉತ್ತಮವಾದ ಪ್ರದರ್ಶನಕಾರರು ಅವರು ಇವತ್ತು ಯಾವುದೇ ಸಹಾಯ ಸಿಗದೆ ಮೂಲೆಗುಂಪಾಗಿದ್ದಾರೆ. ತಕ್ಕನೆರವು ನೀಡಬೇಕ್ರಿ ಅವರ ನೋವನ್ನು ನನ್ನ ನೋವು ಅಂತ ಹೇಳಿ ಸಹಾಯ ಮಾಡಬೇಕು. ಹಾಗೆ ಮಾಡಿದರೆ ಕಲೆಗಳು ಮೂಲೆ ಸೇರುತ್ತಿರಲಿಲ್ಲ.
ಹಳ್ಳಿಗಳಿಗೆ ಹೋಗಿ ನೀವು ಬೇಕೂ ಅನ್ನುತ್ತಿವೆ. ಹಂತಿಯ ಪದಗಳು, ಕುಣಿತದ ಹಾಡುಗಳು ಕಣ್ಮರೆಯಾಗಿವೆ. ಬದಲಾಗಿ ನಿಜ. ಆದರೆ ಅವುಗಳನ್ನು ಬದುಕಿಸಬೇಕಾಗಿದೆ. ಅದಕ್ಕಾಗಿ ಇನ್ನೂ ಕಾಲ ಮಿಂಚಿಲ್ಲ, ಈಗಾಲಾದರೂ…… ಸಹಾಯ ಮಾಡಿ ಗೌರವವನ್ನು ಕೊಡಿ. ಇಲ್ಲಿ ಕಾಲೆತ್ತಿನ ಚಿತ್ರವನ್ನು ಕಟ್ಟುವುದರ ಬದಲು ಕಾಲೆತ್ತು ತಂದು ನಿಲ್ಲಿಸಿದರೆ ಎಷ್ಟು ಚಲೋ ಅನಿಸುತಿತ್ತಲ್ರಿ. ನಾನು ಕರೆದುಕೊಂಡು ಬರುತ್ತಿದ್ದೆ. ಜೀವಂತ ನಿದರ್ಶನಕ್ಕೆ ಇನ್ನೂ ಅದರ ಅವರು ಯಾಕೆ ಚಿತ್ರ ಹಾಕುತ್ತೀರಿ. ಬುಡಬುಡಕಿಯವರಾಗಲಿ, ಕೊರವಂಜಿಯವರಾಗಲಿ, ವೇಷಗಾರರಾಗಲಿ, ಲಂಬಾಣಿಗಳಾಗಲಿ, ಇವೆಲ್ಲವುಗಳು ಇನ್ನೂ ಮನಸ್ಸು ಮಾಡಿದರೆ ಅವು ಬೆಳೆಯುತ್ತವೆ. ಬೆಳೆಸುವುದರತ್ತ ಮನಸ್ಸು ಮಾಡಬೇಕು. ಜಾನಪದ ಯಕ್ಷಗಾನ ಅಕಾಡೆಮಿ, ಸಂಸ್ಕೃತಿ ಇಲಾಖೆ, ಸಾಹಿತ್ಯ ಪರಿಷತ್ತು ಮತ್ತು ಕನ್ನಡ ವಿಶ್ವವಿದ್ಯಾಲಯಗಳನ್ನು ಅದಕ್ಕಾಗಿ ತೆರೆದು ಬಿಟ್ಟಿದೆ ಯಾಕೆ? ಇವರು ಅವರತ್ತ ಗಮನ ಕೊಡುವುದಿಲ್ಲ. ದಯವಿಟ್ಟು ಇವರಲ್ಲಿ ಒಂದು ಮನವಿ, ಅದು ಅಂಗಾಯ್ತು, ಇಂಗಾಯ್ತು, ಅನ್ನುವುದಕ್ಕಿಂತ ಹಾಡಾಡಿಕೊಂಡು ಅಳುವುದರ ಬದಲಿ ನಗು ನಗುತ್ತ ಅವರನ್ನು ಬೆಳಸಿರಿ ಅಂತ ಹೇಳುತ್ತೇನೆ. ನಮ್ಮ ಶಿಷ್ಟ ಕವಿಗಳಿಗಿಂತ ಜನಪದ ಕವಿಗಳು ಬಹಳ ಶ್ರೇಷ್ಠ ಅನ್ನುವುದಕ್ಕೆ ಸೊಗಸಾದ ಹಾಡಿದೆ.
ಹುವಿನ ಹುದುಗ್ಯಾನ
ಮಾಲ್ಯಾಗ ಮಲಿಗ್ಯಾನ
ಮೊಗ್ಗ್ಯಾ ಕಣ್ಣು ತೆರೆದಾನ ಲಿಂಗಯ್ಯ
ಎದ್ದು ನೋಡುವಷ್ಠಿಗೆ ಬಯಲಾದ…
ಏನು ಸಾಹಿತ್ಯ, ಏನು ಸೌಂದರ್ಯ, ಏನು ಇಲ್ಲಿಯ ದೃಷ್ಟಿ, ತಾಯಿ ತನ್ನ ಮಗ ಹೇಗೆ ಇರಬೇಕು ಅನ್ನವುದಕ್ಕೆ
ಆಚಾರಕ್ಕೆ ಅರಸನಾಗು
ನೀತಿಗೆ ಪ್ರಭುವಾಗು
ಮಾತಿನಲ್ಲಿ ಚೂಡಮಣಿಯಾಗು ! ನನ ಕಂದ
ಜ್ಯೋತಿಯಾಗು ಜಗಕೆಲ್ಲ!!
ಹೀಗೆ ಹೇಳುವ ಮಹಿಳೆ ಶಿಷ್ಟ ಕವಿಗಿಂತ ಕಡಿಮೆಯೆನಲ್ಲ. ಡಾಕ್ಟರ್ ಇಲ್ಲ, ಇಂಜಿನಿಯರ್ ಅಲ್ಲ. ಜ್ಯೋತಿಯಾಗು ಜಗಕ್ಕೆಲ್ಲ, ಅಂತ ನಮ್ಮ ಹಳ್ಳಿಯ ಗರತಿ ಹೇಳುತ್ತಾಳೆ. ನಿಜವಾಗಿ ಇಂದು ಸಮಾಜದ ಬದಲಾವಣೆ ಯೊಡನೆ ಅನೇಕ ಮೌಲ್ಯಗಳು ಕಣ್ಮರೆಯಾಗಿವೆ. ಅಕ್ಕ, ತಮ್ಮ, ತಂದೆ, ತಾಯಿ, ಬಂಧು ಬಳಗ ಎಲ್ಲೆಲ್ಲೂ ಆಗಿವೆ. ಹಿಂದೆ ಅದು ಸಾಧ್ಯವಿದ್ದಿಲ್ಲ. ಅಕ್ಕನ ಮನೆಗೆ ತಮ್ಮ ಬಂದಿದ್ದಾನೆ. ಅಕ್ಕನ ಮನೆಯಲ್ಲಿ ಸೊಸೆ ಇದ್ದ ಹಾಗೆ ಕಾಣುತ್ತದೆ. ಬಹುಶಃ ಅವಳ ಮಗಳನ್ನು ಅವನಿಗೆ ಕೊಡುವುದಿಲ್ಲ ಅಂತ ಅವನ ಕಿವಿಗೆ ಬಿದ್ದ ಹಾಗೆ ಕಾಣಿಸುತ್ತದೆ. ಅವ ಹೋಗಿ ಅಕ್ಕನ ಮನೆಯ ಪಡಸಾಲೆಯಲ್ಲಿ ಕುಳಿತುಕೊಂಡಿರುತ್ತಾನೆ. ಅಕ್ಕ ತಮ್ಮನಿಗಾಗಿ ಎಲ್ಲ ತರಹದ ಅಡಿಗೆ ಮಾಡಿರುತ್ತಾಳೆ. ಅದರೆ ಅವನು ಊಟ ಮಾಡುವುದಿಲ್ಲ ಬಹಳ ಸೊಗಸಾಗಿ ಎದೆಯ ನೋವನ್ನು
ಚಿನ್ನಿ ಸಕ್ಕರೆ ವಡ್ಡ ಹೆಣ್ಣೆ ಹೂವಳಗಿವಲ್ಲ
ಹೆಣ್ಣೆಂಬ ಶಬ್ದ ವಿಡುವಲ್ಲ ನನ ತಮ್ಮ
ಹೆಣ್ಣೆ ಕೊಡುತೀನಿ ನಿನಗ
ಈ ಆಸೆ, ಭಾಷೆ, ಈ ಆಕಾಂಕ್ಷೆ, ಮನಸ್ಸು ಕನಸು ಎಲ್ಲಿ ಕಾಣುತ್ತೇವೆ ಇವತ್ತು. ಆ ತಾಯಿ ಅಂದು ತನ್ನ ಮನಸ್ಸಿನ ವೇದನೆಯನ್ನ ಹಾಡಿನಲ್ಲಿ ಕಟ್ಟಿಕೊಟ್ಟಿದ್ದಾಳೆ. ಯಾವ ಕವಿಗೆ ಕಡಿಮೆ ಇಲ್ಲ. ನಮ್ಮ ಜನಪದರು ಯಾವುದೋ ಅಲಕ್ಷ್ಯದಿಂದ ಸುಳಿಯಂತೆ ಸುತ್ತಿಕೊಂಡು ಹೋದರು. ಅದೇನೆ ಇರಲಿ ಇವತ್ತು ಇಂತವರನ್ನು ಗುರುತಿಸುವ ಕೆಲಸ ಆಗಬೇಕು. ತಕ್ಕ ನೆರವು ನೀಡುವ ಕೆಲಸ ಆಗಬೇಕು. ಇವೆಲ್ಲವುಗಳು ಇದ್ದರೆ ಹಳ್ಳಿಗಳು ಬಾಳುತ್ತವೆ. ಭಾರತ ಬದುಕುತ್ತದೆ. ಇವತ್ತು ನಾವು ಎಲ್ಲರೂ Indian ಆಗಿದ್ದೇವೆ. ನಾವು ಭಾರತೀಯರಾಗಿದ್ದರೆ ನಳದ ನೀರು, ಅದೇ ನದಿ ನೀರು ಕುಡಿಯುತ್ತಿದ್ದೇವು. ೧೨ರೂ. ಕೊಟ್ಟು, ಬಾಟಲಿ ನೀರು ಕುಡಿಯುತ್ತಿರಲಿಲ್ಲ. ಬಾಟಲಿ ನೀರು ಕುಡಿದರೆ ಭಾರತೀಯರು ಬಹಳ ದಿವಸ ಬಾಳುವುದಿಲ್ಲ. ಅಂತ ಹೇಳುತ್ತಾ ನನ್ನ ಮಾತನ್ನು ಮುಗಿಸುತ್ತೇನೆ.
ಜೈ ಹಿಂದ್
ಲಿಪ್ಯಂತರ : ಚಂದ್ರಪ್ಪ ಸೊಬಟಿ
* * *
ಅಲೆಮಾರಿಗಳ ಸ್ಥಿತಿಗತಿ: ಗೋಷ್ಠಿ ಮೂರು: ಅಧ್ಯಕ್ಷ ಭಾಷಣ:
ದೇಸಿ ಸಮ್ಮೇಳನದ ಸರ್ವಾಧ್ಯಕ್ಷರೂ ಹಿರಿಯ ಸ್ನೇಹಿತರೂ ಆಗಿರುವಂತಹ ಡಾ. ವಿವೇಕ ರೈ ಅವರೇ, ವೇದಿಕೆಯ ಮೇಲಿರುವ ನನ್ನ ಆತ್ಮೀಯ ಜಾನಪದ ವಿದ್ವಾಂಸರೇ, ಕನ್ನಡ ವಿಶ್ವವಿದ್ಯಾಲಯದ ಸನ್ಮಾನ್ಯ ಕುಲಪತಿ ಡಾ. ಲಕ್ಕಪ್ಪಗೌಡ ಅವರೇ, ಇಲ್ಲಿ ನೆರೆದಿರುವಂತಹ ಹಿರಿ-ಕಿರಿಯ ವಿದ್ವಾಂಸರೇ ಹಾಗೂ ಸ್ನೇಹಿತರೇ, ನಾನು ಎರಡೇ ಎರಡು ಮಾತುಗಳನ್ನು ಹೇಳಿ ನನ್ನ ಅಧ್ಯಕ್ಷೀಯ ಸಮಾರೋಪ ಮಾಡಬೇಕು ಅಂತಾ ಅಂದುಕೊಂಡಿದ್ದೇನೆ. ಒಂದು, ಗೋಷ್ಠಿಯಲ್ಲಿ ಮಂಡನೆಯಾಗಿರುವಂತಹ ವಿಚಾರಗಳನ್ನು ಕುರಿತು ನನ್ನ ಅಭಿಪ್ರಾಯ. ಇನ್ನೊಂದು, ನನ್ನದೇ ಆಗಿರುವಂತಾ ಕೆಲವು ವಿಚಾರಗಳು. ಬೆಳಗಿನ ಗೋಷ್ಠಿ ನಡೆದಿರುವ ಸಂದರ್ಭದಲ್ಲಿ ಪಕ್ಕದಲ್ಲಿದ್ದ ನಮ್ಮ ಸ್ನೇಹಿತರು ನೀವೆಲ್ಲ ಎರಡು ದಿವಸದಿಂದ ಅಲೆಮಾರಿಗಳ ಬಗ್ಗೆ ಮಾತನಾಡುತ್ತಿದ್ದಿರಲ್ಲ ಏನು ಮಾಡಬೇಕು ಅಂತಾ ಮಾಡಿದ್ದೀರಿ ಎಂದು ಕೇಳಿದರು. ತಕ್ಷಣಕ್ಕೆ ನನಗೆ ಏನೂ ಉತ್ತರ ಕೊಡಲಿಕ್ಕಾಗಲಿಲ್ಲ. ಅವರ ಮಾತಿನ ಹಿಂದಿರುವಂತಹ ಸತ್ಯವನ್ನು ನಾನು ಆಗಲಿಂದ ಯೋಚಿಸುತ್ತಿದ್ದೆ. ನಿನ್ನೆಯಿಂದ ಇವತ್ತಿನವರೆಗೂ ಅಲೆಮಾರಿಗಳ ಬಗೆಗೆ, ಅವರ ಜ್ಞಾನ ಪರಂಪರೆಯ ಬಗೆಗೆ ಬಹಳ ಭಾಷಣಗಳನ್ನು ಮಾಡುತ್ತಿದ್ದೇವೆ. ಬಹಳ ವಿಚಾರಗಳನ್ನು ಹೇಳುತ್ತಿದ್ದೇವೆ. ಆದರೆ ಈ ಅಲೆಮಾರಿಗಳನ್ನು ಏನು ಮಾಡಬೇಕು ಎನ್ನುವುದರ ಬಗೆಗೆ ಬಹಳ ಗಂಭೀರವಾಗಿ ಚಿಂತನೆಯನ್ನು ಮಾಡಬೇಕಿದೆ, ಈ ಪ್ರಶ್ನೆಗೆ ಉತ್ತರ ಕೊಡಬೇಕಾಗುತ್ತದೆ. ಈ ಸಮ್ಮೇಳನದ ಗೋಷ್ಠಿಯಲ್ಲಿ ಮೌಖಿಕ ಪರಂಪರೆಯ ಬಹುಮುಖ್ಯ ವಿಷಯವನ್ನು, ಅಲೆಮಾರಿಗಳ ನಾಟಿ ವೈದ್ಯ ಪರಂಪರೆಯನ್ನು ಚರ್ಚಿಸಿದ್ದರೆ ಹೆಚ್ಚು ಸೂಕ್ತವೆನಿಸುತ್ತಿತ್ತು. ಈ ಕುರಿತು ಮುಂದಿನ ದಿನಗಳಲ್ಲಿ ಗಂಭೀರವಾಗಿ ಯೋಚಿಸಬೇಕಾಗಿದೆ. ಡಾ. ಮಲಶೆಟ್ಟರು ಇವೆಲ್ಲ ಅಲೆಮಾರಿಗಳ ಕಲಾ ಪರಂಪರೆಯ ಬಗೆಗೆ ಹೇಳಿದರು. ಅಲೆಮಾರಿಗಳ ಕಲಾ ಪ್ರಪಂಚದ ಅನ್ನುವಂತಹದ್ದು ಬಹಳ ದೊಡ್ಡದು. ಅಂತಹದ್ದರಲ್ಲಿ ಯಾವುದಾದರೂ ಒಂದನ್ನು ಅವರು ಗಮನಿಸಿದ್ದರೆ ಸೂಕ್ತವಾಗುತ್ತಿತ್ತು. ಆದಾಗ್ಯೂ ಬೇರೆ ಬೇರೆ ಕೆಲವು ಅಲೆಮಾರಿಗಳನ್ನು ಕುರಿತಂತೆ ಅವರ ಕಲೆಗಳನ್ನು ಕುರಿತಂತೆ ಕೆಲವು ವಿಚಾರಗಳನ್ನು ಬಹಳ ಸ್ಪಷ್ಟವಾಗಿ ಮಂಡಿಸಿದರು.
ಕುರುವ ಬಸವರಾಜು ಅವರು ಸಾಮಾಜಿಕ ಪರಂಪರೆಯ ಬಗೆಗೆ ಸ್ವಲ್ಪಮಟ್ಟಿಗೆ ಪ್ರವೇಶ ಒದಗಿಸಿದರು. ಸ್ಥೂಲವಾಗಿ ಭಿನ್ನ ಭಿನ್ನ ವಿಚಾರಗಳು ಚರ್ಚೆಯಲ್ಲಿ ಬಂದವು ಎನ್ನುವುದನ್ನು ಗಮನಿಸಬೇಕು. ಇದು ಬಹಳ ಮುಖ್ಯವಾದಂತಹ ಗೋಷ್ಠಿಯಾಗಿತ್ತು. ಇಡೀ ಸಮಕಾಲೀನ ಸಂದರ್ಭದಲ್ಲಿ ನಮ್ಮ ಅಲೆಮಾರಿಗಳ ಜ್ಞಾನ ಪರಂಪರೆಯನ್ನು ಕುರಿತಾಗಿ ಮಾತನಾಡುವಂತಹದ್ದೇನಿದೆಯಲ್ಲಾ ಬಹಳ ಮುಖ್ಯವಾದಂತಹ ಆಶಯ. ಒಬ್ಬೊಬ್ಬ ಪ್ರಬಂಧಕಾರರು ಬರದೇ ಹೋದಾಗ ಯಾವ ವಿಷಯವನ್ನು ಮಾತನಾಡೋದು, ಯಾವ ವಿಷಯವನ್ನು ಬಿಡುವುದು, ನಮ್ಮ ಮಿತಿ ಎಷ್ಟು ಎಂಬುದನ್ನು ಗುರುತಿಸಿಕೊಳ್ಳುವುದು ಇಲ್ಲಿ ಬಹಳ ಕಷ್ಟವಾಗುತ್ತದೆ. ಈ ಹಿನ್ನೆಲೆಯೊಳಗೆ ಕೆಲವು ವಿಚಾರಗಳನ್ನು ಕೆಲವು ಪ್ರಬಂಧಕಾರರು ಇಲ್ಲಿ ಮಂಡಿಸಿದ್ದಾರೆ, ಪ್ರತಿಕ್ರಿಯೆಯನ್ನು ವ್ಯಕ್ತ ಮಾಡಿದ್ದಾರೆ ಎಂಬುದನ್ನು ನಾವಿಲ್ಲಿ ಗಮನಿಸಲೇಬೇಕಾಗಿದೆ. ಬೆಳಿಗಿನ ಗೋಷ್ಠಿಯ ಕೆಲವು ವಿಚಾರಗಳು ಮಾನವ ಸಂಬಂಧಿ ಲೋಕದೃಷ್ಟಿಯಾಗಲಿ, ದೈವ ಸಂಬಂಧಿ ಲೋಕದೃಷ್ಟಿಯಾಗಲಿ, ಪರಿಸರ ಸಂಬಂಧಿ ಲೋಕದೃಷ್ಟಿಯಾಗಲಿ ಇವೆಲ್ಲಾ ಈ ಹಿನ್ನೆಲೆಯಲ್ಲಿ ಅಲೆಮಾರಿಗಳ ಜ್ಞಾನ ಪರಂಪರೆ ಏನು ಎಂಬುದನ್ನೇ ವ್ಯಕ್ತಪಡಿಸುತ್ತವೆ ಎಂಬುದು ಮುಖ್ಯ. ಅಲೆಮಾರಿಗಳು ಅಂದಾಕ್ಷಣ ಇಲ್ಲಿನ ನಮ್ಮ ಒಟ್ಟು ಲೋಕದೃಷ್ಟಿ ಏನು ಇದೆಯಲ್ಲಾ ಅದು ನೂರಕ್ಕೆ ನೂರು ಸತ್ಯವಾಗಿದೆ, ನಿಷ್ಕಲ್ಮಶವಾಗಿದೆ ಎನ್ನುವಂತಹ ಮಾತು ಕೂಡಾ ಅಲ್ಲಿ ಇಲ್ಲ. ಒಂದರ್ಥದೊಳಗೆ ನಾವು ಹಿತ್ತಲ ಗಿಡ ಮದ್ದಲ್ಲ ಎನ್ನುವಂತಹ ಮಾತು ಬಳಸುತ್ತೇವೆ, ಎಷ್ಟೋ ಸಲ. ಆದರೆ ಹಿತ್ತಲದಲ್ಲಿರುವ ಎಲ್ಲಾ ಗಿಡಗಳು ಮದ್ದಾಗಲಿಕ್ಕೆ ಸಾಧ್ಯವೇ ಇಲ್ಲ. ಕೆಲವು ಗಿಡಗಳು ಮದ್ದಾಗುತ್ತವೆ, ಕೆಲವು ಗಿಡಗಳು ಮದ್ದು ಆಗೋದಿಲ್ಲ. ನಿಷ್ಕ್ರಿಯವಾಗಿರುತ್ತವೆ. ಈ ದೃಷ್ಟಿಯಿಂದ ನೂರಕ್ಕೆ ನೂರು ಸತ್ಯವನ್ನು ನಾವು ಈ ಜ್ಞಾನ ಪರಂಪರೆಯಲ್ಲಿ ಕಾಣಲಿಕ್ಕೆ ಸಾಧ್ಯವಾಗೋದಿಲ್ಲ. ಆದರೆ ಇವತ್ತು ಈ ಜ್ಞಾನ ಪರಂಪರೆಯನ್ನು ಇಟ್ಟುಕೊಂಡು ಯೋಚನೆ ಮಾಡುವಂತಹ, ಆಲೊಚನೆ ಮಾಡುವಂತಹ, ಚಿಂತನೆ ಏನು ಬಂದಿದೆಯಲ್ಲಾ ಕನ್ನಡ ವಿಶ್ವವಿದ್ಯಾಲಯದವರು ಅಂತಹ ಒಂದು ಸನ್ನಿವೇಶವನ್ನು ನಿರ್ಮಾಣ ಮಾಡಿಕೊಟ್ಟಿದ್ದಾರಲ್ಲ ಅದು ಬಹಳ ಅನಿವಾರ್ಯವಾದಂತಹ ಸನ್ನಿವೇಶ ಅಂತ ನಾನು ಅಂದುಕೊಳ್ಳುತ್ತೇನೆ. ಬಹುಶಃ ಈ ಕಾಲದ ವಿಪರ್ಯಾಸ ಅಂತಾ ನಾನು ಅನ್ಕೊತೇನಿ. ವಿಲಕ್ಷಣ ಅಂತಾ ಕೂಡಾ ಅನ್ಕೊತೇನಿ. ಇವತ್ತು ನಮ್ಮನ್ನು ನಾವು ಮರೆಯುವಂತಹ ಸಂದರ್ಭದ ನಮಗೆ ಬಂದಿದೆ. ಯಾಂತ್ರಿಕ ಜಗತ್ತಿನಲ್ಲಿ ನಗರೀಕರಣದ ಸಂದರ್ಭದಲ್ಲಿ ಅಥವಾ ಆಧುನಿಕ ಸಂದರ್ಭದಲ್ಲಿ ಯೋಚನೆ ಮಾಡಿದಾಗ ನಮ್ಮನ್ನು ನಾವು ಮರೀತಾ ಇದ್ದೀವಿ, ನಮ್ಮ ತನವನ್ನು ಇವತ್ತು ಮರೀತಾ ಇದ್ದೀವಿ, ನಮ್ಮ ಸ್ವಂತಿಕೆಯನ್ನು ನಾವು ಮರೀತಾ ಇದ್ದೀವಿ. ನಮ್ಮ ಒಟ್ಟು ಜ್ಞಾನ ಪರಂಪರೆಯನ್ನು ಹಿಂದಕ್ಕೆ ತಳ್ಳುತ್ತಿದ್ದೇವೆ. ನಮ್ಮ ಐಡೆಂಟಿಟಿಯನ್ನು ಸಂಪೂರ್ಣವಾಗಿ ಕಳೆದುಕೊಂಡು ಅನ್ಯತನವನ್ನು ನಾವು ನಮ್ಮದನ್ನಾಗಿ ಮಾಡಿಕೊಳ್ಳುತ್ತಿದ್ದೀವಿ. ಇಂತಹ ಕಾಲದಲ್ಲಿ ನಾವು ನಿಂತುಕೊಂಡು ಅಲೆಮಾರಿಗಳ ಜ್ಞಾನ ಪರಂಪರೆಯನ್ನು ಚಿಂತನೆ ಮಾಡುತ್ತೇವೆ.
ಎಲ್ಲಾ ಜನಾಂಗಗಳು ಇವತ್ತು ನೆಲೆ ಕಂಡುಕೊಂಡಿವೆ. ಊರುಗಳಲ್ಲಿ ಅವರು ಒಂದಾಗಿದ್ದಾರೆ. ತಮ್ಮ ಜ್ಞಾನ ಪರಂಪರೆಯ ಮೇಲೆ ಒಂದು ಬಹಳ ದೊಡ್ಡದಾಗಿರುವಂತಹ ಪರದೆಯನ್ನು ಎಳೆದುಕೊಂಡು ಬಿಟ್ಟಿದ್ದಾರೆ. ಇವತ್ತು ಆಧುನಿಕತೆಗೆ, ನಾಗರೀಕತೆಗೆ ನಮ್ಮ ಜನ ಆಕರ್ಷಿತರಾಗುತ್ತಿದ್ದಾರೆ, ಅಲಕ್ಷಿತರಾಗುತ್ತಿದ್ದಾರೆ. ದಿನೇದಿನೇ ನಮ್ಮ ಜ್ಞಾನ ಪರಂಪರೆ ಒಂದೊಂದಾಗಿ ಕೊಂಡಿ ಕಳಚಿಕೊಳ್ಳುತ್ತಾ ಇವೆ ಎಂಬ ಆತಂಕ ನಮ್ಮೆಲ್ಲರಲ್ಲಿ ಕೂಡಾ ಇವತ್ತಿದೆ. ಒಂದು ಹಂತದಲ್ಲಿ ಅದು ನಿಜ. ಆದರೆ ಇನ್ನೊಂದು ಹಂತದಲ್ಲಿ ನಮ್ಮ ಸ್ನೇಹಿತರು ಕೇಳಿದ ಹಾಗೆ ನೀವೆಲ್ಲಾ ಸೇರಿ ಅಲೆಮಾರಿಗಳನ್ನು ಎನ್ ಮಾಡಬೇಕಂತಿದ್ದೀರಿ? ಅಂದರೆ ನಾವು ಅವರನ್ನು ಮತ್ತೆ ಅಲೆಮಾರಿತನಕ್ಕೆ ಹಚ್ಚಬೇಕೆ? ಇಲ್ಲ, ಖಂಡಿತವಾಗ್ಯೂ ಅಲ್ಲಾ. ನಮ್ಮ ಅಲೆಮಾರಿಗಳಲ್ಲಿ ಇರುವಂತಹ ಜ್ಞಾನಪರಂಪರೆಯಲ್ಲಿ ನೂರಕ್ಕೆ ನೂರು ಸತ್ಯ ಇಲ್ಲ ಎನ್ನುವಂತಹ ಮಾತನ್ನು ನಾನು ಒಪ್ಪಿಕೊಳ್ಳುತ್ತೇನೆ. ಇವತ್ತು ಅವರಲ್ಲಿನೂ ಕೂಡಾ ಕೆಲವು ಅಜ್ಞಾನ, ಮೌಢ್ಯ ಬೇಕಾದಷ್ಟಿದೆ. ಎಲ್ಲೆಲ್ಲಿ ಏನೇನಿದೆ ಎಂಬುದನ್ನು ಗುರುತಿಸಬೇಕಿದೆ ಇವತ್ತು. ನಮ್ಮ ಅಲೆಮಾರಿಗಳಲ್ಲಿ ಅಥವಾ ಜನಪದ ಪರಂಪರೆಯಲ್ಲಿ ಯಾವುದು ಸ್ವೀಕರತ ಯಾವುದು ತಿರಸ್ಕೃತ ಎನ್ನುವಂತಹದ್ದನ್ನು ಗಮನಿಸಿ ನಾವು ನಮ್ಮ ಜನಕ್ಕೆ ಇವತ್ತು ತಿಳುವಳಿಕೆಯನ್ನು ಕೊಡಬೇಕಾಗಿದೆ. ಮುಖ್ಯ ಪ್ರವಾಹದಲ್ಲಿ, ಮುಖ್ಯವಾಹಿನಿಯಲ್ಲಿ ಅವರನ್ನು ಕರೆದುಕೊಂಡು ಬರಬೇಕಿದೆ. ಅವರನ್ನು ಪುನಃ ಅಲೆಮಾರಿತನಕ್ಕೆ ಹಚ್ಚುವಂತಹದ್ದಲ್ಲ. ಅಲೆಮಾರಿ ಬದುಕಿಗೆ ಅವರನ್ನು ಒಯ್ಯುವಂತಹದ್ದಲ್ಲ ಅಥವಾ ನಾವು ಯಾರೂ ಅಲೆಮಾರಿಯಾಗುವುದಕ್ಕೂ ಅಲ್ಲ, ನಾವಿವತ್ತು ಚಿಂತನೆಯನ್ನು ಮಾಡ್ತಾ ಇರೋದು. ಬಹಳ ಮುಖ್ಯವಾದ ಸಂಗತಿ ಇದು. ಕೆಲವು ಅಸಂಗತತೆ ಇದೆ. ಇಲ್ಲಂತಾ ಅಲ್ಲಾ. ಕೆಲವು ಅವೈಜ್ಞಾನಿಕವಾಗಿರುವಂತಹ ಸಂಗತಿಗಳು ಅವರಲ್ಲಿವೆ. ಅವುಗಳನ್ನೆಲ್ಲ ತೊಡೆದು ಹಾಕಬೇಕಾಗಿದೆ. ಅದು ಬಹಳ ಮುಖ್ಯವಾದ ಕೆಲಸ. ಯಾರು ಅವನ್ನ ಮಾಡೋರು? ಕಲೆಯನ್ನು ಕುರಿತು ಮಾತನಾಡುವಂತಹ ಸಂದರ್ಭದಲ್ಲಿ ಬಹಳ ದೊಡ್ಡ ಆತಂಕ ನಮ್ಮಲ್ಲಿದೆ. ನಮ್ಮ ಕಲಾವಿದರ ನಶಿಸಿ ಹೋಗುತ್ತಾರೆ. ನಮ್ಮ ಕಲಾ ಪ್ರಕಾರಗಳೆಲ್ಲವೂ ನಶಿಸಿ ಹೋಗುತ್ತವೆ ಎನ್ನುವಂತಹ ಆತಂಕ ಎಲ್ಲರಲ್ಲಿಯೂ ಇದೆ. ಆದರೆ ಚರ್ಚೆಗೆ ಒಳಗಾಗಿ ಯಾವ ಕಲೆಯೂ, ಯಾವ ಕಲಾವಿದನೂ ಇವತ್ತು ನಮ್ಮಿಂದ ಮರೆಯಾಗಿಲ್ಲ, ಮರೆಯಾಗೋದು ಇಲ್ಲಾ ಒಂದು ಅರ್ಥದೊಳಗೆ. ಅಂದರೆ ನಮ್ಮ ಈ ಕಲೆ ಮತ್ತು ನಮ್ಮ ಈ ಕಲಾವಿದರು ಇವತ್ತಿನ ಸಮಕಆಲೀನ ಸಂದರ್ಭಕ್ಕೆ ತಕ್ಕ ಹಾಗೆ ಮೂಲ ಸತ್ವವನ್ನು ಉಳಿಸಿಕೊಳ್ಳುವುದರ ಜೊತೆಗೆ ಆಧುನಿಕತೆಯನ್ನು ಮೂರ್ತೀಭವಿಸಿ ಕೊಳ್ಳದೆ ಹೋದರೆ ನಮ್ಮಿಂದ ದೂರವಾಗುತ್ತಾರೆ. ಎಲ್ಲಾ ಕಲೆಗಳೂ ನಮ್ಮಿಂದ ದೂರವಾಗುತ್ತವೆ. ಸಂರಕ್ಷಣೆ ಸಂವರ್ಧನೆಯನ್ನು ಕುರಿತು ನಾವು ಎಷ್ಟೋ ಸಲ ಮಾತನಾಡುತ್ತೇವೆ. ಆದರೆ ಆಧುನಿಕ ಕಲೆಯ ಸೋಗು ಅಲ್ಲಿರಬಾರದು ಅಷ್ಟೆ. ಮೂಲ ಸತ್ವವನ್ನು ಉಳಿಸಿಕೊಳ್ಳುವುದರ ಜೊತೆಗೆ ಅದರಲ್ಲಿ ಏನೇನು ಮಾರ್ಪಾಟು ಮಾಡಬಹುದೊ ಏನೇನು ಪರಿವರ್ತನೆ ಮಾಡಲಿಕ್ಕೆ ಸಾಧ್ಯವೋ, ಮುಂದಿನ ಜನಾಂಗ ಅದನ್ನ ಹೇಗೆ ಸ್ವೀಕರಿಸುವರು ಅನ್ನುವುದನ್ನ ಚಿಂತನೆ ಮಾಡಿದರೆ ಮಾತ್ರ ಎಲ್ಲಾ ಕಲೆಗಳು ಇವತ್ತು ಉಳಿದುಕೊಳ್ಳಲಿಕ್ಕೆ ಸಾಧ್ಯವಾಗುತ್ತದೆ.. ಇವತ್ತು ನಾವೆಲ್ಲ ಆ ನಿಟ್ಟಿನಲ್ಲಿ ಚಿಂತನೆಯನ್ನು ಮಾಡಬೇಕು. ನಾನು ಹೇಳ್ತಾ ಇದ್ದೆ. ನಾವು ನಮ್ಮ ತನವನ್ನು ಮರೀತ್ತಿದ್ದೇವೆ ಅನ್ನುವಂತಹ ವಿಚಾರವನ್ನು ಮತ್ತೆ ಮತ್ತೆ ಆಲೋಚನೆ ಮಾಡಬೇಕಾದ ಸಂಗತಿ ಅದು. ಇವತ್ತು ಎಷ್ಟರಮಟ್ಟಿಗೆ ನಾವು ಕೃತ್ರಿಮವಾಗಿ ಬಿಟ್ಟಿದ್ದೇವೆಂದರೆ, ಪ್ರತಿಯೊಂದು ನಮ್ಮ ಹಾವಭಾವ, ನೋಟ, ನಡೆ, ನುಡಿ ಆಚಾರ, ವಿಚಾರ, ಜೀವನ ವಿಧಾನ ಎಲ್ಲವೂ ಒಂದು ರೀತಿಯಲ್ಲಿ ಆರ್ಟಿಫಿಷಿಯಲ್ ಆಗಿ ಹೋಗ್ತಾ ಇದೆ. ಲಂಬಾಣಿಗಳ ಕಸೂತಿ ಕಲೆ ಕುರಿತು ಡಾ. ಮಲಶೆಟ್ಟಿಯವರು ಮಾತನಾಡುತ್ತಿದ್ದರು. ಒಂದು ಪೋಷಾಕು ತಯಾರಿ ಮಾಡಬೇಕೆಂದರೆ ಕನಿಷ್ಟ ಮೂರು ತಿಂಗಳಾದರೂ ಅವರಿಗೆ ಬೇಕಾಗುತ್ತದೆ. ಇದನ್ನು ಮಾಡ್ತಾ ಕುಳಿತರೆ ಇವತ್ತು ಅವರು ಮುಖ್ಯವಾಹಿನಿಗೆ ಬರಲಿಕ್ಕೆ ಸಾಧ್ಯಾನೇ ಇಲ್ಲ. ಮೂರು ಮೂರು ತಿಂಗಳು ಅವರ ಪೋಷಾಕುಗಳನ್ನು ಮಾಡ್ತಾ ಕುಳಿತರೆ ಮತ್ತು ಪೋಷಾಕು ಮಾಡಿದ ಮೇಲೆ ಅದನ್ನು ಹಾಕ್ಕೊಂಡು ಒಗೆದು ಮತ್ತೆ ಹಾಕ್ಕೋಬೇಕೆಂದರೆ ಕನಿಷ್ಟ ಎಂಟು ದಿವಸ ಬೇಕು. ಅದು ಈ ಮಳೆಗಾಲದಲ್ಲಂತೂ ೧೫ ದಿನಗಳವರೆಗೆ ಒಣಗೋದಿಲ್ಲ. ಇಂತಹ ಸಂದರ್ಭಗಳಲ್ಲಿ ನಮ್ಮ ಕಲಾವಿದರು, ನಮ್ಮ ಅಲೆಮಾರಿಗಳು ವಾಸ್ತವ ಸತ್ಯವನ್ನು ರೂಢಿಸಿಕೊಳ್ಳಬೇಕಾಗುತ್ತೆ, ವಾಸ್ತವತೆಯನ್ನು ರೂಢಿಸಿಕೊಳ್ಳಬೇಕಾಗುತ್ತೆ. ಇವತ್ತುಮೂಲದ ಲಂಬಾಣಿ ವೇಷ ಭೂಷಣಗಳು ಉಳಿದಿಲ್ಲ. ಶೇ. ೭೫%ರಷ್ಟು ಮಾಯವಾಗಿವೆ. ೨೫% ಮಾತ್ರ ಅವರಲ್ಲಿ ಉಳಿದುಕೊಂಡಿದೆ. ಅದು ಅನಿವಾರ್ಯ. ಕಾಲಕ್ಕೆ ತಕ್ಕ ಹಾಗೆ ಅವರು ಬದಲಾವಣೆ ಆಗದೆ ಹೋದರೆ ಮುಖ್ಯವಾಹಿನಿಯಲ್ಲಿ ಅವರು ಬರುವುದಕ್ಕೆ ಸಾಧ್ಯವೇ ಆಗುವುದಿಲ್ಲ. ಇವತ್ತಿನ ಅನಿವಾರ್ಯತೆ ಅದು. ಸಮಕಾಲೀನ ಸಂದರ್ಭದಲ್ಲಿ ಆ ಜನ ಮೇಲಕ್ಕೆ ಬರಬೇಕು ಅಂದ್ರೆ ಅವನ್ನೆಲ್ಲವನ್ನೂ ಬಿಟ್ಟು ಬರಬೇಕಾಗುತ್ತದೆ, ದುಡಿಬೇಕಾಗುತ್ತದೆ, ಮತ್ತೊಬ್ಬರ ಜೊತೆಯಲ್ಲಿ ಸ್ಪರ್ಧೆಗೆ ಇಳಿಯಬೇಕಾಗುತ್ತದೆ. ನಮ್ಮ ವಾದ್ಯ ಪರಿಕರಗಳು ಅಷ್ಟೇ. ನಾವು ಅದೇ ವಾದ್ಯ ಪರಿಕರಗಳನ್ನು ನುಡಿಸ್ತಾ ಇದ್ದರೆ ನಮ್ಮ ಕಿವಿಗಳನ್ನು ಮುಚ್ಚಿಕೊಳ್ಳುತ್ತೇವೆ. ಇವತ್ತಿನ ಸಂದರ್ಭಕ್ಕೆ, ಇವತ್ತಿನ ಮನಸ್ಸುಗಳಿಗೆ, ಇವತ್ತಿನ ಸಮಾಜಕ್ಕೆ ಏನು ಬೇಕು ಅನ್ನುವುದನ್ನು ನಾವು ಅರ್ಥ ಮಾಡಿಕೊಳ್ಳದೇ ಹೋದರೆ ನಮ್ಮ ವಾದ್ಯಗಳು ಹೋಗುತ್ತವೆ. ನಮ್ಮ ಕಲೆಗಳು ನಾಶವಾಗಿ ಹೋಗುತ್ತವೆ. ಎಲ್ಲವೂ ನಾಶವಾಗಿ ಹೋಗುತ್ತವೆ. ಅದು ಅನಿವಾರ್ಯವಾಗುತ್ತದೆ. ಅದಕ್ಕಾಗಿಯೇ ನಮ್ಮ ಸಾಮಾಜಿಕ ಸಂದರ್ಭದಲ್ಲಿ ಈ ಕಲೆಗಳನ್ನು, ಜ್ಞಾನ ಪರಂಪರೆಯನ್ನು, ಕರಕುಶಲ ಕಲೆಗಳನ್ನು, ಮೌಖಿಕ ಪರಂಪರೆಯನ್ನು ಇವೆಲ್ಲವನ್ನೂ ಕಾಲಕ್ಕೆ ತಕ್ಕ ಹಾಗೆ ಬದಲಾವಣೆ ಮಾಡಿಕೊಳ್ಳಬೇಕಾಗುತ್ತದೆ. ನೂರಕ್ಕೆ ನೂರು ನಾವು ಅನುಸರಿಸಲಿಕ್ಕೆ ಆಗೋದಿಲ್ಲ. ಇವರನು ಒಬ್ಬ ಜಾನಪದ ವಿದ್ವಾಂಸರಾಗಿ ಹೀಗೆ ಮಾತಾಡುತ್ತಿದ್ದಾರೆ ಅಂತಾ ಕೆಲವು ಜನ ಯೋಚನೆ ಮಾಡಬಹುದು. ಆದರೆ ಇವತ್ತಿನ ಕಾಲದ ಅಗತ್ಯತೆಯನ್ನು ಕಂಡು ನಾವು ಜಾನಪದದಲ್ಲಿ ನಮ್ಮ ಜ್ಞಾನ ಪರಂಪರೆಯಲ್ಲಿ ಕೆಲವು ಬದಲಾವಣೆಗಳನ್ನು ಮಾಡಿಕೊಳ್ಳಬೇಕಾದದ್ದು ತೀರಾ ಅಗತ್ಯವಾಗಿದೆ. ಆ ದೃಷ್ಟಿಯಿಂದ ಯೋಚನೆ ಮಾಡಬೇಕು ಮತ್ತು ಇಂಥ ಸನ್ನಿವೇಶಗಳಲ್ಲಿ ನಾವು ನಿಜವಾದ ಅಲೆಮಾರಿಗಳನ್ನು ಕೆಲವರನ್ನಾದರೂ ಇಲ್ಲಿ ಆಹ್ವಾನ ಮಾಡಬಹುದಿತ್ತು. ಕೆಲವು ಗೊಂಡರನ್ನು, ಲಂಬಾಣಿ ಗರನ್ನು, ಕಿಳ್ಳೇಕ್ಯಾತರನ್ನ, ಬುಡುಬುಡಕಿಯರನ್ನು, ಸುಡಗಾಡು ಸಿದ್ಧರನ್ನು, ಕೆಲವರನ್ನಾದರೂ ನಾವು ಇಲ್ಲಿ ಕರೆಸಬಹುದಿತ್ತು. ಇಂದು ಬರಿ ಚರ್ಚೆ, ಗೋಷ್ಠಿ ಆಗ್ತಾ ಇದೆಯೇ ಹೊರತು ಇದು ಎಲ್ಲಿಗೆ ಮುಟ್ಟಬೇಕೋ ಅಲ್ಲಿಗೆ ಮುಟ್ಟೋದಿಲ್ಲ. ಬಹಳ ಮುಖ್ಯವಾದ ವಿಚಾರ ಅಂದ್ರೆ. ಯಾರಿಗೆ ಅವು ಮುಟ್ಟಿರಬೇಕು ಅಂತಾ ಪ್ರಯತ್ನ ಮಾಡ್ತಿದ್ದೇವಿ, ಈ ವಿಚಾರಗಳು ಅವರಿಗೆ ಮುಟ್ಟೋದಿಲ್ಲ. ಈ ರೀತಿಯಲ್ಲಿ ನಾವು ಯೋಚನೆ ಮಾಡಬೇಕಾಗುತ್ತೆ. ಅವರ ಜೀವನ ವಿಧಾನವನ್ನು ಬದಲಿಸುವುದು ಹೇಗೆ? ಪಾರಂಪರಿಕ ಜ್ಞಾನವನ್ನು ಬದಲಾಯಿಸುವುದು ಹೇಗೆ? ಸಾಮಾಜಿಕ ಪರಂಪರೆಯನ್ನು ಬದಲಾಯಿಸುವುದು ಹೇಗೆ? ದೈನಂದಿನ ವ್ಯವಹಾರಗಳನ್ನು ಬದಲಾಯಿಸುವುದು ಹೇಗೆ? ಎನ್ನುವುದರ ಕಡೆಗೂ ನಾವು ಗಮನ ಹರಿಸಬೇಕಾಗುತ್ತದೆ, ಅವುಗಳ ಕಡೆಗೆ ನಾವು ಗಂಭೀರವಾಗಿ ಚಿಂತನೆ ಮಾಡಿದಾಗ ಮಾತ್ರ ಇಂತಹ ಸಮಾವೇಶಗಳು ಅರ್ಥಪೂರ್ಣವಾಗುತ್ತವೆ.
ಹಬ್ಬ-ಆಚರಣೆಗಳನ್ನು ನಾವು ಗಮನಿಸಬೇಕು. ನಮ್ಮ ಅಲೆಮಾರಿಗಳ ಅಥವಾ ನಮ್ಮ ಜನಪದರ ಹಬ್ಬ-ಆಚರಣೆಯ ಹಿನ್ನೆಲೆಯನ್ನು ನಾವು ಗಮನಿಸಬೇಕು. ಒಂದೊಂದು ಹಬ್ಬಗಳು ಒಂದೊಂದು ಅರ್ಥವನ್ನು ಕೊಡುತ್ತವೆ. ವಿಶಿಷ್ಟ ಸಂದರ್ಭದಲ್ಲಿ ವಿಶಿಷ್ಟವಾದ ಹಬ್ಬಗಳನ್ನು ಆಚರಣೆಗಳನ್ನು ಮಾಡಿಕೊಂಡು ಬರುತ್ತವೆ. ಸುಮ್ಮನೆ ಮಾಡಿಕೊಂಡಿರುವ ಹಬ್ಬ-ಆಚರಣೆಗಳಲ್ಲ ಅವು. ಕಾಲ ಕಳೆಯೋದಕ್ಕೆ ಮಾಡಿಕೊಂಡ ಹಬ್ಬ-ಆಚರಣೆಗಳಲ್ಲ. ಮನುಷ್ಯ ಮನುಷ್ಯರ ನಡುವೆ ಗಾಢವಾದ ಸಂಬಂಧವನ್ನು ಬೆಸೆಯಲು ಮಾಡಿಕೊಂಡಿರುವ ಆಚರಣೆಗಳು. ಮನುಷ್ಯ-ಪ್ರಾಣಿ, ಮನುಷ್ಯ-ಸಸ್ಯ ಇವುಗಳ ಜೊತೆಯಲ್ಲಿ ಸಂಬಂಧ ಬೆಸೆಯೋದಕ್ಕೆ ಮಾಡಿಕೊಂಡ ಹಬ್ಬ-ಆಚರಣೆಗಳೆಲ್ಲ ಅವು. ಪ್ರತಿಯೊಂದು ಹಬ್ಬಾಚರಣೆಗೂ ವಿಶಿಷ್ಟವಾದ ಅರ್ಥಗಳಿವೆ. ಅವುಗಳನ್ನು ಮನವರಿಕೆ ಮಾಡಿಕೊಳ್ಳಬೇಕಾಗಿದೆ ಮತ್ತು ಮನವರಿಕೆ ಮಾಡಿ ಕೊಡಬೇಕಾಗಿದೆ. ನಮ್ಮ ಜನಪದರು ಇವತ್ತಿಗೂ ಕೂಡ ಮಾಡುತ್ತಾರೆ. ಯಾಕೆ ಮಾಡ್ತಾರವರು? ನಮಗೆ ಗೊತ್ತಿಲ್ಲಪ್ಪ! ಹಿಂದಿನವರು ಮಾಡಿಕೊಂಡು ಬಂದ್ರು ನಾವು ಮುಂದುವರೆಸಿಕೊಂಡು ಹೋಗ್ತಿದ್ದೇವೆ ಅಂತಾರೇ. ನಮಗೆ ಗೊತ್ತಿಲ್ಲಾ ಅಂತಾರವರು. ಆದರೆ ನಿಜ ಆಗಲೂ ಅದರ ಹಿಂದಿರುವಂತಾ ಆಶಯವೇನು? ಅದರ ಹಿಂದಿರುವ ಅರ್ಥ ಏನು? ಜೀವನ ದರ್ಶನ ಏನು? ಅನ್ನುವುದನ್ನು ನಾವಿವತ್ತು ಮನಗಾಣಬೇಕಿದೆ. ಮನುಷ್ಯ ಮನುಷ್ಯನ ಸಂಬಂಧವನ್ನು ಗಾಢವಾಗಿ ಬೆಸೆಯಬೇಕಾಗುತ್ತದೆ. ಬಹಳ ಸೌಹಾರ್ದತೆಯನ್ನು ನಾವು ಕಾಣುತ್ತೇವೆ. ಹೋಳಿ ಮುಂತಾದ ಸಂದರ್ಭಗಳಲ್ಲಿ ಎಲ್ಲಾ ಜನಾಂಗಗಳು ಒಂದಾಗಿ ಬೆರೆಯುವಂತಹದ್ದು. ದೀಪದ ಹಬ್ಬ ದೀಪಾವಳಿ ಮಾಡುವಾಗಲೂ ಕೂಡ ಬಹಳ ವಿಶಿಷ್ಟವಾದ ಆಶಯ ಅಲ್ಲಿರುತ್ತದೆ. ಅಲೆಮಾರಿಗಳದೇ ಆದಂತಹ ಕೆಲವು ಹಬ್ಬಾಚಾರಣೆಗಳಿವೆ. ಬಹಳ ವಿಶಿಷ್ಟವಾದ ಸಂದರ್ಭದಲ್ಲಿ ಅವರು ಆಚರಣೆ ಮಾಡಿಕೊಂಡು ಬರುತ್ತಾರೆ. ಅವುಗಳ ಹಿಂದಿರುವಂತಹ ಆಶಯ, ಅವುಗಳ ಹಿಂದಿರುವಂತಹ ಸಂಬಂಧ ಮನುಷ್ಯನಿಗೂ ಪ್ರಾಣಿಗಳಿಗೂ, ಮನುಷ್ಯನಿಗೂ, ಸಸ್ಯಗಳಿಗೂ, ಮನುಷ್ಯನಿಗೂ ಈ ಭೂಮಿಗೂ ಇರುವಂತಹ ಸಂಬಂಧವನ್ನು ಬೆಸೆಯೋದಕ್ಕೆ ಮಾಡಿಕೊಂಡಿರುವಂತಹ ಕೆಲವು ಹಬ್ಬಾಚರಣೆಗಳಾಗಿವೆ. ಅವುಗಳ ಕಡೆಗೆ ನಾವು ಇವತ್ತು ಆಲೋಚನೆ ಮಾಡ್ತಿದ್ದೇವೆ. ಅವುಗಳ ಬಗೆಗೆ ನಮ್ಮ ಜನಪದರಿಗೆ ನಮ್ಮ ಅಲೆಮಾರಿಗಳಿಗೆ, ಬುಡಕಟ್ಟಿನವರಿಗೆ ಅಲ್ಲಿರುವ ಅನಿಷ್ಟ ಪದ್ಧತಿಗಳ ಬಗ್ಗೆ ನಾವು ತಿಳಿಸಿಕೊಡಬೇಕು. ಎಲ್ಲವನ್ನೂ ಸ್ವೀಕಾರ ಮಾಡಬೇಕು ಅನ್ನುವಂತಹದ್ದಲ್ಲ. ಅಲ್ಲಿರುವಂತಹ, ಅದರ ಹಿಂದಿರುವಂತಹ ಕೆಲವು ಬೆತ್ತಲೆ ಸೇವೆ ಇತ್ಯಾದಿಗಳು ಏನೇನಿವೆ ಆ ಎಲ್ಲಾ ಅನಿಷ್ಟ ಪದ್ಧತಿಯ ಬಗೆಗೆ ನಾವು ತಿಳುವಳಿಕೆ ಕೊಡಬೇಕಾಗುತ್ತದೆ. ಬಲಿ ಕೊಡಬೇಕಾದ ಸಂಪ್ರದಾಯ ಇತ್ಯಾದಿಗಳ ಬಗೆಗೆ ತಿಳಿಹೇಳಕೊಡಬೇಕಾಗುತ್ತದೆ. ಹೇಳಿ ಕೊಡದೆ ಹೋದರೆ ಈ ಅಲೆಮಾರಿ ಜನಾಂಗ ತಿಳೀದುಕೊಳ್ಳುವುದಕ್ಕೆ ಸಾಧ್ಯವಾಗುವುದಿಲ್ಲ. ವಿದ್ವಾಂಸರಾದಂತವರು, ನಮ್ಮಂತಹ ಅಕ್ಷರ ಜ್ಞಾನಿಗಳು ಅವರ ಹಟ್ಟಿಗಳಿಗೆ ಹೋಗಿ, ಅವರ ನೆಲೆಗಳಿಗೆ ಹೋಗಿ ಅವರನ್ನು ಜ್ಞಾನವಂತರನ್ನಾಗಿ ಮಾಡುವಂತಹದ್ದು ಇವತ್ತು ತೀರಾ ಅಗತ್ಯವಿದೆ ಎನ್ನುವಂತಹ ಮಾತನ್ನು ಈ ಸಂದರ್ಭದಲ್ಲಿ ಹೇಳಲಿಕ್ಕೆ ಇಷ್ಟಪಡುತ್ತೇನೆ. ಬಹುಶಃ ನಾವು ಹೀಗೆ ಮಾಡದೇ ಹೋದರೆ ನಮ್ಮ ಅಲೆಮಾರಿಗಳ ಬದುಕನ್ನು ಎತ್ತರಿಸಲಿಕ್ಕೆ ಸಾಧ್ಯವಾಗುವುದಿಲ್ಲ. ಅವರಲ್ಲಿರುವಂತಹ ಅಜ್ಞಾನವನ್ನು, ಮೌಢ್ಯವನ್ನು ಅಸಂಗತತನವನ್ನು ತೆಗೆದು ಹಾಕೋದಕ್ಕೆ ಏನೆಲ್ಲಾ ಪ್ರಯತ್ನಗಳು ವಿತ್ತು ಆಗಬೇಕಾಗಿದೆ. ಕೆಲವು ಅಲೆಮಾರಿಗಳು ಸುಶಿಕ್ಷಿತರಾಗಿ ಮುಖ್ಯವಾಹಿನಿಗೆ ಬರೋದಕ್ಕೆ ಸಾಕಷ್ಟು ಸೆಣಸಾಟವನ್ನು ಮಾಡುತ್ತಾ ಇದ್ದಾರೆ ಇವತ್ತು. ಕೆಲವು ಅಲೆಮಾರಿಗಳಿಗೆ ಇನ್ನೂ ನಾಗರಿಕ ಪ್ರಪಂಚದ ಜ್ಞಾನವೇ ಗೊತ್ತಿಲ್ಲ. ಯಾಂತ್ರಿಕ ಜಗತ್ತನ್ನು ಅವರಿನ್ನೂ ನೋಡೇ ಇಲ್ಲಾ. ಅವರಿಗಿನ್ನೂ ಸೈಕಲ್ ಗೊತ್ತಿಲ್ಲ, ಮೋಟರ್ ಸೈಕಲ್ ಗೊತ್ತಿಲ್ಲ. ರೈಲು ಗೊತ್ತಿಲ್ಲ, ಟಿವಿ ಗೊತ್ತಿಲ್ಲ, ಮತ್ತೊಂದು ಗೊತ್ತಿಲ್ಲ, ಕಾಡುಗಳ ಮಧ್ಯದಲ್ಲಿ ನೆಲೆಯಾಗಿರುವ ಕೆಲವು ಜನಾಂಗದವರಿಗೆ ಇವತ್ತಿನವರೆಗೂ ಕೂಡಾ ಆಧುನಿಕತೆಯ ಗಾಳಿ ಮುಟ್ಟಿಲ್ಲ. ಅದಕ್ಕಾಗಿ ನಿಜವಾದ ಕಳಕಳಿ, ಬಹುಶಃ ಲಕ್ಕಪ್ಪಗೌಡರು ಉದ್ಘಾಟನೆ ಸಂದರ್ಭದಲ್ಲಿ ಹೇಳಿರುವಂತಹ ಮಾತು, ಸಹಾನುಭೂತಿ ಬೇಕಾಗಿಲ್ಲ. ಈ ಜನಾಂಗದಲ್ಲಿ ಸಾಮರ್ಥ್ಯವನ್ನು ಹೆಚ್ಚಿಸಬೇಕು. ಅವರ ಆರ್ಥಿಕತೆಯನ್ನು ಎತ್ತಬೇಕು. ಅದರ ಬದುಕನ್ನು ಎತ್ತರಿಸಬೇಕು ಅಂದರೆ ಅವರಿಗೆ ಧೈರ್ಯವನ್ನು, ಸ್ಥೈರ್ಯವನ್ನು ತುಂಬುವಂತಹ ಕೆಲಸ ನಾವು ನೀವೆಲ್ಲಾರೂ ಮಾಡಬೇಕು ಎನ್ನುವಂತಹ ಮಾತನ್ನು ಹೇಳುತ್ತಾ ನಮ್ಮ ಸ್ನೇಹಿತರಿಗೆ ಬಹುಶಃ ಅವರ ಮಾತಿಗೆ ಉತ್ತರ ಈ ಮೂಲಕ ದೊರಕಿದೆ ಅಂತ ಅಂದುಕೊಳ್ಳುತ್ತೇನೆ. ಅಲೆಮಾರಿಗಳನ್ನು ಈ ಪ್ರಪಂಚದ ಪ್ರಮುಖ ವಾಹಿನಿಯ ಮಧ್ಯ ಕರೆದುಕೊಂಡು ಬರಬೇಕಾಗಿದೆ. ಅದರ ಜ್ಞಾನ ಪರಂಪರೆಯನ್ನು ಉಪಯೋಗಿಸಿಕೊಳ್ಳುವುದರ ಜೊತೆಗೆ ಅವರಲ್ಲಿರುವ ಕೆಲವು ಅನಿಷ್ಟ ಪದ್ಧತಿಗಳನ್ನು ದೂರ ಮಾಡಬೇಕಾಗಿದೆ. ಈ ಅವಕಾಶ ಒದಗಿಸಿದ ಕನ್ನಡ ವಿಶ್ವವಿದ್ಯಾಲಯಕ್ಕೂ ಮತ್ತು ಇಷ್ಟೊತ್ತಿನವರೆಗೂ ನನ್ನ ಮಾತನ್ನು ತಾಳ್ಮೆಯಿಂದ ಕೇಳಿದಂತಹ ನಿಮ್ಮೆಲ್ಲರಿಗೂ ವಂದಿಸುತ್ತಾ ನನ್ನ ಮಾತುಗಳನ್ನು ಮುಗಿಸುತ್ತೇನೆ.
ಲಿಪ್ಯಂತರ: ಸುಮಂಗಲಾ ಬಿ. ಅತ್ತಿಗೇರಿ
ಅಲೆಮಾರಿಗಳ ಸ್ಥಿತಿಗತಿ: ಗೋಷ್ಠಿ ಮೂರು: ೧. ಅಲೆಮಾರಿಗಳ ಕಲಾ ಪರಂಪರೆ
ಮನುಷ್ಯನ ಚರಿತ್ರೆಗೆ ಚಲನೆ ಉಂಟಾದುದೇ ವಲಸೆಯಿಂದ. ತನ್ನ ಮತ್ತು ತಾನು ಸಾಕಿದ ಪ್ರಾಣಿಗಳ ಆಹಾರ ಪ್ರಾಪ್ತಿಗಾಗಿ ವಲಸೆ ಆರಂಭಗೊಂಡಿತು. ಒಂದು ಹಂತದಲ್ಲಿ ಇಡೀ ಮಾನವ ಕುಲವೇ ವಲಸೆಯ ಚಟುವಟಿಕೆಯಲ್ಲಿ ನಿರತವಾಗಿತ್ತು. ಆಹಾರದ ನಿಶ್ಚಿತ ಮತ್ತು ಸಮೃದ್ಧ ಕೇಂದ್ರಗಳು ಗುರುತಿಸಲ್ಪಟ್ಟ ಮೇಲೆ ಮಾನವ ತನ್ನ ಅಲೆದಾಟವನ್ನು ಸ್ಥಗಿತಗೊಳಿಸತೊಡಗಿದ. ಅಲ್ಲಲ್ಲಿ ನೆಲೆ-ನಿಂತು ಹಟ್ಟಿ, ಹಳ್ಳಿ, ಊರುಗಳನ್ನು ನಿರ್ಮಿಸಿಕೊಂಡನು. ಬಹುಸಂಖ್ಯಾತ ಮಾನವ ಸಮುದಾಯ ಹೀಗೆ ಒಂದೆಡೆ ನೆಲೆನಿಂತರೂ ಒಂದಿಷ್ಟು ಗುಂಪುಗಳು ಇಂದಿನವರೆಗೂ ತಮ್ಮ ಅಲೆಮಾರಿತನವನ್ನು ಉಳಿಸಿಕೊಂಡು ಬಂದವು. ಇದಕ್ಕೆ ಅತಂತ್ರ ಬದುಕು ಮತ್ತು ಜೀವನೋಪಾಯಕ್ಕಾಗಿ ಕೈಕೊಂಡ ವೃತ್ತಿಗಳೇ ಕಾರಣ. ನಿಲ್ಲಲು ನೆಲೆಯಿಲ್ಲದೆ ತಿರುಗಾಡುತ್ತ ಬಂದ ಹಕ್ಕಿಪಿಕ್ಕಿ, ರಾಜಗೊಂಡ, ಕೊರಮ ಸಮುದಾಯಗಳು ಒಂದು ಗುಂಪಿಗೆ ಸೇರುತ್ತಿದ್ದರೆ ತಮ್ಮ ವೃತ್ತಿಯ ನಿರ್ವಹಣೆಗಾಗಿ ಅಲೆದಾಟದಲ್ಲಿ ತೊಡಗಿಕೊಂಡ ಕಿಳ್ಳೆಕ್ಯಾತರು, ಹಗಲುವೇಷದವರು, ದುಗರ ಮುರಗಿ, ಕೊರಮರು, ಕಿನ್ನರಿ ಜೋಗಿಗಳು ಇನ್ನೊಂದು ಗುಂಪಿನಲ್ಲಿ ಸೇರುತ್ತಾರೆ. ಮೂಲತಃ ಅಲೆಮಾರಿಗಳಾಗಿದ್ದ ಇವರನ್ನು ಇಂದು ಅಲೆಮಾರಿಗಳೆಂದು ಗುರುತಿಸಲಿಕ್ಕಾಗದು. ಬದಲಗಿರುವ ಸಾಮಾಜಿಕ ಶೈಕ್ಷಣಿಕ, ಆರ್ಥಿಕ ಸಂದರ್ಭದಲ್ಲಿ ಅಲೆಮಾರಿಗಳ ವೃತ್ತಿಗಳು ಪಲ್ಲಟಗೊಂಡಿವೆ. ಅವರ ಜೀವನಶೈಲಿ ಭಿನ್ನವಾಗಿದೆ. ಹೀಗಾಗಿ ಇಂದು ಅವರಿಗೆ ಅಲೆಮಾರಿತನ ಅತ್ಯವಶ್ಯಕವೆನಿಸಿಲ್ಲ. ಇಷ್ಟಿದ್ದರೂ ಅವರು ತಲೆತಲಾಂತರದಿಂದ ರೂಢಿಸಿಕೊಂಡು ಬಂದಿರುವ ಕಲೆಗಳು ಅಬಾಧಿತವಾಗಿವೆ. ಇಂದಿಗೂ ತಮ್ಮ ಅಸ್ತಿತ್ವವನ್ನು ಕಾಪಾಡಿಕೊಂಡಿವೆ. ಕರ್ನಾಟಕದಲ್ಲಿರುವ ಅಂಥ ಕೆಲವು ಅಲೆಮಾರಿಗಳ ಕಲೆಗಳನ್ನು ಪರಿಚಯಿಸುವುದು ಪ್ರಸ್ತುತ ಲೇಖನದ ಉದ್ದೇಶವಾಗಿದೆ.
ಲಂಬಾಣಿಗರು ನಮ್ಮಲ್ಲಿರುವ ಹಿರಿಯ ಅಲೆಮಾರಿಗರು. ರಾಜಸ್ಥಾನ ಮೂಲದ ಇವರು ಮಧ್ಯಯುಗದಲ್ಲಿ ಕರ್ನಾಟಕಕ್ಕೆ ಬಂದವರು. ಸೈನಿಕ ವೃತ್ತಿಯಲ್ಲಿದ್ದವರು ಒಂದು ಹಂತದಲ್ಲಿ ಅತಂತ್ರರಾಗಿ ಜೀವನ ನಿರ್ವಣೆಗಾಗಿ ಅಲೆಮಾರಿಗಳಾದರು. ನಿಧಾನವಾಗಿ ಅಲ್ಲಲ್ಲಿ ನೆಲೆಗೊಂಡರು. ಲಂಬಾಣಿಗರ ನೆಲೆಗಳಿಗೆ ತಾಂಡಾ ಎಂದು ಹೆಸರು. ಊರುಗಳಿಗೆ ಸಮೀಪದಲ್ಲಿ ಸ್ಥಾಪಿತಗೊಂಡಿರುವ ತಾಂಡಾಗಳು ಸಂಪೂರ್ಣ ಲಂಬಾಣಿ ವಸತಿಗಳಗಿವೆ. ದಿನನಿತ್ಯದ ಬದುಕಿನ ವ್ಯವಹಾರಕ್ಕಾಗಿ ಊರವರೊಂದಿಗೆ ಸಂಪರ್ಕ-ಸಂಬಂದ-ಕೊಡುಕೊಳಿಕೆಗಳು ಸಮೃದ್ಧವಾಗಿದ್ದರೂ ಲಂಬಾಣಿಗರು ತಮ್ಮ ಸ್ವಂತಿಕೆಯನ್ನು ಉಳಿಸಿಕೊಂಡು ಬಂದಿದ್ದಾರೆ. ಅವರ ಭಾಷೆ ಹಾಡು ಕುಣಿತಗಳು ಸ್ಥಳೀಯ ಸಾಂಸ್ಕೃತಿಕ ಪರಿಸರಕ್ಕೆ ಹೊರತಾದಂಥವು. ಲಂಬಾಣಿ ಹೆಣ್ಣುಮಕ್ಕಳ ಕುಣಿತ ಅದ್ಭುತವಾದುದು. ಹದಿನೈದು ಇಪ್ಪತ್ತು ಜನರು ವೃತ್ತಾಕಾರದಲ್ಲಿ ಕುಣಿಯುತ್ತಾರೆ. ಅವರ ಬಣ್ಣದ ಅಲಂಕೃತ ವೇಷ, ಭಾಗವೆನಿಸುವ ಬೆಳ್ಳಿಯ ಆಭರಣಗಳು, ಸಮೃದ್ಧದಂತದ ಬಳೆಗಳು, ಕುಣಿತಕ್ಕೆ ಆಕರ್ಷಣೆಯನ್ನು ನೀಡುತ್ತವೆ. ಹಾಡುತ್ತ ಕುನಿಯುವ ಹೆಣ್ಣು ಮಕ್ಕಳ ಸರಳ ರಚನೆಗಳು ಕುಣಿತದ ಆಕಾರ ರೂಪಿಸುತ್ತವೆ. ಕುಣಿತದಲ್ಲಿ ರಭಸವಿರುವುದಿಲ್ಲ – ಪ್ರಸನ್ನತಿ ಮುಗ್ಧತೆಗಳಿರುತ್ತವೆ. ಬಾಗಿ ಬಳುಕಿ, ಹಿಂದೆ ಮುಂದೆ ಸರಿದು, ಪರಸ್ಪರ ಕೈ ಕೈ ಜೋಡಿಸಿ, ಕುಣಿಯುವರು. ನಾಲ್ಕಾರು ವಿಧದ ಚಲನೆಗಳು ಕುಣಿತದ ಪ್ರಕಾರಗಳೆನಿಸುತ್ತವೆ. ಕುಣಿತಕ್ಕೆ ಹಿನ್ನೆಲೆಯಾಗಿ ನಗಾರಿ, ತಮ್ಮಟೆ ಬಾರಿಸಲಾಗುತ್ತದೆ. ಲಂಬಾಣಿಗರ ಬಿಡಿ ಹಾಡುಗಳು ಭಾವಪೂರ್ಣವಾಗಿರುತ್ತವೆ. ಗಂಗಾಳ ಇವರ ಇನ್ನೊಂದು ಖಾಸಾವಾದ್ಯ. ಇತ್ತೀಚೆಗೆ ಸ್ಥಳೀಯರ ಪ್ರೇರಣೆ -ಪ್ರಭಾವಗಳಿಂದ ನಾಟಕ ಬಯಲಾಟ ರೂಪಿಸಿಕೊಂಡು ಪ್ರದರ್ಶಿಸುತ್ತಿದ್ದಾರೆ.
ರಾಜಸ್ಥಾನದಿಂದ ಬಂದಿರುವ ಹಕ್ಕಿಪಿಕ್ಕಿ ಜನಾಂಗವನ್ನು ಹರಿಣಶಿಕಾರಿಗಳೆಂದೂ ಕರೆಯಲಾಗುತ್ತದೆ. ಬೇಟೆಯೇ ಇವರ ಪ್ರಮುಖ ವೃತ್ತಿ. ಬೇಟೆಯಾಡುತ್ತ ಸಂಚರಿಸುತ್ತ ೨೦೦ ವರ್ಷಗಳ ಹಿಂದೆ ಕರ್ನಾಟಕ್ಕೆ ಬಂದವರಿವರು. ಬೇಟೆ ಮತ್ತು ಬೇಟೆಯ ಉತ್ಪನ್ನಗಳಾದ ವಿಶಿಷ್ಟ ಕಾಡು ಪ್ರಾಣಿಗಳ ಚರ್ಮ, ಕೊಂಬು, ಕೊಬ್ಬು ಮುಂತಾದವುಗಳನ್ನು ಮಾರಾಟ ಮಾಡುತ್ತ ಉಪಜೀವನ ಸಾಗಿಸುತ್ತಿದ್ದ ಹಕ್ಕಿಪಿಕ್ಕಿಗಳಿಗೆ ಒಂದು ಹಂತದಲ್ಲಿ ಅತಂತ್ರ ಸ್ಥಿತಿ ಎದುರಾಯಿತು. ಬೇಟೆಯೊಂದಿಗೆ ಕಳ್ಳತನವನ್ನು ಆರಂಭಿಸಿದರು. ಶಿಷ್ಟ ನಾಗರಿಕ ಸಮಾಜದಲ್ಲಿ ಒಂದು ಅಪರಾಧವೆಂದು ಪರಿಗಣಿಸಲ್ಪಡುವ ಕಳತನವು ಹಕ್ಕಿಪಿಕ್ಕಿಗಳಿಗೆ ಒಂದು ವೃತ್ತಿ ಧರ್ಮವೆನಿಸಿತು. ಇವರು ತಮ್ಮ ಸಂತೋಷಕ್ಕಾಗಿ ಹಾಡು ಕುಣಿತಗಳನ್ನು ರೂಢಿಸಿಕೊಂಡು ಬಂದಿದ್ದಾರೆ. ಬೇರೆ ಬೇರೆ ಸಂದರ್ಭಕ್ಕೆ ತಕ್ಕ ಹಾಡುಗಳನ್ನು ಹೆಂಗಸರು ಹಾಡುವರು. ಈ ಹಾಡುಗಳಲ್ಲಿ ದಂಡಿನ ದುರಗಮ್ಮನ ಹಾಡು ಹೆಚ್ಚು ಜನಪ್ರಿಯವಾದುದು. ಅಲೆಮಾರಿ ಜನಾಂಗವೊಂದು ಸ್ಥಳೀಯ ಸಂಸ್ಕೃತಿ – ಆಚರಣೆಗಳೊಂದಿಗೆ ತನ್ನನ್ನು ಗುರುತಿಸಿಕೊಳ್ಳುವ ಪ್ರಯತ್ನವನ್ನು ಇಲ್ಲಿ ಕಾಣಬಹುದಾಗಿದೆ. ಇವರ ಮುಖ್ಯ ಕಲೆ ಕುಣಿತ. ಸ್ತ್ರೀ ಪುರುಷರು ಗುಂಪುಗೂಡಿ ಕುಣಿಯುವರು. ಕುಣಿತದಲ್ಲಿ ವೈವಿಧ್ಯತೆ ಕಡಿಮೆ. ಆಡಂಬರ ರಹಿತ ಸರಳ ಕುಣಿತವಿದು. ತಪ್ಪಡಿ ತಾಳಗಳು ಕುಣಿತದ ಹಿಮ್ಮೇಳ ವಾದ್ಯಗಳು. ಗಂಡಸರಷ್ಟೇ ಕುಣಿಯುವ ಹೆಜ್ಜೆ ಕುಣಿತ ಆಕರ್ಷಕವಾಗಿರುತ್ತದೆ. ಹೆಜೆಗಳ ಲೆಕ್ಕಾಚಾರದ ಮೇಲೆ ಸಾಗುವ ಈ ಕಲಾಪ್ರಕಾರವನ್ನು ಹಕ್ಕಿಪಿಕ್ಕಿಯರು ಮೈಗೂಡಿಸಿಕೊಂಡಿದ್ದಾರೆ. ಇವರ ಈ ಹೆಜ್ಜೆ ಕುಣಿತ ಎಷ್ಟು ಸುಂದರವಾಗಿರುತ್ತದೆಯೆಂದರೆ ಈ ಮೇಳಗಳನ್ನು ಪರ ಊರಿನವರು ಆಮಂತ್ರಿಸುತ್ತಾರೆ. ಹಕ್ಕಿಪಿಕ್ಕಿ ಹೆಣ್ಣು ಮಕ್ಕಳ ವೃತ್ತಿಗಳೆಂದರೆ ಹಚ್ಚೆ ಹಾಕುವುದು ಮತ್ತು ಕಸೂತಿ ಹಾಕುವುದು. ಹಚ್ಚೆಯ ವೈವಿಧ್ಯತೆ ಗಮನಾರ್ಹವಾದುದು. ಕಸೂತಿಯಲ್ಲಿ ಹಲವಾರು ಜನಪದ ಚಿತ್ರಗಳನ್ನು, ಸಂಕೇತಗಳನ್ನು, ಪಕ್ಷಿಗಳನ್ನು ಹಾಕುತ್ತಾರೆ.
ಕರ್ನಾಟಕದ ಬೀದರ ಹರಿಹರ ಮುಂತಾದೆಡೆಯಲ್ಲಿ ಈಗ ನೆಲೆಗೊಂಡಿರುವ ರಾಜಗೊಂಡರು ಮೂಲತಃ ಅಲೆಮಾರಿಗಳು. ಗಿಡಮೂಲಿಕೆ ಶಾಸ್ತ್ರದಲ್ಲಿ ಇವರು ಪರಿಣಿತರು. ಕಾಡು ಬೆಟ್ಟಗಳಲ್ಲಿ ಗಿಡಮೂಲಿಕೆಗಳನ್ನು ಸಂಗ್ರಹಿಸಿ ಸಂಸ್ಕರಿಸಿ ಔಷಧ ತಯಾರಿಸಿ ಊರೂರು ಅಲೆದಾಡುತ್ತ ಔಷಧಿ ನೀಡುವ ಆಯುರ್ವೇದಿಗಳಿವರು. ಹಳ್ಳಿಗರ ಜಡ್ಡು ರೋಗಗಳನ್ನು ಸುಲಭ-ಅಪಾಯ ರಹಿತ ರೀತಿಯಲ್ಲಿ ಗುಣಪಡಿಸುವ ಈ ಜನಾಂಗ ತನ್ನದೇ ಆದ ಕಲಾ ಪರಂಪರೆ ಹೊಂದಿದೆ. ಇವರ ಪ್ರಿಯವಾದ ಕೆಯೆಂದರೆ ಕುಣಿತ. ‘ಕುಣಿತವ ತಮಗೆ ದೇವರು ನೀಡಿದ ವರ’ ಎಂಬುದು ಅವರ ನಂಬಿಕೆ. ಗಂಡು ಹೆಣ್ಣು ಭೇದವಿಲ್ಲದೆ ಗುಂಪುಗೂಡಿ ಕುಣಿಯುವರು. ಮಧ್ಯದಲ್ಲಿ ವಾದ್ಯಮೇಳದವರಿರುತ್ತಾರೆ. ಕುಣಿಯುವವರು ವೃತ್ತಾಕಾರದಲ್ಲಿ ಕುಣಿಯುತ್ತ ಚಲಿಸುವವರು. ಅತ್ಯಂತ ಸರಳವಾಗಿರುವ ಕುಣಿತದಲ್ಲಿ ರಭಸ ಆಡಂಬರವಿರುವುದಿಲ್ಲ. ಹೆಜ್ಜೆಗಳ ಚಲನೆ ಮತ್ತು ಬಾಗು ಬಳಕುಗಳು ಇವರ ಕುಣಿತದ ಜೀವಾಳ. ಕುಣಿಯುವ ಹೆಣ್ಣು ಮಕ್ಕಳು ಹದಿನಾರು ಮೊಳದ ಸೀರೆಯನ್ನು ಸಾಂಪ್ರದಾಯಿಕ ಶೈಲಿಯಲ್ಲಿ ಉಟ್ಟುಕೊಂಡಿರುತ್ತಾರೆ. ತಾಳ, ಡೋಲು, ದಮ್ಮಡಿ ಇವು ಹಿಮ್ಮೇಳದ ವಾದ್ಯಗಳು. ಕುಣಿತದ ಬಗೆಗೆ ಇವರಿಗಿರುವ ಉತ್ಸಾಹ ಹೇಳತೀರದು. ವಯಸ್ಸಾದ ಮುದುಕರೊ ಕುಣಿತದ ಮೇಳದಲ್ಲಿ ಸೇರಿಕೊಂಡು ಉಮೇದಿಯಿಂದ ಕುಣಿಯುವರು.
ಜನಪದ ಮನರಂಜಕರಾದ ಸುಡಗಾಡಸಿದ್ಧರು ಆಂಧ್ರ ಮೂಲದವರೆಂದು ತಿಳಿಯಲಾಗಿದೆ. ಭಿಕ್ಷಾಟನೆ ಮಾಡುತ್ತ ಊರೂರು ಅಲೆದಾಡುವ ಸುಡುಗಾಡುಸಿದ್ಧರು ವಿಶಿಷ್ಟ ಆಚರಣೆಗಳನ್ನು ರೂಢಿಸಿಕೊಂಡು ಬಂದಿದ್ದಾರೆ. ಇವರಿಗೆ ಅಷ್ಟಿಷ್ಟು ಆಯುರ್ವೇದವೂ ಗೊತ್ತು. ಜಾದೂ ಇವರ ಮುಖ್ಯ ಕಲೆ ಮತ್ತು ವೃತ್ತಿ. ಬಣ್ಣ ಬಣ್ಣದ ಆಕರ್ಷಕ ವೇಷಭೂಷಣದೊಂದಿಗೆ ಸುಡುಗಾಡುಸಿದ್ಧ ಊರಲ್ಲಿ ಕಾಣಿಸಿಕೊಂಡನೆಂದರೆ ಮಕ್ಕಳು ಅವನನ್ನು ಹಿಂಬಾಲಿಸುತ್ತವೆ. ಅವನು ಮನೆ ಮನೆಗಳ ಮುಂದೆ ತನ್ನ ಜಾದೂ ತೋರಿಸುತ್ತ ಮುಂದೆ ಸಾಗುವನು. ಊರಿನ ಪ್ರಮುಖರ ಮನೆಯ ಮುಂದೆ ಹೆಚ್ಚಿನ ಅವಧಿಯ ಜಾದೂ ಪ್ರದರ್ಶನ ನಡೆಯುತ್ತದೆ. ಜಾದೂ ಮಾಡುವ ಸುಡುಗಾಡುಸಿದ್ಧನ ಜೋಳಿಗೆಯಲ್ಲಿ ಬ್ರಹ್ಮಾಂಡವೇ ಇರುತ್ತದೆ. ಆ ಜೋಳಿಗೆಯಲ್ಲಿ ಹಲವು ಉಪ ವಿಭಾಗಗಳಿದ್ದು ಏನೆಲ್ಲ ಸಾಮಗ್ರಿಯನ್ನು ಒಳಗೊಂಡಿರುತ್ತವೆ. ಜೋಳಿಗೆ ಸುಡುಗಾಡ ಸಿದ್ಧನ ಕೈಚಳಕದ ವೇದಿಕೆಯೂ ಹೌದು. ಲಿಂಬೆಹಣ್ಣು, ವಿಭೂತಿ, ಕುಂಕುಮ, ಗುಂಡು, ಗಜಗ, ನಾಣ್ಯ, ಅಡಿಕೆ ಮುಂತಾದ ಜಾದೂ ಮಾಡಲು ಬೇಕಾದ ವಸ್ತುಗಳೆಲ್ಲ ಜೋಳಿಗೆಯಲ್ಲಿ ಆಶ್ರಯ ಪಡೆದುಕೊಂಡಿರುತ್ತವೆ. ಈ ವಸ್ತುಗಳನ್ನು ಸ್ಥಳಾಂತರಿಸುವ, ರೂಪಾಂತರಿಸುವ ಸುಡಗಾಡಸಿದ್ಧನ ಕೈಚಳಕ ಕಲೆ ಅದ್ಭುತವಾದುದು. ಅವನ ಜಾದೂ ಒಂದು ಪ್ರದರ್ಶನ ಕಲೆ. ನಾಟಕೀಯವೆನಿಸುವ ಮಾತುಗಾರಿಕೆಯಿಂದ, ನಡು ನಡುವೆ ಹಾರಿಸುವ ಹಾಸ್ಯ ಚಟಾಕಿಗಳಿಂದ, ಜಾದೂ ಪ್ರದರ್ಶನವೂ ಮನಾಕರ್ಷಕವೂ ಉತ್ಸಾಹ ಭರಿತವೂ ಆಗಿರುತ್ತದೆ.
ಗೊಂದಲಿಗರ ಉಪ ಪಂಗಡವಾದ ಬುಡಬುಡಕಿಯವರು ಮಹಾರಾಷ್ಟ್ರದಿಂದ ಬಂದವರು. ಭವಿಷ್ಯ ಹೇಳುವುದು ಇವರ ವೃತ್ತಿ ಮತ್ತು ಕಲೆ. ಇವರ ಕೈಯಲ್ಲಿರುವ ವಾದ್ಯಕ್ಕೆ ಬುಡಬುಡಿಕೆ ಎಂದು ಹೆಸರು. ಅದರಿಂದಾಗಿಯೇ ಇವರು ಬುಡಬುಡಕಿಯವರೆನಿಸಿದ್ದಾರೆ. ಬುಡಬುಡಕಿ ಡಮರಿನ ಆಕಾರ ತಂತ್ರಗಳನ್ನೊಳಗೊಂಡ ಒಂದು ಚಿಕ್ಕ ವಾದ್ಯ. ಡಮರಿನ ಹೊರಮೈ ವ್ಯಾಸ ಸು. ಆರು ಇಂಚು ಇದ್ದರೆ ಬುಡಬುಡಿಕೆಯದು ಎರಡು, ಎರಡೂವರೆ ಇಂಚು ಇರುತ್ತದೆ. ತಾರಸ್ವರದಲ್ಲಿ ಬುಡ್ ಬುಡ್ ಬುಡ್ ಎಂದು ನಾದ ಮಾಡುವ ಈ ವಾದ್ಯವನ್ನು ಅತ್ಯಂತ ಜಾಣ್ಮೆಯಿಂದ ನುಡಿಸುವರು. ಭಿಕ್ಷಾಟನೆ ಮತ್ತು ಸಕುನ ಹೇಳುವುದು ಎರಡೂ ಏಕಕಾಲಕ್ಕೆ ನಡೆಯುತ್ತವೆ. ಕಲಾವಿದನಿಗೆ ಅನೇಕ ಬಿಡಿ ಹಾಡುಗಳು ಬರುತ್ತವೆ. ಇವು ಗೊಂದಲಿಗರ ಪದಗಳಾಗಿರುವುದುಂಟು. ಬುಡುಬುಡಕಿಯ ಲಯಕ್ಕೆ ತಕ್ಕಂತೆ ಹಾಡು ಹೇಳಿ ಕೊನೆಯಲ್ಲಿ ಶಕುನಕ್ಕೆ ಪೀಠಿಕೆ ಹಾಕುವನು. ಮನೆಯವರು ಆಸಕ್ತಿ ತೋರಿಸಿದರೆ ಶಕುನ ಹೇಳಲು ಪ್ರಾರಂಭಿಸುವನು. ಎತ್ತರದ ಸ್ವರದಲ್ಲಿ, ಸಾಂದರ್ಭಿಕ ಏರು ಇವುಗಳೊಂದಿಗೆ, ಶಕುನ ಹೇಳುತ್ತ ನಡು ನಡುವೆ ಬುಡಕಿ ಬಾರಿಸವನು. ಬುಡಬುಡಿಕೆಯ ನಾದ ಶಕುನದ ನಿರೂಪಣೆಗೆ ಪೋಷಣೆ ಉತ್ಸಾಹ ನೀಡುತ್ತದೆ. ಭವಿಷ್ಯಶಾಸ್ತ್ರ ನೀರಸವಾದುದು. ಶಿಷ್ಟ ಜ್ಯೋತಿಷಿಗಳು ಅತ್ಯಂತ ನೀರಸವಾಗಿ ಹೇಳುವ ಜ್ಯೋತಿಷ್ಯವನ್ನು ಬುಡಬುಡಕಿಯವನು ಪ್ರದರ್ಶನ ಕಲೆಯನ್ನಾಗಿಸಿದ್ದಾನೆ. ಅವನ ಪ್ರತಿಭೆ ಅಗಾಧವಾದುದು. ಪಣಕಟ್ಟಿ ಶಕುನ ಹೇಳುವುದು ಇಡೀ ಊರಿಗಾಗಿ. ರಾತ್ರಿ ವಿಶಿಷ್ಟ ಆಚರಣೆಯ ಮೂಲಕ ಹಾಲಕ್ಕಿಯ ಉಲಿಯನ್ನು ಕೇಳಿ ಅದರ ವೈವಿಧ್ಯತೆಯನ್ನಾಧರಿಸಿ ಶಕುನ ಹೇಳಲಾಗುವುದು.
ಕೋರಮ / ಕೊರಚ ಅಲೆಮಾರಿ ಜನಾಂಗದವರು ಅಲ್ಲಲ್ಲಿ ನೆಲೆಗೊಂಡಿದ್ದಾರೆ. ಆಂಧ್ರದಿಂದ ಬಂದಿರುವ ಕೊರಮರ ಮನೆ ಮಾತು ತೆಲುಗು. ಕರ್ನಾಟಕದಲ್ಲಿ ಬಹಳ ದಿನಗಳಿಂದ ವಾಸವಾಗಿರುವುದರಿಂದಾಗಿ ಅವರು ಮಾತನಡುವ ತೆಲುಗು ಕನ್ನಡದ ಪ್ರಭಾವಕ್ಕೊಳಗಾಗಿದೆ. ಕಸಬರಿಗೆ,ಬುಟ್ಟಿ, ಚಾಪೆ ತಯಾರಿಸಿ ಮಾರಾಟ ಮಾಡುತ್ತ ಊರೂರುಅಲೆದಾಡುತ್ತಾರೆ. ಕೊರಮರ ಸ್ತ್ರೀಗೆ ಕೊರವಂಜಿ ಎಂದು ಹೆಸರು. ಕೊರವಂಜಿ ಭಿಕ್ಷೆಗಾಗಿ ಮನೆ ಮನೆಗೆ ಅಲೆದಾಡುವಳು. ಭಿಕ್ಷೆಯೊಂದಿಗೆ ಕಣಿ / ಶಕುನ ಹೇಳುವ ಕಲೆಯನ್ನು ಇವಳು ಕರಗತ ಮಾಡಿಕೊಂಡಿರುತ್ತಾಳೆ. ಇವಳು ಭಿಕ್ಷೆ ಕೇಳುವುದು ಹಾಡಿನಂತಹ ಸ್ವರ ವಿನ್ಯಾಸದಲ್ಲಿ ಕಣಿ ಹೇಳುವುದೂ ಅದೇ ಧಾಟಿಯಲ್ಲಿ. ಕಣಿ ಕೇಳುವವರು ಸಾಮಾನ್ಯವಾಗಿ ಹಳ್ಳಿಯ ಹೆಣ್ಣುಮಕ್ಕಳು. ಅವರ ಮನೋಗತವನ್ನು, ಚಿಂತೆ-ಆತಂಕಗಳನ್ನು ಅರ್ಥಮಾಡಿಕೊಂಡು ಅವರವರಿಗೆ ತೃಪ್ತಿಯಾಗುವಂತೆ ಕಣಿ ಹೇಳಿ ಸೈ ಅನ್ನಿಸಿಕೊಳ್ಳುವ ಕೊರವಂಜಿಯ ಜಾಣ್ಮೆ ಅಗಾಧವಾದುದು. ಇವಳು ಜನಪದ ಪ್ರಪಂಚದ ಮನೋವಿಜ್ಞಾನಿಯೇ ಸರಿ. ಕೊರವಂಜಿ ಎಂಥ ಪ್ರಭಾವಿ ಆಕರ್ಷಕ ವ್ಯಕ್ತಿಯೆಂದರೆ ಶಿಷ್ಟ ಪರಂಪರೆ ಕೂಡ ಇವಳನ್ನು ತನ್ನ ಪರಿಧಿಯಲ್ಲಿ ಸೆಳೆದುಕೊಂಡಿದೆ. ಅನೇಕ ಶಿಷ್ಟಕಾವ್ಯ-ಕತೆಗಳಲ್ಲಿ ಕೊರವಂಜಿ ಒಂದು ತಂತ್ರವಾಗಿ ರೂಪಿತನಾಗಿದ್ದಾಳೆ. ಕತೆಗೆ ಹೊಸ ತಿರುವು ನೀಡಲು, ಪಾತ್ರಗಳಲ್ಲಿ ಸಂಧಾನವೇರ್ಪಡಿಸಲು ಆತಂಕದಲ್ಲಿರುವ ಪಾತ್ರಕ್ಕೆ ಸಮಾಧಾನ ಹೇಳಿ ಭವಿಷ್ಯದ ಸೂಚನೆ ತಿಳಿಸಲು ಕೊರವಂಜಿ ಬಳಸಲ್ಪಟ್ಟಿದ್ದಾಳೆ. ದೇವತೆಗಳನ್ನು ಕೂಡ ಕೊರವಂಜಿಯ ರೂಪದಲ್ಲಿ ಚಿತ್ರಿಸಿ ಖುಷಿಪಡಲಾಗಿದೆ. ಬ್ರಹ್ಮ ಕೊರವಂಜಿ, ನಾರದಕೊರವಂಜಿ, ಕೃಷ್ಟಕೊರವಂಜಿ ಮುಂತಾದ ಹೆಸರಿನ ಕೃತಿಗಳು ಈ ಮಾತಿಗೆ ಉದಾಹರಣೆಯಾಗಿವೆ. ಉತ್ತರ ಕರ್ನಾಟಕದಲ್ಲಿ ಜನಪ್ರಿಯವಾಗಿರುವ ‘ಶ್ರೀ ಕೃಷ್ಣಪಾರಿಜಾತ’ ಎಂಬ ಜನಪದ ನಾಟಕದಲ್ಲಿ ಕೃಷ್ಣ ಕೊರವಂಜಿಯಾಗುವ ಸನ್ನಿವೇಶವಿದೆ. ಕೊರವಂಜಿಯ ದೃಶ್ಯ ಇಡೀ ಪ್ರದರ್ಶನದಲ್ಲಿ ಪ್ರಮುಖವಾದುದು. ಕೊರಮ ಕೊರವಂಜಿಯವರು ಕಣಿ ಹೇಳುವುದರೊಳಗೆ ಹಚ್ಚೆ ಚುಚ್ಚಿಸಿಕೊಳ್ಳುವವರಿಗೆ ನೋವಿನ ಅರಿವು ಬಾರದಂತೆ ಅತ್ಯಂತ ಜಾಣ್ಮೆಯಿಂದ ಹಚ್ಚೆ ಚುಚ್ಚಿವರು ಇವರು ಹಚ್ಚೆಯಲ್ಲಿ ಅನೇಕ ತರದ ಹೂವು ಬಳ್ಳಿ, ಪ್ರಾಣಿ, ಪಕ್ಷಿ ಸಂಕೇತಗಳನ್ನು ಚುಚ್ಚುತ್ತಾರೆ. ಇಂಥ ಸುಮಾರು ನಲವತ್ತು ವಸ್ತುಗಳನ್ನು ಇವರು ಹಚ್ಚಿಯಲ್ಲಿ ನಿರ್ಮಿಸಬಲ್ಲವರಾಗಿದ್ದಾರೆ. ಚಿತ್ರಕಲೆಯ ಹಿನ್ನೆಲೆಯಲ್ಲಿ ಇವರ ಹಚ್ಚೆ ಚಿತ್ರಗಳನ್ನು ಅಧ್ಯಯನ ಮಾಡಬೇಕಾಗಿದೆ.
ಧಾರ್ಮಿಕ ಆಚರಣೆಯೊಂದನ್ನು ಕಲೆಯಾಗಿ ಪರಿವರ್ತಿಸಿಕೊಂಡಿರುವ ದುರಗಮುರಗಿ ಯವರು ಕರ್ನಾಟಕಕ್ಕೆ ಆಂಧ್ರದಿಂದ ಬಂದವರು. ದುರಗಮ್ಮನನ್ನು ಆರಾಧಿಸುವವರು ಗುಡಿಗಳಲ್ಲಿ ಆರಾಧಿಸುವುದು ಸಹಜ. ಆದರೆ ದುರಗಮುರಗಿಯವರು ದುರಗಮ್ಮನನ್ನು ಪೆಟ್ಟಿಗೆ ಬುಟ್ಟಿಗಳಲ್ಲಿಟ್ಟುಕೊಂಡು ಓಣಿ ಓಣಿ ತಿರುಗಾಡುತ್ತ ಭಕ್ತರಿಗೆ ದರ್ಶನ ಭಾಗ್ಯ ಒದಗಿಸಿದ್ದಾರೆ. ಶುಷ್ಕವಾಗಿ ನಡೆಯಬಹುದಾದ ಆಚರಣೆಯು ಇಲ್ಲಿ ಪ್ರದರ್ಶನ ಕಲೆಯಾಗಿದೆ. ದುರಗಮುರಗಿ ದಂಪತಿಗಳು ಬಟ್ಟೆ / ಪೆಟ್ಟಿಗೆಯಲ್ಲಿರುವ ದೇವಿಯನ್ನು ಹೊತ್ತು ಕೊಂಡು ಬಂದು ಓಣಿಯ ಪ್ರಮುಖ ಸ್ಥಳದಲ್ಲಿಡುವರು. ಹೆಂಡತಿ ಉರುಮೆ ವಾದ್ಯ ಬಾರಿಸುವಳು. ಗಂಡ ಸ್ವರಬದ್ಧವಾಗಿ ಕೂಗುತ್ತ ಜನರನ್ನು ಸೇರಿಸುವನು. ಬಣ್ಣಬಣ್ಣದ ಬಟ್ಟೆಗಳನ್ನು ಸೊಂಟಕ್ಕೆ ಸುತ್ತಿಕೊಂಡು ಆಕರ್ಷಕವಾಗಿ ಗಂಡನು ಉರುಮೆ ವಾದನದ ಗತ್ತಿಗೆ ತಕ್ಕಂತೆ ಕುಣಿಯುವನು. ನಡು ನಡುವೆ ದೊಡ್ಡ ಲಡ್ಡಿನಿಂದ ತನ್ನ ಬರಿ ಮೈಮೇಲೆ ಹೊಡೆತಗಳನ್ನು ಹಾಕಿಕೊಳ್ಳುವನು. ಹೊಡೆತದಿಂದುಂಟಾದ ಬಾಸುಂಡೆಗಳನ್ನು ಭಕ್ತ-ಪ್ರೇಕ್ಷಕರಿಗೆ ಹೆಮ್ಮೆಯಿಂದ ತೋರಿಸುವನು. ಆಗ ಆ ಪ್ರೇಕ್ಷಕರಲ್ಲಿ ಅವನ ಬಗ್ಗೆ ಅನುಕಂಪ ಭಕ್ತಿ ಗೌರವಗಳು ಉಂಟಾಗುತ್ತವೆ. ಕೆಲವು ಸಲ ಒಂದು ರಾಕ್ಷಸ ಮುಖವಾಡ ಹಾಕಿಕೊಂಡು ಗತ್ತಿಗೆ ತಕ್ಕಂತೆ ಲಘುವಾಗಿ ಕುಣಿಯವನು. ಇಷ್ಟೊತ್ತಿಗೆ ಪ್ರೇಕ್ಷಕರ ಸಂಖ್ಯೆ ಗರಿಷ್ಠ ಮಟ್ಟಕ್ಕೆ ಏರಿರುತ್ತದೆ. ಪೆಟ್ಟಿಗೆಯಲ್ಲಿ / ಬುಟ್ಟಿಯಲ್ಲಿ ಜೋಪಾನವಾಗಿಟ್ಟಿರುವ ಬೆಳ್ಳಿಯ ಆಭರಣಗಳನ್ನು ಒಂದೊಂದಾಗಿ ಹೊರ ತೆಗೆದು, ಅವನ್ನೆಲ್ಲ ಬೇರೆ ಬೇರೆ ಊರಿನ ಭಕ್ತರು ಕೊಟ್ಟಿರುವುದನ್ನು ಹಾಡಿನಲ್ಲಿ ಹೇಳುವನು. ಆ ಹಾಡಿಗೆ ಅವನ ಹೆಂಡತಿ ಸ್ವರ ಬದ್ಧವಾಗಿ ಹೂಂಗುಟ್ಟುತ್ತಿರುತ್ತಾರೆ. ಈ ಆಚರಣಾತ್ಮಕ ಪ್ರದರ್ಶನದಿಂದ ಉತ್ಸಾಹಿತರಾದ ಪ್ರೇಕ್ಷಕರು ತಮ್ಮ ಮನೆಗಳಿಂದ ಕಾಳು ಬೆಲ್ಲ ಹಣ ಇತ್ಯಾದಿ ಕಾಣಿಕೆಗಳನ್ನು ತಂದು ಅರ್ಪಿಸುವರು. ಹೀಗೆ ಒಂದು ಆಚರಣೆಯು ಪ್ರದರ್ಶನ ಕಲೆಯಾಗಿ ಕೊನೆಯಲ್ಲಿ ಭಿಕ್ಷೆಯಲ್ಲಿ ಪರ್ಯಾವಸಾನಗೊಳ್ಳುವುದು.
ಗೊಲ್ಲರ ಸಮುದಾಯಕ್ಕೆ ಸೇರಿದ ಕೋಲೆ ಬಸವನ ಆಟದವರು ಪ್ರದರ್ಶಿಸುವ ಆಟ ಗ್ರಾಮೀಣ ಪ್ರೇಕ್ಷಕರಿಗೆ ತುಂಬಾ ಇಷ್ಟವಾದುದು. ಒಂದು ಸದೃಢಕಾಯದ ಎತ್ತಿಗೆ ತರಬೇತಿ ನೀಡಿ ಪಳಗಿಸಿರುತ್ತಾರೆ. ಎಡಗಾಲು ಬಲಗಾಲು ಮೇಲೆತ್ತುವ, ಕೆಲವು ಅಂತರ ಶ್ರಮಿಸಿ ನಿಂತುಕೊಳ್ಳುವ, ಕರೆದಾಗ ಹಿಂತಿರುಗಿ ಬರುವ, ಗೋಣು ಅಲ್ಲಾಡಿಸಿ ಒಪ್ಪಿಗೆ ನಿರಾಕರಣೆ ಸೂಚಿಸುವ, ಎದೆ ತೊಡೆಗಳ ಮೇಲೆ ನಿಧಾನವಾಗಿ ಕಾಲಿಡುವ, ಪ್ರದಕ್ಷಿಣೆ ಹಾಕುವ ಕ್ರಿಯೆಗಳನ್ನು ಎತ್ತು ಪ್ರದರ್ಶಿಸುತ್ತದೆ. ಸಂದರ್ಭಕ್ಕೆ ತಕ್ಕಂತೆ ಈ ಕ್ರಿಯೆಗಳನ್ನು ಬಳಸಿಕೊಂಡು ವಿವಿಧ ಅರ್ಥಗಳನ್ನು ಹೊರಹೊಮ್ಮಿಸಲಾಗುವುದು. ಎತ್ತಿನೊಂದಿಗೆ ಒಂದು ಆಕಳು ಇರುತ್ತದೆ ಎತ್ತು ರಾಮ ಆಕಳು ಸೀತೆ. ಅವರಿಬ್ಬರ ಮದುವೆಯ ಆಕರ್ಷಕ ಪ್ರದರ್ಶನವೆನಿಸುವುದು. ಆಶು ಸಂಭಾಷಣೆ ಮತ್ತು ವಾದ್ಯವಾದನಗಳಿಂದಾಗಿ ಪ್ರದರ್ಶನಕ್ಕೆ ಸಹಜವಾಗಿ ನಾಟಕದ ಕಳೆ ಬರುತ್ತದೆ. ಶಹನಾಯಿ, ಡೋಲು (ತವಿಲ್) ಇವರ ವಾದ್ಯಗಳು.
ಹಗಲು ವೇಷಗಾರರು ನಮ್ಮ ಪ್ರಾಚೀನ ಜನಪದ ರಂಗಭೂಮಿ ಪರಂಪರೆಯನ್ನು ಕಾಪಾಡಿಕೊಂಡು ಬಂದಿರುವ ಕಲಾವಿದರು. ರಂಗ ಪ್ರದರ್ಶನಗಳು ರಾತ್ರಿ ನಡೆಯುವುದು ಸಹಜ. ರಾತ್ರಿಯ ರಂಗ ಪ್ರದರ್ಶನಗಳನ್ನು ಹಗಲು ಹೊತ್ತು ಪ್ರದರ್ಶಿಸುವುದರಿಂದ ಇವರು ಹಗಲು ವೇಷಗಾರರಾಗಿದ್ದಾರೆ. ವೇಷ ಎಂದರೆ ಪಾತ್ರ. ಬೇರೆ ಬೇರೆ ಪಾತ್ರಗಳನ್ನು ಧರಿಸಿ ಚಿಕ್ಕಪುಟ್ಟ ಪ್ರದರ್ಶನಗಳನ್ನು ಇವರು ಓಣಿಗಳಲ್ಲಿ ಪ್ರದರ್ಶಿಸುತ್ತಾರೆ. ಪೌರಾಣಿಕ, ಇತಿಹಾಸಿಕ, ಸಾಮಾಜಿಕ ಪ್ರಸಂಗಗಳನ್ನು ಆಯ್ಕೆ ಮಾಡಿಕೊಂಡಿರುವರು. ಚಿಕ್ಕದಾದ ಏಕಾಂಕ ನಾಟಕದ ಮಾದರಿಯಲ್ಲಿರುವ ಈ ಪ್ರಸಂಗಗಳು ಪಗರಣಗಳನ್ನು ನೆನಪಿಸುತ್ತವೆ. ಪಗರಣಗಳ ಪ್ರದರ್ಶನವನ್ನು ವೃತ್ತಿಯಾಗಿಸಿಕೊಂಡವರು ಹಗಲು ವೇಷಗಾರರಾದರು. ಇವರು ಹಾಡು ಕುಣಿತ ಸಂಭಾಷಣೆಗಳಲ್ಲಿ ಪರಿಣತರಾಗಿರುತ್ತಾರೆ. ತಮ್ಮ ಮಕ್ಕಳಿಗೆ ಈ ಕಲೆಯನ್ನು ಪ್ರತ್ಯೇಕ ಶಿಕ್ಷಣ ಮೂಲಕ ನೀಡುವುದಿಲ್ಲ. ತಿಳುವಳಿಕೆ ಬಂದಾಗಿನಿಂದ ಪ್ರದರ್ಶನದಲ್ಲಿ ಭಾಘವಹಿಸುವುದರ ಮೂಲಕ ಕಲೆಯ ಶಿಕ್ಷಣ ದೊರೆಯುತ್ತದೆ. ಹಗಲು ವೇಷಗಾರರು ಒಂದೇ ಕುಟುಂಬದವರು ಆಗಿರುವುದು ಸಾಮಾನ್ಯ. ಕಲಾವಿದರು ಕಡಿಮೆ ಅನಿಸಿದಾಗ ಬಂಧು ಬಳಗದವರು ಸೇರಿಕೊಂಡು ಪ್ರದರ್ಶನ ನೀಡುವರು. ಒಂದು ಊರಿನಲ್ಲಿ ಕ್ಯಾಂಪ್ ಮಾಡಿದರೆ ಅಲ್ಲಿ ಒಂದು ತಿಂಗಳು ನೆಲೆ ನಿಂತು ಪ್ರತಿನಿತ್ಯ ಒಂದೊಂದು ವೇಷ ಪ್ರದರ್ಶಿಸುವರು. ಕ್ಯಾಂಪಿನ ಕೊನೆಯಲ್ಲಿ ಬಹುಮಾನ, ಸಂಭಾವನೆ ಸಂಗ್ರಹಿಸುವರು. ಸುಮಾರು ನಲವತ್ತರಷ್ಟು ಪ್ರಸಂಗಗಳನ್ನು ಇವರು ಪ್ರದರ್ಶಿಸುವರು. ತಮ್ಮದೇ ಆದ ಮೇಕಪ್ ಸೆಟ್, ವೇಷಭೂಷಣ ಹೊಂದಿರುತ್ತಾರೆ. ಮೊದಲು ಏಕದಾರಿ ತಾಳ ದಮ್ಮಡಿಗಳು ಇವರ ವಾದ್ಯಗಳಾಗಿದ್ದವು. ಈಗ ತಬಲಾ ಹಾರ್ಮೋನಿಯಂ ಬಳಸುತ್ತಿದ್ದಾರೆ.
ತೊಗಲುಗೊಂಬೆ ಆಟ ಪ್ರದರ್ಶಿಸುವ ಕಿಳ್ಳೆಕ್ಯಾತರಿಗೆ ಗೊಂಬೆರಾಮರು ಎಂದೂ ಹೆಸರಿದೆ. ಜಿಂಕೆಯ ತೆಳು ಚರ್ಮದ ಮೇಲೆ ಬೇರೆ ಬೇರೆ ಗೊಂಬೆಗಳನ್ನು ಚಿತ್ರಿಸಿರುತ್ತಾರೆ. ಆ ಗೊಂಬೆಗಳ ವರ್ಣ ಸಂಯೋಜನೆ ಚಿತ್ರದ ಶೈಲಿ ಅದ್ಭುತವಾಗಿರುತ್ತವೆ. ಇಂಥ ನೂರಾರು ಗೊಂಬೆಗಳ ಸಂಗ್ರಹ ಅವರಲ್ಲಿರುತ್ತದೆ. ಅವರು ಮಹಾಭಾರತ, ರಾಮಾಯಣಗಳನ್ನು ಹಲವು ರಾತ್ರಿಗಳಷ್ಟು ವಿಸ್ತರಿಸಿ ಪ್ರದರ್ಶಿಸುವರು. ಇವು ಪೂರ್ತಿ ಶಿಷ್ಟ ಕೃತಿಗಳಲ್ಲ. ಇವುಗಳಲ್ಲಿ ಹಲವಾರು ಜಾನಪದೀಯ ಅಂಶಗಳು ಸೇರಿರುವುದರಿಂದ ಇವುಗಳಿಗೆ ಒಂದು ವೈಶಿಷ್ಟ್ಯ ಪ್ರಾಪ್ತವಾಗಿದೆ. ಮಧ್ಯ ಮಧ್ಯೆ ಅಡಗತೆಗಳು ಹಾಸ್ಯ ಪ್ರಸಂಗಗಳು ಪ್ರದರ್ಶಿಸಲ್ಪಡುತ್ತವೆ. ಗೊಂಬೆ ಕುಣಿಸುವವನು ಎಲ್ಲ ಪಾತ್ರಗಳ ಮಾತು ಹೇಳುವನು. ಅವನ ಆಶು ಸಂಭಾಷಣೆಗಳಲ್ಲಿ ಸ್ಥಳೀಯ ಭಾಷೆಯ ಸೊಗಡು ಬೆರೆತುಕೊಂಡಿರುತ್ತದೆ. ಹಾಡು ಹೇಳುವ ಹಿಮ್ಮೇಳದವರು ಪರದೆಯ ಹೊರಗೆ ಕುಳಿತಿರುತ್ತಾರೆ. ತಾಳ, ಡೋಲು ಇವರ ಮುಖ್ಯ ವಾದವುಗಳು. ಪಾವರಿ ಎಂಬ ವಿಶೇಷ ಗಾಳಿ ವಾದ್ಯವನ್ನು ಯುದ್ಧದ ಸಂದರ್ಭದಲ್ಲಿ ಬಳಸುವರು.
ಕಿನ್ನರಿ ವಾದ್ಯದೊಂದಿಗೆ ಹಾಡುತ್ತ ಕಥೆಗಳನ್ನು ಪ್ರದರ್ಶಿಸುವ ಜೋಗಿ ಜನಾಂಗದ ಕಲಾವಿದರನ್ನು ಕಿನ್ನರಿ ಜೋಗಿಗಳೆಂದು ಗುರುತಿಸಲಾಗಿದೆ. ಭಿಕ್ಷಾಟನೆ ಇವರ ಮುಖ್ಯ ವೃತ್ತಿ. ಕಿನ್ನರಿ ಬಾರಿಸುತ್ತ ಬಿಡಿ ಹಾಡುಗಳನ್ನು ಹಾಡುತ್ತ ಮನೆ ಮನೆ ತಿರುಗಿ ಭಿಕ್ಷೆ ಸಂಗ್ರಹಿಸುವರು. ರಾತ್ರಿ ಹೊತ್ತು ಓಣಿಯ ಮುಖ್ಯ ಸ್ಥಳವನ್ನು ವೇದಿಕೆಯನ್ನು ಮಾಡಿಕೊಂಡು ಕತೆ ಹೇಳುವರು. ವಾಸ್ತವವಾಗಿ ಅದೊಂದು ರಂಗಪ್ರದರ್ಶನವಾಗಿರುತ್ತದೆ. ಮುಖ್ಯ ಕಲಾವಿದನ ಕೈಯಲ್ಲಿ ಕಿನ್ನರಿ ಹಿಡಿದುಕೊಂಡು ನುಡಿಸುತ್ತ ಕತೆ ನಿರೂಪಿಸುವನು. ಅವನದು ಏಕಪಾತ್ರಾಭಿನಯ ಒಂದಿಷ್ಟು ಕಥಾ ನಿರೂಪಣೆಯಾದ ಮೇಲೆ ನಡುವೆ ಹಾಡು. ಹಾಡಿನ ನಂತರ ಎರಡು ಪಾತ್ರಗಳ ಸಂಭಾಷಣೆಯನ್ನು ಅವನೇ ಹೇಳುತ್ತಾನೆ. ಈ ಆಶುಸಂಭಾಷಣೆಗಳು ನಾಟಕೀಯ ವಾತಾವರಣ ನಿರ್ಮಿಸುತ್ತವೆ. ಆಗಾಗ ಹಿಮ್ಮೇಳದವರು ಅವನಿಗೆ ಪಾತ್ರಾಭಿನಯದ ಸಂದರ್ಭದಲ್ಲಿ ನೆರವು ನೀಡುತ್ತಾರೆ. ಹಾಡನ್ನು ಪುನರಾವರ್ತಿಸುತ್ತ, ಪ್ರದರ್ಶನದುದ್ದಕ್ಕೂ ನಾದಮಯತೆಯನ್ನು ಸೃಷ್ಟಿಸಿ ನಿರ್ವಹಿಸಿಕೊಂಡು ಹೋಗುವುದು ಹಿಮ್ಮೇಳದವರ ಕರ್ತವ್ಯ. ದಮ್ಮಡಿ, ತಾಳ ತಂಬೂರಿ ಇವು ಹಿಮ್ಮೇಳದ ವಾದ್ಯಗಳು.
* * *
ಅಲೆಮಾರಿಗಳ ಸ್ಥಿತಿಗತಿ: ಗೋಷ್ಠಿ ಮೂರು: ೨. ಅಲೆಮಾರಿಗಳ ಕರಕುಶಲ ಪರಂಪರೆ
“ಮಾನವ ಒಂದು ಹಂತದಲ್ಲಿ, ಅಲೆಮಾರಿಯಾಗಿದ್ದವನು ಅರೆ ಅಲೆಮಾರಿಯಾಗಿ, ನಂತರ ಒತ್ತಟ್ಟಿಗೆ ನೆಲೆಗೊಂಡು, ಸುಖ ಸೌಕರ್ಯಗಳನ್ನೊಳಗೊಂಡು ಜೀವಿಸತೊಡಗಿದ್ದಾನೆ. ಪ್ರತಿ ಹಂತದ ಸಂದರ್ಭ ಸನ್ನಿವೇಶಗಳೆಲ್ಲವೂ ಅವನಿಂದ ರೂಪುಗೊಳ್ಳುತ್ತಾ ಬಂದ ಕಲೆ-ಕುಶಲಕಲೆಗಳ ಮೇಲೆ ದಟ್ಟವಾದ ಪರಿಣಾಮ-ಪ್ರಭಾವ ಬೀರಿವೆ. ಕರಕುಶಲ ಕಲೆಗಳು ಕೂಡ ಮಾನವನ ಈ ಬೆಳವಣಿಗೆಯೊಂದಿಗೆ ವಿಕಾಸಗೊಳ್ಳುತ್ತ ಬಂದಿವೆ”.
[1] ಈ ಮಾತು ಕರಕುಶಲ ಕಲೆಗಳು ಬೆಳೆದು ಬಂದ ರೀತಿಯನ್ನು ಹೇಳುತ್ತವೆ. ಮಾನವ ಅಲೆಮಾರಿ ಸ್ಥಿತಿಯಲ್ಲಿಯೇ ಕಾಣಿಸಿಕೊಂಡ ಕರಕುಶಲ ಕಲೆಗಳು ಇಂದಿಗೂ ಬೆಳೆಯುತ್ತಲೇ ಇವೆ. ಮಾನವ ಒಂದೆಡೆ ನೆಲೆ ನಿಂತು ಜೀವನ ಸಾಗಿಸಲು ಆರಂಭಿಸಿದರೂ ಅಲೆಮಾರಿ ಮಾನವ ಸಮುದಾಯಗಳು ಇಂದಿಗೂ ಇವೆ.
ಕರ್ನಾಟಕಕ್ಕೆ ಸೀಮಿತಗೊಳಿಸಿ ಹೇಳುವುದಾದರೆ ಸುಡುಗಾಡು ಸಿದ್ಧರು, ಕರಕರ ಮುಂಡೆಯವರು, ದುರುಗ ಮುರುಗಿಯವರು, ಪೋತರಾಜರು, ಬುಡಬುಡುಕೆಯವರು, ಕಿನ್ನರಿ ಜೋಗಿಗಳು, ಕಿಳ್ಳೇಕ್ಯಾತರು, ಹಾವಾಡಿಗ, ಗೊರವ, ಕೊರವ, ಮುಂತಾದ ಅಲೆಮಾರಿ ಪಂಗಡಗಳು ಕಂಡುಬರುತ್ತವೆ.
ಯಾವುದೇ ಅಲೆಮಾರಿ ಪಂಗಡವನ್ನು ಒಂದು ನಿರ್ದಿಷ್ಟ ಪ್ರದೇಶಕ್ಕೆ ಸೀಮಿತಗೊಳಿಸಲು ಸಾಧ್ಯವಿಲ್ಲ. ನಿಯತವಾಗಿ ಸ್ಥಳ ಬದಲಾಯಿಸುವ ಕಾರಣದಿಂದ ಅಲೆಮಾರಿಗಳು ಎಲ್ಲ ಪ್ರದೇಶಗಳಲ್ಲೂ ಕಂಡುಬರುವುದು. ಇಂಥ ಅಲೆಮಾರಿಗಳು ಬದುಕಿನುದ್ದಕ್ಕೂ ಒಂದು ಕಡೆಯಿಂದ ಮತ್ತೊಂದು ಕಡೆಗೆ ಅಲೆಯುವುದರಿಂದ ಅವರ ಅನುಭವದ ವ್ಯಾಪ್ತಿಯೂ ಹಿರಿದು. ಕರಕುಶಲ ಕಲೆಯು ಹೆಸರೇ ಹೇಳುವಂತೆ ಕರದಿಂದ ಮಾಡಿದ ಕೌಶಲ್ಯವನ್ನು ತೋರಿಸುವಂಥದ್ದಾಗಿದೆ. ಇದು ಸೌಂದರ್ಯ ಪ್ರಜ್ಞೆ, ಸಾಮಗ್ರಿಗಳ ಉಪಲಬ್ಧಿ, ಮುಂತಾದ ಪೂರಕ ಅಂಶಗಳನ್ನು ಅವಲಂಬಿಸಿದೆ. “ಕರಕುಶಲ ಕಲೆ ಎಂಬುದನ್ನು ಶಿಲ್ಪ ಹಾಗೂ ಚಿತ್ರಗಳಿಗೆ ಸೀಮಿತಗೊಳಿಸಿಕೊಳ್ಳಬಹುದು. ಶಿಲ್ಪವೆಂದರೆ ಮೂರು ಆಯಾಮವುಳ್ಳ ಯಾವುದೇ ವಸ್ತುವಾಗಬಹುದು. …..ಮೊಳೆ. – ಸುತ್ತಿಗೆಯಿಂದ ಹಿಡಿದು ಸಂಕ – ಸೇತುವೆಯವರೆಗೆ ಯಾವುದೇ ವಸ್ತುವಾಗಬಹುದು. ಯಾವುದೇ ವಸ್ತುವಿನಲ್ಲಿ ಸೌಂದರ್ಯವನ್ನು ಹೊರಹೊಮ್ಮಿಸಿದರೆ ಅದು ಕರಕುಶಲ ಕಲೆಯಾಗಬಲ್ಲದು.”[2]
ಕರಕುಶಲ ಕಲೆಯನ್ನು ಐದು ಬಗೆಯಲ್ಲಿ ವಿಂಗಡಿಸಲಾಗಿದೆ. ಉಡುಗೆ-ತೊಡುಗೆಗಳಿಗೆ ಸಂಬಂಧಿಸಿದ ಕರಕುಶಲ ಕಲೆಗಳು – ‘ಅಲಂಕರಣ ಸಂಬಂಧಿ ಕರಕುಶಲ ಕಲೆಗಳು’, ದೇವಾಲಯಗಳ ನಿರ್ಮಾಣ, ಕೆತ್ತನೆ, ಪೂಜಾ ಸಾಮಗ್ರಿ, ಮುಂತಾದವು ‘ಆರಾಧನಾ ಸಂಬಂಧಿ ಕರಕುಶಲ ಕಲೆಗಳು. ಪೀಠೋಪಕರಣ, ಅಡುಗೆ ಮನೆಯ ಪರಿಕರಗಳು, ಪೆಟ್ಟಿಗೆ, ಕೈ ಚೀಲ ಮುಂತಾದವು ‘ಗೃಹೋಪಯೋಗಿ ಕರಕುಶಲ ಕಲೆಗಳು’. ರಂಗಭೂಮಿ, ವಾದ್ಯ ಪರಿಕರ, ಬೊಂಬೆ ಮೊದಲಾದವು ‘ಮನರಂಜನಾ ಸಂಬಂಧಿ ಕರಕುಶಲ ಕಲೆಗಳು. ಕೊನೆಯದಾಗಿ ಧಾನ್ಯ ಸಂಗ್ರಹಣ ಕಣಜ, ಕಮ್ಮಾರಿಕೆಯಂಥ ವೃತ್ತಿಗಳು, ಅಳತೆ ಮಾಪನ ಮುಂತಾದವು’ ವ್ಯವಸಾಯ ಸಂಬಂಧಿ ಕರಕುಶಲ ಕಲೆಗಳಾಗಿವೆ.
ಅಲೆಮಾರಿ ಸಮುದಾಯಗಳಲ್ಲಿ ಮುಖ್ಯವಾಗಿ ಅಲಂಕರಣ ಸಂಬಂಧಿ ಹಾಗೂ ಮನರಂಜನಾ ಸಂಬಂಧಿ ಕರಕುಶಲ ಕಲೆಗಳನ್ನು ಮುಖ್ಯವಾಗಿ ಕಾಣಬಹುದು.
ಅಲೆಮಾರಿಗಳಾದ ಡೊಂಬರಲ್ಲಿ ಗುಲಗಂಜಿ ಮಣಿಗಳ ಹಾರ ನಾಗರಾಕೃತಿಯ ತೋಳಬಂದಿ, ಉಕ್ಕಿನ ಕಡಗ, ಕಾಯಕ, ಮುಂತಾದವನ್ನು ಧರಿಸುತ್ತಾರೆ. ಇವುಗಳ ಕಲಾತ್ಮಕತೆ ವಿಶಿಷ್ಟವಾದುದು ಚೆಂಚರು ಬುಗಡ್ಯ, ನಕ್ಷತ್ರ ಮೂಗುತಿ, ಇಂಟೀ (ಉಂಗುರ), ಕಾಂಬೂಲ್ಯ ಬೆಂಡಲ್ಯಾ ಮುಂತಾದವನ್ನು ಧರಿಸುತ್ತಾರೆ. ಅಲೆಮಾರಿಗಳಾದ ಹಕ್ಕಿಪಿಕ್ಕಿಗಳು ಬವಾಳಿ ಬೀಜವನ್ನು ಬೇಯಿಸಿ, ನಡುವೆ ತೂತು ಮಾಡಿ ತಾಮ್ರದ ತಂತಿ ಸೇರಿಸಿ ಸರ ಮಾಡುವರು. ಗೊಂದಲಿಗರು ಕಿವಿಹೂ,ಬುಗಡಿ, ನತ್ತು ಮುಂತಾದವನ್ನು ಧರಿಸುತ್ತಾರೆ. ಇದೇ ರೀತಿ ಒಂದೊಂದು ಬುಡಕಟ್ಟು, ಅಲೆಮಾರಿಗಳ ಕರಕುಶಲ ಸಾಮಗ್ರಿಗಳನ್ನು ಪಟ್ಟಿ ಮಾಡಬಹುದು. ಅಲೆಮಾರಿಗಳಾದ ಕಿಳ್ಳೇಕ್ಯಾತರು ತೊಗಲು ಗೊಂಬೆಗಳ ತಯಾರಿಕೆಯಲ್ಲಿ ಸಿದ್ಧಹಸ್ತರು. ತೊಗಲು ಗೊಂಬೆಯಾಟದಲ್ಲಿ ಮೃದಂಗ, ಮುಖವೀಣೆ, ತಾಳ, ಬುರಿ, ಗಂಗಾಳ ವಾಧ್ಯ ಮುಖ್ಯವಾದವು. ಇವುಗಳನ್ನು ಅವರು ತಯಾರಿಸಿಕೊಳ್ಳುತ್ತಾರೆ. ಗೊಂಬೆಗಳಿಗೆ ಬೇಕಾದ ಹಸಿತೊಗಲನ್ನು ಕೆಲವು ಗಿಡಮೂಲಿಕೆಗಳ ಬೇರುಗಳೊಂದಿಗೆ ನೆನೆಸಿ, ಹದಗೊಳಿಸಿ, ಚರ್ಮದ ಮೇಲಿನ ಕೂದಲನ್ನು ಹೆರೆದು ಪಾರದರ್ಶಕವಾಗಿ ಮಾಡುತ್ತಾರೆ. ಚಿತ್ರದ ಆಕಾರಕ್ಕೆ ಚರ್ಮವನ್ನು ಕತ್ತರಿಸಿ, ಅದರ ಮೇಲೆ ಮೊಳೆಯಿಂದ ಚಿತ್ರದ ಆಕೃತಿಯನ್ನು ರಚಿಸುತ್ತಾರೆ. ಆಭರಣ ಬಿಡಿಸುವ ಕಡೆ ಚೂಪು ಮೊಳೆಯಿಂದ ರಂಧ್ರ ಮಾಡುತ್ತಾರೆ. ಕೆಂಪು, ಹಳದಿ, ಕಪ್ಪು, ಹಸಿರು ಬಣ್ಣಗಳನ್ನು ಉಳಿದೆಡೆ ಬಳಿಯುತ್ತಾರೆ. ಅನವಶ್ಯಕ ಭಾಗಗಳನ್ನು ಕತ್ತರಸುವರು. ಈಚಲು ಹಾಗೂ ಬಿದಿರು ಕಡ್ಡಿಗಳನ್ನು ಗೊಂಬೆಗಳ ಮಧ್ಯೆ ಸೇರಿಸುತ್ತಾರೆ. ಬೊಂಬೆಗಳು ಎರಡರಿಂದ ಆರು ಅಡಿಗಳವರೆಗೂ ಇರಬಹುದು. ತಾವು ರೂಪಿಸಿಕೊಂಡ ಇಂಥ ಗೊಂಬೆಗಳಿಂದ ಅವರು ಪ್ರದರ್ಶನ ನೀಡುತ್ತಾರೆ.
ಕಿಳ್ಳೇಕ್ಯಾತರಂತೆ ಎಲ್ಲ ಅಲೆಮಾರಿಗಳಿಗೂ ನಿಸರ್ಗದ ಮಡಿಲಲ್ಲಿರುವ ಮಣ್ಣು, ಕಲ್ಲು, ಮರದ ಎಲೆ, ತೊಗಟೆ ಬೇರುಗಳು, ಪ್ರಾಣಿಜನ್ಯ ವಸ್ತುಗಳೇ ಅವರ ಕರಕೌಶಲ್ಯದ ಮೂಲ ಸಾಮಗ್ರಿಗಳಾಗಿವೆ.
ಪ್ರಸ್ತುತ ಸಮಾಜದಲ್ಲಿ ಬದಲಾದ ರಾಜಕೀಯ ಮತ್ತು ಆರ್ಥಿಕ ಕಾರಣಗಳು ಹಾಗೂ ವಿಜ್ಞಾನ-ತಂತ್ರಜ್ಞಾನಗಳ ಬೆಳವಣಿಗೆಗಳಿಂದ ಪರಿಸರದ ಮೇಲೆ ಪ್ರಭಾವ ಉಂಟಾಗಿರುವಂತೆಯೇ, ಸಮಾಜದ ಮೇಲೂ ಅಗಾಧ ಪರಿಣಾಮಗಳು ಉಂಟಾಗಿವೆ. ಆದುದರಿಂದ ಅಲೆಮಾರಿ ಸಮುದಾಯಗಳು ಅಪರೂಪವಾಗುತ್ತಿರುವಂತೆ, ನೈಸರ್ಗಿಕವಾದ ಮೂಲಗಳಿಂದ ಅವರು ತಯಾರಿಸುತ್ತಿದ್ದ ಅವರ ಕಲಾನೈಪುಣ್ಯವೂ ಮಾಯವಾಗುತ್ತಿದೆ. ಆದರೆ ಅಲೆಮಾರಿ ಸಮುದಾಯಗಳ ಕರಕೌಶಲ್ಯ ಸಾಮಗ್ರಿಗಳ ಮಾದರಿಗಳು ಇಂದಿನ ಜಾಗತೀಕರಣ ಸಂದರ್ಭದಲ್ಲಿ ಲಾಭಕೋರರಿಗೆ ಹಣಗಳಿಸಿಕೊಡುತ್ತಿವೆ. ಒಂದೊಂದು ಕರಕುಶಲ ಕಲೆಯ ಮೂಲವಾದ ಆಯಾ ಅಲೆಮಾರಿ ಹಾಗೂ ಬುಡಕಟ್ಟನ್ನು ಈ ಸಂದರ್ಭದಲ್ಲಿ ಮರೆಯಲಾಗುತ್ತಿದೆ. ಲಂಬಾಣಿ ಸಮುದಾಯದವರ ಆಭರಣ ವಿನ್ಯಾಸಗಳು, ಬಟ್ಟೆ ವಿನ್ಯಾಸಗಳು ಎಲ್ಲ ಸೌಂದರ್ಯ ಸ್ಪರ್ಧೆ ಹಾಗೂ ಸಿನಿಮಾ ಉಡುಪುಗಳಿಗೆ ಮೂಲವಾಗುತ್ತಿರುವುದನ್ನು ಈ ದೃಷ್ಟಿಯಲ್ಲಿ ಗಮನಿಸಬೇಕು. ಅಲೆಮಾರಿಗಳ ಕರಕುಶಲ ಕಲೆ ನಾಶವಾಗದಂತೆ, ದುರುಪಯೋಗವಾಗದಂತೆ ಸಂರಕ್ಷಿಸುವ ನಿಟ್ಟಿನಲ್ಲಿ ಕಾರ್ಯಯೋಜನೆ ರೂಪುಗೊಳ್ಳಬೇಕಾದುದು ಇಂದಿನ ಅಗತ್ಯವಾಗಿದೆ.
ಅಲೆಮಾರಿಗಳ ಸ್ಥಿತಿಗತಿ: ಗೋಷ್ಠಿ ಮೂರು: ೩. ಅಲೆಮಾರಿಗಳ ಸಾಮಾಜಿಕ ಪರಂಪರೆ
ಅಲೆಮಾರಿಗಳ ಜ್ಞಾನ ಪರಂಪರೆಯನ್ನು ಅಲೆಮಾರಿಗಳ ಸಾಮಾಜಿಕ ಪರಂಪರೆಯಲ್ಲಿ ಜ್ಞಾನವನ್ನು ಗಮನಿಸಿ ಹೇಳಬೇಕಾಗಿದೆ. ವಿವಿಧ ಗೋಷ್ಠಿಗಳಲ್ಲಿ ನಡೆಯುವಾಗ ಪ್ರತಿಯೊಂದು ವಿಷಯ ಜ್ಞಾನದ ಕುರಿತು ಹೇಳುವಾಗ ಒಂದು ನಿರ್ದಿಷ್ಟವಾದ ಹೆಚ್ಚು ಸ್ಪಷ್ಟವಾದ ಚೌಕಟ್ಟಿರುವುದನ್ನು ಕಾಣಬಹುದು. ಕರಕುಶಲ ಪರಂಪರೆಯಾಗಬಹುದು, ಕಲೆಯಾಗಬಹುದು, ಮೌಖಿಕ ಪರಂಪರೆಗಳಾಗಬಹುದು. ಸಾಮಾಜಿಕ ಪರಂಪರೆಯ ಸಂದರ್ಭದಲ್ಲಿ ಜ್ಞಾನವನ್ನು ಗುರುತಿಸುವುದು ಹೇಗೆ? ಏನು ಮಾನದಂಡ ಇಟ್ಟುಕೊಳ್ಳಬೇಕಾಗುತ್ತದೆ ಅಂತ ಆಲೋಚಿಸಿದಾಗ ಕೆಲವು ಸಾರಿ ವಿಧವೆಯಾದ ನಂತರ ತಲೆ ಬೋಳಿಸುವುದು ನಮ್ಮ ಸಂಸ್ಕೃತಿಯಲ್ಲಿದೆ. ಯಾವುದೋ ಹಕ್ಕಿಪಿಕ್ಕಿ ಜನಾಂಗ ಮಾಂಕಾಳಿ ಆರಾಧನೆಗೆ ಕೊರಳು ಕೊಯ್ದ ಉಕ್ಕಿದ ರಕ್ತದ ಕುರಿತ ಆಚರಣೆಯು ಅಲೆಮಾರಿಗಳಲ್ಲಿ ರುವಂತಹ ಸಂದರ್ಭಗಳಲ್ಲಿದೆ. ಯಾವುದನ್ನು ಜ್ಞಾನ, ಯಾವುದನ್ನು ಮೌಲ್ಯ ಅಥವಾ ಯಾವುದನ್ನು ಬಹಳ ಗಂಭೀರವಾಗಿ, ತೂಕವಾಗಿ ಭಾವಿಸಬೇಕೋ ಅನ್ನೋ ಸಂದರ್ಭ ನಮ್ಮ ಮುಂದೆ ಬಂದು ನಿಲ್ಲುತ್ತದೆ. ಇಂಥಾ ಸಂದರ್ಭದಲ್ಲಿ ಬಹುತೇಕ ನಾನು ಸಾಮಾಜಿಕ ಪರಂಪರೆಯಲ್ಲಿ ಮುಖ್ಯವಾಗಿ ಜೀವನ ಸಂಚಾರವನ್ನು ಗಮನಿಸುವಾಗ ಹೆಚ್ಚು ಮಾನವೀಯತೆಗೆ ಸಂಚರಿಸುವ ಗುಣಗಳನ್ನು ಬಹಳ ಗಂಭೀರವಾಗಿ ಜ್ಞಾನ ಅನ್ನುವ ಅರ್ಥದಲ್ಲಿ ಭಾವಿಸಲು ಪ್ರಯತ್ನಿಸುತ್ತೇನೆ. ಆ ಲೋಕದೃಷ್ಟಿ ಅನ್ನುವುದನ್ನು ಈ ಚೌಕಟ್ಟಿಗೆ ಅಳವಡಿಸಿ ನೋಡಿ, ಹೆಚ್ಚು ಪಾಲು ಸಾಗಿಸಿಕೊಂಡು ಹೋಗುತ್ತಾರೆ. ಅವರದೇ ಆದ ಬದುಕಿನದೇ ಇತಿಮಿತಿ ಸಾಕಷ್ಟು ಇದೆ ಅನ್ನೋದು ಅಲ್ಲಿ ಬಹಳ ಮುಖ್ಯವಾಗಿ ಕಾಣಬರುವ ಒಂದು ನಿರ್ದಿಷ್ಟ ರೂಪ.
ಸಹಜವಾಗಿ ಅಲೆಮಾರಿಗಳನ್ನು ಬೇರೆ ಬೇರೆ ಕ್ರಮದಲ್ಲಿ ಗುರುತಿಸಿರಬಹುದು. ನಾನು ಸ್ತೂಲವಾಗಿ ಅಲೆಮಾರಿಗಳನ್ನು ವ್ಯಾಪಾರಿ ಸಂಬಂಧ ಅಲೆಮಾರಿಗಳು, ಪ್ರದರ್ಶನ ಸಂಬಂಧಿ ಅಲೆಮಾರಿಗಳು, ವೈದ್ಯ ಸಂಬಂಧಿ ಅಲೆಮಾರಿಗಳು ಮತ್ತು ಇತರೆ ಎಂದು ಗುರುತಿಸಿದ್ದೇನೆ. ಆದರೆ ಈ ಎಲ್ಲಾ ಅಲೆಮಾರಿಗಳ ಕೇಂದ್ರ ಆರ್ಥಿಕತೆ ಅಂದರೆ ಆದಾಯಗಳಿಸುವುದು. ಆದಾಯ ಗಳಿಸುವುದರ ಆಧಾರದಿಂದಲೇ ಬದುಕನ್ನು ನಡೆಸುವುದು. ಅದು ಪ್ರದರ್ಶನ ಸಂಬಂಧಿ ಆಗಬಹುದು, ಸುಡಗಾಡು ಸಿದ್ಧರಾದಿಯಾಗಿ ಚಮತ್ಕಾರ ವೈದ್ಯದ ಸಂಬಂಧಿ ಆಗಬಹುದು. ಮೊಂಡರಂತಹ, ಜಗಮೊಂಡರಂತಹ ಆಕ್ರಮಣ ತಂದು ಒತ್ತಡ ತಂದು, ಆಕ್ರಮಣಶೀಲ ಅಂತ ಬೆಳಿಗ್ಗೆ ಚರ್ಚೆಯಾಯಿತು. ನಾನು ಅದನ್ನು ಆಕ್ರಮಣ ಅಂತ ಒಪ್ಪಿಕೊಳ್ಳುವುದು ಕಷ್ಟಕರವಾದ ವಿಷಯ. ಯಾಕೆಂದರೆ ಅವರು ನಮಗೆ ಒತ್ತಡ ತರ್ತಾರೆ. ಅದು ಬೇರೆ ಕ್ರಮದಿಂದ. ಆದ್ದರಿಂದ ಈ ತರದ ಒತ್ತಡ ಕ್ರಮದಿಂದ ತರುವಂತಹ ಬೇರೆ ಬೇರೆ ಭಾಗದ ಜನರು ಆಗಬಹುದು. ಅದು ಆರ್ಥಿಕ ಅನ್ನುವುದು ಆಹಾರವನ್ನು ಸೇರಿ ನಮ್ಮ ಪರಂಪರಯೆಲ್ಲಿ ಹಣವನ್ನೇ ಬೇಡುವಂತದ್ದು ಬಹಳ ಮುಖ್ಯವಾಗಿಲ್ಲ. ಕಾಳುಕಡ್ಡಿ ಬಟ್ಟೆಯನ್ನು ಬೇಡುವುದು, ಜೀವನಕ್ಕೆ ಅನಿವಾರ್ಯವಾದ ಪರಿಕರಗಳನ್ನು ಬೇಡುವುದು ಅಷ್ಟೇ ಅವರ ಉದ್ದೇಶ ಅನ್ನುವುದು ಇಲ್ಲಿ ಸ್ಪಷ್ಟ. ಅದು ಯಾವ ಅಲೆಮಾರಿಗಳನ್ನು ತೆಗೆದುಕೊಂಡರೂ ನಮಗೆ ಸುಸ್ಪಷ್ಟವಾಗಿ ಕಾಣುತ್ತದೆ. ದೊಂಬರು ಲಾಗ ಹಾಕುವುದರೊಂದಿಗೂ ನಾವು ಕೊಡುವ ಕಾಳುಕಡ್ಡಿ ಅಥವಾ ಕಾಸು ಕೇಂದ್ರವಾಗಿರುತ್ತದೆ. ಪ್ರತಿಯೊಂದು ಜನಾಂಗದ ಹಿಂದೆ ಇಂಥದೊಂದು ಕೇಂದ್ರವಾಗಿರುತ್ತೆ ಅನ್ನುವುದು ಬಹಳ ಮುಖ್ಯ.
ಹಾಗಾಗಿ ಬಹುತೇಕ ಈಗಲೂ ಇಡೀ ಭಾರತದಾದ್ಯಂತ ಸಂಚರಿಸುವ ಅಲೆಮಾರಿ ಜನಾಂಗಗಳಲ್ಲಿ ಬಹಳ ಮುಖ್ಯವಾಗಿ ಗಮನಿಸಬೇಕಾದದ್ದು. ಮೊದಲನೆಯದಾಗಿ ಹಕ್ಕಿಪಿಕ್ಕಿ ಜನಾಂಗ ಬಿಟ್ಟರೆ ಬಹುತೇಕ ದೊಂಬರು ಉಳಿದಂತೆ ಹೆಚ್ಚುಪಾಲು ಜನರು ವ್ಯವಸ್ಥಿತವಾಗಿ ನಿಂತು ಈಗಾಗಲೇ ನಿಲುಗಡೆಗೆ ಒಳಗಾಗುವ ಜನಾಂಗಗಳು ಇದ್ದಾವೆ. ಇನ್ನೂ ಸಂಚಾರದ ಜನಾಂಗಗಳು ಉಳಿದಿದ್ದಾವೆ. ಹೆಚ್ಚು ಪಾಲು ಜನ ಆಗಲೆ ನಮ್ಮ ಸರ್ಕಾರದ ಯೋಜನೆಗಳ ಉಪಯೋಗ ಪಡೆದು ಕೂಡ ಸಾಕಷ್ಟು ನಿಂತಿರೋದು ಇದೆ. ಸಂಚಾರದಲ್ಲಿ ಇರುವ ಭಾಗಗಳು ಇವೆ. ಹಾಗಾಗಿ ಬಹುತೇಕ ಬಹಳ ಮುಖ್ಯವಾಗಿ ಕಾಣಬರುವ ಜನಾಂಗ ಹಕ್ಕಿಪಿಕ್ಕಿ. ಇವರು ಕಾಶ್ಮೀರದಿಂದ ಕನ್ಯಾಕುಮಾರಿವರೆಗೂ ಓಡಾಡುವ ರೂಪುಗಳು ಬಹಳ ಸ್ಪಷ್ಟವಾಗಿ ಸಿಗುತ್ತದೆ. ಈಚೀನವರೆಗೂ ೮೦-೯೦ ಗುಡಿಸಲುಗಳು ಒಟ್ಟಿಗೆ ಬಾಳೋದನ್ನು ನಾವು ಕಾಣುತ್ತೀವಿ. ಅವರು ಹೆಸರುಗಳು ಬಹಳ ಸ್ಪಷ್ಟವಾಗಿ ಈಗಾಗಲೇ ಹೇಳಿರಬಹುದು. ಅವರ ಮಗು ಎಲ್ಲಿ ಹುಟ್ಟುತ್ತದೊ ಹೈಕೋರ್ಟ್‌ಕೆಳಗೆ ಮಗು ಹುಟ್ಟಿದರೆ ಹೈಕೋರ್ಟ್‌ಅಂತಲೇ ಇಡ್ತಾರೆ. ಬಲ್ಪ ಕೆಳಗೆ ಹುಟ್ಟಿದರೆ ಬಲ್ಪು ಅಂತಲೇ ಇಡ್ತಾರೆ. ರಾಜಕುಮಾರ ಅಂತ ಇಡಬಹುದು. ಅಮಿತಾಬಚ್ಚನ್ ಅಂತ ಇಡಬಹುದು. ಏನು ಬೇಕಾದರೂ ಹೆಸರಿಡುವಂತಹ ಕ್ರಮಕ್ಕೆ ಒಳಪಟ್ಟ ಜನಾಂಗ.
ತುಂಬಾ ಸಂಚಾರ ಮಾಡುವಂತ ಜನಾಂಗ ಬಹುತೇಕ ಗುಜರಾತ್ ಮೂಲದವರು ಅಂತ ಭಾವಿಸುತ್ತೇವೆ. ಲಂಬಾಣಿಗರ ಹಾಗೆ ರಾಜಸ್ಥಾನ, ಮದ್ದೂರು ಹೀಗೆ ಇತರ ಜನಾಂಗಗಳೂ ಎಲ್ಲೆಡೆಗೂ ಸಂಚರಿಸುತ್ತವೆ. ಇಂತಹದೇ ಒಬ್ಬ ಅಲೆಮಾರಿಯನ್ನು ಕೇಳಿದಾಗ ಆತನಿಗೆ ಒಂಬತ್ತು ಭಾಷೆ ಬರುತ್ತೆ. ಅಕ್ಕಿಮನಿಗೆ ಒಬ್ಬನಿಗೆ, ಚಿಕ್ಕಬಳ್ಳಾಪುರದವನು. ಅವನು ತುಳು, ತೆಲುಗು, ತಮಿಳು, ಕೊಂಕಣಿ, ಹಿಂದಿ, ಉರ್ದು, ಇಷ್ಟೆಲ್ಲ ಭಾಷೆ ಮಾತನಾಡ್ತೀನಿ ಸ್ವಾಮಿ. ಆದರೆ ಇವರ ಭಾಷೆ ಗೊತ್ತಾಗಲ್ಲ. ಗುಜರಾತಿ ಬರುತ್ತೆ ನನಗೆ. ಆದರೆ ಇವರ ಭಾಷೆ ಅರ್ಥ ಆಗಲ್ಲ ಎಂದು. ಅದು ಸಹಜವಾಗಿ ಅವರ ಸಂಚಾರದ ಸಂದರ್ಭದಲ್ಲಿ ಅವರ ಭಾಷೆ ಅವರದೇ ಬೇರೆ ಬೇರೆ ಭಾಷೆಗಳ ಸಂಪರ್ಕದೊಂದಿಗೆ ಒಂದು ರೂಪ ಪಡೆದಿರಬಹುದು ಅಥವಾ ಪರಂಪರೆಯಿಂದ ಈ ತರಹದ ಸಂಚಾರದಲ್ಲಿ ಅವರದೇ ತನವನ್ನು ಅವರು ಉಳಿಸಿಕೊಂಡಿರುವ ಸಂದರ್ಭಗಳು ಇದೆ. ಹಾಗೆ ಪ್ರದರ್ಶನ ಸಂಬಂಧಿ ಅಲೆಮಾರಿಗಳನ್ನು ಈಗಾಗಲೇ ಬಹುತೇಕ ಹೆಸರು ಹೇಳಿದರು. ಯಾವ ಭಾಗದವರು, ಯಾವುದಾದರೂ ಹಗಲುವೇಷದವರಾಗಬಹುದು, ದೊಂಬರಾಗಬಹುದು, ಯಾವುದಾದರೂ ಬುರ್ರ‍ಕಥಾದವರು, ಹೆಳವರು, ದೊಂಬದಾಸರು, ಕುರುಮಾಮದವರು, ಹಾವಾಡಿಗರು. ತೊಗಲುಗೊಂಬೆಯವರಾದಿಯಾಗಿ ಹೆಚ್ಚು ಪಾಲು ಜನರು ಪ್ರದರ್ಶನ ಸಂಬಂಧಿ ಅಲೆಮಾರಿಗಳು. ಈ ಪ್ರದರ್ಶನ ಸಂಬಂಧಿ ಅಲೆಮಾರಿಗಳು ಹೆಚ್ಚು ಪಾಲು ಒಂದು ಸ್ಥಳದಲ್ಲಿ ಇದ್ದು ಅಲ್ಲಿಂದ ಒಂದು ಅವಧಿಗೆ ಪ್ರವಾಸ ಹೋಗಿ ಅಥವಾ ಅಲೆಮಾರಿಗಳಾಗಿ ಸಂಚರಿಸಿ ಅಥವಾ ಗೊತ್ತದ ಪ್ರದೇಶಗಳಲ್ಲಿ ಸಂಚರಿಸಿ ತಮ್ಮ ಸ್ವಸ್ಥಳಕ್ಕೆ ಬರುವಸಾಮಾನ್ಯ ಕ್ರಿಯೆ. ಇವರಲ್ಲಿ ನಮ್ಮ ವೃತ್ತಿಗಾಯಕರು ಬಹಳ ಮುಖ್ಯವಾದವರು. ಬಹುತೇಕ ವೃತ್ತಿ-ಗಾಯಕರು ಈ ರೀತಿಯ ಅಲೆಮಾರಿಗಳ ಸಮೀಪವಾದ ಸಂಚಾರದಲ್ಲಿ ಅವರು ಚೌಡ್ಕಿಯಿಂದ ಹಿಡಿದು ಬಹುತೇಕ ನೀಲಗಾರರಿಂದ ಹಿಡಿದು ಎಲ್ಲಾ ಭಾಗದವರು ಒಂದು ಅರೆ ಅಲೆಮಾರಿಗಳಾಗಿ ಕೆಲಸ ಮಾಡುವ ರೂಪುಗಳನ್ನು ಗಮನಿಸುತ್ತೇವೆ. ಇದರಲ್ಲಿ ಕೆಲವು ಜನಾಂಗಗಳು ತಮ್ಮ ಆಸ್ತಿಯಾಗಿ ಆ ಭಾಗದ ಊರುಗಳನ್ನು ಹಂಚಿಕೊಳ್ಳುವುದು ನಡೆದಿರುವಂತದ್ದು ಗಮನಿಸಬಹುದು.
ಬಹಳ ಮುಖ್ಯವಾದ ಈ ಜ್ಞಾನ ಪರಂಪರೆಯಲ್ಲಿ ಕಾಣಸಿಗುವಂತವರು ಬಹಳ ವಿಶೇಷವಾದವರು, ನಮ್ಮ ಇಡೀ ಅಧ್ಯಯನ ಜಾನಪದ ಅಧ್ಯಯನ ಕ್ರಿಯೆಯಲ್ಲಿಯೇ ಬಹಳ ಮರೆತು ಉಳಿದಿರುವಂತವರು. ನಮ್ಮಲ್ಲಿರುವಂತಹ ಸುಡುಗಾಡು ಸಿದ್ಧರು ಮತ್ತು ಹಕ್ಕೀಮರು. ನಾವು ಆಯುರ್ವೇದ. ನಾಟಿ ಈ ತರದ ಅನೇಕ ರೂಪುಗಳನ್ನು ಅಭ್ಯಾಸ ಅಧ್ಯಯನ ಮಾಡುತ್ತಿದ್ದೇವೆ. ಆದರೆ ತೀರ ತಳದಿಂದ ನಾಟಿಗೂ ತಳದಿಂದ ನಾಟಿ ವೈದ್ಯಕ್ಕೂ ಬಹುಶಃ ತಳವಾಗಿರುವುದಕ್ಕೆ ಸಾಧ್ಯವಾಗಿರುವಂತಹ ಈ ತರದ ಪರಂಪರೆಯನ್ನು ನಾವು ಹೆಚ್ಚು ಗಂಭೀರವಾಗಿ ತೆಗೆದುಕೊಂಡೇ ಇಲ್ಲ. ಅವರು ಕೊಡದೇ ಇರೋ, ಔಷಧಿಯೇ ಇಲ್ಲ. ಅವರು ಔಷಧಿ ಕೊಡೋದರ ಜೊತೆಗೆ ತಂತ್ರ ಮಂತ್ರನೂ ಮಾಡುತ್ತಾರೆ. ಮಾಟ, ಮೋಡಿ ಕೆಲವು ಚಮತ್ಕಾರನೂ ಮಾಡಬಹುದು. ಆದರೆ ಬಹುತೇಕ ಕ್ರಿಯೆಗಳು ಗಿಡಮೂಲಿಕೆಗಳ ಆಧಾರದಿಂದ ಅವರಿಗೆ ಗೊತ್ತಿರುವ ಗಿಡಮೂಲಿಕೆಗಳ ಸಂಪತ್ತೇ ಅದ್ಭುತವಾದದ್ದು. ಬಹುಶಃ ಒಬ್ಬೊಬ್ಬರಲ್ಲಿರುವ ಸಂಪತ್ತನ್ನು ನಾವು ಒಬ್ಬ ತಜ್ಞರ ಸಮೇತವಾಗಿ ಗುರುತಿಸಬಹುದಾದ ಸಾಧ್ಯತೆ ಇದೆ. ನಾವು ಈಗ ಬಹುತೇಕ ಈ ಹಂತಕ್ಕೆ ಬಂದಿದ್ದೇವೆ. ಒಬ್ಬ ಮಹಾಕಾವ್ಯ ಅಥವಾ ಒಬ್ಬ ಅತ್ಯುತ್ತಮ ಹಾಡುಗಾರ ನಮ್ಮ ವೃತ್ತಿ ಸಂಬಂಧಿ ಹಾಡುವ ಬಹಳ ದೊಡ್ಡ ಹಾಡುಗಾರರನ್ನು ಅವರು ನೀಲಗಾರರು, ಕಂಸಾಳೆ, ಗೊಂದಗಲಿಗರು ಯಾರೇ ಇರಬಹುದು. ಅವರನ್ನು ಒಬ್ಬ ದೊಡ್ಡ ಕವಿಗೆ ಹೋಲಿಸಿ ಅವರು ಕವಿಗೆ ಸಮ ಎಂದು ಹೇಳುವ ಹಂತಕ್ಕೆ ನಾವು ವಿದ್ವಾಂಸರು ಮತ್ತು ಬೇರೆಯವರ ಮಧ್ಯೆ ಹಂತಕ್ಕೆ ಬಂದು ನಿಲ್ಲುವ ಎವೇರ್‌ನೆಸ್ ಜ್ಞಾನಕ್ಕೆ, ಗ್ರಹಿಕೆಗೆ ಬಂದು ನಿಲ್ತಾಇದ್ದೀವಿ. ಆದರೆ ಇದಕ್ಕೆ ಸಮ. ಇದರಿಂದ ಆಚೆಗಿರುವ ಇವರ ಜ್ಞಾನವನ್ನು ತೀರ ಮರೆತು ನಡಕೊಂಡು ಹೋಗ್ತಾ ಇದ್ದೀವೆ.
ನಮ್ಮ ಬಹುತೇಕ ವಿಶ್ವವಿದ್ಯಾನಿಲಯಗಳು ಬಹಳ ಕಡಿಮೆ ಈ ಕಡೆಗೆ ಆಲೋಚಿಸುತ್ತವೆ. ಬಹಳ ಮುಖ್ಯವಾಗಿ ವಿಜ್ಞಾನ ಕ್ಷೇತ್ರದವರು ಇಂತದ್ದನ್ನು ನಮ್ಮ ಸುತ್ತ ಇರುವ ಅದ್ಭುತತೆಯನ್ನು ಗ್ರಹಿಸುವುದರಲ್ಲಿ ಬಹಳ ಕಡಿಮೆ ಇದ್ದಾರೆ. ಈ ಕಡೆ ತಿರೋಗೋದಾದರೆ ಅದಕ್ಕಿಂತ ದೊಡ್ಡ ಆಸ್ತಿ ಸಂಪತ್ತು ಇಲ್ಲ. ಯಾಕೆಂದರೆ ಒಂದು ನೆಲಕ್ಕೆ ಒಂದು ನೆಲ ತನಗೆ ಬೇಕಾದ ಕಾಯಿಲೆಗಳಿಗೆ, ತನಗೆ ಒದಗಬಹುದಾದ ಕಾಯಿಲೆಗಳನ್ನು ತನ್ನ ನೆಲೆದಿಂದಲೇ ಔಷಧಿಯನ್ನು ಕಂಡುಕೊಳ್ಳುತ್ತ ಅಂತಾ ಎಲ್ಲಾ ಪ್ರಯೋಗಗಳನ್ನು ಇವರು ಮಾಡ್ತಾರೆ. ಸಿದ್ಧ ಪರಂಪರೆ ಬಹಳ ದೊಡ್ಡದು. ಜೈನರಲ್ಲಿ ಸಿದ್ಧರಿದ್ದಾರೆ, ಬೌದ್ಧರಲ್ಲಿ ಸಿದ್ಧರಿದ್ದಾರೆ. ಅಲ್ಲದೆ ಎಷ್ಟು ದೊಡ್ಡದು ಎಂದರೆ ಬಂಗಾರ ಮಾಡಲು ಪ್ರಯತ್ನಿಸಿದ ರಸಸಿದ್ಧರವರೆಗೂ ಈ ಪ್ರಯೋಗಶೀಲತೆ ನಡೆದು ಬರುತ್ತದೆ. ಮಾದೇಶ್ವರ, ಮಂಟೇಸ್ವಾಮಿಯಂತವರೇ ದೊಡ್ಡ ವೈದ್ಯರು ಸಿದ್ದರಾಗಿರುವ ರೂಪಗಳನ್ನು ನಾವು ಗಮನಿಸುತ್ತೇವೆ. ಇಂತೆಲ್ಲ ಸಿದ್ಧ ಪರಂಪರೆಗಳು ಬಹಳ ಗೌಣವಾಗಿ ಅವರ ಪ್ರತಿಭೆಯನ್ನು ಕಿಂಚಿತ್ತು ಗಮನಿಸೋದಿರೊತರ ಭೂಹೀಚ ಅವರು ಕಾಣಿಸೊ ಬಹುಶಃ ಹಾವು ಚೇಳನ್ನ ಮಾತ್ರ ಗಮನಿಸಿ ಚಟ್ಟನೆ ನಕ್ಕು ಬಿಡೋ ಹಾಗೆ ನಾವು ಉಳಿದಿರೋದು ಒಂದು ದುರಂತ ಎಂದು ನಾನು ಭಾವಿಸುತ್ತೀನಿ. ಈ ಜ್ಞಾನ ಪರಂಪರೆಗಳು ಇವರ ಜ್ಞಾನ ನಾವು ದುಡಿಸಿಕೊಳ್ಳುತ್ತಾ ಮುಂದೆ ಸಾಗೋಣ ಅಂತ ಭಾವಿಸುತ್ತೀನಿ. ಅಲ್ಲದೆ ಇತರೆಯಲ್ಲಿ ಮೊಂಡರು, ಹೆಳವರು ಈ ತರದ ಪದ್ಧತಿ ಇದೆ. ನಾನು ಸಾಮಾಜಿಕ ಪರಂಪರೆಯ ಸಂದರ್ಭದಲ್ಲಿ ಅಲೆಮಾರಿಗಳಿಗಿರುವ ಕೆಲವು ವಿಶಿಷ್ಟ ರೂಪಗಳನ್ನು ಗಮನಿಸುವುದಕ್ಕೆ ಇಷ್ಟಪಡ್ತೀನಿ. ಇವತ್ತು ವರದಕ್ಷಿಣೆ ಅನ್ನೋದನ್ನು ಯಾವ ಕಾನೂನು ನಿಲ್ಲಿಸೋದಕ್ಕೆ ಸಾಧ್ಯವಾಗಿಲ್ಲ. ಯಾವ ಸಾಮಾಜಿಕ ಚಳುವಳಿಗಳು ಇನ್ನು ಆಗಿಲ್ಲ. ಅಲ್ಪಸ್ವಲ್ಪ ಅಂತರಜಾತಿಯ ವಿವಾಹಗಳ ಪ್ರಯತ್ನಗಳು ನಡೀತಾ ಇವೆ. ಅದಕ್ಕೊಂದು Relax ಆದ ಬಿಡುವಾದ ಒತ್ತಡಕ್ಕೆ ಕಡಿಮೆ ಇರುವ ಸಂದರ್ಭಕ್ಕೆ ಬಂದು ನಿಂತಿರುವುದಷ್ಟೇ ನಮ್ಮ ಆರೋಗ್ಯಕರ ಸಂದರ್ಭ. ಆದರೆ ಬಹುತೇಕ ಅಲೆಮಾರಿಗಳಲ್ಲಿ ಇನ್ನು ತೆರಕೊಡುವ ಪದ್ಧತಿ ಅಥವಾ ವಧುದಕ್ಷಿಣಿ ರೂಪ ಇದೆ. ನನ್ನ ಸಂದರ್ಭದಲ್ಲಿ ವಧುದಕ್ಷಿಣಿ ಆಗಲಿ ತೆರ ಆಗಲಿ ಎರಡು ಒಂದಲ್ಲ ಒಂದು ರೂಪದಲ್ಲಿ ಸಮೀಪದವೆ. ಆದರೆ ಗಂಡಿನ ದಬ್ಬಾಳಿಕೆ ಕಡಿಮೆ ಇದೆ ಅನ್ನೋದೇ ಇಲ್ಲಿಯ ವಿಶೇಷ ಅಂತ ಭಾವಿಸಬಹುದು. ಇಲ್ಲಿನ ಬಹುತೇಕ ಅಲೆಮಾರಿಗಳಲ್ಲಿ ಹೆಣ್ಣಿನ ಖರ್ಚನ್ನು ಹೆಣ್ಣಿನವರು, ಗಂಡಿನ ಖರ್ಚನ್ನು ಗಂಡಿನವರು ಉಂಟುಮಾಡುವ ಸಂದರ್ಭ ಇರುವುದು ವಿಶೇಷ. ಅವರವರ ಖರ್ಚುಗಳನ್ನು ಅವರೇ ತೂಗಿಸಿಕೊಳ್ಳುವ ಸಂದರ್ಭ ಇದೆ. ವಧುದಕ್ಷಿಣಿ ಅಥವಾ ವರದಕ್ಷಿಣಿ ಬಹಳ ಗೌಣವಾಗಿರುವುದು ಈ ಅಲೆಮಾರಿಗಳಲ್ಲಿರುವ ಬಹಳ ವಿಶೇಷ, ವಿಚಿತ್ರ ಅದರ ಆಚೆಗೆ ಆಸ್ತಿಯೂ ಇಲ್ಲ, ಕೊಡುವ ಸಂದರ್ಭವೂ ಇಲ್ಲ. ಹಾಗೆ ಕೊಡುವ ಸಂದರ್ಭಕ್ಕೆ ಬಂದು ನಿಂತರೆ ನಮ್ಮ ನಾಗರೀಕರ ಸಹವಾಸ, ಸಂಪರ್ಕ ಅಥವಾ ಸಂಸ್ಕೃತೀಕರಣದಿಂದಾಗಿ ಅವರು ಹಾಗೆ ಆಗಿಬಿಡಬಹುದು. ಬಹುಶಃ ಸಹಜವಾಗಿರುತ್ತೇನೊ. ಇಂತಹ ಪದ್ಧತಿ ಅವರಲ್ಲಿ ಬಹಳ ವಿಶೇಷವಾದುದು. ಆದರೆ ಪ್ರತಿ ಮದುವೆಯ ನಂತರ ಮಾಂಸದ ಊಟ ಅಥವಾ ಹೆಂಡ ಸಹಜವಾದದ್ದು. ವಿಶೇಷ ಕೆಲವು ಬುಡಕಟ್ಟುಗಳಲ್ಲಿ ಬಾಲ್ಯ ವಿವಾಹ ಕೂಡ ಉಳಿದಿದೆ. ಬಾಳಸಂತರು ದೊಂಬರಲ್ಲಿ ಈ ತರದ ಕೆಲವು ಕಡೆ ಬಾಲ್ಯ ವಿವಾಹವಿದೆ. ಆದರೆ ತೀರ ವಿಶೇಷವಾದುದ್ದು ಸಮಾಜಿಕವಾಗಿ ಬಹುಶಃ ನಮ್ಮ ಎಲ್ಲಾ ನಾಗರೀಕರ ಸಮಾಜವು ಇಂದು ಕೂಡ ಈ ತರಹದ ಸಂದರ್ಭಕ್ಕೆ ಬಂದೊದಗುವ ಸ್ಥಿತಿಯಲ್ಲಿದ್ದೇವೆ. ಅಂಥ ವಿಶೇಷ ಸಾಮಾಜಿಕ ರೂಪ ಈ ಅಲೆಮಾರಿಗಳಲ್ಲಿ ಕಾಣಬಹುದು. ಕೂಡಾವಳೀ ಅಥವಾ ವಿಧವಾ ವಿವಾಹ ಯಾವುದೇ ಹೆಣ್ಣು ಗಂಡ ಸತ್ತರೆ ಹಾಗೆ ಸಂದರ್ಭ ಬಹಳ ಕಡೆ ಇವೆ. ಅವಳು ಇನ್ನೊಂದು ಗಂಡನ್ನು ಮದುವೆ ಆಗ್ತಾಳೆ. ಹಿಂದಿನ ಗಂಡಿನ ಜೊತೆಗೆ ಅಲ್ಲಿಯ ಸರಳವಾಗಿ ಆ ಗುಂಪಿನಲ್ಲಿ ಈ ಗುಂಪಿನ ನಾಯಕನೇ ನ್ಯಾಯ ತೀರ್ಮಾನಮಾಡಿ ಅವರನ್ನು ಒಪ್ಪಿಕೊಳ್ಳುತ್ತಾನೆ. ಅದರ ಮುಂದೆ ಸಣ್ಣ ನ್ಯಾಯ ತೀರ್ಮಾನ ಮಾಡ್ತಾರೆ. ಯಾರು ಗಂಡ ಸತ್ತರೆ ಹೆಂಡತಿ ಆಗ್ಲಿ, ಹೆಂಡತಿ ಸತ್ತರೆ ಗಂಡ ಆಗ್ಲಿ ಹಾಗೆ ಇರುವುದಕ್ಕಿಂತ ಕೂಡಾವಳಿ ಅಥವಾ ವಿವಾಹ ತೀರ ಸಾಮಾನ್ಯವಾದುದು. ಇದು ನಿಜವಾಗಿಯೂ ಅಲೆಮಾರಿಗಳಲ್ಲಿರುವ ತೀರ ಸಾಮಾಜಿಕ ಬಹುಶಃ ಸಾರ್ವಕಾಲಿಕ ಮೌಲ್ಯ, ತೂಕ, ಗಂಭೀರ ಮತ್ತು ಅತ್ಯುತ್ತಮ ಮಾರ್ಗಗಳಲ್ಲಿ ಒಂದಾಗಿರುವ ರೂಪ ಆಗಿರೋಕೆ ಸಾಧ್ಯ ಇದೆ ಅಂತ ನಾನು ಭಾವಿಸುತ್ತೀನಿ. ಹಾಗೆಯೇ ದೊಂಬರಲ್ಲಿ ಬಸುವಿ ಬಿಡೋಪದ್ಧತಿ ನಡೆದಿರೋದು ಅದರ ಮಧ್ಯ ಕಾಣಬರುವ ಒಂದು ವೈಚಿತ್ರ‍್ಯ. ಈ ಎಲ್ಲ ಪದ್ಧತಿಗಳು ಬೇರೆ ಜನಾಂಗಗಳಲ್ಲಿ ಉಂಟಾಗುತ್ತಾ ಇರ್ತಕ್ಕಂತ ಜ್ಞಾನ, ಪರಿಜ್ಞಾನದ ಮೂಲದಿಂದ ಕಡಿಮೆ ಆಗ್ತಾ ಇರೋದು ವಿಶೇಷ. ಬಹುತೇಕ ಜನವರ್ಗಗಳು ಅಲೆಮಾರಿಗಳಿಂದ ನೆಲೆನಿಲ್ತಾ ಇದಾವೆ.
ನಿನ್ನೆ ನೋಡಿದ ಹಾಗೆ ಶಿವಾಜಿ ಮರಾಠಿ ಅಂತ ಒಂದು ಜನಾಂಗ ಬಂದು ಬೀಡುಬಿಟ್ಟಿತ್ತು. ಅವರು ಸಣ್ಣಪುಟ್ಟ ಚೌರಿ ಈ ತರದ್ದನ್ನ ಮಾರ್ತಾ ಹೋಗ್ತಾರೆ. ಜರ್ಡಿ ಮಾರುವಂತ ಜನಾಂಗ. ಮಂಡ್ಯದ ಹತ್ತಿರ ಶುಗರ ಫ್ಯಾಕ್ಟರಿ ಹತ್ತಿರ ಸುಮಾರು ೮೦ ಮನೆಗಳ ಒಂದು ಹಳ್ಳಿ ಇದೆ. ಅವರು ಅಲೆಮಾರಿಗಳಾಗಿ ರಾಮನಗರಕ್ಕೆ ಬಂದು ಇದ್ರೂ ಸಹ ಅವರ ಮಕ್ಕಳು ಮರಿಗಳು ಈ ರಜ ಅನ್ನೊ ಕಾರಣಕ್ಕೆ ಬಂದಿದ್ರು. ಈ ಅಲೆಮಾರಿಗಳ ಕಾವ್ಯ, ಕರಕುಶಲ ಕೌಶಲ್ಯಗಳ ಮೇಲೆ ಈಗಾಗಲೇ ಕೇಳಿದ್ದೀವಿ. ಹಾಗೆಯೇ ಸೃಷ್ಟಿ ಕುರಿತ ಕಾವ್ಯಗಳು, ಆ ಜನಾಂಗದ ಹುಟ್ಟಿನ ಮೇಲೆ ಇರುವ Myth ಪುರಾಣಗಳು ನಮಗೆ ಅತ್ಯಮೂಲ್ಯವಾದ ಸಾಮಗ್ರಿಯನ್ನು ಒದಗಿಸಿಕೊಡುತ್ತವೆ. ಯಾಕೆಂದರೆ ಇತಿಹಾಸ ಪ್ರಜ್ಞೆ ನಮ್ಮಲ್ಲಿ ಬಹಳ ಕಡಿಮೆ ಇರುವುದರಿಂದ ಇರುವ ಕೊಂಚ ಮಾರ್ಗವಾದರು, ದಾರಿಯಾದರೂ, ಸೌಲಭ್ಯವಾದರೂ ಅನುಕೂಲತೆ ದೊರೆಯುವುದು ಇಂತಹವುಗಳ ಮೂಲದಿಂದ. ಹಾಗಾಗಿ ಇವುಗಳು ನಮಗೆ ಆ ಜನಾಂಗದ ಅಭ್ಯಾಸ ಮಾಡಲು ಪೂರಕ ಸಾಮಗ್ರಿ ಆಗ್ತಾವೆ ಅನ್ನೋದನ್ನು ಗಮನಿಸಬೇಕು. ಹಕ್ಕಿಪಿಕ್ಕಿಗಳ ಸೃಷ್ಟಿ ಕಾವ್ಯ ಹೀಗಿದೆ. ಸ್ಥೂಲವಾಗಿ ನೋಡೋದಾದರೆ ದೇವರು ಆಕಾಶದಲ್ಲಿ ಒಂದು ಬೀಜ ಬಿತ್ತಿದನಂತೆ. ಆ ಬೀಜ ಬಿತ್ತಿದ್ದರಿಂದ ಒಂದು ಕನ್ಯೆ ಹುಟ್ಟಿದಳಂತೆ. ಆ ಕನ್ಯೆಯ ಬೆವರಿನಿಂದ ಈ ಜಗತ್ತು ಬೆಳೆಯಿತಂತೆ. ಬಹಳ ವಿಶೇಷವಾಗಿ ಗಮನಿಸಬೇಕು. ಬಹುತೇಕ ಕಡೆ ಈ ಬೆವರಿನಿಂದ ಹುಟ್ಟೋ ಕ್ರಿಯೆ ಗಮನಿಸಬಹುದು. ಸುಡುಗಾಡು ಸಿದ್ಧರು ಕೂಡ ಬೆವರಿನಿಂದ ಹುಟ್ಟುವಂತ ರೂಪವನ್ನು ಗಮನಿಸುತ್ತೇವೆ. ಹಾಗೆ ಶಿವ ಸುತ್ತಿನ ಕಥೆಗಳಲ್ಲಿ ಹೆಚ್ಚು ಕಾಣಬರುತ್ತೆ. ಗಣೇಶ ಕೂಡ ಬೆವರಿನ ರೂಪ ಹಾಗಿರುವುದು ಗಮನಿಸಬಹುದು. ಹಾಗೆ ಕನ್ಯೆಯ ಬೆವರಿಂದ ಒಬ್ಬ ಹುಟ್ಟುತ್ತಾನೆ. ಆತನನ್ನು ಕೂಡಬೇಕು ಎಂದು ಈ ಕನ್ಯೆ ಬಯಸಿದಾಗ ಆತ ಒಪ್ಪಿಕೊಳ್ಳಲ್ಲ, ಆಗ ಮತ್ತೊಬ್ಬ ಹುಟ್ಟುತ್ತಾನೆ. ಮತ್ತೊಬ್ಬನೂ ಕೂಡ ಒಪ್ಪಿಕೊಳ್ಳಲ್ಲ, ಮೂರನೆ ಮಗ ಹುಟ್ಟುತ್ತಾನೆ. ಅವನಿಂದ ಮತ್ತೆ ಸಂತತಿ ಬೆಳೆಯುತ್ತದೆ. ಈ ತರದ ಸೃಷ್ಟಿ ಕುರಿತ ಕಾವ್ಯಗಳು ಅಥವಾ ಜನಾಂಗ, ಜಾತಿ ಅಥವಾ ಆ ಪಂಗಡಗಳ ಮೂಲ ಕುರಿತು ಕಾವ್ಯಗಳು, ಪುರಾಣಗಳು ನಮಗೆ ಸಿಗುತ್ತವೆ. ಇವು ಆ ಜನಾಂಗ ಹೇಗೆ ತಮ್ಮ ಮೂಲ ಹುಟ್ಟದೋದನ್ನ ಅಂತಾ ಭಾವಿಸುತ್ತೇವೆ ಸಿಗುತ್ತೆ ಮತ್ತು ಪರಂಪರೆಯಿಂದ ಸಾಗಿ ಬಂದ ರೂಪವಾಗಿ ಕಾಣಬರಲು ಸಾಧ್ಯವಿದೆ ಅಂತಾನೂ ಕಾಣಿಸುತ್ತದೆ. ಇಂಥವು ಇಂತೆಲ್ಲದಕ್ಕೆ ಆಕರವಾಗ್ತವೆ ಅಂತ ನಾವಿಲ್ಲಿ ಗಮನಿಸಬಹುದಾಗಿದೆ. ಅಲೆಮಾರಿಗಳು ಹೀಗೆ ದೂರದೂರಿಗೆ, ಪ್ರದೇಶಗಳಿಗೆ ಸರಕು, ಸರಂಜಾಮುಗಳನ್ನು ಸಾಗಿಸುವುದು, ವೈದ್ಯ ಜ್ಞಾನ ಈತರದ ಮಾಹಿತಿಗಳ ಮೂಲಕ ನಮ್ಮಲ್ಲಿ ತಮ್ಮದೇ ಆದ ಪರಂಪರೆಯನ್ನು ಸಾಗಿಸಿ ಬಹುತೇಕ ಜನವರ್ಗಕ್ಕೂ ತಮ್ಮದೇ ಆದ ಅಂಶಗಳನ್ನು ಆಸ್ವಾದಿಸಲು ಅನುಕೂಲ ಆಗುವ ಹಾಗೆ ಉಂಟುಮಾಡಿ ಸಾಗ್ತಾ ಇರೋದು ನಮ್ಮ ಮುಂದಿನ ವಿಶೇಷ. ಅವುಗಳನ್ನು ಮತ್ತಷ್ಟು ಅಭ್ಯಾಸದತ್ತ ತಿರುಗಿಸೋಣ ಅಂತ ಭಾವಿಸುತ್ತಾ ನನ್ನ ಮಾತು ಮುಗಿಸುತ್ತೇನೆ.

* * *


